
        
            
                
            
        

    
	Гавриил Троепольский

	 

	ХАР ЧИХТЭЙ ЦАГААН НОХОЙ

	(тууж)

	(Сургуулийн дунд, ахлах насныханд)

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1980 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Нэгдүгээр бүлэг

	ХОЁУЛ НЭГ ӨРӨӨНД

	Бяцхан гөлөг гэнэт их л гомдолтой, бүр горь тасарсан янзтай гиншгэнэн, нааш наашаа тэнтэр тунтар хөдөлж эхээ эрж эхлэв. Тэгэхээр эзэн нь авч өвөр дээрээ суулгаад, сүүтэй угж үмхүүлэв.

	Ертөнцийн жамыг огтхон ч мэдэхгүй, эхээс төрөөд ганцхан сар болж байгаа хөөрхий амьтан, хэчнээн гасалж гангинавч эх нь үзэгдэж харагдахгүй болохоор, өөр яах ч билээ дээ. Иймээс эхний хоёр хоногт байн байн гунигтай ший үзүүлэхийг оролджээ. Тэгсэн хэдий боловч угжтай сүүгээ зуусан хэвээрээ эзнийхээ гар дээр унтаж эхэлнэ.

	Нялх амьтан дөрөв дэх хоног гэхэд хүний гарт байршиж дасжээ. Ер нь гөлөг энхрийлэх эрхлүүлэхийг маш амархан мэддэг ажээ.

	Тэр хараахан өөрийн нэрийг мэдэхгүй байсан ч ердөө долоо хоноход намайг Бим гэдэг юм байна гэж ягштал мэдэж авчээ.

	Бим хоёр сартайдаа сонирхон харсан эд юмс гэвэл түүний хувьд өндөр гэгчийн бичгийн ширээ, хананд өлгөөтэй буу, анчны цүнх, урт үстэй хүний нүүр сэлт байлаа. Тэр бээр энэ бүхэнд тун амархан дасав. Хананд байдаг хүн ер хөдөлдөггүйг гайхахаа хэдийн больжээ. Нэгэнт л хөдөлдөггүйгээс хойш нэг их сонирхох юм алга. Гэхдээ нэлээд хожуу болсон хойно энэ хүний нүүр цонхоор шагайхын адил жааз дотроос хараад байдаг нь ямар учиртай юм бол доо? гэж баахан гайхжээ.

	Харин нөгөө нэг хана нь илүү сонин ажээ. Тэр нь янз бүрийн хавтгай хавтгай юмнаас бүрдсэн агаад эзэн тэдгээрийн алиныг ч хамаагүй аваад буцааж хийнэ. Бим дөрвөн сартай болж, хойд хоёр хөл дээрээ босож чаддаг болмогцоо нэг тийм хавтгайг суга татаж унагаад судлан шинжихийг оролдов. Гэтэл тэр зүйл нь сарчигнаад, яагаад ч юм шүдэнд нь хуудас цаас үлдээв. Тэр хуудсыг жижиг жижиг тасчих нь бүр ч зугаатай байлаа.

	— Яах чинь энэ вэ? Болохгүй! Бим ээ, болохгүй! Болохгүй гэм! гэж эзэн нь дуугараад Бимийн хамрыг нь нөгөө номоор хатгуулав.

	Ингэж сүрдүүлсний дараа ухаант хүн ч гэсэн ном барихаас зүрх алддаг байхад Бим ч тэгдэг нь биш байжээ. Тэр бээр толгойгоо хоёр тийш нь гилжийлгэн байж, номуудыг удтал ажиглан ширтэв. Тэгж тэгж, за тэгвэл энэ номыг нь болдоггүй юм бол өөр нэгийг аваад үзнэ дээ гэж шийдэв бололтой, сэмхэн нэг номын шилнээс зууж сугалаад диван доогуур авч одов. Тэнд орсон хойноо эхлээд хавтасны нь өрөөсөн буланг хэмлээд, дараа нь бас нэг буланг нь хэмлэсээр нэг мэдэх нь ээ өнөө гайт номтойгоо өрөөний голд гараад ирчихсэн савраараа нааш цааш нь этэн маажиж, бас мярааж үсчин зугаацжээ.

	Тэгтэл анх удаа «өвдөх» гэгч юу болох, бас «болохгүй» гэдэг нь юу гэсэн утгатай үг болохыг мэдэв. Эзэн нь ширээнээсээ босож ирээд:

	— Болохгүй! гэж хэлээд чихдэн авч, — Тэнэг толгой чи «Сүсэгтэн, сүсэгтэн биш хүмүүст зориулсан судрыг» минь урчихсан байна. Болохгүй! Энэ чинь ном! Болохгүй шүү! гэж дахин давтан өгүүлж дахиад нэг чихнээс нь угзчаад орхижээ.

	Бим гангинаад, дөрвөн тавгаа дээш харуулан гэдрэг харж хэвтээд, эзэн өөдөө ширтэж, чухам юу болж буйг ойлгож эс чадна.

	Эзэн нөгөө номоор Бимийн хар хоншоорыг дахин дахин хатган:

	— Болохгүй! Болохгүй! гэж махруу гэгч хэлэхдээ хэдийнээ чихдэн өвтгөхөө больжээ. Тэгснээ гөлгийг гар дээрээ аваад, илж эрхлүүлэн нөгөө л: — Болохгүй, хэнзхэн минь, болохгүй тэнэгхэн минь! гэдэг үгээ хэлээд өөрөө сууж, өвөр дээрээ хэвтүүлэв.

	Тийнхүү Бим хар нялх байхдаа «Сүсэгтэн ба сүсэгтэн биш хүмүүст зориулсан судраар» ёс суртахууны хүмүүжлийг олжээ. Бим эзнийхээ гарыг долоож, нүүрийг нь их л ажин ширтэв.

	Бим эзнийг өөртэйгөө юм ярилцах үес их л дуртай байдаг болсон ч одоохондоо ердөө л «Бим», «Болохгүй» гэдэг хоёр үгийг ойлгодог болжээ. Тэглээ яалаа ч эзний нь цагаан буурал үс хэрхэн дух руугаа унжих, уруул нь яаж эвлэгхэн хөдлөх, энхрий ялдам гар нь хэрхэн илбэн таалахыг ажин мэдрэх нь туйлын сонин байх ажээ. Харин эзнийхээ хөгжөөнтэй юм уу гунигтай байгааг, хараах юм уу магтах гэж байгааг, дуудах юм уу хөөх үлдэх гэж байгааг яг таг тодорхойлж чаддаг болов. Эзэн нь уйтгарлах цаг ч байжээ. Тийм үедээ өөрөө үг өдөж, Бимд хандан:

	—  Тэнэгхэн минь, чи бидэн хоёр иймэрхүү янзтай амьдарч байх юм даа. Чи юуг нь хар аа вэ? гээд хананд өлгөөтэй зураг өөд зааж, — Нас барчихсан юм шүү дээ. Байхгүй болсон... гээд илж энхрийлэн яг л хүнтэй ярьж байгаа юм шигээр, — Ай тэнэгхэн минь дээ, чи одоохондоо юу ч мэдэхгүй байна даа гэдэг ажээ.

	Эзний энэ үг зарим талаар үнэн байв. Яагаад вэ гэвэл, Бим нэгэнт ойлгож, эзэн минь одоо надтай тоглохгүй гэдгийг мэдэж, «тэнэгхэн» гэдэг үгийг ч «хэнзхэн минь» гэдэг үгийг ч намайг хэлж байна гэж мэдэх болжээ. Тиймээс тэнэгхэн юм уу хэнзхэн минь гэдэг үгийг сонсмогцоо л намайг дуудаж байна хэмээн шалавхан гүйж ирдэг болсон байна. Ийм бага байхдаа хүний дууны өнгийг ялгаж мэддэг болсон болохоор маш ухаантай нохой болох болов уу гэж бодогдуулна.

	Гэвч бусад нохдын дунд эзлэх байрыг ганцхан ухаан тодорхойлох уу, үгүй юу? Тэгдэггүй нь харамсалтай ажээ. Бимд төрөлхийн ухаантайгаас гадна бүтэл муутай шинж их байжээ.

	Тэр бээр эрт дээрийн сеттер гэдэг сайн үүлдрийн нохдын удам судартай гэдэг нь үнэн. Түүний эцэг эхийн өвөг дээдэс хувь хувьдаа гэрчилгээ баталгаатай. Эзэн нь энэ бүртгэлийг хөөгөөд Бимийн элэнц эцэг, эх байтугай, хүсэл байвал бүр хуланц эцэг, хуланц эхийг нь хүртэл мэдэж чадах бөлгөө. Энэ бүхэн мэдээж сайн хэрэг. Гэтэл Бим маань олон сайн талтайн зэрэгцээ нэгэн томоохон дутагдалтай байсан нь алсдаа түүний хувь заяанд сүрхий нөлөөлжээ.


Энэ нь сеттер-гордон гэдэг шотландын үүлдэр мөн боловч зүс нь даанч тэс өөр байсанд л хамаг гай нь байлаа. Сеттер-гордон гэдэг нь жинхэнэ ёс хөөвөл заавал «гөлчилзсөн хөхөлбөр туяатай буюу хүрээний далавчийн адил хав хар, бөрт халтар» зүстэй байх учиртай. Цоохор толбо байж болно гэсэн газар нь цагаан толбо байх л юм бол ийм нохдын хувьд ихээхэн согогт тооцогддог гэнэ. Бим бол бие цагаан, тэгэхдээ нүдэн дээрээ шаргал толботой, тэр ч байтугай үл мэдэг ганц ширхэг шаргал толботой, өрөөсөн чих, өрөөсөн хөл нь үнэхээр л хэрээний далавчийн адил хар атлаа өрөөсөн чих нь аятайхан цагаан шаргал байлаа. Бүхий л байдлаараа сеттер-гордон үүлдэр мөн хэр нь зүс нь даанч тэс ондоо нь гайхавч баршгүй хэрэг билээ. Ямар гэгч холын удам нь энэ Бимд төрсөн хэрэг вэ? Эх эцэг нь гордон үүлдэр хэр нь энэ Бим яагаад онхи өөр амьтан болж төрөв өө?

	Ер нь ийм хоёр өөр чихтэй, ухаалаг том хар хүрэн нүдэн доороо бөрттэй, хошуу нь нүдэнд дулаахан, аятайхан содон, тэр ч байтугай ердийн нохойноос ухаантай, эрдэмтэй, гүн бодолтой байж ч болох юм. Үнэндээ энэ бүхнийг нь хошуу гэмээргүй нохойн төрхтэй гэмээр ажээ. Хэдий тийм боловч нохой судлах ухаанд цагаан зүсийг үүлдэр угсаа муудсаны шинж гэж үзнэ. Бүхий л байдлаар сайхан амьтан боловч өнгө зүс, үс ноолуурынхаа талаар илтэд эргэлзээтэй бүр гажигтайд тооцогдоно. Бим ийм л гайтай амьтан байлаа.

	Нэгэнтээ л гөлөг гэдэг амьтан төрөхөөсөө өмнө эх эцгээ сонгон авах тавилангүйгээс хойш ийм болж төрснийхөө гэмийг хэрхэн мэдэх билээ дээ. Бим энэ талаар бодох бүр ч бололцоогүй ажээ. Одоо Бим хувиа борлуулж, баярлаж хөөрч байлаа.

	Харин эзэн нь Бимд минь сайн угсаа язгуурын гэрчилгээ олгодог болов уу, тэгвэл анч нохдын дунд байр сууриа баттай олж авах санж, эсвэл энэ минь нэг насаараа шоовдорлогддог болов уу? гэж санаа зовно. Энэ нь гагцхүү гөлөг зургаан сартай болж, (нөгөө л нохой судлах ухааны дагуу) сайн үүлдрийн нохой гэгдэгсдэд ойр дөт үүлдэрт бүртгэгдэж тэнцэх үед л мэдэгдэх ажээ.

	Бимийн эхийн эзэн энэ цагаан гөлгийг гологдолд гаргах буюу усанд хаяж живүүлэхээр нэгэнт шийдээд байтал нь ийм хөөрхөн амьтныг нигүүлсэн өрөвдөх хачин хүн бас олджээ. Тэр хачин хүн нь Бимийн одоогийн эзэн ажээ. Энэ хүнд Бимийн нүд нь таалагдаж, их л ухаалаг байдалтай санагджээ. Мөн таарав аа! Гэтэл одоо сайн язгуур угсааны гэрчилгээ олгодог болов уу, үгүй болов уу? гэдэг асуудал гарч ирэх нь энэ.

	Энэ завсар эзэн, Бим яагаад ийм гаж буруу зүстэй болсны учрыг тайлахыг оролджээ. Тэр бээр ан агнуурын болоод нохойн аж ахуйн холбогдолтой бүх номыг эргүүлж, үнэн байдалд жаахан ч атугай ойртуулж, Бимд буруу алга гэдгийг аяндаа батлах гэв. Чухамхүү энэ учраас Бим бол үнэхээр сеттер үүлдрийн төлөөлөгч мөн гэдгийг баталж болохуйц бүх зүйлийг янз бүрийн номоос хуулж, зузаан дэвтэрт бичдэг болов. Бим хэдийнээ түүний найз болсон тул найзыгаа хэзээ боловч хэцүү байдлаас аврах хэрэгтэй шүү дээ. Тэгэхгүй бол Бим үзэсгэлэнд хэзээ ч түрүүлэхгүй, хүзүүндээ алтан медаль хэзээ ч гялалзуулахгүй болж, ан гөрөөнд хэчнээн сайн нохой болсон ч сайн үүлдрийн нохой гэгдэхээс эгнэгт хасагдах болно шүү дээ. Энэ ертөнц дээр мөн ч шударгагүй ёс байгаа хэрэг шүү!

	 

	ЭЗНИЙ ТЭМДЭГЛЭЛ

	Сүүлийн хэдэн сард Бим нэг мэдэхэд миний амьдралд орж баттай байр суурь эзэллээ. Юугаараа ингэв ээ? Сайхан зан, хязгааргүй итгэл, энхрий аашаараа миний сэтгэлийг татлаа. Гэвч хожим нь энэ бүх сайхан зан, итгэл, энхрий аашийг аажимдаа хуурмаг зүйл болгон хувиргах зусар бялдуу шургаагүй байгаасай. Зусар бялдуу гэдэг нь тун ч муухай зүйл шүү дээ. Тийм л биш байх болтугай! Бим маань одоо дээрээ нялх, хөөрхөн л амьтан байна. Үүний бүх юм нь эзэн болсон надаас л шалтгаалах биз.

	Урьд нь ер хийдэггүй байсан юмаа хийж байгаагаа заримдаа мэдэхэд хачин санагдана. Жишээлбэл, нохой зурсан цаас л харах юм бол юуны өмнө түүний зүс, үүлдэр угсааг нь анхаарах юм. Гэрчилгээ өгдөг болов уу, үгүй болов уу? гэдэг асуулт л сэтгэл зовоосноос тэр биз.

	Хэд хоногийн өмнө музейд байгаа зургийн үзэсгэлэн үзэхдээ Б. Бассаны (XVI зуун) зургийг л шулуухан сонирхлоо. Энэ нь «Моисей хадан хясаанаас ус гаргаж байна» гэдэг зураг байв. Түүнд хамгийн наад талд нь нэгэн нохой байгаа нь анч үүлдрээс тэс өөр, тэгэхдээ гайхалтай хачин зүстэй байв. Бие нь цагаан, хоншоор нь хар боловч цагаан зурвастай, чих нь бас л хар, харин хамар нь цагаан, зөв талын бугалгадаа хар толботой, тэгсэн хэр нь ар хонго нь бас л хар нохойг зуржээ. Тэр нохой эцэж туйлдсан агаад удтал хүссэн усыг хүний гарт байгаа савнаас ховдоглон долоож байх юм.

	Нөгөө нэг нохой нь урт сэгсгэр үстэй, бас л хар чихтэй бөгөөд цангаж тамир тасарснаас эзнийхээ өвөр дээр толгойгоо тавиад уух юм өгөхийг хүлцэнгүйеэ хүлээж байлаа.

	Түүний дэргэд нэг молтогчин, нэг эр тахиа, зүүн гар талд нь хоёр хурга байна.

	Энэ зураач хамгийн наад талд хүмүүсийн дунд нохой байгаагаар зурснаараа юу харуулах гэсэн юм бол? Хүн төрөлхтөн балар эртний цагаас нохойд хайртай байсан, нохойноос хэзээ ч салаагүй, тэр байтугай зол хувьгүй юм тохиолдож, бүр хүн олон сүйрдгийн даваан дээр тулаад байхдаа ч орхиогүй юм, нохой ч гэсэн үнэнч шударга хэвээр байж, хүнтэй хамт үхэхэд бэлэн байсан юм гэдгийг л хэлэх гэсэн бололтой.

	Зурагт харагдаж буй энэхэн мөчөөс өмнөхөн гэхэд л эдэнд ямар ч горьдлого байгаагүй хэрэг шүү дээ. Тэднийг боолчлолоос авран чөлөөлсөн Моисейд шууд:

	«Аяа, бид бүхэн мисир нутагт мах үйсэн тогоо сахин сууж, талх тариаг цадтал идэж байсан хэр нь үхсэн бол юу болох байв аа! Чи л биднийг энэ элчилгүй цөлд авчирч, энд цуглагсдыг өлбөрүүлэн алах гэсэн биз дээ» гэж хэлж байх шиг ажээ.

	Хүмүүсийг боолчлолын үзэл бодол юутай их эзэмд ээ вэ гэдгийг Моисей мэдээд туйлаас гашуудаж, мах дүүрэн тогоо, элбэг дэлбэг талх тариа нь эрх тааваар байхаас илүү эрхэм болсон юм байна гэж ойлгоод хадан хясааг хага цохиж ус ундраажээ. Ус годгодсон энэхэн үед түүнийг даган явагсад машид баярлан баяссан нь Бассаны зурагт харагддаг.

	Аль эсвэл зураач, нохойг хамгийн гол газар зурж үзүүлснээрээ зол хувьгүй юм тохиолдоход хүмүүс тун хааш хэрэг байдгийг зэмлэн нохой үнэнч шударга, итгэл төгс явдгийг сайшаах гэсэн ч байж болох юм. Энэ бол эрт цагт болсон хэрэг.

	Д. Бассаны энэ зураг зурагдаад гурван зуу гаруй жил болжээ. Манай Бим хар алаг нь бүр тэр цагаас үүсгэлтэй гэж үү? Тийм байж таарахгүй дээ. Гэхдээ хорвоогийн жам сонин шүү дээ.

	Ер нь энэ явдал Бимийг гаж буруу зүстэй гэж зэмлэх зэмлэлийг зайцуулж бараг л чадахгүй биз ээ.

	Авах жишээ хэчнээн эртний байх тутам Бимийг бүрэн төгөлдөр бус, гажиг согогтой гэж зэмлэх зэмлэлийг улам ч бататгах нь лавтай.

	Ингэснээс өөр л арга хайх хэрэгтэй. Ямар нэгэн нохой судлагч, Д. Бассаны зургийг дурдах юм бол адаглаад Бассаны зурагт хар чихтэй нохой байгаа нь энд ямар хамаатай юм бэ? гээд хэлчхэж болох байлгүй.

	Бимд ойролцоо ирэх цагийн баримтыг л хайх ёстой юм санж.

	 

	Анч нохойн хэвшмэл шинжээс бичиж авсан нь: «Сеттер-гордон үүлдэр Шотландад бий болжээ. Энэ үүлдэр XIX зууны хоёрдугаар хагасын эхээр бүрэлдэн бий болжээ. Одоогийн шотланд сеттер нь урьдын хүч чадал, том ясыг хадгалан үлдсэний зэрэгцээ үлэмж хурдан болсон байна. Энэ нь тайван, ноомой зантай, дуулгавартай, уургүй, бүр багаасаа ажилд сурч, намаг бамбалзуур, ой хөвчид явахад ихэд ашиглагдана... Толгойгоо сэрвээнийхээ түвшнээс доош буулгалгүй гоёмсог, тайван дээгүүр хараатай байдаг нь түүний шинж...»

	 

	«Анчны хуанли», «Оросын загас» гэдэг сайхан ном зохиосон Л. П. Сабанеевын «Ноход» гэдэг хоёр боть номоос авсан нь:

	«Хэрэв бид сеттерийи уг язгуур нь анч нохдын хамгийн эртний үүлдэр мөн, энэ нь олон зуун жилийн турш гэрийн боловсрол олж авсан гэдгийг нь анхааран үзвэл сеттер үүлдэр нь бараг л хамгийн соёлч сэхээтэн үүлдрийг төлөөлдөг гэдгийг гайхах юм алга»

	Тийм байдаг байж! Тэгэхлээр Бим маань сэхээтэн үүлдрийн нохой байх нь. Тийм бол ч болоод явчих нь тэр.

	Л. II. Сабанеевын мөн тэр номоос:

	«1847 онд Английн Пэрленд гэдэг хүн Их ноён Михайл Павловичид бэлэг болгон маш ховор үүлдрийн сайхан гэгчийн хоёр сеттерийг авчирчээ. Нохойг худалдаж болохгүй тул 2000 рублийн үнэтэй мориор сольсон байна...»

	Мөн дөө. Бэлэг барина гэж авчраад харин хамжлагын дайтай үнэ олоод явсан байна шүү. Гэхдээ нохойнд ямар буруу байх вэ! Бимд ямар пад байх вэ! Ингэж таарахгүй ээ.

	Тухайн үедээ нэрт байгаль сонирхогч байсан, анчин, нохой судлагч С. В. Пенский гэдэг хүн Л. П. Сабанеевт бичсэн захидлаас:

	«Миний бие Крымийн дайны үед «Кречинскийн хурим» гэдэг зохиол бичсэн Сухово-Кобылиныд их сайхан улбар шар сеттер байхыг үзсэн, бас Рязаньд зураач Петр Соколовынд шар халтар нохдыг үзсэн».

	Уухай, энэ ч харин ойртож ирж байна. Тэр үед бүр шог зохиолч хүн сеттертэй байсан байна шүү. Бас зураачийнд шар халтар нохой байж гэнэ... Бим минь, чиний цус тэднээс гаралтай юм биш биз? Тийм бол уу! Гэтэл яагаад өрөөсөн чих хар байдаг билээ? Мэдэх юм алга.

	 

	Мөн тэр захидлаас:

	«Улбар шар сеттер үүлдрийн нохой Москвагийн ордны эмч Берсд бас байсан. Берс нэг тийм улбар шар гичийг талийгаач эзэн хаан Александр Николаевичийн хар сеттертэй нийлүүлжээ. Тэр гичийнээс ямар гөлөг гарч, хаашаа алга болсныг нь мэдэхгүй байна. Миний мэдэж байгаа нь гэвэл нэг гөлгийг нь гүн Лев Николаевич Толстой хөдөө тосгондоо өсгөсөн юм».

	Байз хө! Энэ юм биш биз? Хэрэв чиний өрөөсөн хөл, өрөөсөн чих хар байдаг нь Лев Николаевич Толстойн нохойноос гаралтай бол чи ч азтай хувьтай нохой гэсэн үг. Тэгвэл бүр сайн үүлдрийн гэрчилгээгүй байсан ч энэ дэлхийн нохдоос хамгийн хувьтай нь болно. Аугаа их зохиолч нохойд дуртай байж шүү дээ.

	 

	Бас л тэр захидлаас:

	«Би эзэн хааны хар нохойг Ильинскийд болсон Хааны урилгаар цуглаж үдийн зоог барьсан Москвагийн ангийн нийгэмлэгийн захиргааны гишүүд цугласан үеэр үзсэн. Энэ нь маш том биетэй, тун сайхан гэрийн нохой байсан. Бас толгой нь сайхан, гоёл зүүлт сайнтай нохой ч сеттер үүлдрийн шинж гэхэд тун бага байсан. Тэр мөртөө хөл нь хэтэрхий урт, нэг хөл нь цав цагаан байлаа. Энэ сеттерийг ямар нэгэн польш ноён талийгаач Эзэн хаанд бэлэглэсэн гэлцэх бөгөөд энэхүү эр нохой тийм ч цэвэр үүлдрийн биш юм гэдэг цуу таржээ».

	 

	Тэгэхээр польш ноён Эзэн хааныг молигодсон болж байна уу? Тэгж болох л юм. Нохойн дунд ч тийм явдал болж болох л юм. Ай энэ эзэн хааны эр хар нохой юу! Бас үүний хажуугаар «ер бусын зөнч, ой ухаан сайнтай» Берсийн шар гичийн цусны тухай яриа байна. Бим минь, чиний нэг хөл эзэн хааны эр хар нохойноос үүсгэлтэй бол чи бүхэлдээ аугаа их зохиолчийн нохойн холын удам угсаа байж болно байх. Ээ дээ, биш л байх аа даа, Бим минь, энэ худал болох байх! Эзэн хааны нохойн тухай ярихаа больё. Тийм байгаагүй гээд дуусгая. Адилтгах юм мундсан биш.

	Бимийг хамгаалах талаар гарч болзошгүй маргааны хувьд өөр юу байх билээ?

	Моисей ч яах вэ, ойлгомжтой шалтгаанаар хасагдана. Сухово-Кобылин цаг үе, өнгө зүсээрээ таарахгүй байна. Лев Николаевич Толстой үлдэж байна. Учир нь: а) цаг хугацааны хувьд бусдаас ойр, б) түүний нохойн эцэг нь хар, эх нь улбар шар байжээ. Бүгд л тохирч байна. Гэтэл тэр хар эцэг нь нөгөөх эзэн хааны эр хар нохой шүү дээ. Тэгвэл бас л бишдэх нь тэр.

	Хэчнээн ч булзаарууллаа гэсэн Бимийн өвөг дээдсийн удмыг эрэх тухайд дуугүй байсан нь дээр байна. Нохой судлагч нар Бимийн эцэг эхийг зөвхөн язгуур угсаа нь ямар байна гэж л тодорхойлох байх. Тэгээд удам сударт нь цагаан зүс алга гэвэл дуусах нь тэр. Тэдэнд Толстой ямар пад байх вэ. Тэдэнд буруу юм алга. Үнэндээ хүн болгон л өөрийнхөө нохойн гарлыг их зохиолчийн нохойтой холбож болох юм шүү дээ. Ер нь ч Л. Н. Толстой маань эртний хүн биш юм чинь. Ер манайд хэчнээн Толстой байгаа юм бол! Даанч олон болжээ, бүр дургүй хүрэм олширчээ.

	Хэчнээн гомдолтой ч гэсэн, миний бодол санаа Бим маань сайн үүлдрийн ноход дундаас шоовдорлогдоно гэж эвлэрэхэд бэлэн болсон байна. Муу л байна даа. Бим бол сэхээтэн үүлдрийн нохой гэдэг ганц зүйл л үлдэж байна. Гэвч энэ маань баталгаа болохгүй шүү дээ. Юуны төлөө хэвшмэл шинж байдаг билээ.

	 

	— Муу байна даа, Бим минь, муу байна гэж эзэн санаа алдан хэлээд үзгээ тавьж, зузаан дэвтрээ ширээнийхээ шургуулгад хийлээ.

	Бим нэрээ сонсоод хэвтрээсээ босож суугаад хар чихтэй тал руугаа толгойгоо гилжийлгэн зөвхөн шаргал шар чихээрээ сонсдог байдалтай байна. Ингэж байх нь тун сайхан ажээ. Тэр нь: «Чи бол миний сайн нөхөр. Би сонсож байна. Чи юу хүс ээ вэ?» гэж бүхий л байдлаараа хэлж байв.

	Эзэн нь Бимийнхээ ингэж асуусан байдалд даруй сэргэн баясаж:

	— Сайн байна, Бим минь! Чи бидэн хоёр сайн удам угсаагүй ч гэсэн хамт амьдарна. Чи бол сайн нохой. Сайн нохойд хүн бүхэн дуртай гэж хэлээд Бимийг өвөр дээрээ авч үсийг нь илбээд

	— Зүгээр. Ямар ч байсан зүгээр, хэнзхэн минь гэж эрхлүүлэв.

	Бимд их л өег тавлаг байв. Бим тэр даруй «Сайн» гэдэг үгийг эрхлүүлсэн, баярласан, найрсаг занг илтгэсэн үг юм байна гэж баттай ойлгож авлаа.

	Тэгээд л Бим унтав. Ер нь миний эзэн хэн байх нь надад ямар хамаатай юм бэ? Сайн элэгсэг хүн л байвал болоо шүү дээ гэж боджээ.

	— Ай хөөрхий, хар чихэн, эзэн хааны хөлт гэж эзэн нь аяархан хэлээд Бимийгээ хэвтэрт нь аваачив.

	Эзэн нь цонхны наана очоод түнэр харанхуйг ширтэн удтал зогсов. Тэгснээ эмэгтэйн зураг өөд хараад:

	— Надад жаахан гайгүй болж байгааг харав уу. Би одоо ганцаардахаа болилоо. Ингээд ганцаараа биш боллоо гэж давтан хэлэхдээ ганцаар байсаар «тэр эмэгтэйд» юм уу өөрөө өөртөө хэлж сураад, одоо Бимд юм хэлдэг болсноо анзаарч мэдсэнгүй.

	Гэтэл Бим унтчихсан байлаа.

	Тэр хоёр ийнхүү нэгэн өрөөнд амьдран суужээ. Бим улам бүр хүдэр биетэй болон өсөв. Тун удалгүй, манай эзнийг «Иван Иваныч» гэдэг юм байна гэж мэдэв. Ухаантай, юм боддог гөлөг боллоо. Бас юманд хүрч болохгүй, зөвхөн эд юмс, хүн амьтныг хараад л байх хэрэгтэй юм байна гэдгийг аажим аажмаар ойлгов. Тэгэхдээ эзэн зөвшөөрөх юм уу тушаагаагүй байсан цагт бүх юм болохгүй гэж ойлгожээ. Чингэж «болохгүй» гэдэг үг Бимийн амьдралын гол хууль боллоо. Иван Иванычийн нүдний харц, дууны өнгө, зангаа дохио, товч тодорхой тушаал, энхрийлэх үг нь нохойн амьдралын мөрдөх зүйл болов. Түүгээр ч үл барам ямар нэгэн ажиллагааг бие даан хийх нь эзний хүсэлтэй хэрхэвч харшилж үл болох байлаа. Тэгэхдээ Бим яваандаа найзынхаа зарим бодож байгаа зүйлийг тааварлаж чаддаг боллоо. Жишээлэх юм бол, эзэн нь цонхныхоо наана зогсоод бодлогошрон алсыг ширтээд л байвал Бим хажууд нь очиж суугаад бас л юм бодож, алсыг ширтэлцэнэ. Нохой юу бодож байгааг хүн мэдэхгүй байхад нохой бүхий л байдлаараа: «Одоохон миний сайн нөхөр ширээндээ очиж сууна, бүр заавал сууна. Хоёр булангийн хооронд жаахан яваад сууж, цагаан хуудсан дээгүүр гонзгой нарийн юмыг явуулна. Тэр нь ялимгүй чахрах чимээ гаргана. Тэгж их удах учир би ч хажууд нь зэрэгцээд суугаад байя» гэж хэлэх мэт ажээ. Гөлөг хошуугаа зөөлхөн дулаан алганд хүргэхэд эзэн:

	— За яах вэ, Бимхэн минь, ажилдаа орно доо гэж дуугараад аргагүй л сууна.

	Тэгэхэд Бим хөлийнх нь доор цагариглан хэвтэх юм уу «Байрандаа оч» гэж хэлүүлсэн бол буланд байдаг хэвтэртээ очоод хүлээж гарна. Эзнийхээ харц, үг хэлэх, зангахыг хүлээнэ. Хэдий тийм боловч хэсэг байзнаад хэвтрээсээ босож, бөөрөнхий ясаа мэрж болох ажээ. Тэр ясыг бяц хазаж ер болохгүй ч шүд хурцлахад хэрэг болдог, хүн үймүүлэхгүй л байхдаа гол нь байлаа.

	Харин Иван Иваныч алгаараа нүүрээ таглаад ширээ тохойлдож суух үед Бим хүрч ирээд хоёр өөр чихтэй толгойгоо өвдөг дээр нь тавина. Тэгээд хойд хоёр хөл дээрээ босно. Одоо намайг илж эрхлүүлнэ гэж мэднэ. Найз маань нэг л биш байна гэж мэднэ. Иван Иваныч баярлаж:

	— Баярлалаа, хонгор минь, баярлалаа, Бимхэн гэж дуугараад цагаан цаасан дээгүүр нөгөө гонзгой нарийхан юмаа шаржигнуулан хөдөлгөж эхэлнэ.

	Гэртээ ийм л суудаг байлаа.

	Гэвч хоёул бүхнийг умартдаг хөдөө газар шал өмнөө байжээ. Тэнд очвол гүйж харайж, дэвхцэж цовхчиж, эрвээхэй эргүүлж, зүлгэн дунд хөрвөөх зэрэг нь зөв болох байв. Тэгэхдээ л энд ч гэсэн найман сартай болсноосоо хойш бүхнийг эзний командаар хийх болжээ. «Яв яв» гэвэл тоглож болно. «Буцаад!» гэвэл маш ойлгомжтой зүйл. «Хэвт!» гэвэл бүр ч тодорхой. «Дэгд» гэвэл дэвхэрч болно. «Эр!» гэвэл зүсэм бяслаг эрнэ. «Зэрэгц!» гэвэл хажууд нь ирнэ, тэгэхдээ заавал зүүн гар талд нь ирнэ. «Наашаа!» гэвэл эзэн рүүгээ бушуухан хүрч ирнэ. Ёотонгийн хэлтэрхий өгнө гэсэн үг. Ер нь Бим ойндоо хүрэхээсээ өмнө бусад олон үг мэддэг болжээ. Ийнхүү хоёр найз бие биеэ улам улам ойлгож, хүн нохой хоёр яг адилхан хайрлалцан суух болжээ.

	Гэтэл нэгэн удаа Бимийн амьдрал өөрчлөгдөж, хэдхэн хоногийн дотор ухаан суух хэрэг тохиолдсон байна. Энэ нь Бим эзнийхээ маш том, гайхалтай хачин дутагдлыг олж илрүүлсний учир энэ явдал тохиолджээ.

	Юу болов гэвэл, Бим хаясан бяслаг олох гэж зүлгэн дундуур хичээнгүйлэн нягталж явтал өвс ногоо, цэцэг, газар шороо, ус голын элдэв үнэр дотор ер бусын хачин сэтгэл хөдлөм үнэр агаарын урсгалаар орж иржээ. Тэр нь ямар нэгэн шувууны үнэр, тэгэхдээ Бимийн мэддэг эсэн бусын болжмор, хөгжөөнтэй хөх дэглий, хөр цэгцгий юм уу хөөж гүйцэх гэж оролдохын хэрэггүй (хөөгөөд үзсэн байж) жижиг сажиг юмтай огт адилгүй байжээ. Нэг л үл мэдэгдэх хачин үнэр гарч, зүрх сэтгэлийг догдлуулжээ. Бим саатан зогсож Иван Иваныч өөд харав. Гэтэл эзэн нь юу ч мэдэлгүй цаашаа эргэсэнд Бим яагаад найз маань мэдэрч мэдэхгүй байна вэ хэмээн гайхав. Юмны үнэр мэдэхгүй байх нь ээ! Тиймээс Бим өөрөө шийдэж, Иван Иваныч өөд харахаа болиод үл мэдэгдэх амьтны зүг сунан гэтэж эхлэв. Алхаагаа улам удаашруулж, савраа тавих болгондоо чимээ гаргачих вий, өвсөнд тээглэчих вий гэж хэрсүүрхэнэ. Тэгсээр нөгөө үнэр цаашаа явахын аргагүй хүчтэй болж эхэллээ. Бим буруу урд хөлөө өргөн мэл гайхаж, цэл хөхрөн зогсчхов. Үүнийг харвал уран цоолборч бүтээсэн нохойн хөшөө шиг байв. Ингэж анхны удаа анчны шунал нь бадран бүхнийг бүрмөсөн умартаж орхижээ.

	Тэгтэл эзэн нь аяархан хүрч ирээд, ялимгүй салгалан чичирхийлэх Бимийг илж эрхлүүлэн:

	— Сайн байна, сайн байна, хэнзхэн минь. Урагшаа... Урагшаа... гээд хүзүүвчнээс нь барив.

	Гэтэл Бим хөдөлсөнгүй, хөдлөх тэнхээ байсангүй.

	— Урагшаа... Урагшаа... гээд Иван Иваныч урагш нь чангаалаа.

	Бим хөдлөв! Тун сэмхэн хөдөллөө. Нөгөө үл мэдэгдэх юм бүр хажууханд хоцрохоор завдах шиг санагдав. Гэтэл гэнэт:

	— Урагшаа!!! гэж эрс тэс тушаах дуулдав.

	Бим ухасхийлээ. Бөднө дэрхийн нисэв. Бим араас нь ухасхийн, шуналтайяа тэнхээ мэдэн хөөв.

	— Буцаад! гэж эзэн хашхирлаа.

	Гэвч Бим юу ч дуулсангүй, чихгүй толгойтой юм шиг болжээ.

	— Буцаад! Буцаад! гэж эзэн хэлэхдээ завсарт нь исгэрэв.

	Бим бөднийг хараанаасаа алдталаа хөөгөөд, хөгжил баясгалантай эргэж ирэв. Гэтэл юу болох нь энэ вэ гэмээр юм болов. Эзэн нь баргар царайлчихсан, эрхлүүлэхгүй муухай харж байв. Найз нь юу ч мэдэрч мэдэхгүй байгаа нь тодоос тод боллоо. Хөөрхий найз... Бим гарыг нь болгоомжтойхон долоож, түүгээрээ хамгийн ойрын амьтан нь гайхамшигтай ухаан дутууг мэдэгдэж хайрлаж өрөвдсөнөө илэрхийлэв.

	Эзэн нь:

	— Тэнэгхэн минь, чи буруу юм хийлээ гэснээ баясгалантай болж, — За алив, жинхэнэ ёсоор нь эхэлье. Чи эр! гээд хүзүүвчийг нь тайлж, өөр нэг (эвгүй) хүзүүвч хийгээд урт оосор залгав.

	Одоо Бим бөднийн үнэрийг унхиадахаас цаашгүй боллоо. Харин Иван Иваныч түүнийг шувуу явсан зүг рүү явууллаа. Найз нь түүний шившигтэйгээр хий дэмий  хөөж далд оруулсан бөднө багцаагаар хаана буусныг харсныг мэдээд хачин гайхлаа (үнэрээр нь мэдээгүй ч харахыг харжээ).

	Тэгтэл ч өнөөх үнэр үнэртээд орхилоо! Бим урт оосрыг эс анзааран зүтгэсээр байгаад оосортоо татагдсаар хойд хоёр хөл дээрээ дахин зогслоо! Шингэх нарны шижир туяан тушаа наана байгаа тэр ер бусын үзэсгэлэнтэй нь тийм олон хүн ухаан хүрэмгүй ажээ. Иван Иваныч сэтгэл догдолсондоо салганасхийн байж оосрын үзүүрээс барьж, гартаа бөх гэгчээр ороогоод:

	— Урагшаа... Урагшаа гэж аяархан хэлэв.

	Бим оосроо сунган урагш зүтгэснээ, дахин зогсвол:

	— Урагшаа!!! гэж эзэн захирав.

	Бим түрүүчийнхээ адилаар урагш ухасхийлээ. Нөгөө бөднө далавчаа чад пад хийлгэн дэрхийтэл нислээ. Бим бас л утга учиргүйгээр шувууны хойноос ухасхийсэн боловч оосортоо татагдан гэдрэг суун тусав.

	— Буцаад!!! Болохгүй!!! гэж эзэн хашхирав.

	Яалаа гэж ингэснийг Бим ойлгосонгүй тул бөднийн хойноос уяагаа сунатал дахин зүтгэлэв.

	— Хэвтээд гэж эзэн хэлэв.

	Бим хэвтлээ.

	Өөр нэг бөднө дайралдахад саяын байдал дахин давтагдав. Гэхдээ Бим түрүүчийнх шигээ бус, оосорт угзрагдахыгаа мэджээ. Тэгээд эзний хэлсэн ёсоор хэвтэж, сэтгэл хөөрч, шунал бадарсандаа чичиргэнэн, бас түүний зэрэгцээ гуниглаж ганьхарчээ. Ийм байдал түүний бүх бие, хамрынх нь үзүүрээс сүүл хүртэл нь ил байв. Их өвдсөн хэрэг шүү дээ! Муухай ширүүн барзгар уяанаас төдийгүй, хүзүүвчний дотор талын өргөс хатгахаас эвгүйцжээ.

	— Бимхэн минь, ингэдэг л юм даа! Ингэхээс өөр арга байдаггүй юм гэж Иван Иваныч Бимийг илбэн эрхлүүллээ.

	Тэр өдрөөс хойш ёстой анч нохой болжээ. Тэр гэснээс нааш зөвхөн би, зөвхөн би л ганцаараа хаана шувуу байгааг мэддэг юм байна, эзэн минь энэ талаар арчаагүй юм байна, хамар нь зүгээр л үзэмжийн төдий юм байна гэж ойлгожээ. Ёстой албан ажил эхэлж, түүний уг үндэс нь: болохгүй, буцаад, сайн байна гэдэг дөрвөн үг л болов.

	Дараа нь буу бий болох нь тэр! Буу дуугараад л бөднө шувуу буцлам халуун усанд цохиулсан мэт унаж ирлээ.

	Бөднийг хөөх хэрэг ерөөс алга, зөвхөн түүнийг олж нисгэх, тэгээд өөрөө хэвтэх учиртай юм байна, бусдыг нь эзэн хийх юм байна гэж мэдэв. Эзэн нь үнэрлэх юмгүй, нохой нь буудах буугүй тул тэнцүү санагдлаа.

	Чингэж тэр хоёр нэг нэгнийгээ ойлгож, нэгнийхээ хийж чадахгүй юмыг нөгөө нь шаарддаггүй халуун дотно нөхөрлөл, үнэнч холбоо үүсэн тогтлоо. Үүнд л найрамдал нөхөрлөл нь суурилжээ.

	Бим хоёр настайдаа маш сайн үнэнч шударга анч нохой болж, ан гөрөө, гэр оронтой холбоотой бараг зуугаад үг мэддэг, Иван Иванычийг «Өг» гэхэд өгдөг, «Улавч аваад ир» гэхэд аваад ирдэг, «Сандал дээр!», гэхэд сандал дээр гардаг болжээ. Ядах ч юу байх вэ дээ! Эзнийхээ харцыг ойлгодог, эзэн нь өөр хүн рүү сайхан ширтвэл Бим тэр хүнийг танилд тооцдог, эвгүй ширтвэл бүр архирч дургүйцдэг. Тэр ч байтугай өөр хүн худлаа эрхлүүлэхийг (тэгэхдээ энхрий дүр үзүүлэх) хүртэл андахаа байжээ. Гэвч Бим хэзээ ч, хэнийг ч зуусангүй. Бүр сүүлэн дээр нь гишгэсэн ч зүгээр байна. Шөнө тэдний түүдэг рүү өөр хүн ирж явааг хуцаж мэдээлэхээс бус хэрхэвч дайрдаггүй байв. Ийм л боловсон нохой болж дээ.

	Боловсон нь хэтрээд бүр үүд онгойлгуулах гэж үүдийг мааждаг аргыг өөрөө, өөрийнхөө ухаанаар сурч авчээ. Иван Иваныч өвдөж хэвтээд цуг зугаацах аргагүй болохоороо ганцаарыг нь гаргадаг байжээ. Бим жаал зугаацан давхиж, зүй ёсны дагуу биеэ хөнгөлж шингэлж аваад, гэр өөдөө яарна. Хойд хоёр хөл дээрээ цоройж хаалгаа маажлан, гуйх байдалтай гангинамагц нь хаалга тавьж өгнө. Эзэн нь үүдний өрөөгөөр хөлөө чирсээр ирж, угтан аваад эрхлүүлснээ эргэж орондоо орно. Настай хүн бие нь муудах үед ингэдэг байжээ. (Тэр нь байсхийгээд л бие нь мууддаг болсныг Бим аргагүй л мэддэг болжээ.)

	Бим хаалга маажвал заавал онгойлгож өгдөг юм байна, хэн боловч орж байхын тулд хаалга байдаг юм байна, гуйвал оруулдаг юм байна гэж баттай мэджээ.

	Энэ нь нохойн ухаанаар бол хатуу итгэл болон тогтжээ.

	Харин хожим нь ингэж гэнэхэн итгэснээс олон гай зовлон, сэтгэл гонсойх явдал бий болох, хэчнээн маажиж малтсан ч онгойдоггүй хаалга бас байдаг юм гэдгийг мэдсэнгүй, мэдэж ч чадахгүй байжээ.

	Цаашид хэрхэх нь тодорхойгүй ч одоохондоо тодорхой болсон юм гэвэл ийм мундаг үнэрч хэр нь эргэлзээ сэжигтэй амьтан хэвээр хоцорчээ. Сайн үүлдрийн гэрчилгээг түүнд олгосонгүй. Иван Иваныч түүнийг хоёр удаа үзэсгэлэнд аваачсан боловч ямар ч үнэлгээгүйгээр буцаан авчирчээ. Ингээд л шоовдор амьтан болох нь тэр.

	Тэглээ яалаа ч Бим бол угсаа дамжсан болхи тэнэг бус, ёстой сайхан нохой байлаа. Тэр найман сартайгаасаа шувууны анд мэргэжжээ. Ямар лут байсан гэж санана! Түүний өмнө сайхан ирээдүй нээгдэж байна гэж итгэцгээе.

	
Хоёрдугаар бүлэг

	ХАВРЫН ОРОЙ

	Бимийг эхээс төрсөөр гурав дахь жилд буюу хоёр дахь хавар Иван Иваныч түүнийг ой хөвчтэй танилцуулжээ. Энэ нь нохойд ч тэр, эзэнд ч тэр, онц сонин явдал байв.

	Зүлэг ногоотой, тал газар бол бүх юм тодорхой, уудам цэлгэр, өвс ногоо, тариа будаа, эзэн хүн сэлт цөм нүдэн дээр, хаашаа ч гүйсэн дураараа, эрэх, олох, босож зогсох, эзэн захирахыг хүлээх, мөн ч сайхан байжээ. Гэтэл ой дотор бүр шал өөр ажээ.

	Хавар эртийн цаг байлаа.

	Тэднийг анх удаа ирэхэд нар шингэсний дараах улбар туяа тусаж үдшийн бүрэнхий нэгэнт бий болж, навч хараахан ургаж эхлээгүй цаг байв. Доор байгаа бүх юм бараантаад, модны гол, ноднингийн харлаж хүрэнтсэн боловч хагдарч хуучирсан өвс, тэр ч байтугай намар улайран хүрэнтэж байдаг нохойн хошууны үр хүртэл одоо цөм өвлийг өнгөрөөгөөд кофе цайны үртэй адил болжээ.

	Модны гишүү мөчир сэвшээ салхинд аяархан сэрчигнэж, хувхай цөөхөн агаад үзүүрээрээ юм уу гишүүнийхээ дунд хэрээр бие биеэ шүргээд авч: чи минь мэнд үү? гэсэн байдалтай харагдана. Модны торгон үзүүр ялимгүй ганхалзан байх нь модод амьтай, навчгүй хэр нь голтой байгааг гэрчилнэ. Бүх юм нэг л соньхон сэрчигнээд, сайхан үнэр анхилаад, мод ч тэр, хөл доор гишгэгдэх зөөлхөн навчис ч тэр, хөвчийн газар шорооны хаврын үнэртэй. Иван Иванычийн алхах гишгэх нь болгоомжтой чимээгүй ажээ. Түүний шаахай бас л шаржигнаад, мөр нь тал газрынхаас илүү содон үнэртэнэ. Мод болгоны цаанах зүйл нэг л үл мэдэгдэм битүүлэг нууц мэт учир Бим, Иван Иванычаас хорин алхмаас цааш үл холдоно. Жаахан жишүү урагшаа гүйгээд, хажуу тийшээ явж үзсэнээ эргэн ирж, эзнийхээ нүүр өөд ширтэн: «Би юунд ийм газар ирэв ээ?» гэж асууна.

	— Ямар учиртайг мэдэхгүй байна уу? Бимхэн минь ойлгоно оо. Жаахан хүлээ гэж Иван Иваныч санааг нь тааж хариулна.

	Тийнхүү бие биеэ харгалзан яваад л байлаа.

	Тэгтэл тэр хоёр дөрвөн замын бэлчиртэй өргөн талбайд гарч алхаа татав. Иван Иваныч самрын модны цаана орж шингэх нарны туяаны эсрэг харан зогсоод өөдөө өлийн ширтэв. Бим бас л тэр өөд ширтэж, тэнд байгаа юуг нь харах учиртай юм бол хэмээн байдгаараа чармайв.

	Дээр саруулхан бол доор улам улмаар харанхуй болов. Модон дотор нэг амьтан чимээ гаргаад таг чиг болов. Тэгснээ дахин чимээ гаргаад, дахиад таг чиг боллоо. Бим, Иван Иванычийн хөлд наалдаад: «Юу вэ? Хэн бэ? Явж үзэх үү?» гэж асуусан байдал гаргав.

	— Туулай. Зүгээр дээ. Бим минь. Зүгээр. Туулай байна. Гүйж л байг гэж эзэн нь дуулдах, төдий хэлэв.

	«Зүгээр» гэснээс хойш бүх юм зүгээр байлгүй. «Туулай» гэдэг ч бас л танил амьтан. Бим энэ амьтны мөрийг нэг бус удаа дагахаар завдахад нь энэ үгийг хэлдэг байжээ. Нэгэн удаа бүр туулайг биеэр нь харж, хөөхийг оролдоод хатуу сануулга авч буруудсан билээ. Болохгүй гэнэ!

	Одоо тэр туулай ойрхон чимээ гаргажээ. Цаашаа юу болдог бол?

	Тэгтэл гэнэт дээр нь ямар нэгэн үл үзэгдэх, үл мэдэгдэх амьтан: «Хор-хор!.. Хор-хор!...» гэж дуугарав. Бим үүнийг түрүүлэн сонсоод давхийн цочив. Эзэн ч бас цочжээ. Хоёулаа дээшээ ширтэцгээв. Хөхрөн ягаарах гэрэл тушаа зам даган нисэх шувуу гэнэт үзэгдлээ. Тэр шувуу шууд тэднийг чиглэн, хааяа хааяа гаагалан нисэх нь шувуу бус, бяцхан араатан амьтан гаагалан нисэх мэт байлаа. Гэлээ ч гэсэн яах аргагүй шувуу мөн ажээ. Бие нь том, далавч нь огт чимээгүй (бөднө гэхэд биш, ятуу, нугас гэхэд биш) ажээ. Нэг үгээр хэлбэл үл мэдэгдэх амьтан дээр нь нисэж явжээ.

	Иван Иваныч буугаа сунгалаа. Бим команд сонссон лугаа адил даруйхан хэвтээд шувуунаас хараагаа эс салгав... Ой дотор буун дуу гарах нь тун ч хүчтэй чанга байсан нь Бимийн хувьд ер сонсоогүй хэрэг байв. Цуурай нь ой даяар тархаж, холын холд замхрав.

	Шувуу бутан дунд унасан ч найз хоёр дав даруй эрж оллоо. Иван Иваныч шувууг Бимийн өмнө тавиад:

	— Хэнзхэн минь танилц. Хомноот гэдэг юм гэж хэлснээ дахин, — Хомноот гэж давтав.

	Бим үнэрлэж, савраараа урт хошууг нь хөдөлгөөд сууж, урд хоёр хөлөөрөө гайхах байдалтай нааш цааш нь түлхлэн өнхрүүлэв. Тэгэхдээ, мэдээжийн хэрэг тэрүүхэндээ: «Ийм хошууг үзээгүй шүү. Мөн ч лут хошуу байна даа!» гэж хэлсэн биз ээ.

	Тэгэхэд ой хөвч үл мэдэг шуугин, чимээ нь улам бүр намдаж байв. Тэгсээр ямар нэг үл мэдэгдэх том амьтан хүчирхэг жигүүрээр модон дээгүүр даллан, чимээ гаргахаа боль гэсэн юм шиг гэв гэнэт таг чиг болчихлоо. Модны салаа мөчир хөдлөхөө больж, модод унтсан юм шиг болж, бүдэг харанхуйн дунд хааяа нэг чичирсхийнэ. 

	Дахиад гурван хомноот нисэн өнгөрсөн боловч Иван Иваныч буудсангүй. Тэд хэдийгээр эдгээр шувууг харанхуйд хараагүй, зөвхөн дууг нь сонссон ч найз маань яагаад буудсангүй вэ, бүр сайн харагдаж байгааг нь ч буудсангүй гэж гайхжээ. Бим үүнээс сэтгэл догдлов. Тэгэхэд Иван Иваныч ердөө л дээшээ харах юм уу, эсвэл чимээ чагнажээ. Хоёул юм дуугарсангүй.

	Хүн байтугай нохой нэг авиа гаргаж болохгүй цаг гэж байдаг байх нь!

	Иван Иваныч сүүлд, явдаг дээрээ:

	— Сайхан байна, Бим! Амьдрал шинээр эхэлж байна. Хавар боллоо гэж дуугарав.

	Найзад минь одоо аятайхан байгаа юм байна гэж дууны нь өнгөөр Бим мэдэв. Тэгснээс хошуугаа өвдөгт нь хүргэж, яриа юу байх вэ, сайхан байна! гэсэн байртай сүүлээ шарвагануулав.

	...Тэр хоёр, хоёр дахь удаагаа өглөө оройхон ийшээ ирэхдээ буугүй иржээ.

	Хусны анхилам үнэрт бондойсон нахиа,  үндэсний хүчтэй үнэр, цухуйж буй нялх ногооны сэнгэнэх үнэр тэргүүтэн нь цөм гайхалтай шинэ сэргэг, бахдам шагшим байжээ.

	Наран ойг нэвтлэн гийгүүлж, гагцхүү шигүү нарсыг нэвтлээгүй боловч энд тэнд нь алтан туяа цоохорлон тусжээ. Чив чимээгүй байлаа. Хамгийн гол нь нам гүм ажээ. Ой хөвчид хаврын намуухан өглөө юутай сайхан бэ!

	Энэ удаад Бим зориг оржээ. Бүх юм сайн харагдана. (Тэр нэгэн үдшийн бүрэнхий шиг биш байлаа) Бим эзнээ хараанаасаа алдалгүй ой дотуур дураараа тэнэв. Бүх юм агуу сайхан аж.

	Тэгсээр яваад хомноотын үнэрийг олж авав. Сайн унхиадлаа. Сонгодог сайхнаар зогслоо. Иван Иваныч «Урагш» нь явуулсан боловч буудах зэвсэггүй байв. Бас шувуу нисэх үеийнх шиг хэвтэхийг тушаав. Эзэн нь харж байгаа эсэх нь ёстой бүү мэд. Бим, харж байгаа юм байна гэж итгэтлээ хажуугаасаа хяламхийн харсаар байжээ.

	Хоёр дахь хомноотын хувьд бас л тийм явдал тохиолдов. Одоо Бим гомдсонтой төстэй байдлыг үзүүлэв. Сэргэмжлэн ширтэж, холхноор гүйгээд, тэр ч байтугай захирагдахгүй санаатай оролдож, нэг үгээр хэлбэл дургүйцэх санаа бүрдээд гадагш илрэн гарах аргаа хайжээ. Чухамхүү энэ учраас Бим ердийн нохой мэтээр дэрхийн ниссэн гурав дахь хомноотын хойноос хөөжээ. Гэвч хомноотыг хол хөөх арга байх биш дээ. Модны мөчир дээгүүр үзэгдэх төдий болоод л алга болжээ. Бим сэтгэл дундуур буцаж, түүгээр үл барам буруутан болжээ. Тэгээд холхон хэвтэж, доороос санаа алдав. (Ер нь нохой ингэхдээ айхавтар чадмаг ажээ)

	Хэрэв дахин, гомдох юм гараагүй бол энэ бүхнийг тэсээд өнгөрч болох л байлаа. Бим энэ удаа эзнийхээ шинэ дутагдал, — буруу үнэртдэгийг нээн олов. Тэртэй тэргүй үнэрт муу мөртөө бас... гэж бодов.

	Уг хэрэг ингэж үүсэв.

	Иван Иваныч зогсоод тал тал тийшээ харж, харсан зүг бүрээ унхиадав. Тэгснээ нэгэн мод руу очоод явган сууж жижигхэн хөөрхөн цэцгийг ганц хуруугаараа өхөөрдөн аяархан илэв. (Тэр нь Иван Иванычийн хувьд бараг үнэргүй бол Бимд байж суухын аргагүй муухай өмхий үнэртэй байжээ) Тэр энэ цэцгийн юуг нь шохоорхоо вэ? Гэтэл инээмсэглэн суусаар байв. Бим, мэдээжийн хэрэг, бас л аятайхан байгаа дүр үзүүлсэн боловч тэр нь гагцхүү эзнээ хүндэтгэснээс болсон бөгөөд үнэн хэрэгтээ бага бус гайхжээ.

	— Бим ээ, чи үз л дээ! гэж дуун алдаад Иван Иваныч нохойн хошууг цэцэгт хүргэв.

	Бим үүнийг нэгэнт тэвчиж чадсангүй тул буруулан холдов. Тэгээд даруй цаашилж, ойн цоорхойд хэвтээд: «Чи л наад цэцгээ үнэртээд бай!» гэж байгаагаа бүхий л байдлаараа илтгэн үзүүлэв. Ингэж санал зөрсөн нь учраа олохыг яаралтай шаардсан ч эзэн Бимийн нүдэн дээр их л золтой хувьтайгаар инээжээ. Энэ нь Бимд гомдолтой санагдав. «Инээж байдаг нь мөн таарав аа!» гэж бодов.

	Тэгтэл эзэн дахиад л нөгөө цэцэгт хандаж:

	— Цагийн түрүүч сайн байна уу! гэв.

	Бим «Сайн байна уу» гэдэг үгийг надад хэлсэнгүй гэдгийг яг таг ойлгов.

	Нохойд атаархал гэж байдаг бол тийм бодол Бимийн сэтгэлд төрөв. Тэр хоёр гэртээ харьсан хойноо эв зүйгээ ололцсон мэт боловч Бимийн хувьд энэ өдөр амжилт муутай өнгөрчээ. Шувуу харагдсан ч буудсангүй, түүний хойноос гүйгээд буруудсан, бас нэг муу цэцэг дайралдсан байна.

	Тийм ээ, нохой гэгч амьтан «Болохгүй», «Буцаад», «Сайн» гэдэг гурван гол үгийн хүчинд явдаг учраас нохойд нохойн амьдрал байдаг ажээ.

	Энэ өдрийг хэзээ нэгэн цагт эргэн санавал агуу их баяр баясал болох ёстойг Бим ч, Иван Иваныч ч, ер аль алин нь мэдсэнгүй ээ.

	 

	ЭЗНИЙ ТЭМДЭГЛЭЛ

	Өвлийн хүндэд дарагдан эцсэн ойд, нойрноосоо сэрсэн нахиа хараахан гөлөглөөгүй байхад, өвөл огтлуулсан модны хөөрхий хожуулаас шинэ нахиа ургаагүй боловч чийг дааж эхэлж байхад, хатаж үхширсэн хүрэн навчис нэвсийгээд хэвтэж байхад, нүцгэн мөчир сэрчигнэх болоогүй, зөвхөн бие биедээ аяархан хүрээд авч байхын цагт гэв гэнэт яргуй цэцгийн үнэр анхилжээ! Мэдэгдэхийн төдий боловч энэ нь сэргэж буй амьд юмсын үнэр ажээ. Тийм учраас бараг мэдэгдэхгүй хэр нь сэтгэл зүрхийг догдлуулдаг ажээ. Эргэн тойрноо харахад хажууханд минь байж байлаа. Цэлмэг тэнгэрийн өчүүхэн хэсэг нь болсон энэ бяцхан цэцэг жаргал баясал авчрах ёстой амьтандаа анх дохиолон мэдэгддэг энгийн бөгөөд нүдэнд дулаахан билээ. Харин одоо энэ нь жаргалтай ч бай, жаргалгүй ч бай, хэнийг ч ялгалгүй амьд амьдралын гоёл чимэг болж байна.

	Хүмүүс бидний дунд ч гэсэн сайхан сэтгэлтэй даруухан хүмүүс ч байдаг, асар уудам сэтгэлтэй «үл мэдэгдэм өчүүхэн» хүмүүс ч байдаг. Чухам ийм хүмүүс л хүн төрөлхтөнд байдаг хамаг сайн сайхан: цагаан санаа, даруу төлөв, итгэл найдварыг өөртөө шингээгээд амьдралыг гоёж чимэглэж байдаг ажээ. Ийм дээрээс ч яргуй цэцэг хөх тэнгэрийн өчүүхэн дусал шиг санагддаг...

	Бим бид хоёр хэд хоногийн дараа (өчигдөр) тэр газраа очлоо. Тэнгэрээс мянга мянган цэнхэр дусал ой хөвчид бууж иржээ. Нөгөө хамгийн түрүүчийн хамгийн эрэлхэг цэцэг маань хаахна байна вэ? гэж эрж хайлаа. Тэр л мөн шиг байлаа. Мөн үү, биш үү? Бүү мэд. Тийм цэцэг маш олон болсон тул нөгөө цэцгээ таних аргагүй болжээ. Түүний хойноос дагалдан ургасан олон цэцэгтэй хутгалдаад олдохоо байжээ. Тэр цэцэг маш жижигхэн боловч маш баатарлаг, маш ноомойхон боловч маш хэрсүүг үзвэл чухамхүү үүнээс л өвлийн сүүлч айж, ойн цоорхойд сүүлчийн хярууныхаа цагаан дарцгийг бууж өгсний тэмдэг болгон дэлгэжээ.

	Амьдрал урагшилсаар байна.

	...Гэтэл Бимд үүнээс ойлгохгүй юм байхгүй. Анх удаагаа атаархаж, бүр гомдож ч үзлээ. Харин олон цэцэг бий болсон хойно тэдгээрийг анхаарч тоохоо больжээ. Ав шувуунд сургах үед биеэ тийм ч сайн авч явсангүй. Буугүй яваад барьц алдлаа. Энэ бид хоёр хөгжлийн өөр өөр шатанд туйлын ойрхон ажээ. Нэгэнд байхгүй юмыг нөгөөд нь заяадаг хатуу хууль байгальд байдаг ажээ.

	Хамгийн энгийнээс эхлээд хамгийн төгс боловсронгуй байсан ч энэ хууль адилхан үйлчилдэг юм.

	Бим байгаагүй сэн бол би ийм эвгүй ганцаардлыг давж чадах байсан болов уу?

	Энэ нохой надад ямар их хэрэгтэй байв аа! Энэ нохой бас л яргуйд дурлалаа. Өнгөрсөн юм зүүд шиг болжээ.

	Гэтэл одоогийн юмс зүүд юм биш биз? Газрыг цэнхрээр бүрхсэн өчигдрийн хаврын ой зүүд юм биш биз? За яах вэ, бурхан тэнгэрийн анагаах эм болсон цэнхэрлэх зүүд түр зуурын байхдаа ч яадаг юм. Түр зуур нь мэдээж л дээ. Бүр бичгийн хүмүүс цэнхэрлэх зүүдийг бор өнгөнөөс илүүгээр номлодог бол хүн төрөлхтөн одоогийнхоо юмыг ирээдүйд ч мөнх хэвээрээ байх юм шиг санаад ирээдүйнхээ төлөө ер санаа зовохоо болих биз ээ. Улирах цаг гэдэг бол одоогийн юм өнгөрсөн үе болж хувирдагт л байгаа ажээ. «Нар чи зогс!» гэж хэлэх эрх хүнд байхгүй юм. Цаг хугацаа гэдэг нь зогсоогдошгүй, баригдашгүй, яах ч аргагүй зүйл билээ. Бүх юм цаг хугацаа, хөдөлгөөнд байдаг. Зөвхөн тогтвортой цэнхэрлэх тайвныг эрэгч хүн өнгөрсөн үе гэсэн үг. Тэр залуу ч бай, хөгшин ч бай, насны ялгаа ер хамаарахгүй. Цэнхэрлэх өнгө бол өөрийн өнгө аястай, тэр нь амгалан тайвныг, тэгэхдээ түр зуурыг, амрах төдий үе байдаг тул тийм үеийг зүгээр өнгөрүүлж үл болно.

	Хэрэв би зохиолч байсан бол гарцаагүй ингэж бичих ёстой байсан. Үүнд:

	«Ай, тайвныг үл мэдэгч хүн ээ! Ирээдүйн төлөө санаа зовж, бодол болдог чи үеийн үед алдарших болтугай! Хэрэв чи санаа сэтгэлээ амраая гэвэл хавар эрт ойд очиж яргуй харж, үнэн бодит байдлын сайхан зүүдийг үзэх болно. Түргэн яв. Хэд хоноход яргуй цэцэг алга болчхож ч магадгүй. Тэгвэл чи байгалийн тавилангаар заяасан, ид шидэт үзэгдлийг сэтгэлдээ тогтоож чадалгүй хоцорно шүү. Явж амар. Яргуй цэцэг зол жаргалыг авчирдаг гэж ард түмэн ярьдаг» гэж бичих сэн.

	...Гэтэл Бим унтаж хөлөө хөдөлгөн гүйж явна гэж зүүдэлж байна. Үүнд яргуй цэцэг «чийдэн» шиг харагддаг ажээ. Нохой цэнхэр юмыг бор болгон хардаг. (Нохойн нүдний харц чингэж зохицсон ажээ). Үнэн бодит юмыг байгаль муутгаж харуулдаг юм шиг байна. Чи явж, хонгор найзыгаа, хүний ухаанаар хардаг бол! гэж хэлээч. Толгойг нь авна гэсэн ч өөрийнхөөрөө л харах болно. Бүрэн биеэ даасан нохой шүү.

	
Гуравдугаар бүлэг

	БИМД ТОХИОЛДСОН ТҮРҮҮЧИЙН ДАЙСАН

	Бимийн хувьд Иван Иванычтай танилцсан найрамдлаар төгс болсон баяр жаргалтай, хөгжил цэнгэлтэй зун цаг өнгөрөв. Зүлэг, ногоо, намаг бамбалзуур дээгүүр явах (тэгэхдээ буугүйгээр), нарлаг өдөр, усанд орох, голын эргийн намуухан үдэш гэх мэтээс өөр юм аль ч нохойд хэрэггүй биз ээ. Юу ч хэрэггүй гэдэг нь яг үнэн.

	Тэд ангийн дасгал сургууль хийх үедээ анчидтай танилцжээ. Анчин хүн болгон нохойтой явах тул удаж түдэлгүй танилцана. Хоёр эзэн уулзалдахаас өмнө хоёр нохой өөд өөдөөсөө гүйлдэн уулзаад хөлөө хөдөлгөх, нүдний харц зэргийн нохойн хэлээрээ ярилцаж хурдан танилцах ажээ.

	«Чи хэн бэ? Эр үү, эм үү?» гэж Бим нөгөө нохойн зохих газрыг үнэрлэн (ёсыг дагаж) асууна.

	«Өөрөө мэдэж байж, юуг нь асуугаа вэ?» гэж тэр нохой хариулна.

	«Сайн яваа юу?» гэж Бим хөгжилтэй асууна.

	«Ажилтай байна!» гэж нөгөө гичий гангинаад, аальгүйтэж дөрвөн мөчөөрөө дэвхэцнэ.

	Ингэсний дараа тэр хоёр эзэд рүүгээ гүйлдэн ирж, аль алинд нь танилцсан тухайгаа илтгэнэ. Хоёр анчин ярилцах гэж бут юм уу модны сүүдэрт сууцгаахад, ноход хэл нь амандаа багтахгүй болтол гүйлдэж тонгочно. Тиймээс эздийнхээ дэргэд хэвтэж, намуухан элэгсэг яриаг сонсоно.

	Бимд анчдаас бусад хүн сонирхолгүй, хүнд л адил хүн санагдана. Тэд хэдий сайн боловч анчид бус шүү дээ!

	Харин энэ ноход янз бүр юм.

	Тэр нэгэн удаа нугад явж байгаад өөрөөс нь хоёр дахин бага биетэй, сэгсгэрхэн хар нохойтой уулзав. Элдэв маяггүйгээр төв төвшнөөр мэндэллээ. Иймэрхүү ердийн уулзалтад асуудаг олон асуултад шинэ танил нь сүүлээ хөдөлгөн байж, их л залхуутайгаар хариулах тул юун элдэв маяг байх билээ дээ.

	«Би юм идмээр байна».

	Түүний амнаас хулгана үнэртжээ. Бим амыг нь үнэртээд гайхаж асуусан нь:

	«Чи хулгана ид ээ юу?»

	«Хулгана идсээн. Би юм идмээр байна» гэж тэр нохой хэлэв. Тэгээд хулсны барзгар цагаан үндсийг хэмлэж гарав.

	Бим хулсны үндсийг хазаад үзтэл, нөгөө нохой эсэргүүцэн:

	«Би юм идмээр байна» гэдэг үгээ давтав.

	Бим түүнийг үндэс хэмлэж дуустал хүлээн суугаад, надтай цуг яв гэж урилаа. Тэр нохой номхон хүлцэнгүй дагаж, хойноос нь сэгсийн өрвийгөөд шогшихчоо болов. (Тэр хэдийгээр сэгсгэр боловч цэвэрхэн нь ихэнх нохдын адил усанд ордог бололтой. Ер нь зуны цагт усанд ордог учир золбин нохой хүртэл цэвэрхэн явдаг ажээ.) Бим түүнийг дагуулсаар, найзынхаа, шинэ танилтай болж байгааг холоос харж байсан эзэндээ авчрав. Гэвч Сэгсээхий харийн хүнд авсаар итгэсэнгүй. Бим дунд нь гүйж, айх явдалгүй гэж хэлсээр байсан хэр нь холхон суулаа. Иван Иваныч үүргэвчээ буулгаж, хиам гаргаад нэг жаахныг огтолж Сэгсээхий рүү хаяж өгөв.

	— Сэгсээхий наашаа ир. Наашаа ир гэж тэр дуудав.

	Зүсэм хиам түүнээс гурван метр орчмын зайтай туссанд болгоомжтойхон ойртож хүрээд идчихмэгцээ тэндээ суулаа. Дараагийн зүсэм хиам өгөхөд улам ойртон ирэв. Тэгсээр сүүлдээ бүр Иван Иванычийн хөлийн дэргэдээс идэж, тэр ч байтугай хэдий болгоомжилсон ч илж энхрийлэхийг зөвшөөрөв. Бим, Иван Иваныч хоёр дүгрэг дүгрэг хиамаа түүнд өгч дуусгаад, эзэн нь зүсэм зүсмээр өгсөнд Бим Сэгсээхийн идэхэд саад хийсэнгүй. Нэг зүсмийг хаяж өгөхөд жаахан наашилж, бас нэг өгөхөд арай ойртож, бас дахиад хэд хэдийг өгөхөд бүр ойртсоор хөлийн дэргэд ирж танилцаад үнэнч итгэлтэй болдог нь ёс билээ. Иван Иваныч ч ингэж боджээ. Тэр, Сэгсээхийд гар хүрч сэрвээний нь үсийг илбэн:

	— Хошуу нь хүйтэн, эрүүл нохой байны. Энэ л сайн даа гээд, — Нааш ир, нааш ир! гэв.

	Сэгсээхий тийм үг мэдэхгүй байсан ч Бим зүлгэн дээгүүр харайн дэгдэлхийлэхийг хараад гүйх хэрэгтэй юм байна гэж ойлгов. Тэд мэдээжийн хэрэг нохойн ёсоор тоглоцгоож, Бим бүр түүнийг яагаад энд ирснийг ч мартаж Иван Иваныч тэднийг хориглосонгүй, исгэрсхийн дуугүйхэн явсаар л байв.

	Сэгсээхий хот ортол ямар ч шалтаггүй дагалдан явснаа хотын захад ирээд гэнэт замын хажууд суугаад хөдлөхөө байчхав. Дуудаад ч нэмэргүй, аргадаад ч ашиггүй байв. Тийнхүү тэднийг харсаар суугаад хоцорлоо. Иван Иваныч андуурчээ. Нохой болгон мэхэнд ордоггүй ажээ.

	Сэгсээхийд бас л эзэн бий, тэднийх хувийн бяцхан байшинтай байж, тэдний байшин байсан гудамжийг нураагаад, эзэнд нь бүрэн тавтай байрыг тавдугаар давхарт өгсөн гэх мэтийг Бим хэрхэн яаж мэдэх билээ.

	Нэг үгээр хэлбэл, Сэгсээхийг яавал яаг гээд орхижээ. Сэгсээхий тэр шинэ байшинг олж, эзнийхээ үүдийг мэдсэн боловч хүн амьтанд зодуулж хөөгджээ. Тэгээд л ганцаараа явдаг болсон байна. Ихэнх золбин нохдын адил гагцхүү шөнө болсон хойно хот дотуур явна. Иван Иваныч тэр бүхнийг гадарласан боловч Бим хэлэх арга байх биш дээ. Бим түүнийг орхих дургүй байсандаа эргэн эргэн харж зогсон, Иван Иваныч өөд харах боловч эзэн нь дуугүй яваад л байх ажээ.

	Ер нь Бим, Сэгсээхий хоёрыг ямаршуу хэцүү хувь заяа холбож, хаана хэрхэн уулзахыг нь тэр мэдсэн бол одоо ийм тайван явж байхгүй байжээ. Гэвч ирээдүйгээ хүн мэддэггүй ажээ.

	...Гурав дахь зун өнгөрлөө. Бимийн хувьд сайхан, Иван Иванычийн хувьд ч муугүй зун болов. Нэгэн шөнө эзэн нь цонхоо хаагаад:

	— Бимхэн минь хүйтэрлээ. Түрүүчийн хүйт эхэллээ гэж хэлэв.

	Бим ойлгосонгүй. Бим босож, харанхуйд хошуугаараа Иван Иванычийн өвдгийг хатгаад авав. Тэр ингэснээрээ: «Би ойлгохгүй байна» гэж хэлжээ.

	Иван Иваныч нохойн хэл буюу нүдний харц, хөдлөх байцыг сайн мэднэ. Тэр гэрлээ асаагаад

	— Тэнэгхэн минь, ойлгохгүй байна уу? гэснээ дараа нь, — Маргааш хомноот агнана. Хомноот шүү! гэв.

	Ай, энэ үгийг Бим мэдэлгүй яах вэ! Тэр дэвхцэн баярлаж, эзнийхээ эрүүг долоогоод авав.

	— Маргааш анд явна, анд явна, Бим ээ! гэж Иван Иваныч хэллээ.

	Бөөн баяр боллоо! Бим эргэлдэж шарвалзан сүүлээ хазаад авч, гангинан эрхэлснээ сууж Иван Иванычийн нүүр өөд сүрхий ширтэж, өмнөд хөлийнхөө сагагийг сэгсгэнүүлэв. Энэхүү «ан» гэдэг дур татсан үг Бимд танил, аз жаргалын дохио байжээ.

	Гэвч эзэн нь:

	— За одоо унтъя гээд гэрлээ унтраагаад хэвтэв.

	Бим шөнийн хагасыг эзнийхээ орны дэргэд хэвтэж өнгөрөөв. Юун нойр хүрэхтэй мантай! Иван Иваныч ч гэсэн зүүрмэглэн үе үе сэрж, үүр цайхыг хүлээв.

	Өглөө тэр хоёр үүргэвчээ бэлтгэж, бууныхаа голыг тослоод, жаахан юм идэж (анд явахдаа цүдийтлээ идэж болдоггүй юм) аваад, сумаа дайзандаа чихэж сайтар шалгав. Энэхэн богино хугацаанд хийх юм зөндөө. Эзэн гал зуухны өрөөнд орвол Бим мөн тийшээ, эзэн агуулах руугаа орвол Бим бас л тийшээ, эзэн үүргэвчинд нь эвгүй хийгдсэн лаазыг авахад Бим аваад буцааж чихнэ. Эзэн сумаа шалгахад (буруу тоолчих вий гэж) харж ажиглана. Бас буу байна уу, үгүй юу гэж бууны гэрийг хошуугаараа хатгаж үзнэ. Түүнчлэн ийм давчуу үед сэтгэл хөөрснөөс чихний нь ард загатнах тул байсхийгээд л савраараа маажна. Хэчнээн их ажилтай байсан ч маажиж амжиж л байлаа.

	Тэгсээр явахад бэлэн болов. Бим бөөн баяр байлаа. Тэгэлгүй яах билээ! Эзэн нь анд өмсдөг хүрмээ хэдийнээ өмсөж, анчны цүнхээ мөрөндөө эгэлдрэглээд буугаа хананаас авлаа.

	— Бим ээ, анд гаръя! Анд явъя! гэж тэр давтан хэлэв.

	Бим ч гэсэн нүднийхээ харцаар: «Анд явъя, анд явъя» гэж шагшин хэлэв. Тэр ч байтугай бүр эзэндээ баярлаж, гал усан дээрх ганц найздаа хайртайн илрэл болгон хальт гангинаад явлаа.

	Яг тэрхэн үед нэгэн хүн орж ирэв. Бим тэр хүнийг мэддэг, гадаа уулзсан боловч сонирхол багатай хүн юм. түүний зүгээс нэг их гойд анхаарах юмгүй хүн юм гэж үзсэн байжээ. Балтгар бүдүүн, палигар нүүртэй тэр хүн үл мэдэг чахарсан хоолойгоор:

	— За тэгээд сайн биз дээ? Тийм байдаг байж ээ. За тэгээд анд явах нь уу? гэж хэлээд сандалд сууж, нүүрээ алчуураар арчив.

	Иван Иваныч дургүй байдлаар

	— Анд явъя даа. Хомноот агная. Та сүүлд ир л дээ, цай уу л даа гэж хэлбэл

	— За, тийм байдаг байж ээ... Сүүлд болох болж байна аа даа гэж тэр хүн дуугарав.

	Бим харцаа эзнээсээ Айлчин руу шилжүүлэн гайхаж ажиглав. Иван Иваныч бараг л ууртайгаар:

	— Таны хэлснийг ойлгосонгүй. Тодорхой хэл дээ гэв.

	Тэгтэл номхон томоотой Бим маань жаахан архираад, гэнэт хуцаад авав. Гэртээ, тэр мөртөө айлчин хүн өөд ингэсэн удаа урьд хожид ер үзэгдээгүй байжээ. Айлчин айсангүй. Бүр тоохгүй байх шиг байв.

	— Байрандаа! гэж Иван Иваныч бас л ууртай зандрав.

	Бим захирагдаж, хэвтэртээ очиж, хөл дээрээ толгойгоо тавиад, харь хүний зүг харав.

	— Үгүй ер өө! Үгэнд орж байна шүү. Тийм байдаг байж ээ. За тэгээд, байшингийнхаа орцонд нэг харсан юм шиг хүн боргоод байгаа биз? гэж тэр хүнийг хэлэхэд Иван Иваныч болгоомжилж уурлан:

	— Тэгэх ёсгүй. Хэзээ ч, хэнийг ч боргоогүй. Ийм юм анх дуулж байна. Бүр үнэн шүү! Тэр үнэг мүнэг гэдгийг ч ер мэдэхгүй гэлээ.

	— Тийм байдаг байж ээ. Ажилдаа оръё доо гэж харь хүн уртаар татан хэлэв.

	Иван Иваныч хүрмээ тайлж, цүнхээ буулгаад:

	— За юу гээ вэ? гэв.

	— Энэ нохой танайх байх нь ээ. Тэгвэл надад гэж хэлээд хармаанаасаа цаас гарган, — Гомдол мэдүүлсэн байна даа. Май ав гээд цаасыг эзэнд өгөв.

	Иван Иваныч түүнийг уншиж сэтгэл үймрэв. Бим тэгж байхыг нь мэдээд, өөрийн дураар хэвтрээсээ босоод ирж, найзынхаа хөлийн дэргэд суухдаа түүнийг хамгаалах байдалтай харагдав. Тэгэхдээ хэдий болгоомжилсон ч Айлчин өөд харсангүй.

	— Энд дэмий юм бичжээ. Шал хэрэггүй юм байна. Бим бол ааш сайхантай, хэнийг ч зуугаагүй, зуух ч үгүй, ер хүн амьтан гомдоохгүй нохой. Боловсон нохой гэж Иван Иваныч нэгэнт тайвшран хэлэхэд Айлчин гэдсээ цүлхгэнүүлэн инээж, нэгэнтээ найтаагаад:

	— Хи-хи-хи! Маанаг амьтан! гэж Бим рүү хоргүй хандав.

	Бим улам бүр нүд буруулсан ч, миний тухай яриа болж байна гэж ойлгоод санаа алдлаа.

	Иван Иваныч бүрмөсөн тайвширч инээмсэглэн:

	— Та энэ гомдлыг яагаад ингэж үзэж байна вэ? Хэнд гомдсон байна, түүнд өгч уншуулахгүй юу. Би таныг тайлбарлаж ярихад л итгэх шүү дээ гэв.

	Айлчны нүдэнд шоглох байдал илрэхийг Бим ажиж мэдэв.

	Айлчин цааш үргэлжлэн:

	— Нэгдүгээрт, тийм ёс байхгүй. Хоёрдугаарт, гомдлыг нохойд биш танд гаргасан байна. Бид ер нь нохойгоор юм уншуулдаггүй гэснээ инээд алдав.

	Эзэн нь бас жаахан инээлээ. Бим бүр инээмсэглэсэн ч үгүй. Тэр нь эд нар миний тухай ярилцаж байна. Чухам яагаад ингэх болсныг ердөө ч ойлгосонгүй. Энэ Айлчин тун ч ойлгомжгүй хачин хүн байжээ. Айлчин, Бимийн зүг хуруугаар чиглэн заагаад:

	— Нохойг гадагш гаргах хэрэгтэй гээд хаалга руу заав. Өөрөөсөө юу шаардаж байгааг Бим ойлголоо. Гар гэж байна гэж мэдсэн ч эзнээсээ өчүүхэн ч холдсонгүй.

	— Тэгэхлээр та гомдол мэдүүлсэн эмэгтэйг дууд л даа. Ярилцаж учир зүйгээ ололцох ч юм бил үү гэж Иван Иваныч хүсэв.

	 

	Санаанд ороогүй байтал Айлчин гадагш гараад удалгүй эргэж ирэхдээ нэгэн эмэгтэйг дагуулан ирж:

	— За энэ эгчийг авчирлаа даа гэв.

	Бим түүнийг мэдэх байлаа. Намхан биетэй, тарган, орилоо зантай хүн. Бусад завтай авгай нарын хамт өдөржин гадаа суудаг байж. Нэгэн удаа Бим түүний гарыг долоогоод авсан байж. (Тэгэхдээ тухайн энэ авгайг хайрласандаа бус ерөөсөө л хүнд дуртай хайртайдаа тэгжээ) Гэтэл энэ авгай учир зүггүй хашхичиж, хамаг хашаа, онгорхой цонхоор цуурайтуулжээ. Чухам юу гэж хашхирсныг нь Бим мэдээгүй ч айхдаа оргүй зугтаж, гэрийнхээ хаалгыг маажиж гарчээ. Түүнээс өөрөөр энэ Эгчийн өмнө буруутах юмгүй байв. Тэгээд л энэ авгай ороод иржээ. Юу болох нь энэ вэ! Бим эхлээд эзнийхээ хөлд наалдаж, эзэндээ илүүлж энхрийлүүлж байснаа, сүүлээ хавчаад хэвтэр лүүгээ очиж, сөлийн харж хэвтэв. Тэр нь эгчийн ярихад юу ч ойлгоогүй бөгөөд тэр эгч шаазгай шиг шулганаж байхдаа тувт л өрөөсөн гараа харуулж байлаа. Тэгж зангах, дохих, ууртай ууртай харах хоёроор нь буруу хүнээ олж долоосноос минь боллоо доо гэж Бим мэдлээ. Бим залуу байжээ. Юмны учир мэдэхгүй байжээ. «Миний буруу нь мэдээж. Одоо нэгэнт өнгөрсөн хойно яах билээ дээ» гэж Бим бодсон ч байж болох юм. Юутай ч гэсэн нүдийг нь харахад тиймэрхүү байдал илэрчээ.

	Гагцхүү худлаа буруутгаж байгаа нь Бимд ойлгомжгүй байв.

	— Зуух гэсэн! Зуух гэсэн!!! Бараг л зуусан! гэж авгай хашхична.

	Иван Иваныч, эгчийн шулганахыг зогсоогоод шууд Бимд хандаж:

	— Бим! Миний улавчийг авчраадах гэв.

	Бим хэлснийг нь дуртайяа биелүүлээд эзнийхээ өмнө хэвтэв. Эзэн нь анд явахдаа өмсдөг шаахайгаа тайлж улавчаа углав.

	— Одоо шаахайг минь аваач гэлээ.

	Бим шаахайг нь нэг нэгээр зөөж, өлгүүр доор аваачиж орхилоо.

	Эгч нүдээ дүрлийлгэн дуугүй болов. Нөгөө Айлчин;

	— Сайн байна! Чаддаг байх нь байна шүү. Чи харав уу гэж магтан хэлээд Эгч өөд дургүйлхсэн юм шиг харснаа, — Өөр юм чадах уу? гэж асуув.

	— Та суу л даа гэж Иван Иваныч Эгчид хандав.

	Эгч сууж, гараа хормогч доогуураа хийв. Одоо бүгдээрээ сандалд сууцгаажээ. Эгчтэн таг чимээгүй  болжээ. Айлчин сэтгэл ханамжтай толгой сэгсэрч:

	— За яах вэ, болж байна, болж байна гэв.

	Эзэн Бимийн зүг залирхгаар нүдээ онийлгон:

	— Алив хө, савраа өг гээд алгаа сарвайв.

	Тийнхүү мэндлэлцлээ.

	— Одоо чи айлчинтайгаа мэндэл гээд Айлчин руу хуруугаар заав.

	Айлчин гар сарвайж:

	— Хэнзхэн минь сайн уу, сайн байна уу гэв.

	Бим бүх юмыг номын дагуу гоёмсог сайхан гүйцэтгэжээ.

	— Дайрахгүй биз гэж Эгч болгоомжлон асуухад нь

	— Хаанаас даа? Та гараа сарвайгаад: «Хөлөө өг!» гэж хэл л дээ хэмээн Иван Иваныч гайхан өгүүлэв.

	Тэр авгай хормогч доороосоо гараа ил гаргаж, Бим рүү сунган:

	— Битгий л зуучхаарай гэж сэргэмжлэн дуугарав. 

	Гэтэл энэхэн үед юу болсныг бичихэд хэцүү юм боллоо. Бим шарвасхийн зайлж хэвтэртээ очоод, бөгсөөрөө буланд шаан, эсэргүүцэн хамгаалах байдалд даруйхан шилжив. Тэгээд эзэн өөдөө эгцлэн ширтэх нь тэр. Иван Иваныч түүн рүү хүрч очоод илбэж энхрийлэн хүзүүвчнээс нь татаж, гомдол мэдүүлэгч авгай руу авчирч:

	— Хөлөө өг гэж хэлэв.

	Тийм ээ. Бим хөлөө өгсөнгүй. Буруу хараад доош шал руу гөлрөв. Ингэж анх удаагаа эзнийхээ үгэнд орсонгүй. Дурамжхан сажилсаар булан руугаа очихдоо их л удаан, гэм хийсэн юм шиг явлаа.

	Аяа, юу болсон гэж санана! Нөгөө эгч хагархай хэнгэрэг шиг загнаж:

	— Чи намайг доромжиллоо! Нэг муу хамуутай нохой зөвлөлтийн эмэгтэй намайг басна гэнэ ээ, сайхан мэдээрэй, харж л байгаарай гэж Иван Иваныч рүү орсонд эрэгтэй Айлчин гэнэт ам нээж:

	— Боллоо! Чи худал ярьсан байна. Энэ чамайг зуугаа ч үгүй, завдаа ч үгүй байна. Чөтгөр зулын гэрлээс айдаг шиг чамаас наадах чинь айж байна гэж хашхирах шахам хэлбэл:

	— Чи битгий бархир гэж эмэгтэй няцаахыг оролдов. Тэгэхээр нь Айлчин шулуухан:

	— Дуугүй бай! гээд эзэнд хандаж, — Ийм улсыг өөрөөр яах вэ гэснээ дахин Эгчтэнд: — Үгүй ер өө! «Зөвлөлтийн эмэгтэй» гэнэ ээ... Гар чи! Дахиад будилаан тарих юм бол чинь шившиг болгоно. Гар чи! хэмээн гомдлыг нь илээр тасаллаа.

	Бим, Айлчны сүүлийн үгийг маш сайн ойлголоо. Нөгөө Эгчтэн ихэмсэг байдлаар гэдийн, хэнийг ч харалгүй, дуугүйхэн гарч одов. Тэгэхэд Бим түүнийг алдалгүй харж, тэр ч байтугай гарсан хойно нь хаалга руу ширтэн ширтсээр хөлийн нь чимээ тасалдтал ажиглалаа.

	— Та саяын хүнтэй тун бүдүүн харьцав уу даа гэж Иван Иваныч хэлбэл, 

	— Өөрөөр харьцах арга алга гэм. Хамаг айл амьтныг будилуулна шүү. Би мэдэлгүй яах вэ. Энэ муусайн хов жив, будилааны туламнууд ийм л байгаа юм даа гээд шилэн хүзүүгээ алгадаад авч, — Хийх ажилгүй амьтан байж сууж ядаад хэнийг муулъя даа гэж байхгүй юу. Ийм юмнуудыг дураар нь дургиулбал бүх байшинг урвуулна шүү гэв.

	Бим цаг үргэлж, тэдний нүүр царайг, гар хөл, дууны өнгийг ажиглан, маш сайн ойлгож байлаа. Айлчин, эзэн хоёр маань хоорондоо ер дайсан биш юм байна, тэр ч байтугай бие биеэ хүндэтгэж буй нь бүхий л байдлаас харагдаж байна гэж үзлээ.

	Дараа нь ямархан нэгэн зүйлийг удтал ярилцахад  нь харж, хамгийн гол зүйлийг мэдсэнээс хойш бусад нь  сонирхолгүй болжээ. Бим, Айлчин руу хүрч ирж, хөлийн нь дэргэд хэвтэн «Уучлаарай» гэсэн шиг байлаа.

	 

	ЭЗНИЙ ТЭМДЭГЛЭЛ

	Өнөөдөр орон сууцны хорооны дарга ирж, нохойд гаргасан гомдлын учрыг оллоо. Бим маань ялж гарав. Бас зочин ч ёстой л Соломон шиг шударга шийдлээ. Төрөлхийн ухаантай хүн байна!

	Бим минь эхлээд түүн өөд юунд архирав даа? Аа тийм ээ, би тэр хүнтэй гараа өгөлгүй анд явахаа хойшлуулсан болохоороо ширүүхэн уулзсан юм. Тэгэхэд Бим нохойн ухааныхаа дагуу эзний дайсан бол миний дайсан гэж угтсан байна шүү дээ. Ингэхлээр Бим бус, би ичвэл таарна. Энэ Бим хүний дууны өнгө, нүүр царай, хөдлөх зангахыг юутай нарийнаар мэдэж чадна вэ! Үүнийг л цаг ямагт мэдэж байх хэрэгтэй юм санж.

	Түүний дараагаар орон сууцны хорооны дарга бид хоёр сонин юм ярилцлаа. Тэр хүн намайг нэгэнтээ «Чи» гэж эхлээд:

	— Чи бод л доо. Миний хариуцдаг байшинд зуун тавин айл байна! Тэгэхэд дөрөв таван ажлаа алдсан будилаан таригч л бүхний тавыг алдуулж болох байна. Бүгдээрээ эднийг мэддэг, бүгдээрээ эднээс айдаг, битүүдээ зүхэж байдаг юм. Муухай суудаг хүнд жорлонгийн шаазан хүртэл архирдаг юм чинь дээ. Бүр тийм шүү!.. Миний ганц айдаг дайсан хэн гэж санана? Ажил хийдэггүй тэр хүн л байдаг юм. Манайд чинь ажил хийдэггүй мөртөө цадталаа идээд хэвтэж байж болох юм даа. Энэ ч нэг л биш дээ, чамд үнэн бодлоо л хэлж байна. Нэг л биш дээ... Ажил хийхгүй байж болох юм аа. Хар л даа! Жишээ нь чи юу хийж байна даа? гэхэд нь.

	— Юм бичдэг гэж би түүнийг тоглоом болгосон юм уу үнэнээс хэлснийг ойлгоогүй ч гэсэн хариулав. (Хүмүүс алиалахдаа иймэрхүү юм төлөв хэлдэг шүү дээ.)

	— Энэ чинь ажил гэж үү! Юу ч хийхгүй зүгээр суугаад мөнгө авч байгаа биз?

	— Мөнгө авалгүй яах вэ. Гэхдээ би бага авдаг. Нас дээр гарч тэтгэврийнхээ  мөнгөөр амьдарч байна.

	— Тэтгэвэр авахаас өмнө юу хийж байсан бэ?

	— Би сэтгүүлч хүн. Сонинд ажиллаж байсан. Тэгээд одоо гэрээрээ юухан хээхэн бичиж байна.

	— Бичиж байна ий?

	— Тийм.

	— За яах вэ, тийм л юм бол тийм л биз... Чи ч муу биш л хүн шиг байна, гэхдээ л... Тийм л байна даа. Би ч гэсэн өөрцгүй тэтгэвэр авдаг, зуун рубль. Гэхдээ орон сууцны хороон дарга хийж байна. Цалингүй хийж байна, чи бод л доо. Би нэг насаараа удирдах ажил хийсэн хүн. Аль ч даргаасаа хөөгдөж явсангүй. Ер нь доошилж, тушаал буугаагүй хүн шүү. Харин адаг сүүлдээ л буусан даа. Хамгийн сүүлд нэг жижигхэн үйлдвэрт ирээд тэндээсээ тэтгэвэрт орсон. Тусгай тэтгэвэр өгөөгүй, нэг жаахан шалтаг бий... Хүн бүхэн ажил хийх үүрэгтэй. Би ингэж л боддог.

	— Миний ажил бас л хэцүү шүү дээ гэж би биеэ өмөөрөхийг оролдвол

	— Юм бичих үү? Шал дэмий юм. Чамайг залуу байсан бол би чамаас салахгүй хөөцөлдөх сөн... Нэгэнт тэтгэвэрт гарчихсан хойно одоо яах вэ. Хэрвээ залуу хүн чам шиг зүгээр суух юм бол эсвэл ажил хий, эсвэл миний нүднээс далд ор гээд байшингаасаа хөөнө шүү гэв.

	Энэ хүн үнэхээр манай байшингийн ажил хийдэггүй хүмүүст аянга болдог ажээ. Түүний одоогийн амьдралын гол зорилго нь залхуу хойрго, хов жив хөөцөлдөгч, бусдын хүчийг ашиглагсдын амар заяаг үзүүлэхгүйд оршино. Тэгэхдээ хэнийг нь ч ялгалгүй хүмүүжүүлэх зорилготой, энэ зорилгоо ч дуртайяа биелүүлдэг хүн юм. Юм бичнэ гэдэг бас л ажил шүү дээ гэж энэ хүнд батлах нь боломжгүй зүйл байлаа. Тэгж хэлбэл эсвэл зүгээр битүү ёжлоод аргална, эсвэл шулуухан өршөөх дүр үзүүлнэ. (Хийх ажлаа барсан юмнууд юм сараачиж л байхаас даа гэж хэлнэ). Энэ хүн явахдаа алиа шогтой ялдам ааш гаргаж Бимийг нэгэнтээ илээд:

	— За тэгээд тайван суу даа. Харин нөгөө Эгчтэй битгий зууралд гэснээ надад хандаж, — За баяртай. Одоо яая гэх вэ, юмаа бичээд л байж дээ гэв.

	Бид хоёр гар барилцлаа. Бим түүнийг үүд хүртэл үдэж өгөхдөө сүүлээ шарвалзуулан нүүр өөд нь ширтэв. Ийнхүү Бимд маань Павел Титыч Рыдаев буюу жир үедээ «Палтитыч» гэдэг шинэ танил бий болов. Харин Бимд нэг муу хүн бий болсон нь саяны Эгчтэн бөгөөд итгэл хүлээгээгүй цор ганц хүн нь боллоо. Нохой гүтгэгчийг танин мэджээ.

	Гэвч өнөөдрийн анд явдаг маань өнгөрлөө. Зүгээр нэг хүн ирээд тун базаахгүй явдал гарч төгсөх ёс байх юм.

	 


Дөрөвдүгээр бүлэг

	ШАР ХӨВЧ

	Түүнээс хэд хоносны дараа мань хоёр өглөө эртлэн гэрээсээ хөдөллөө. Эхлээд трамвайд сууж, үүдний тавцанд нь дайгдан явав. Цувааны ахлагч нь Иван Иваныч, Бим хоёрын таньдаг хүн байв. Мэдээжийн хэрэг, Бим түүнийг сумаа шилжүүлэхээр гарч ирэхэд нь мэндэллээ. Тэр хүүхэн Бимийн өрөөсөн чихийг илээд авахад, Бим гарыг нь долоолгүй, зүгээр л суугаа чигээрээ хөлөө ээлжилж тавин, сүүлээ шарвалзуулан цохилж ийм үед мэндэлдэг ёсоо гүйцэтгэв.

	Түүний дараагаар хотоос гарч автобусанд суув. Өглөө эрт тул автобусанд ердөө л тав зургаахан хүн байлаа. Тэднийг суух үед жолооч нэг юм бувтнан, «нохой», «ёс байхгүй» гэсэн үгнүүдийг давтан хэлэх нь сонсогджээ. Жолооч биднийг авч явах дургүй байгаа юм байна, энэ ч муу хэрэг дээ гэж Бим царайны байдлаас амархнаа учрыг ойлгожээ. Нэг зорчигч тэднийг өмгөөлж, нөгөө нэг зорчигч жолоочийн талд оров. Бим тэдний үг харгалдахыг ихэд сонирхон ажиглав. Тэгсээр жолооч автобуснаасаа гарч ирлээ. Эзэн нь хаалганы дэргэдээс түүнд шар цаас гаргаж өгөөд, Бимтэйгээ хамт гишгүүрээр өгсөн дотогш орж, суудалд суугаад, гунигтайгаар санаа алдав.

	Хүмүүс, юу үнэртэж байгаа нь мэдэхийн аргагүй үнэртэй ямархан нэгэн цаас бие биедээ өгч авалцдагийг аль хэдийнээс мэдсэн байлаа. Тэр нэгэн өдөр, ширээн дээр байгаа нэг тийм цааснаас цус үнэртэж байсанд хошуугаараа чичлэн, эзнийхээ анхаарлыг хандуулах гэж оролдсон боловч эзэн нь үнэрт муу болохоороо даанч ажиг сэжиг авсангүй. Өнөөх л «болохгүй» гэдэг үгээ хэлжээ. Тийм цаасны зарим нь шинэхэн байхдаа талх, хиам юм уу ерөөс дэлгүүрийн үнэртэй байдаг, гэхдээ л их төлөв нь олон янзын хүний гарын үнэртэй ажээ. Хүмүүс энэ цаасанд хайртай, эзний нь адил хармаандаа юм уу ширээндээ далд хийнэ. Хэдийгээр Бим энэ хэргийн учрыг ойлгоогүй ч эзэн нь тийм цаасыг жолоочид атгуулснаас хойш найз нөхөд болон хувирахыг амархан ажиж мэджээ. Карин Иван Иваныч яагаад санаа алдсаныг Бим ойлгосонгүй, найзынхаа харцыг хэчнээн анхааралтай ажиглаад ч учрыг нь олсонгүй. Ер нь тэр цаасны ид шидийн хүчний талаар бүдэг бадаг төсөөлөл ч байсангүй. Ийм юм нохойн ухаанд ахдах ажээ. Бас ийм цаас хэзээ нэгэн цагт гайтай түйтэй юм авчрахыг яахин мэдэх билээ.

	Тэр хоёр засмал зам дээр буугаад хөвч хүртэл явган явав.

	Иван Иваныч ойн чөлөөнд амрахаар зогсоход Бим ойр тойрныг шиншин судлав. Тэр нь ийм ойг урьд ер үзээгүй байлаа. Нөгөө ой хэвээрээ мөн бөгөөд тэд энд дэмий сэлгүүцэх гэж хавар ч ирсэн, зун ч ирсэн билээ. Гэтэл одоо эндхийн бүх юм шар, хүрэн өнгийг олж, бүх юм шатаж улаараад, нартай хамт гэрэлтэж байх мэт ажээ.

	Модод дөнгөж сая л өмсгөлөө тайлж навчис агаарт далбаганалдан алгуурхан дорогшилсоор унаж ирлээ. Сэрүүхэн сэлүүхэн байх тул сэтгэл сэргэм байлаа. Намар цагийн ой модны үнэр онцгой гойд, цэвэр цэнгэг учир Бим эзнээ хэзээ хэдэн арван метрийн цаанаас унхиадан танина. Бим ойн хулганын үнэрийг холоос мэдэх боловч хэзээний мэдэх үл шалих зүйл тул хойноос нь хөөцөлдсөнгүй, харин тэгтэл нэг үнэр ханхийгээд явчихсан учир дороо зогслоо. Тэр зүйлд ойртон үзвэл өргөстэй бөмбөлөг байв.

	Иван Иваныч хожуул дээрээс босоод Бим рүү ирж:

	— Болохгүй, Бим ээ! Болохгүй, тэнэгхэн минь! Зараа гэдэг амьтан. Буцаад! гэж хэлээд Бимийг дагуулан цаашлав.

	Зараа гэж бяцхан амьтан байдаг байх нь, хөөрхөн мөртөө биед нь хүрч болдоггүй байх нь гэж Бим бодов.

	Одоо Иван Иваныч дахиад л хожуул сандайлан, Бимийг ч бас суу гэж захираад, саравчтай малгайгаа авч хажуудаа газар тавиад навчсыг ажиглав. Бас ойн нам гүмийг чагнав. Мэдээжийн хэрэг, инээмсэглэж байлаа. Тэр нь одоо агнаж эхлэхийнхээ өмнө өөрчлөгддөг шигээ цогтой золбоотой болжээ.

	Бим бас л чимээ чагнав.

	Тэгтэл нэгэн шаазгай ирж, эрээ цээргүй шулганаснаа нисэн одов. Бичил бялзуухай нэг мөчрөөс нөгөө мөчирт дүүлэн муур шиг дуугаран явснаа бас л мөчир дамжин дэгдэлхийлсээр алга болов. Тэгтэл нэг хулан жороо бүр хажууханд «Пийс, пийс, пийс!» гэв. Түүнийг яахын ч арга алга. Цохны чинээхэн мөртөө: «Пийс, пийс» гээд байдаг. Мэндэлж байгаа юм шиг загнана.

	Тэрнээс бусад бүх юм нам тайван байна.

	Тэгтэл эзэн босож, буугаа гэрээс нь гаргаад, сумлалаа. Бим сэтгэл хөөрсөндөө салганан чичирнэ. Иван Иваныч сэрвээг нь илэн эрхлүүлсэнд бүр ч догдлов.

	— За хэнзхэн минь, эрээд бай! гэж эзэн хэлэв.

	Бим явж гарлаа! Тэр нь моддын дундуур ойр ойрхон сүлжин, мярааж, пүрштэй юм шиг намалзан чимээ гаргалгүй явав. Иван Иваныч, найзынхаа хөдлөх хийхийг бахдан харж хойноос нь зугуухан дагана. Одоо ой мод бүхий л сайн сайхантайгаа хамт хоёрдугаар зэрэгт оржээ. Хамгийн гол нь алхах гишгэхдээ хөнгөн, гоёмсог, шаргуу Бим болж хувирав. Иван Иваныч хааяа хааяа түүнийг дуудан ирүүлж, суниалгаж амраахын тулд хэвт гэж тушаана. Түдэлгүй Бим ажил үйлээ мэддэг байдлаар нэгэн жигд явах болов. Сеттер нохойн анд явах нь аугаа их урлаг ажээ. Нохой аятайхан цогьж, тэгэхдээ толгойгоо дээр авч явна. Толгойгоо буулгах юм уу доогуур юм хайж болдоггүй аж. Юмны үнэрийг дээрээс мэдэх тул хилэн шиг гөлчилзсөн хүзүүний нь үс сайхан гялалзаж, түүнээсээ улам ч сайхан харагдана. Бас дээр авч яваа толгой нь ихэмсэг дэгжин, итгэлтэй шаргуу аж.

	Ийм үе Иван Иванычийн хувьд бүхнийг умартдаг үе билээ. Иван Иваныч дайн дажныг ч мартаж, өнгөрсөн амьдралынхаа муу муухайг ч, ганцаардал гиюүрлээ ч мартана. Тэр ч байтугай дайнд үрэгдсэн төрсөн үр болох хүү Коля нь хажууд нь яваа юм шиг бодогдож, эцэг болсон энэ хүн нас барсан түүнийгээ баясуулж яваа юм шиг санагдана. Хүү нь бас л анчин байжээ! Нас барагсад хайртай хүнийхээ бодлоос салдаггүй, нас барагсад хөгширдөггүй, салан одохдоо ямар янзтай байсан тэр л хэвээрээ хоцордог юм. Тийнхүү Иван Иванычийн сэтгэлийн шарх эдгэж эхэлсэн ч өвддөг нь хэвээрээ байлаа. Ан хийж явахад сэтгэлийн аливаа өвчин жаахан ч атугай гайгүй болно. Анчин болж төрсөн хүн азтай ажээ!

	Тийнхүү явсаар Бим алхаагаа удаашруулж, ойрхон ойрхон сүлждэг болоод түр зуур зогссоноо гэтэн мярааж эхлэв. Түүний хөдөлгөөнд муурынх лугаа адил хөнгөхөн, болгоомжтой, уран байдал бий болов. Одоо толгойгоо их биетэйгээ нэг шугамд авч явж байв. Урт үстэй сүүлээ хүртэл хамаг бие нь үнэрийг унхиадан мэдэхэд чиглэгдэн хөвчирчээ. Алхахдаа зөвхөн өрөөсөн хөлөө өргөөд л тавьж, дараа нь нөгөө хөлөө мөн л секундийг хэд хуваасны нэгтэй тэнцүү хугацаанд өргөж, огт чимээ гаргалгүй буулгана. Тэгснээ сая нэг юм буруу урд хөл нь газар хүрэлгүй хийд зогсчихно.

	Түүний ард Иван Иваныч буугаа бэлхэн зэхээд аяархан явна. Эднийг хөндлөнгөөс харвал хүн нохой хоёрын хөшөө гэлтэй.

	Ой чив чимээгүй. Гагцхүү хусны алтан шар навчис нарны гэрэлд гялтганан далбаганана. Эцэг нь, өвөг эцэг нь болсон аварга сүрт царсны дэргэдэх зулзаган царснууд чимээгүй болжээ. Улиасанд үлдсэн мөнгөлөг цайвар навчис чимээ үл гарган  чичиргэнэнэ. Тэгэхэд байгалийн шилдэг бүтээлийн нэгэн болж тэвчээртэй хүнээр сургуулилсан нохой унасан шар навчин дээр зогсоно. Түүний нэг ч булчин шөрмөс үл хөдөлнө. Ийм үед Бимийг харахад үхсэн амьдын хооронд мэт байх нь шагшин тэсэж ядсан байдалтай ажээ. Шар хөвчид сонгодог маягаар зогсож байгаа нь энэ дээ.

	— Хэнзхэн минь, урагшаа...

	Бим хомноот шувууг үргээн нисгэв.

	Буу тас хийлээ!

	Хөвчийн мод цочиж, дургүйцэн гомдсон байдалтай хариу цуурайтуулав. Царс, улиасны төглийн захад ургасан нэгэн хус айж цочих мэт боллоо. Царс модод аварга баатрууд адил дүнхийв. Тэдний хажууханд байсан улиасны навчис бөөн бөөнөөрөө уналаа.

	Буудуулсан хомноот шуугин унаж ирэв. Бим түүнийг авчирч эзэндээ номын ёсоор өгөв. Гэвч эзэн нь Бимийг эрхлүүлж, сайхан ажилласанд нь баяр хүргээд шувууг алган дээрээ тавьж харснаа:

	— Ай, тоогүй юм боллоо... гэв.

	Бим эзнийхээ царайг ширтээд учрыг ойлгосонгүй. Гэтэл эзэн нь үгээ үргэлжлүүлэн:

	— Бим минь, зөвхөн чиний л тулд энэ шүү дээ. Ер нь ингэх хэрэггүй л байсан юм гэв.

	Бас л Бим ойлгосонгүй. Ийм зүйлийг ойлгох ухаан хүрэхгүй байжээ. Түүнээс хойш эзэн нь сохор юм шиг болчихжээ. Нэг ч хомноотыг буудахаа больчихсонд Бим тун их гутарлаа. Гэлээ ч гэсэн хамгийн сүүлд үзэгдсэн нэгийг буудаж нам унагав.

	Тэр хоёр хэдийнээ харанхуй болсон хойно, эцэж ядарчхаад, бие биедээ энхрий дотно зантай эргэн ирцгээв. Жишээлбэл, Бим хэвтэртээ хэвтэхийг хүссэнгүй, дэвсгэрээ чирч Иван Иванычийн орны дэргэд авчраад шалан дээр зэрэгцэн хэвтэв. Үүнд л хамаг учир байлаа. Түүнийг «байдаг байраа» чирээд авчирчихсан болохоор хөөх арга байсангүй. Иван Иваныч чихэнд нь хүрч, сэрвээг нь илэн, үерхэл нөхөрлөл нь үүрдийн юм шиг санагдана.

	Шөнө нь Иван Иваныч яагаад ч юм аяархан гиншиж, босоод хэдэн ширхэг эм уугаад дахин хэвтэв. Бим анхлан болгоомжтой сэмээрхэн чагнан, нөхөр өөдөө харж байснаа, дараа нь өндийж, орноос цухуйсан эзнийхээ гарыг долоов.

	— Сумны хэлтэрхий. Бим минь мэдэгдээд байна даа. Хэнзхэн минь, муу байна даа гэж Иван Иваныч зүрхээ даран хэлэв.

	«Муу» гэдэг үгийг Бим маш сайн мэдэх байжээ. Тэр бас «сумны хэлтэрхий» гэдэг үгийг хэдэнтээ дуулж, утгыг нь ойлгоогүй ч нэг л аймшигтай, тун муу юмыг хэлж байна хэмээн нохойн зөнгөөрөө мэддэг болсон байлаа.

	Гэвч бүх юм зүгээр өнгөрч Иван Иваныч өглөө салхинд гарсныхаа дараа ширээндээ сууж, ердийн заншлаараа өмнөө цагаан хуудас тавиад, түүн дээгүүрээ нарийхан мод хөдөлгөж эхэллээ.

	 

	ЭЗНИЙ ТЭМДЭГЛЭЛ

	Өчигдөр хувьтай сайхан өдөр байлаа. Намар, нар, шар хөвч, Бим сайхан ажиллах мэтийн байвал зохих бүх юм байлаа. Гэлээ ч гэсэн сэтгэл нэг л сэвтэй байна. Юунаас болов оо?

	Бим автобусанд ороод миний санаа алдахыг илтэд мэдэж, яагаад тэгснийг минь илтэд ойлгосонгүй. Жолоочид хахууль өгснийг минь нохой яаж төсөөлөх вэ дээ. Нохойд энэ ямар пад байх вэ? Гэтэл надад уу? Бага «юманд» нэг рубль, том юманд хорин рубль, бүр том юманд мянган рубль өгөхөд ялгаа нь юу байна вэ? Ялгаагүй л ичгүүртэй юм. Өчүүхэн юманд өөрийнхөө хүн чанарыг худалдаж байгаа хэрэг. Бим нэгэнт л хүнээс доод шатны амьтан болохоороо энэ тухайд хэзээ ч тааварлаж гадарлахгүй биз.

	Тэр цаас, хүн чанар хоёр зарим үед шууд хараат байдгийг Бим яахин ойлгох вэ. Гэтэл би ямар хачин байна вэ? Нохойны хэрээс хэтэрсэн юмыг шаардаж болохгүй шүү дээ. Нохойг хүн болгож болохгүй.

	Бас шувуу алах нь өрөвдөлтэй санагдлаа. Нас хөгширсний харгай биз. Эргэн тойрон тийм сайхан байхад гэнэт алагдсан шувуу унаад ирнэ... Би бол алуулсан амьтныг өрөвдөн өгүүлж, махыг нь болохоор шунаглан залгидаг хуурамч хүн ч биш, цагаан хоолтой хүн ч биш. Гэвч нэг авлалтаар ганц хоёроос илүү хомноот хэзээ ч алахгүй гэж өөрөө өөртөө болзол тавья. Нэгийг ч алахгүй бол бүр сайн нь тэр. Тэгвэл Бим минь анч нохойгоо больж, би надад зориулж өөр нэг хүний алсан шувууг худалдаж авахад хүрнэ. Үгүй дээ, ингэх ээ ч байя... Би ер нь ингэж хэнд хандаж байна вэ? Өөрөө өөртөө юм байх аа даа. Урт удаан хугацаанд ганцаараа байвал нэг хүн хоёр юм шиг болдог нь зайлшгүй тохиолддог ажээ. Олон зуун жилийн турш хүнийг энэ аюулаас нохой аварсаар иржээ. Тэглээ ч гэсэн өчигдрийн сэтгэлийн сэв хаанаас бий болов оо? Зөвхөн ганц өчигдөр гэж үү? Би ямар нэгэн домыг хийгээгүй орхисон юм биш биз?.. Өчигдөр чинь аз жаргал хөөж шар цаасан рубль өгсөн, шар хөвчид очиж шувуу хороосон. Энэ чинь өөрийнхөө хүн чанарыг худалдаж байгаа хэрэг биш биз?

	Байзнаарай! Өчигдөр хальт бодогдсон зүйл гэвэл хүн чанараа худалдсанд бус хүн гэгч амьтан хүн чанараа алдахлаараа ямар ч ашиггүйгээр амьтан алдгийг бодож биеэ буруутган зэмлэсэн явдал байлаа. Өнгөрснийгөө эргэн санахад шувуу зэрэг аливаа амьтныг хайрлан өрөвдөх бодол улам бүр ихсэж байна.

	Би санаж байна.

	Нэгэн үе Анчны нийгэмлэгийн удирдлага шаазгайг хортой шувуу гэж үзээд устгах шийдвэр гаргасан билээ. Энэ нь биологич нарын ажиглалтад тулгуурласан гэнэ. Тиймээс хамаг анчин шаазгайг санаа амар алдаг болсон юм. Бас харцаганы төрлийн шувууны талаар ч тийм шийд гарсан. Тэдгээрийг мөн л устгаж эхэлсэн. Чонын тухайд мөн өөрцгүй. Чоныг бараг цөмийг нь хүйс тэмтэрлээ. Нэг чоно авласан хүнд хуучин ханшаар гурван зуун рубль. Анчны нийгэмлэгт аваачиж үзүүлсэн шаазгайн юм уу элээний саврын төлөө тав бил үү, тавь бил үү копейк өгдөг болж билээ.

	Тэгтэл гэнэт шинэ шийд гарч элээ, шаазгай нь ашигтай шувуу, шувууны дайсан биш, эдгээрийг алж хороож болохгүй гэв. Хүйс тэмтэр гэсэн хатуу чанд тушаал нь хориглож байна гэсэн хатуу чанд тушаалаар солигдов.

	Одоо хуулиас гадуур гэж зарлагдан хүйс тэмтэрч болох цорын ганц шувуу үлдсэн нь бор хэрээ байлаа. Энэ шувуу бусад шувууны үүрийг сүйтгэдэг гэнэ. (Бас шаазгайг үг сүггүй буруутгав.) Тэгсэн хэр нь хээрийн юм уу ойт хээрийн шувууг химийн хороор хордуулж байгаагийн хариуцлагыг хэн ч хүлээхгүй байна. Бид ой хөвч, тариаланг аврахдаа шувууг устгаж, шувууг устгаснаараа ой хөвчийг сүйтгэлээ. Мөнхийн ариутгагч, хүний нийгмийн салшгүй найз болсон бор хэрээ буруутан гэж үү?

	Буруутай л бор хэрээ биз! гэдэг хэвшмэл хэллэг бол шувууг устгасан буруутай улсыг зөвтгөх наад захын цагаатгал ажээ.

	Удаан хугацаанд амьтныг алж турших нь аймшигтай зүйл. Энэ явдлын эсрэг үнэнч эрдэмтэд, биологич нар, анчид босож, жигүүртэн шувуу, ой модыг хамгаалах тэмцэл одоо бүр олон улсын хүрээтэй болжээ.

	Амьтныг алж туршдагийн эсрэг би цаг үедээ дуугарсан уу гэвэл огт үгүй. Энэ бол миний хүн чанараа зэмлэх зэмлэл мөн. Би бүр үүнээс өмнө юм дуугарсан бол ямаршуу өчүүхэн, арчаагүй байх байсан бол оо. Жишээ нь:

	Хүмүүсийн оршин суугаа газрын онц сайн цэвэрлэгч болсон бор хэрээг авраач та минь, түүнийг хүйс тэмтрүүлэхээс авраач та минь. Энэ шувуу чинь биднийг хүрээлэн буй орон нутгийг муухай бохирдлоос цэвэрлэхэд тусалдаг нь уран шогч хүн нийгмийг сэтгэл санааны бохирдлоос цэвэрлэдэгтэй адилхан юм байхгүй юу. Ингэдгийнх нь төлөө бор хэрээг авраач та минь. Өөр шувууны өндгийг хулгайлдаг нь үнэн, гэхдээ бусад шувуу үүрээ олигтой сайн засдаг болог гэж тэгж байгаа юм шүү дээ. Сууж байгаа модон дээрээсээ: Тэнэг минь тонил! гэж хүний өөдөөс улайм цайм хэлдэг тийм гэнэн цагаан, хээ шаагүй цорын ганц тоглоомч шоглоомч шувууг авраач та минь. Тэгээд та нарын холдонгуут, доошоо бууж ирээд, элэглэн шоолон байж, нэг ч нохойн идэж чадахгүй өмхий махыг дахиад л амтархан идэж гардаг юм шүү дээ. Шувууны ертөнцийн уран шогч нь болсон бор хэрээг авраач та минь! Түүнээс битгий айгтун. Та минь хараарай, бяцхан хараацайнууд эвсэн нийлж түүнийг тоншин хөөхөд нь тэртэй тэргүй цэвэр газраас холдон нисэж, ёжтойгоор гаагалан явсаар өмхий самхайтай газрыг олж очиж байх вий. Бор хэрээг авраач та минь!

	Би ингэж хэлэх юм бол үнэхээр л арчаагүй, батлах баталгаагүй болох биз ээ. Гэлээ ч гэсэн Бимийн талаарх зүйл энэ дэвтэрт хэвээрээ үлдэг. Би одоо хавтсан дээр нь шулуухан «Бим» гээд биччихнэ. Энд бичсэн зүйл цөм надад зориулагдах болно. Буруутан болж төрсөн Бимийн нэр төрийг аврахын тулд ингэж тэмдэглэж эхэлсэн минь яваандаа улам их боллоо. Ганцхан Бимтэй холбоотой бус өөртэй минь холбоотой бүх юм энд бичигдлээ. Үүнийг хэн ч тоож хэвлэхгүй байх. «Нохойн тухай, өөрийнхөө тухай» бичсэн зүйлийг хэн ч сонирхох билээ дээ. Хэнд ч сонин санагдахгүй биз. Үүнийг Кольцовын үгээр:

	 

	Зуурдын алдрыг бодолгүй  

	Зугаалах цэнгэхийг бодож

	Үнэнч хонгор нөхдийгөө бодож 

	Үүрд өнгөрсөн үеийг бодож бичлээ

	 

	гэж хэлмээр байна.

	...Бим минь одоо өдрийн цагт ч хэвтэж байна. Алжаатлаа хөдөлж, шар хөвчийн анагаах чадалтай үнэрийг ханатлаа амьсгалж дээ.

	Ай шар хөвч, ай шар хөвч! Та минь, түр зуурын жаргалыг заяаж, түр зуур саатан бодох сайхан газар билээ чи. Хүн, намрын нарлаг ойд цэвэрхэн болдог ажээ.

	 


Тавдугаар бүлэг

	ЧОНОТОЙ ХОТГОРТ ХИЙСЭН АВ ХОМОРГО

	Намрын нэгэн өдөр бууны тос, нохойн үнэр ханхлуулсан хүн Иван Иванычийнд орж ирэв. Тэр хүн хэдийгээр анчны хувцас өмсөөгүй, ердийн хувцас өмссөн, сонирхол татах юмгүй хүмүүсийн нэгэн байсан ч Бим түүнээс ой хөвчийн жинхэнэ үнэр, алганаас нь бууны үнэр, шаахайнаас нь намрын навчны анхилам үнэр байхыг амархнаа мэджээ. Мэдээжийн хэрэг, Бим энэ бүхний тухай зочныг үнэрлэн, эзэн өөдөө хараад авч, сүүлээ хүчтэй шарвалзуулан хэлжээ. Бим түүнийг анх удаа үзэж байгаа боловч, өчүүхэн ч эргэлзээ, тээнэгэлзээгүйгээр шууд л эрхэм нөхөр хэмээн үзжээ.

	Зочин нохойн хэлийг мэддэг байсан болохоороо энхрий аялгаар:

	— Мэдэж байна, мэдэж байна. Их сайн байна гэснээ толгойг нь илээд, — Суу! гэж итгэл төгс тодорхой  хэлэв.

	Бим тушаасныг биелүүлж суугаад, тэсэж ядан хөлөө хөдөлгөв. Тэгээд сонсохын чацуу нүд салгахгүй  ширтэв.

	Эзэн зочин хоёр гар барилцан, тун сайхан нүдээр ширтэлцэн уулзлаа.

	«Маш сайн байна!» гэж Бим халти гангинан дуугарав.

	— Ухаантай нохой байна гэж зочин, Бимийг хараад авангаа хэлэхэд нь, 

	— Бим сайн нохой, энэнээс хэт яах вэ! гэж Иван Иваныч батлав. Тийнхүү энэ гурав гурвуулаа жаахан ярилцав. Анчин-зочин хармаанаасаа нэг цаас гаргаад дэлгэж, түүн дээгүүр хуруугаа гүйлгэн:

	— Яг энүүхэнд, Чонын хонхрын хамгийн гүнд байна. Улиад орхисон чинь таван чоно хариу улилаа! Гурав нь том, хоёр нь жижиг. Нэгийг нь сайтар харсан! Чоно ч гэж чоно оо! гэж ярив.

	Эзэн нь ан хайж явахдаа «энүүхэнд, энүүхэнд» гэж хэлж явдаг тул Бим энэ үгийг мэдэх байв. Тэгээд болгоомжлон сонирхов. Харин «чоно ч гэж чоно оо!» гэдэг үгийг хэлэхэд нь нүдээ дүрлийлгэжээ. Энэ бол хөвчийн нохойн аягүй үнэр, тэгэхэд эзэн нь «Чоно! Энэ бол чоно!» гэж мөр үзүүлэн зааж, аймаар хэлсэн нөгөө үнэр нь байв. Гэтэл одоо энэ анчин «Чоно ч гэж Чоно ч гэж чоно оо!» гэж ярив.

	Зочин, Бимтэй ч гэсэн салах ёс гүйцэтгээд явав.

	Иван Иваныч сумаа цэнэглэхээр сууж том том тугалган идэш чихэж, дээрээс нь төмсний гурил асгав.

	Бим тэр шөнө их муу унтлаа.

	Тэр хоёр үүр цайхаас хавьгүй өмнө буу зэвсгээ аваад гадагш гарч гудамжны буланд очоод зогсов. Түдсэнгүй анчид дүүрэн суулгасан нэгэн том машин хүрч ирэв. Анчид битүү бүрхүүлтэй тэвшинд тавьсан намхан вандан сандайлан жавхлантайяа чимээгүй сууцгааж байв. Иван Иваныч эхлээд Бимийг өргөж суулгаад, дараа нь өөрөө бүрхүүл доогуур шургав. Өчигдрийн анчин, Иван Иванычид:

	— Өө-өө, болохгүй шүү! Бимийг авч явж яах юм бэ! гэв. Тэгтэл бас нэг хүн:

	— Чонын авд нохой авч явах албагүй. Буулгаач. Чимээ өгөөд бид хоосон сална гэж түс тас хэлсэнд! Иван Иваныч биеэ өмгөөлөх мэтээр:

	— Бим чимээ гаргахгүй ээ. Бим ан хөөдөг нохой биш шүү дээ гэж хэлэв.

	Бас хэд хэдэн хүн нохой авч яваад хэрэггүй гэсэн боловч өчигдрийн зочин:

	— За яах вэ. Бимтэй чинь бэлтгэл газар тавина. Иван Иваныч аа, чоно дарцаг доогуур гараад ирэх нэг газар бий, тэнд суугаарай гэж хэлснээр асуудал шийдэгдэв.

	Намайг авч явах дургүй байцгаана гэж Бим гадарлав. Тэр бас л хүмүүсийг мэддэг чаддагаараа ятгасан боловч харанхуйд хэн ч анзаарч мэдсэнгүй. Машин ч хөдөллөө. 

	Тэднийг ойн танил цагдаагийн гадаа очоод зогсоход нар гарав. Цөм л Бимийн адил чив чимээгүй, нэг ч үг дуугаралцалгүй бууцгаав. Тэгээд ойн чөлөөг дагаж удтал цувран явцгаав. Хэн ч тамхи татахгүй, ханиах ч үгүй, тэр ч байтугай хоёр хөлөө хавирахгүйгээр нохой мэт сэмээрхэн алхлан явцгаах нь ямар хэргээр хаашаа яваагаа цөм мэдэх ажээ. Гагцхүү Бим л учир мэдэхгүй боловч эзнийхээ араас сүүдэр мэт дагалдан явав. Эзэн нь явдал дундаа Бимийн чихэнд хүрээд авч, сайн байна, их сайн байна, Бим минь гэж явлаа.

	Бүхний түрүүнд өчигдрийн анчин-зочин толгойлон явна. Тэгтэл тэр хүн гар өргөж, цөм зогсов. Түрүүнд явсан гурван хүн муур шиг чимээгүй явж мод руу орсноо төдхөн буцаад гарч ирэв. Одоо толгойлогч саравчтай малгайгаа өргөөд урагш даллав. Энэ дохиогоор анчдын хагас нь түүнийг дагахад Иван Иваныч, Бим хоёр тэдэн дунд багтав. Чингэж Бим хамгийн сүүлд явлаа. Бимээс чимээгүй яваа амьтан үгүй байсан хэр нь Иван Иваныч түүнийг хөтөлжээ.

	Толгойлогчийн командаар, хоёрдугаарт явсан хүн бутны цаана ороод таг чиг болчхов. Удалгүй гурав дахь хүн нэг бөөн царсны цаагуур орж, дөрөв дэх хүн мөн далд орж, тийнхүү нэг нэгээрээ цуварсаар цөм өөр өөрийн эзлэх байрыг эзлэв. Толгойлогчийн дэргэд Иван Иваныч, Бим хоёр л үлдлээ. Тэр гурав түрүүчийнхээс ч болгоомжтой хөдөлцгөөв. Тэдний яваа замын хажуугаар аргамж татаастай, түүнд гал шиг өнгөтэй хэсэг хэсэг даавуу уяастай байгааг Бим сая харав. Тэгсээр явтал толгойлогч мань хоёрыг нэг газар үлдээгээд, өөрөө буцаад явав.

	Хэдийгээр хүмүүсээс хэн нь ч сонсохгүй байгаа юм шиг байсан хэр нь Бим тэр хүний хөлийн чимээг сонсож л байв. Толгойлогч бусад анчдыг дагууллаа, тэгэхдээ их хол байна гэж Бим мэдэрч, тэр ч байтугай тэдний холдохын хэмжээгээр хөлийн чимээ нь дуулдахгүй болж байгааг мэдэж л байжээ.

	Чимээгүй боллоо. Ой хөвч түгшүүрлэн болгоомжилсон мэт таг чиг болжээ. Эзэн нь хэрхэн дуугүй болж, хэрхэн өвдгөө чичрэглүүлэн, хэрхэн дуу гаргалгүй буугаа нугалж сумаа хийгээд тэнийлгэн хааж, чих тавин зогсохоор нь Бим учрыг мэдэв.

	Тэд үүргэнэ битүү ургасан жалгын хажуугийн шид модны бутанд нуугдан зогсоцгоожээ. Эргэн тойронд байх сүрлэг сүрлэг царс модод сүртэйеэ дүнхийлдэнэ. Мод бүхэн лут том ажээ! Тэдний завсар хооронд жижиг мод шигүү ургасан нь олон зуун жилийн настай энэ ойг ер бусын сүртэй болгох ажээ.

	Бим нэг ёсондоо анхааран цагдахын цогцолбор болон хувирав. Тэр бээр хөдлөхгүй сууж, унхиадан байвч онцын юмыг хараахан олж мэдсэнгүй. Агаар хөдөлгөөнгүй тайван байсан тул Бим нэг л тавгүй байлаа. Өчүүхэн төдий салхи байвал өмнөө юу байгааг заавал мэддэг, номын мөр уншсан лугаа адилаар агаарын урсгалыг уншиж чаддаг болж ийм салхигүйд хэрхэн тайван байж чадах билээ. Бас тэгээд сайн нөхөр нь хажууд нь зогсоод сэтгэл догдолж байхыг хэлэх үү.

	Тэгтэл хэрэг эхэллээ.

	Дохиолон буудах чимээ, нам гүмийг эвдэж хэсэгчин тасчих шиг болоод энд ч нэг, тэнд ч нэг, тэртээ холд ч цуурайтан пан панхийжээ. Энэхүү ойн цуурайг дагалдан алсын алсаас Толгойлогчийн дуу гарч:

	— Яваарай-ай-ай! Гүүг-гүүг-гүүг! гэх сонсогдов.

	Иван Иваныч, Бимийн чих рүү тонгойж, дөнгөж дуулдах төдийхнөөр:

	— Хэвтээрэй! гэж хэлэв.

	Бим хэвтэж чичрэгнэв.

	— Гүүг-гүүг-гүүг! хэмээн үргээлэгт гарсан анчид хашхиралдлаа.

	Нам гүм байдал үл мэдэгдэх зэрлэг догшин хашхираанаар солигдов. Үргээлэгт гарагсад барьж явсан модоороо ургаа модыг цохилон хоржигнуур хоржигнуулах нь үхлийн аюулд тулгарсан хэдэн зуун шаазгай чарлалдахын адил санагдав. Үргээгчдийн бүсэлсэн хүрээ хашхиралдан шуугилдаж, дээш нь буудах чимээтэйгээ ойртон ирлээ.

	Тэгтэл Бим багаас мэддэг болсон танил үнэр орж ирэхийг мэдчихэв. Чоно яваа ажээ! Бим эзнийхээ хөлд шахан үл мэдэг, бүр мэдэгдэхтэй үгүйтэйн хооронд хөл дээрээ өндийж сүүлээ сунгав. Иван Иваныч цөмийг ойлгожээ.

	Татаастай дарцаг дагуу, буун дуу гарсан газраас цаана чоно гарч ирэхийг хоёулаа харчихлаа. Чоно тонгойн гүлдийгээд, сүүлээ арагш нь сунган, хол хол харайж явав. Тэр даруй чонын бараа тасрав. Тэгмэгц буу тасхийж, дараа нь дахин нэг буу панхийв.

	Хөвч цуурайтлаа. Модод бараг л уурлах мэт түгшүүрлэлээ.

	Отоонд байгсдын нэгэн бас дахин буудав. Энэ нь тун ойрхонд дуулджээ. Хүмүүс хашхирах нь улам улмаар ойртлоо.

	Лүглэгэр том хөгшин чоно гэнэтхэн гарч ирэв. Тэр нь үүргэнэ битүү ургасан гуу даган ирээд дарцаг хармагцаа ямар нэгэн юманд халз тулсан мэтээр зогтусав. Гэтэл тэр гуу дээрх дарцаг бусад газрынхыг бодвол дээгүүр, чонын өндрөөс гурав дахин дээгүүр татагдсан байлаа. Хүмүүс хашхиралдах нь бүр ойртон тулж ирэв. Чоно тийм ч шийдмэг бусаар, бүр үхээнц маягаар дарцаг доогуур өнгөрөөд Иван Иваныч, Бим хоёроос арван таван метрийн зайтайд хүрч ирлээ. Түүнийг хэд хэд харайх зуур шархадсан юм байна гэдгийг нь хүн нохой хоёр ажиж амжив. Хажуу руу нь цусан толбо хүрэнтээд, амнаас нь улбар туяатай хөөс сахарч явжээ.

	Иван Иваныч буудлаа.

	Чоно дөрвөн хөл дээрээ нэгэнтээ дэвхрээд, хүзүүгээ нугалалгүй бүх биеэрээ огцом эргэж буудсан зүг харан зогсчих нь тэр. Сүртэй өргөн ханшаар, цус хурсан нүд, ярзайсан шүд, улбар хөөс... Тэглээ ч гэсэн өрөвдөлтэй санагдсангүй. Дураар зорчигч энэ зэрлэг амьтан сайхан ажээ. Тэр аймхай биш байлаа. Бардам зантай учир даруйхан унахыг хүссэнгүй. Хэсэг саатаад алгуурхан хөлөө тавьсаар гулдайн сунав. Тэгээд чимээгүй нам жим болов.

	Бим энэ бүхнийг зүгээр харж байж чадсангүй, суга харайн босож зогсов. Түүнийг яаж зогссон гэж санана! Нурууны нь үс өрвийж, сэрвээний нь үс бараг эгц босоо болоод, сүүл нь хойд хоёр хөлийнхөө хооронд тас хавчаастай байлаа. Тийнхүү өөрийн садан, нохдын ихэмсэг хаан хэдий үхсэн ч бодол санал, цус нөжөөрөө айлгасан хэвээр байгаа амьтныг харж нэгэнтээгүүр уурлан хорссон ч, нөгөөтээгүүр айн хэлмэгдсэн хачин жигтэй байдлаар зогсжээ. Бим өөрийн садныг үзэн ядна. Бим хүнд итгэдэг бол чоно үл итгэнэ. Бим саднаасаа айдаг байхад чоно үхлийн шарх олсон байхдаа ч үл айна.

	...Хүмүүсийн хашхиралдах дуун бүр тулж ирлээ. Бас нэгэн удаа буу дуугарчээ. Түүний дараахан бас нэг буудах чимээ гарав. Ямар нэгэн хамгийн хашир чоно отоонд бүр ойрхноор, магадгүй, хүмүүсийг сэрэмж алдаж, бүр бие биетэйгээ уулзалдаж байх хамгийн сүүлчийн мөчид отоог нэвтрэн гарсан ч байж болох юм. Хэсэг модны цаанаас Толгойлогч сая нэг гарч, Иван Иваныч руу ирээд Бимийг харан байж:

	— Үгүй ер өө! Араатан нь араатан, гэхдээ нохойтой адилгүй амьтан байна шүү. Хоёр нь зайлж амжлаа. Нэг нь шархадсан гэж хэлэв.

	Иван Иваныч, Бимийг эрхлүүлэн илж тайтгаруулах боловч Бим нурууныхаа үсийг буулгасан ч дээр дээр амьсгаадан, хэлээ гаргаж, нэг газраа эргэлдэн, хүмүүсээс нүд буруулж байлаа. Тэгээд хоёр анчийг үхсэн чоно руу очиход Бим дагасангүй, харин ч ёс журмыг гажуудуулж, уяагаа чирсээр гучаад метр хол очоод, толгойгоо шар навчис дээр тавьж халуурч байгаа юм шиг дагжин чичиргэнэн хэвтлээ. Иван Иваныч түүн рүү эргэж ирээд нүдний нь цагаан ув улаан болсныг ажиглав. Аргагүй л араатай ажээ!

	— Ай Бимхэн минь. Бие чинь муу байна уу? Муу байлгүй яах вэ. Хэнзхэн минь, ингэдэг л юм даа гэж Иван Иванычийг хэлэхэд:

	— Иван Иваныч чи анч нохойг чоноор айлгаж зүрхийг нь үхүүлдэг гэдгийг бодоорой. Хөвчөөс айдаг болчихно шүү. Нохой бол боол, чоно бол дураараа амьтан байхгүй юу гэж Толгойлогч зөвлөв.

	— Тийм нь ч тийм ээ, гэхдээ Бим дөрвөн настай, нас бие гүйцчихсэн нохой. Хөвчөөс айдаг нь өнгөрсөн. Харин чоно байгаа газар надаас холдоно гэж ярихгүй. Мөр олоодохвол «чоно байна!» гэж хэлнэ гээч.

	— Чоно, анч нохойг дэгдээхэй шиг л базаж орхино гэдэг үнэн шүү дээ. Харин чиний нохойг бараг л барахгүй биз. Үнэр мэдэх л юм бол хөлийн чинь дэргэдээс холдохгүй юм шив дээ.

	— Тийм байлгүй яах вэ. Нэг настай болоогүй байхад нь л чоноор айлгаж болохгүй. Нэгэнт ийм болчихсон амьтныг яах вэ, юм үзвэл үзэг л дээ. 

	Иван Иваныч, Бимийг хөтөлж явахад Толгойлогч үргээлэгт ялагсдыг хүлээн чононыхоо дэргэд хоцров.

	Анчид бүгдээрээ цугларсан хойно нэг нэг аяга хатуу юм ууж, хөгжилдөн дуутай шуутай болцгоов. Тэгэхэд Бим сүлжмэл хашааны хаяанд цагариглан хэвтээд, их л эвгүй ганцаардмал байдалтай улаан нүдэлж, чонын үнэр танарт балмагдан, аймаар ширүүн зантай болчихсон байв. Хувь заяа нь дахин энэ ой руу авчрахыг Бим мэддэг ч байх нь яав даа!

	Отооны эзэн ойн цагдаа түүн рүү хүрч ирээд явган сууж, нурууг  нь илэн:

	— Сайн нохой байна. Ухаантай нохой байна. Энэ хооронд ганц ч удаа ульж хуцсангүй шүү гэв.

	Тэр хүмүүс бүгдээрээ нохойд дуртай байжээ.

	Гэвч анчид машинд сууцгаасан хойно Иван Иваныч Бимийг мөн өргөж суулгах гэтэл Бим дорогш үсрэн буугаад үсээ өрвийлгөж, шүдээ ярзайлгав. Тэр нь гурван үхсэн чонотой нэгэн дор явахыг хүссэнгүй.

	— Уухай! Одоо энэ чинь алзахгүй дээ гэж Толгойлогч хэлэв.

	Үл таних тарган анчин уурлан бүхээгээс гарч тэвш өөд арайхийж мацан гарсан хойно Иван Иваныч Бимийгээ аваад бүхээгт орж суув.

	Үүнээс хойш хомноот шувуу агнахаар тийм ч олон яваагүй хэр нь Бим урьдын адил онцгой сайн тус хүргэжээ. Харин чонын мөрийг олмогцоо л бусад амьтан эрж хайхаа даруй болиод, эзнийхээ хөлд наалдан алхам ч холдохоо больчихно. Ийнхүү «чоно байна» гэдэг үгийг хэнд ч ойлгомжтойгоор хэлдэг болсон байна. Энэ нь их сайн зүйл байлаа. Чоно авласнаас хойш Иван Иванычид улам хайртай болж, хүчинд нь итгэдэг болов. Ер нь Бим хүний сайхан сэтгэлд итгэнэ. Итгэнэ гэдэг аугаа их зүйл билээ. Хайрлана гэдэг мөн өөрцгүй. Ийм итгэл үгүй нохой бол нохой биш, дураараа дургигч чоно юм уу золбин нохой гэсэн үг. Золбин нохой бол бүр ч адгийн зүйл. Эзэндээ итгэхээ байгаад орхин явсан юм уу гэрээсээ хөөгдсөн нохой дээрх хоёр замын нэгийг сонгодог. Харин хайртай эзнээ алдаад эрж хайж, хүлээж гансарч байгаа нохой зовлонгийн ихийг амсана. Ийм үед тэр нохой дураараа дургигч чоно ч болж чадахгүй, ердийн золбин нохой ч болж чадахгүй, нөгөө л нөхөртөө үнэнч шударгуу хэвээрээ үлдээд насан туршдаа гав ганцаар явдаг.

	Эрхэм уншигч минь, олон жилийн турш үнэнч явсаар нэгэн насыг дуусгасан түм буман олон үнэн түүхээс нэгийг нь ч өгүүлэх гээгүй байна шүү. Би зөвхөн хар чихтэй Бим нохойн тухай л өгүүлэх гэсэн юм.

	
Зургаадугаар бүлэг

	НАЙЗААСАА ХАГАЦСАН НЬ

	Нэгэн удаа Иваныч ан гөрөөнөөс буцаж ирээд Бимийгээ хооллуулж, өөрөө юм хүм ч идсэнгүй, гэрлээ ч унтраасангүй орондоо оржээ. Тэр өдөр Бим тун ч их давхисан болохоор даруйхан унтаж, юу ч сонссонгүй. Гэвч тэрнээс хойших хэдэн хоногт эзэн нь бүр өдөр байхад байн байн хэвтдэг, нэг л уйтгарламтгай, заримдаа гэнэт ёолдог болсныг нь ажиж мэдсэн байна. Бим долоо хоног гаруй ганцаараа салхинд гарч, тэгэхдээ зөвхөн өөрийнхөө хэргээр л гадагшилдаг болов. Тэгсээр Иван Иваныч хэвтэрт орж, Бимийгээ гаргах юм уу оруулахын тул хаалгандаа арай чарай хүрдэг боллоо. Нэгэн өдөр орон дотроо нэг л хачин жигтэй гунигтайгаар гиншин ёолох нь дуулдав. Бим ор луу нь ирж, дэргэд нь суугаад, найзынхаа нүүрийг ажин ширтсэнээ, сунгасан гар дээр нь толгойгоо тавьжээ. Эзний нь нүүр цонхигороос цонхигор болж, нүдэн доор нь хар хүрээ татаад, сахал хусаагүй эрүү нь ёрдгор болсон байхыг харав. Иван Иваныч толгойгоо нааш эргүүлж тамирдаж аяархан болсон дуугаар:

	— За яав? Хэнзхэн минь, яая даа байз. Миний чинь бие муу байна даа. Сумны хэлтэрхий зүрхэн доор минь хөдлөөд байна. Бим минь, муу байна шүү гэлээ.

	Түүний дууны өнгө тун ч ер бус байсан тул Бим бүр сандарч, өрөөн дундуураа холхин, байсхийгээд л үүдээ маажиж: «Бос л доо, хоёулаа гаръя» гэж хэлэх мэт байлаа. Гэвч Иван Иваныч хөдлөхөөс ч айж байжээ. Бим дахин дэргэд нь сууж, аяархан гангинав.

	— Яая гэхэв, Бимдэй минь, нэг үзье дээ гэж Иван Иваныч дуугарахчаа болоод зугуухан өндийв.

	Иван Иваныч, орон дээрээ жаахан сууснаа хөл дээрээ босож, нэг гараараа хана тулан, нөгөө гараараа зүрхээ дарсаар үүдний зүг аяархан явав. Бим найзаасаа, нүд салгалгүй зэрэгцэн явахдаа сүүлээ өчүүхэн төдий ч шарвагануулсангүй. Тэр нь за ингээд зүгээр л байна шүү дээ. Яваад бай, аяархан яваад бай гэж хэлэхийг хүссэн мэт ажээ.

	Иван Иваныч шатны талбарт гараад хөршийнхөө үүдний хонхыг дарвал Люся гэдэг охин гарч ирсэнд Иван Иваныч түүнд ямар нэгэн юм хэлэв. Тэр охин буцаж гүйгээд Степановна эмгэнийг дагуулан гарч ирэв. Иван Иваныч түүнд нөгөө «сумны хэлтэрхий» гэдэг үгээ хэлмэгц нь эмгэн сандран сугадаж аваад буцаж гэрт нь орууллаа. Тэр эмгэн:

	— Та хэвтэх хэрэгтэй. Хэвт хэвт гээд орон дээр нь дахин гэдрэг харуулан хэвтүүлээд, — Хэвтээд л бай гэж захиад ширээн дээрээс түлхүүр авч хөгшин хүний майжганасан алхаагаар бараг л гүйх шахан, сандан мэндэн гарч одов.

	«Бим «хэвт» гэдэг үгийг гурав дахин хэлэхэд нь өөртөө хэлүүлсэн юм шигээр тусгаж авсан нь мэдээж. Тэр эзнийхээ орны наагуур зэрэгцэн хэвтээд хаалганаас харцаа салгасангүй. Эзний эмгэнэлтэй байдал, Степановна эмгэний сандарсан хийгээд ширээн дээрээс түлхүүр авсан зэрэг нь Бимд нөлөөлж, түгшүүрлэн хүлээхэд хүргэнэ.

	Удалгүй тэр, түлхүүр цоожны нүхэнд шургах, цоож дуугарахыг сонссон бөгөөд үүд онгойж, үүдний өрөөнд хүмүүс ярилцах чимээ гараад Степановна эмгэн түрүүлэн орж ирж, араас нь цагаан халаадтай хоёр эмэгтэй, нэг эрэгтэй гурван үл таних хүн орлоо. Бусад хүнд байдаг үнэр тэднээс үнэртсэнгүй. Эзэн нь: «Бим минь, миний бие муу байна, тун муу байна даа» гэж хэлэх үедээ л онгойлгодог хананд өлгөөтэй хайрцгийн үнэртэй, адил үнэр ханхлав.

	Эрэгтэй хүн шууд ор луу чиглэв...

	Гэтэл Бим түүн рүү араатан мэт дайрч, цээжинд  нь асан, байдаг хүчээрээ. хоёр удаа хуцаад авав.

	«Тонил! Тонил!» гэж Бим хашхирсан нь тэр.

	Эрэгтэй хүн ярвайн цочиж, Бимийг түлхсэнд эмэгтэйчүүд үүдний өрөө рүү ухасхийлдлээ. Тэгэхэд Бим орны наана суугаад, хамаг биеэ чичрэглүүлэн, ийм  хүнд үед найз руугаа үл таних хүмүүсийг ойртуулснаас амь насаа өгсөн ч бэлхэн байдалтай байх шиг байв. 

	Эмч үүдэн дээр түр зогсоод:

	— Айхтар нохой байна даа! Одоо яадаг билээ? гэв.  Иван Иваныч, Бимийг дохин дуудаж ойртуулаад, жаахан хажуулж, толгойг нь илбэв. Бим найздаа мөрөө наалдуулан хүзүү, нүүр, гарыг нь долоов.

	— Наашаа ирэгтүн гэж Иван Иваныч аяархнаар эмч өөд харж хэллээ.

	Эмчийг хүрч ирэхэд

	— Гараа өг дөө гэв.

	— Эмч гараа өглөө.

	— Сайн байна уу? гэхэд нь

	— Сайн, сайн байна уу? гэж эмч хэлэв.

	Бим эмчийн гарт хошуугаа хүргэсэн нь: «Одоо яая ! гэхэв! Миний найзын найз бол миний найз» гэж нохойн хэлээр хэлсэн хэрэг байлаа.

	Дамнуурга оруулж ирлээ. Түүн дээрээ Иван Иванычийг хэвтүүлэв. Иван Иваныч:

	— Степановна гуай... та Бимийг минь харж байгаарай даа. Өглөөд гаргаж байгаарай. Удалгүй өөрөө буцаад ирнэ.. Бим намайг хүлээгээд байгаад байх вий гэж хэлснээ Бимд хандаж, — Хүлээгээд л байгаарай гэж захилаа.

	Бим «хүлээх» гэдэг үгийг мэдэх байлаа. Дэлгүүрийн үүдэнд «Хүлээгээд сууж бай» анд явах үед үүргэвчний дэргэд «хүлээгээд сууж бай» гэх мэтийг зөндөө сонссон юм санжээ. Одоо тэр хальт гангинаад, сүүлээ шарвалзуулсан нь «Ай, миний найз буцаад ирнэ ээ! Явлаа ч гэсэн удахгүй ирнэ ээ!» гэж хэлсэн үг байв.

	Ингэж хэлсний нь ганцхан Иван Иваныч ойлгож, бусад хүн ойлгоогүйг нүдний харцнаас харж мэдлээ. Бим дамнуургын дэргэд сууж хөлөө түүн дээр тавьсанд Иван Иваныч атгаж:

	— Хэнзхэн минь хүлээгээрэй гэж хэлэв.

	Эзнийхээ нүднээс бөөн бөөн ус бөмбөрч байхыг Бим урьд хожид ер үзээгүй байсан байжээ.

	Дамнуургыг авч гараад, цоож дуугарсан хойно Бим үүдэн дээрээ очоод, урд хоёр хөлөө жийж, толгойгоо хажуу тийш сунган шалан дээр тавьж хэвтлээ. Өвдөх юм уу гуниглах үедээ нохой ингэж хэвтээд үхдэг ажээ.

	Гэвч Бим нөгөө сохор хүнтэй цуг олон жил амьдарсан газар нохой шиг уйтгарлаж үхсэнгүй. Тэр нохой эзнийхээ булшны дэргэд хэвтээд, булш харгалзагчдын авчирсан идэх юмыг идэхээс татгалзан байсаар байгаад, тав дахь хоногийн өглөөний нарнаар амь нь гарсан гэлцдэг, Энэ. бол санаанаас зохиосон зүйл биш үнэн болсон явдал. Нохой ер бусын үнэнч, хайртайг мэддэг анчин хүн нохойн тухай «Үхлээ» гэж бараг хэлдэггүй, заавал «Амь нь гарчихлаа» гэж хэлдэг билээ.

	Тиймээ, Бим амь нь гарчихсангүй. «Хүлээгээд байгаарай», гэж түүнд хэлсэн юм чинь. Найз минь ирнэ гэж тэр итгэнэ. «Хүлээгээд байгаарай» гэж хэлснээс л хойш заавал ирж таарна. Ингэж олон удаа хэлж байж билээ.

	Хүлээгээд байх! Энэ зүйл одоо Бимийн амьдралын хамаг зорилго боллоо.

	Гэвч тэр шөнө юутай бэрх, юутай хүнд байв аа! Ердийнхөөс нэг л өөр байдалтай юм болжээ... Хүмүүсийн өмссөн халааднаас эвгүй үнэр үнэртжээ. Тийнхүү Бим гуниглаж эхлэв. 

	Шөнө дүлийн үед саран гарч ирэхэд бүр ч тэсэж байхын аргагүй болов. Энэхүү саран эзнийхээ дэргэд байхад нь ч гэсэн заавал сэтгэл түгшээдэг байсан юм санжээ. Сарыг харахад нүдтэй том шиг, цэхийсэн нүд нь харж, цэхийсэн туяа тусгаад байхлаар нь харанхуй буланд хоргоддог байж. Одоо бол сарны харцнаас хамаг бие нь дагжин чичирчээ. Ядахдаа эзэн нь байдаггүй. Тийм учир шөнө орой болсон хойно аюулд орох гэж байгаа юм шиг урт гэгчээр ульж гарчээ. Ингэж улихыг минь хэн хүн сонсоно, эзэн минь ч сонсож магадгүй гэж итгэсэн байна.

	Степановна гуай орж ирэв.

	— За, Бим чи яагаа вэ? Юу болоо вэ? Иваныч байдаггүй. Аа-яа-яа, муу байна даа гэлээ.

	Бим нүднийхээ харцаар ч, сүүлээрээ ч хариу юм хэлсэнгүй. Гагцхүү хаалга руу харжээ. Степановна гэрэл асаагаад гараад явчхав. Гэрэл гарахад саран холдож, жижгэрсэн учир гайгүй болов. Бим бүр яг чийдэн тушаа доор очоод сарны эсрэг харан хэвтэж үзсэнээ удсангүй дахиад л хаалганыхаа наана очиж хэвтээд хүлээж эхлэв.

	Өглөөгүүр Степановна гуай агшаамал будаа авчирч Бимийн идүүрт хийж өгсөн боловч Бим байрнаасаа ч хөдөлсөнгүй. Нөгөө газарч нохой яг л ингэж, идэх юм авчирч өгөхөд ердөө ч босож ирээгүй гэдэг сэн.

	— Чи чинь яасан уян сэтгэлтэй юм бэ? Ой ухаанд багтамгүй байна. За за, Бим минь явж сэлгүүц гээд эмгэн хаалга онгойлгов.

	Бим толгойгоо өргөж, эмгэн өөд сайтар ажин ширтлээ. «Сэлгүүц» гэдэг үг түүнд танил, дураараа яв гэсэн утга илтгэдэг, «яв яв сэлгүүц» гэвэл бүрэн зоргоор яв гэсэн утга илтгэдэг байжээ. Эрх чөлөө гэдэг нь юу ч хийхийг эзэн зөвшөөрч байна гэсэн утгатайг Бим мэднэ. Гэтэл одоо эзэн байдаггүй. «Явж сэлгүүц» гэж хэлж буй боловч ямар эрх чөлөө байх вэ? гэж бодлоо.

	Степановна гуай нохой маллаж сураагүй, Бим шиг нохой үг хэлээгүй байхад хүний санааг ойлгодог, мэддэг хэдэн үг нь олон утгыг багтаасан байдаг, үүнээс уламжилж янз бүрийн юм тохиолддог гэдгийг ерөөс мэдэхгүй байсан учир цайлган сэтгэлийн угаас:

	— Агшаамалд дургүй байгаа бол өөр ямар нэгэн юм эр л дээ. Чи ногоонд дуртай биз дээ. Угаадасны нүх ухаад юухан хээхэн олно биз. Явж юм хай л даа гэжээ. (Бимийг угаадасны нүхэнд ойртдоггүй гэдгийг эмгэн үнэндээ мэдсэнгүй).

	Бим босож, бүр давхийн цочив. Юу гэнэ ээ? «Эр» гэдэг нь юу эрэх болж байна аа? «Эр» гэдэг чинь нуусан зүсэм бяслаг, шувуу, гээсэн юм уу нуусан юмыг л олохыг хэлдэг шүү дээ. «Эр» гэдэг бол тушаасан зүйл, юуг эрэхийг тухайн үеийн байдал, хэргийн явц дунд тодорхойлдог байхад одоо би юугаа эрэх болж байна аа? гэж боджээ.

	Бим энэ бүгдийг Степановна гуайд харцаараа, сүүлээрээ, өмнө хоёр хөлөө асуух байртай хөдөлгөж ойлгуулахыг оролдсон боловч эмгэн юу ч ойлгосонгүй, өнөөх л:

	— Явж сэлгүүц! Эр эр! гэдэг үгээ давтаж байжээ.

	Тиймээс Бим хаалга руу ухасхийж, хоёрдугаар давхрын шатаар гялсхийн өнгөрөөд гадагш гарлаа.

	Эзнээ л эрнэ дээ! Эзнээ эрэхээс өөр юугаа эрэх вэ! Ингэж л тэр ойлгожээ. Яг энүүхэнд дамнуурга тавиастай байсан юм сан. Тиймээ энд байсан. Цагаан халаадтай хүмүүсийн үнэр мэдэгдэхийн төдийхөн байв. Машины мөр ч байв. Бим нэгэнтээ тойролдоод дотогшилж (хамгийн авьяасгүй нохой ч байсан ингэдэг жамтай ажээ) нөгөө мөрийг дахин олж авав. Үнэрлэн гүйсээр гудамжинд гармагцаа булан хүрээд алдаж орхив. Тэнд байгаа бүх мөр адилхан л резиний үнэртэй байжээ. Хүний мөр олон чиг, олон янзын үнэртэй чиг байдаг бол машины мөр цөм нийлээд нэг л янз үнэртдэг ажээ. Гэвч Бимд хэрэгтэй тэр мөр хашаанаас гараад тэр булан тойрсон тул тийшээ л явах хэрэгтэй боллоо.

	Бим ганц хоёр гудамжаар гүйгээд гэр лүүгээ ирж, Иван Иванычтайгаа хамт сэлгүүцдэг байсан газруудаараа тойроод үзэв. Гэвч ямар ч шинж тэмдэг хаана ч байсангүй. Харин дөрвөлжин хээтэй малгайг холоос хараад гүйцэн очсон боловч эзэн нь биш байв. Бим тэр хүнийг сайтар хараад дөрвөлжин хээтэй малгайг их олон хүн өмсдөг юм байна гэж мэдэв. Тэр намар хоршоо дэлгүүрт зөвхөн дөрвөлжин хээтэй малгай зарсан, тиймээс хүн бүхэн түүнийг авсныг Бим хаанаас мэдэх билээ. Ер нь нохой гол төлөв хүний доод хэсэг буюу хөлийг анхаарч байдаг (тогтоож ч авдаг) заншилтай учир Бим урьд нь тэр зүйлийг нэг л анзаараагүй явжээ. Энэ заншил бүр чононоос, байгалиас, өнгөрсөн олон зуун жилээс үүсгэлтэй бүлгээ. Жишээлбэл, анчин хүн өтгөн бутны цаана орчхоод, зөвхөн доороос бүслэхүй хүртлээ далд байхад сэргэлэн үнэг ч гэсэн тэр хүнийг хөдлөхгүй юм уу салхин дээр нь биш л бол ерөөс ажиж мэддэггүй юм. Тэгэхлээр Бим энэ явдлыг мэдээд хүнийг эрэхдээ дээгүүр харах хэрэгцээ ер алга, толгойнууд нь цөм адилхан өнгө зүстэй байж болох юм (ижил малгайтай) гэж гэнэт ухаан заран ойлгожээ Цэлмэг өдөр боллоо. Зарим гудамжинд бөөн бөөн навч унаж явган замыг цоохортуулаад, зарим газар сүрхий нягт бүрхсэн нь эзнийх нь мөр байдаг юм бол Бим амархнаа мэдэхээр байлаа. Гэвч ор мөр ч байсангүй.

	Үд дундын алдад Бим цөхрөнгөө барлаа. Тэгтэл нэгэн хашаан дотор дамнуурга тавьсан нь мэдэгдэж орхив. Нөгөө үнэр ч тал бүрээс нь салхины урсгалаар орж ирэв. Бим тэр үнэрийг даган сайн зам олсон юм шиг мөшгөв. Босгыг цагаан халаадтын мөр элээжээ. Бим хаалгыг маажиж малтав. Бас л нэг цагаан халаадтай бүсгүй хаалга тавьж өгмөгцөө цочин гэдрэг зайлсхийв. Гэвч Бим бүхий л арга ухаанаараа мэндлээд: «Энд тань Иван Иваныч байхгүй юу?» гэж асуув.

	— Тонил, тонил! гэж тэр бүсгүй хашхираад хаалга хаачихлаа. Тэгснээ жаахан онгойлгоод нэг хүн рүү 

	— Петров оо! Энэ нохойг хөөгөөдхөөч. Тэгэхгүй бол манай дарга намайг загнаж: «Энэ чинь нохойн гэр биш, «Түргэн тусламж!» шүү гэж гарна. Хөөгөөдхөөч!» гэж хэлэв.

	Гарааш дотроос хар халаадтай хүн гарч Бимийн зүг харж газар дэвслэн, албан үүргийн дагуу л гүйцэтгэж байгаа мэтээр, тийм ч хортой биш, тэр ч байтугай бүр залхуурсан байдалтай:

	— Муу золиг яв яв! Яв гэм! гэж чангахан хэлэв. «Дарга», «нохойн гэр», «хөөгөөдөх», «загнах» гэх мэтийн юм уу тэгэх тусмаа «түргэн тусламж» гэх мэтийг Бим ойлгоогүй, ерөөсөө ч дуулаагүй байсан бөгөөд харин «яв», «гар» гэх мэтийн үгийг дуудах аялга, хэлсэн байдалтай нь холбоод сүрхий сайн ойлгожээ. Ийнхүү Бимийг мэхлэх арга байсангүй. Бим хэсэг гүйж холдоод сууж тэр л хаалгыг ширтэв. Тэнд байгаа хүмүүс Иван Иванычийг ийш нь авчраагүй шууд больницод хүргэж өгсөн хэдий ч Бимийн юу эрж явааг мэдсэн сэн бол туслах л байжээ. Гэтэл нохой хүнийг сайн ойлгодог байхад хүн нохойг байтугай бие биеэ ч тэр болгон ойлгодоггүй болохоор одоо яая гэхэв. Харин Бимийн хувьд өөрийг нь ямар үндэстэй энэ хаалгаар оруулахгүй байгаа, энэ хаалганы цаана миний найз байгаа байх гэж цайлган сэтгэлээс итгээд маажиж малтаад байхад минь юунд ойртуулахгүй байна гэж нарийн ширийн юмыг яахин ойлгох билээ.

	Бим хэдийнээ гандаж өнгө алдсан навчтай голт борын бутны дэргэд үдэш болтол суулаа. Машинууд ирж, цагаан халаадтай хүмүүс бууж, хэн нэг хүнийг сугадан оруулах юм уу зүгээр цувралдан орно. Мөн хааяа машинаас дамнуургаар хүн буулгана. Тэр үед Бим жаахан ойртоод эзэн минь биш биз хэмээн унхиадаж үзнэ. Оройхон хэрд хүмүүс Бимийг сонирхон анхаарав. Нэг хүн зүсэм хиам өгсөнд Бим хошуу хүргэсэнгүй. Бас нэг хүн хүзүүвчнээс нь барих гэхлээр Бим холдон зайлсхийжээ. Бүр нөгөө хар халаадтай хижээл хүн хэд хэдэн удаа хажуугаар нь өнгөрөхдөө зогсож, өрөвдөх байртай ширтэхдээ хөлөөрөө газар дэвсэлсэнгүй. Бим хөшөө шиг суугаад огтхон ч чимээ гаралгүй хүлээсээр л байлаа.

	Тэр бээр гагцхүү үдшийн бүрий болоход сэхээ авч, эзэн минь гэртээ харьчихсан юм биш байгаа гэж бодоод гэрийн зүг яарч, дэгдэлхийлэн гуйжээ.

	Ийнхүү арчилгаа сайтай, гялтганасан үс ноостой, хар чихтэй сайхан цагаан нохой хот дундуур гүйж явжээ. Үүнийг харсан ямар ч сайн санаат анчин: «Ай, ямар цэвэрхэн анч нохой вэ!» гэмээр байлаа.

	Бим дотно болсон хаалгаа маажсан боловч хаалга онгойсонгүй. Тэгэхээр нь босгоныхоо гадна цагариглан хэвтжээ. Юм ууж идэх ямар ч дур хүсэл алга, уйтгарлан байжээ.

	Степановна гуай шатны талбар дээр гарч ирээд:

	— Хөөрхий амьтан ирээ юу? гэв.

	Бим «Ирсэн» гэдгээ мэдэгдэж сүүлээ ганцхан удаа хөдөлгөв.

	— За одоо оройн хоолоо иддээ гэж эмгэн хэлээд өглөөний агшаамалтай савыг дөхүүлж тавилаа.

	Бим түүнд хүрсэнгүй. Тэгэхлээр нь Степановна эмгэн:

	— Ингэнэ ч гэж мэдсэн юм аа. Өөрөө юм олж идээ шив дээ. Ухаантай ч амьтан бол доо. За унтаарай гэж хэлээд хаалгаа хаачихлаа.

	Бим энэ шөнө ульсангүй. Гэхдээ л хаалганаас холдолгүй хүлээсээр хоножээ.

	Тэгээд өглөө болсон хойно дахиад л үймэрч эхлэв. Нөхрөө эрж олно гэдэгт түүний амьдралын хамаг утга учир байлаа. Степановна гуай түүнийг гарган тавьсан хойно давын өмнө цагаан халаадтай хүмүүс рүүгээ гүйж очив. Гэвч энэ удаа ямар нэгэн бүдүүн хүн хүн бүгд рүү хашхичин «нохой» гэдэг үгийг байн байн давтаж байв. Тэд Бимийг айлган чулуудаж сүрдүүлэн, мод шийдэм далайцгааж хөөснөө эцэст нь урт бургасаар өвдтөл нь ороолгожээ. Бим холдож, жаахан сууснаа эзэн минь энд байж таарахгүй нь, тэргүй бол энэ хүмүүс ийм хатуугаар хандах ёсгүй гэж бодов бололтой толгойгоо ялимгүй унжуулсаар цааш явлаа. Чингэж ганцаардан гиюүрч, зүв зүгээр байгаад гомдоолгосон нохой хотоор хэсүүчилжээ.

	Бим хүн олонтой гудамжаар орлоо. Хүн амьтан тоо томшгүй олон, цөм л яарч, хааяа нэг өөр зуураа үг хаялцан, хаашаа ч юм, үзүүр төгсгөлгүй урсан хөвөрсөөр байх аж. «Эзэн минь энд явж байх юм биш биз?» гэдэг бодол Бимийн толгойд орж ирлээ. Тиймээс явган хаалганы ойролцоо булангийн сүүдэрт суугаад бараг л нэг ч хүнийг алгасалгүй ажин харж эхлэв.

	Бим эн тэргүүнд бүх хүн машины утааны үнэртэй байдаг юм байна, тэр үнэрийн хажуугаар их бага янз бүрийн үнэр орж ирдэг юм байна гэж тогтоож авлаа.

	Сүрхий элэгдсэн том шаахайтай өндөр туранхай хүн гараад ирлээ. Тэр хүн эзний нь гэртээ авчирдаг байсантай адил төмсийг торонд хийгээд барьжээ. Туранхай хүн төмс авч яваа хэр нь тамхи ханхлуулна. Хэн нэгнийг гүйцэх гэсэн юм шиг яарч түргэн түргэн алхална. Гэвч энэ нь тэгж санагдсан болохоос биш ер нь бүх хүн цөмөөрөө хэн нэгнийг хөөж гүйцэж явах ажээ. Бас тэгээд хээрийн сургууль хийж байгаа юм шиг нэг юм эрж, хаалгатай болгоноор орж, тэндээс гараад дахиад л хурдалж явна.

	Сайн уу, Хар чихт! гэж Туранхай хүн явдал дундаа хэлэв.

	«Сайн» гэж Бим дорвигүй хариу мэндлээд, сүүлээ газраас хөндийрүүлэлгүй шарвахдаа бусад хүнийг анхаарсан анхаарлаа сулруулсангүй.

	Тэглээ туранхай хүний араас комбинезонтой хүн гараад ирлээ. Тэр хүн нойтон ханыг долооход мэдэгддэг үнэртэй ажээ. Хамаг хувцас нь бараг нэлдээ цайвар цагаан байлаа. Нэг үзүүртээ сахал үстэй урт цагаан мод, хүнд гэгчийн цүнх хоёрыг барьж явав.

	— Чи юунд энд байна вэ? Эзнээ хүлээж суугаа юм уу эсвэл төөрчихөө юу? гэж тэр хүн Бимийн дэргэд саатан асуув.

	«Тийм ээ, хүлээж сууна» гэж Бим урд хоёр хөлөө жаахан хөдөлгөн хариулав.

	Нөгөө хүн цүнхнээсээ жижигхэн ууттай юм гаргаж Бимийн өмнө нэг чихэр тавиад, хар чихийг нь илэнгээ:

	— Тэгвэл май энийг өгье! Ид ид! (Бим хошуу хүргэсэнгүй) Сургуультай, боловсон амьтан байх нь ээ дээ. Хүний өгсөн юм иддэггүй байх нь гэж дуугараад бусадтай адилгүй тайван удаанаар цааш явж одов.

	Бусад хүнд ямар нь бүү мэд, Бимд л энэ хүн сайн хүн байна гэж санагдав. Саяын хүн «хүлээх» гэдгийг мэдэж байна, миний санааг ойлгож байна гэж бодлоо.

	Бас нэг бүдүүнээс бүдүүн биетэй хүн бүдүүн гэгчийн тулуур тулсан, хамар дээрээ тогтоосон бүдүүн хар хүрээтэй шилтэй, бүдүүн хавтастай юм барьсан, ер нь бүх юм нь бүдүүн хүн гарч ирэв. Тэрнээс Иван Иванычийн нарийхан модоор шажигнуулан байдаг цаасны үнэр илтэд үнэртэх бөгөөд бас хармаандаа авч явдаг Нөгөө шар цаас ч үнэртэх шиг санагдав... Бүдүүн хүн Бимийн ойр зогсоод:

	— Пээх! Мөн ч таарав аа!  Гол  гудамжинд нохой байж байдаг болж дээ гэж дуугарав.

	Тэгтэл явган хаалганаас шүүр барьсан цэвэрлэгч гарч ирээд Бүдүүнтэй зэрэгцэн зогсов. Бүдүүн хүн Бимийн зүг хуруугаар заан байж цэвэрлэгчид хэлсэн нь:

	— Харав уу? Чиний хариуцдаг дэвсгэр биз дээ?

	— Үнээн, харж байна гэж цэвэрлэгч шүүрийнхээ сахалтай талыг нь дээш харуулан тулж зогсоод хариулав.

	— Харж байна... Чи юу ч харахгүй байна гэж бүдүүн хүн ууртай эхэлж, 

	— Бүр чихэр ч иддэггүй байна шүү. Бөглөртлөө идсэн байна. Цаашдаа яаж явах бол?! гээд уур цухал болж гүйцлээ.

	— Чамд падгүй ээ. гэж цэвэрлэгч дуугараад, — Хөөрхий амьтан яасан их турчихаа вэ гэж тоосон шинжгүй нэмж хэлбэл, 

	— Чи намайг доромжилж байна! гэж Бүдүүн агсрав.

	Бас нэг гурван залуу ирээд зогсож, нэг үе Бүдүүнийг, нэг үе Бимийг харан яагаад ч юм инээмсэглэцгээв.

	— Та нарт юу нь инээдтэй байна вэ? Юу, нь инээдтэй байна вэ? Би энэнд, энд чинь нохой байна гэж хэлж байна. Хэдэн мянган нохой үржээд нэг нь хоёр гурван кило мах иднэ гэхэд өдөрт хоёр гурван тонн мах гэсэн үг шүү дээ. Хэчнээн болж байгааг нь бодож байна уу? гэж Бүдүүн цэцэрхэв.

	Гурвын нэг нь татгалзаж:

	— Гурван кило юмыг гэмээ ч идэхгүй гэв.

	Цэвэрлэгч хажуугаас нь тайвуухан оролцож: 

	— Тэмээ мах иддэггүй юм гэж дуугарснаа гэв гэнэт шүүрээ ишээр нь хөндлөн барьж, Бүдүүний хөлийн өмнүүр барагшин зам дагуулан хачин хүчтэй хөдөлгөөд авч,

	— Та хойшоо бол Дүлий годил чамд би хэлж байна шүү! гэж орхив.

	Бүдүүн хүн шүлсээ хаясаар холдож явав. Нөгөө гурван залуу ч инээлдэн шуугилдсаар явах зүг рүүгээ явав. Цэвэрлэгч тэр даруй шүүрдэхээ болиод Бимийн нурууг илж хэсэг зогссоноо,

	— Хүлээгээд суу, ирнэ ээ гэж хэлээд явган хаалгаар орлоо.

	Бим энэ бүх маргалдаанаас «мах», «нохой» гэх мэтийн үгийг ойлгоод зогсоогүй дууны өнгийг сонсож, хамгийн гол нь цөмийг нүдээрээ харсан учир ухаантай нохойн хувьд тааварлаж ядах юм байсангүй. Тэр нь Бүдүүн хүн муу амьдардаг, цэвэрлэгч сайн амьдардаг, нэг нь муу, нөгөө нь сайн юм байна гэж мэдэв. Өглөө харанхуй бүрэнхийгээр гадаа гудамжинд гагцхүү цэвэрлэгч нар л гарсан байдаг, тэд нохойг хүндэтгэдгийг Бим хэн бүхнээс илүү мэдэх билээ. Тиймээс цэвэрлэгч, Бүдүүнийг хөөсөн явдал Бимд бүр зарим талаараа таалагджээ. Ер нь энэ тохиолдсон шальгүй зүйл хүн хүн янз янз, сайн ч хүн байж болно, муу ч хүн байж болно гэж бүдэг бадаг төсөөлөлтэй болгосон ашигтай талтай болсон ч Бимийн анхаарлыг ажиж байгаа юмнаас дэмий л хөндийрүүлжээ. За яах вэ, ямар ч байсан ашиг өглөө шүү дээ гэж бид хөндлөнгөөс үзэх ёстой. Харин энэ нь одоохондоо Бимийн хувьд огтоос чухал биш байлаа. Өнгөрөн явж буй хүмүүсийг алдахгүй харж байсан болохоор тийм юм бодохтой мантай байжээ.

	Зарим эмэгтэйчүүдээс хонхлой цэцгийн адил тэсэж байхын аргагүй хурц үнэр юм уу дэргэд нь очиход л үнэр мэдэхээ байчихдаг айхавтар үнэртэй цагаахан цэцгийн үнэр ханхлах тул Бим буруу харж, хэдэн хором амьсгаа авалгүй байх ажээ. Ийм үнэр түүний сэтгэлд нийцсэнгүй. Бас ихэнх эмэгтэйн уруул нь чонын авд явахад уяастай байсан дарцаг адил өнгөтэй нь мөн л бусад бүх адгуусан амьтан, ялангуяа нохой, бух мэтийн адил Бимийн сэтгэлд таарсангүй. Эмэгтэйчүүд бараг бүгдээрээ ямар нэгэн юм барьж явна. Юм авч яваа эрэгтэй хүн тун цөөн, голдуу эмэгтэй хүн юм авч явдаг юм, байна гэж Бим мэдэж авлаа.

	...Гэтэл Иван Иваныч байдаггүй. Найз минь чи хаахна явна вэ?

	Хүмүүс урсан хөвөрсөөр л байна. Бимийн гуниглах нь олны хөлд жаахан сарниж замхран мартагдах тийшээ хандсан ч эзэн минь ирж яваа юм биш биз гэж урагш анхааран ширтсээр л байна. Өнөөдөр Бим эндээ хүлээгээд, хүлээгээд л байх болно.

	Нэгэн дарвагар зузаан уруултай, бүлтгэр нүдтэй, үрчлээтсэн палигар нүүр, шантгар хамартай хүн дэргэд нь ирж зогсоод:

	— Цадигаа алдаж дээ! (Хүмүүс зогсож эхлэв) Энд тэндгүй ханиад томуу, хижиг, ходоодны өмөн үү дэлгэрч байдаг, гэтэл энд юу болж байна? гээд Бимийн зүг алгаараа зааж чичлэн хүн олны бөөн дунд, хөдөлмөрчдийн гүн дотор амьд халдвар сууж байна шүү дээ! гэж хашхичив.

	— Нохой болгон халдвартай байдаггүй юм. Та хар л даа, ямар цэвэрхэн нохой вэ дээ гэж нэг бүсгүй хажуугаас нь өмөөрөв.

	Шантгар хамарт, бүсгүйг дээрээс нь доош уруудуулж нэг, өгсүүлж нэг хараад ярвалзан буруу тийш эргэж:

	— Ямар зэрлэг юм бэ! Эмэгтэй минь, та яасан зэрлэг юм бэ? гэж хэлэв.

	Ай халаг, Бим хүн болж төрсөн сөн бол уу! Тэгтэл : нөгөө гүтгэгч, өөрийгөө «зөвлөлтийн эмэгтэй» гэж зарласан Эгчтэн хүрээд ирлээ. Бим эхлээд айснаа, дараа нь сэрвээнийхээ үсийг өрвийлгөн биеэ хамгаалах байдалтай зогсчихлоо. Эгчтэн, Бимээс зайдуухан хагас дугуйран зогссон хүмүүст хандан шулганаж гарлаа.

	— Зэрлэг байлгүй яах вэ! Энэ чинь намайг зуусан нохой байна. Зуу-зуу-сан шүү! гээд тэр хүмүүст гараа харуулбал жижигхэн бичгийн цүнх барьсан нэг залуу:

	— Хаана чинь хазаа вэ? Та харуулаадах л даа гэвэл:

	— Чи муу гөлөг, над руу орох санаатай! гэж Эгчтэн хэлээд гараа нуулаа.  

	Шантгар хамартаас бусад нь цөм инээд алдацгаав.

	— Чөтгөрийн зулбасга чамайг дээд сургуульд хүмүүжүүлсэн нь энэ үү, могойн зулзага чамайг сургасан нь энэ үү? Чи муу, зөвлөлтийн эмэгтэйн хэлж байгаад итгэхгүй байна уу? Чи ер нь цаашдаа яах этгээд вэ? Эрхмүүд минь, би хаашаа явж байгаа билээ? Манай энд чинь зөвлөлт засаг байгаа хэвээрээ биз дээ? гэж тэр оюутан руу дайрлаа.

	Залуу хар хүү царай улайлган:

	— Тэр хэрэв хөндлөнгөөс харахад ямар байгаагаа мэддэг сэн бол энэ нохойд атаархах байх гэж хэлчхээд Эгчтэн рүү ойртон очиж:

	— Хэн танд хүн доромжлох эрх олгоо вэ? гэв.

	Бим хэдийгээр тэдний үгийг ойлгоогүй боловч цаашид тэсэж байх аргагүй болохоороо Эгчтэний зүг үсрэн, байдаг тэнхээгээрээ хуцаад, биеэ барьж дөрвөн мөчөөрөө тулгалан зогсов. (Биеэ барьж чадахгүй болчих вий гэж тэр болгоомжилжээ.) Боловсон нь боловсон ч нохой шүү дээ.

	Эгчтэн хахир муухайгаар:

	— Цагдаа-аа! Сэргийлэгч ээ! гэж хашхичив.

	Хаа нэгэн газар шүгэл дуугарч, нэгэн хүн хүрч ирээд:

	— Иргэд ээ, явцгаагаарай! Явах явах руугаа явцгаая. Хэн хашхирсан бэ? Та юу? гэж тэр хүн, Эгчтэнээс асуув. Тэр нь сэргийлэгч байлаа. (Бим хэдий ууртай байсан ч сүүлээ үл мэдэг шарвалзуулав).

	— Наадах чинь хашхирсан гэж оюутан залуу батлав.

	Тэгтэл Шантгар хажуугаас орж:

	— Та юугаа хараа вэ? Юу хийдэг хүн бэ? Мужийн том хотын гол гудамжинд нохой явж байхад гэж сэргийлэгчид хэлэхэд:

	— Нохой явж байна! гэж Эгчтэн хашхирах шахам ховлов.

	— Бас ийм элэнц хуланцын зэрлэгүүд! гэж оюутан хашхирав.

	— Энэ залуу намайг доромжилсон! гэж Эгчтэн бараг л эхэр татан хэлбэл сэргийлэгч:

	— Иргэд ээ, тарцгаа! Харин та, бас та, та ч гэсэн сэргийлэх дээр очъё хэмээн Эгчтэн, залуу, Шантгар гурвыг хэлэв.

	— Тэгвэл энэ нохой яах вэ?! Шударга иргэдийг сэргийлэхэд аваачаад нохойг... гэж Эгчтэн хашхичихад:

	Би очихгүй ээ гэж залуу түс тас дуугарав.

	— Өөр нэг сэргийлэгч хүрч ирээд:

	— Юу болоо вэ? гэв.

	Зангиа, шляптай хүн учир зүйг нь нарийн гаргаж:

	— Энэ нэг оюутан сэргийлэхэд очихгүй гээд захирагдахгүй байна. Энэ хоёр нь очно гэж байхад энэ залуу гэдрэг сууж байна. Хууль дагахгүй байна. Ингэх ёс байхгүй байх шүү. Яв гэвэл явах л ёстой. Ингэхэд хүрвэл ч... гэж мэдүүлчхээд буруу хармагцаа сонсдог нүхээ томсгох гэсэн юм шиг эрхий хуруугаараа чихээ ухаж гарав. Энэ байдал нь өөртөө илтэд итгэсэн, бодсон санасан минь зөв, би энд байгаа та нараас, тэр ч байтугай сэргийлэгчээс дээгүүр хүн гэдгээ үзүүлэх гэсэн хэрэг байлаа.

	Сэргийлэгч нар бие биен өөдөө харалцсанаа оюутныг аваад явлаа. Тэдний араас Шантгар хамарт, Эгчтэн хоёр дагалдав. Нөгөө цэвэрхэн бүсгүйгээс бусад хүн нохойг нэгэнт сонирхохоо болиод тарж явцгаав. Тэр бүсгүй Бим рүү ирж, илж эрхлүүлээд, бас л сэргийлэгч нарын хойноос явав. Бимийн бодсоноор тэр сайн дураараа дагажээ. Бим бүсгүйн хойноос харж, байрандаа хэд хэд гишгэлснээ мөн л гүйж, бүсгүйг гүйцээд зэрэгцэн явлаа.

	Ийнхүү хүн нохой хоёр сэргийлэх рүү зүглэв.

	— Хар чихт чи хэнийг хүлээгээ вэ? гэж бүсгүй зогсоон асуулаа.

	Бим гуниглан сууж, толгойгоо духайлгав.

	— Хонгор минь, чи ч гэдэс өлссөнөөс л ийм байдалд оров оо доо. Байзнаарай, би чамд идэх юм өгье. Хар чихт минь гэж бүсгүй хэллээ.

	Ингэж Бимийг хэд хэдэн удаа «Хар чихт» хэмээн нэрлэжээ. Эзэн нь гэртээ нэгэн цагт «Ай чи хар чихт минь!» гэж хэлснийг санав. Түүнийг бүр бага байхад, аль эртийн цагт тэгж нэрлэж байсан сан. «Найз минь хаахна яваа хэрэг вэ?» гэж Бим бодно. Тэгээд уйтгар гунигт автагдсан хэвээрээ бүсгүйг дагалдан цааш явлаа.

	Сэргийлэхийн тасалгаанд хоёулаа орлоо. Тэнд Эгчтэн хашхичиж Шантгар ах бүдүүн дуу гаргаж байв. Нөгөө оюутан толгойгоо унжуулан дуугүй суух бөгөөд үл таних нэгэн сэргийлэгч ширээний ард сууж, тэр гурвын зүг илтэд найрсаг бусаар харж байлаа.

	Бүсгүй орж очоод:

	— Хэргийн эзнийг авчирлаа гээд Бимийг зааж, 

	— Их сайхан амьтан байна. Саяын болсон явдлыг би эхнээс нь аваад үзсэн ч, харсан ч юм. Энэ залуу гэснээ оюутан руу толгой дохиод, — Ердөө буруугүй гэж хэлэв.

	Бүсгүй нэгэн үе Бимийг, нэгэн үе тэр гурвын аль нэгийг зааж байж тайвуу ярив. Түүний яриан завсраар орох гэсэн боловч сэргийлэгч, Эгчтэн, Шантгар! хоёрыг эрс шууд зогсоов. Сэргийлэгч бүсгүйд илт найрсаг хандах шиг санагдав. Эцэст тэр бүсгүй тоглоом болгон:

	— Хар чихт ээ, би зүйтэй ярьж байна уу? гэж асуугаад сэргийлэгч ид хандаж,

	— Намайг Даша гэдэг гээд дахин Бим тийш эргэж

	— Би бол Даша. Ойлгов уу? гэж асуулаа.

	Бим түүнийг хүндэтгэж байна гэдгээ бүхий л байгаа байдлаараа ойлгуулав.

	— За алив, Хар чихт наашаа ир! Нааш ир! гэж сэргийлэгч дуудлаа.

	Энэ «наашаа ир» гэдэг үгийг Бим мэдэлгүй яах вэ. Бүр яг таг мэдэх тул түүн рүү очив.

	Сэргийлэгч хүзүүг нь зөөлхөн пад падхийтэл алгадаад, хүзүүвчнээс нь барьж, номерыг нь харж нэг юм тэмдэглэж авав. Тэгээд:

	— Хэвт! гэж Бимд тушаав.

	Бим яг л номын дагуу, хойд хоёр хөлөө дороо нугалж, урд хоёр хөлөө урагш жийгээд, ярилцагч хүн өөд эгцлэн ширтэж, толгойгоо ялимгүй гилжийлгэжээ.

	Одоо сэргийлэгч утас авч харилцуураас:

	— Анчдын холбоо юу? гэж асуув.

	«Ан!» гэдэг үгийг сонсмогцоо Бим давхийн цочив. Энэ үг энд ямар утгатай байх ёстой билээ? гэж бодлоо.

	Сэргийлэгч утсаа барьсан хэвээрээ:

	— Анчдын холбоо юу? Сэргийлэхээс ярьж байна. Хорин дөрвөн номерыг хар даа. Сеттер... яагаад байхгүй байдаг билээ? Тийм байх ёсгүй дээ. Сургуультай, их сайн нохой... Хотын зөвлөлд ий? За тэгье гэж яриад утсаа тавьснаа, дахин авч залгаад нэг юм асууж тэмдэглэх зуураа давтан ярьсан нь: — Сеттер... төрлөхөөс удам дамжсан гадаад талын согогтой, сайн үүлдрийн гэрчилгээ байхгүй, эзэн нь Иван Иванович Иванов. Проезжая гудамж, дөчин нэг. Баярлалаа.

	Одоо тэр сэргийлэгч бүсгүй рүү, — Даша та их сайн байна. Эзэн нь олдсоон гэв.

	Бим харайн дэгдэж, сэргийлэгчийн өвдгийг хошуугаараа хатгалан, Дашийн гарыг долоогоод авч, ухаантай итгэлтэй, нинжин сэтгэлтэй нохойн ёсоор нүд рүү нь эгцлэн ширтэж гарав. Тэр бээр найз нь, ах нь, бурхан нь болсон Иван Иванычийн нь тухай ярилцсаныг тийнхүү ойлгожээ. Тэгээд сэтгэл догдолсноос давхийн чичирчээ.

	Сэргийлэгч Эгчтэн, Шантгар хоёрт:

	— Та нар явцгаа. Баяртай гэж түс тас хэлэв.

	Шантгар хамарт жижүүрийн сэргийлэгч рүү орж:

	— Ингээд болох нь энэ үү? Ингэж байж бид яаж журамтай байх юм бэ? Дураараа юм болж байна шүү! гэвэл, 

	— Өвөө та яв яв. Баяртай. Явж амрагтун гэхэд нь:

	— Юуны чинь «өвөө?» Би чиний эцэг чинь болох хүн байна. Муу сайн гөлөгнүүд, өнгөрөхдөө бүр эелдэг харилцаагаа ч мартсан байна шүү. Та нар иймэрхүү юмнуудыг гээд оюутан руу чичилж, — Хүмүүжүүлж, толгойг нь илж байгаа юм биз дээ. Та нар харж л байгаарай, энэ чинь та нар луу, — Хав! гээд дайрч залгина даа гээд яг л нохой шигээр хуцаад авав.

	Бим мөн тэгж хуцаж хариулсан нь мэдээжийн хэрэг. Жижүүрийн сэргийлэгч инээд алдаад:

	— Аав та хар л даа, энэ нохой юм ойлгож, мэдэрч байгаа биз дээ гэв.

	Харин нөгөө Эгчтэн хүн нохой хоёр зэрэг хуцсанаас цочиж, Бимээс холдон хаалга руу ухрахдаа:

	— Энэ чинь над руу дайрах гэж байна! Сэргийлэхийн газарт ч зөвлөлтийн эмэгтэйг хамгаалах юм алга байдаг байна шүү! гэж хашхирав.

	— Тэгсээр тэд сая нэг юм гарч одов.

	— Тэгэхлээр та намайг барьж байна уу? гэж оюутан баргар царайлан асуувал,  

	— Эрхэм минь, захирагдах л хэрэгтэй дээ. Ир гэсэн цагт ирэх л хэрэгтэй. Тийм дүрэмтэй байдаг юм! гэв.

	— Дүрэмтэй ий? Эрүүл хүнийг хулгайч шиг бариад сэргийлэхэд авчирдаг тийм дүрэм гэж ер байхгүй. Саяын авгайг арван тав хоног суулгах ёстой байтал та нар... Ээ чааваас даа! гэж оюутан хэлээд Бимийн чихэнд хүрээд авснаа явав.

	Одоо Бим бүр учир ойлгохоо болив Муу хүмүүс ч сэргийлэгчийг загнаж байдаг, сайн хүмүүс ч өөрцгүй загнаж байдаг, тэгэхэд сэргийлэгч тэсээд өнгөрөхөөр үл барам алиалж байдаг, ямар ч ухаантай нохой учрыг нь олохгүй бололтой гэж бодов.

	Та өөрөө хүргэх үү? гэж жижүүрийн сэргийлэгч Дашагаас асуувал, 

	— Өөрөө хүргэнэ. Хар чихт ээ, гэртээ харья гэж хэллээ.

	Одоо Бим Дашагийн өмнө орж, эргэн эргэн харж, хүлээн явлаа. Тэр нь «гэртээ» гэдэг үгийг маш сайн мэддэг, одоо өөрийг нь гэрийнх нь зүг авч явааг бас мэдэж байв. Бусад хүн, Бимийг ганцаараа гэрээ олоод очно гэж ой ухаандаа ч оруулахгүй, ухаантай нохой! биш гэж үзэж байхад ганцхан Даша л бүхнийг ойлгож байлаа. Бим анх хармагцаа л итгэсэн хонгор цагаан үстэй, усгал зөөлхөн ухаалаг том нүдтэй бүсгүй л цөмийг мэдэх байжээ. Бим түүнийг хаалган дээрээ авчрав.

	Даша хонх дарсан боловч хариу өгсөнгүй. Дараа нь хөршийнх нь хонхыг дарвал Степановна гуай гарч ирэв. Бим түүний мэндийг мэдэв. Тэр нь өчигдрийнхийг бодвол илтэд хөгжөөнтэй харагдаж: «Даша ирсэн. Би Дашаг авчирсан» гэж хэлэв. (Степановна ба Даша хоёрыг ээлжлэн харж байгаа харцыг нь өөрөөр тайлбарлах аргагүй байв.)

	Хоёр эмэгтэй аяархан ярилцсан бөгөөд «Иван Иваныч», «сумны хэлтэрхий» гэх мэтийн үг оролцуулан ярилцаад Степановна хаалгыг онгойлгов. Бим Дашаг урив. Тэр нь түүнээс харцаа салгасангүй. Даша ормогцоо л савтай агшаамлыг нь авч үнэрлээд:

	Гашилсан байна гэж хэлээд агшаамлыг хогийн саванд хийж, савыг нь угаагаад шалан дээр тавьж 

	— Би одоохон ирнэ. Хүлээгээрэй, Хар чихт ээ гэвэл, 

	— Үүнийг Бим гэдэг юм гэж Степановна залруулав.

	— Бим ээ, хүлээж байгаарай гээд Даша гадагш гарав.

	Степановна сандалд суув. Бим түүний өөдөөс харан суусан боловч байн байн хаалга руу харж байв.

	Степановна түрүүлэн ам нээж:

	— Чи ч ухаантай нохой юм аа. Ганцаараа хоцорчхоод, хэн өөртөө сайн байгааг мэдэж байх шив. Бимхэн минь, би ч гэсэн насныхаа адагт ганц ач охинтойгоо сууж байна. Эх эцэг хоёр нь гаргаж өгчхөөд л Сибирь лүү алга болсон, би л энийг ганцаараа хүн болгож байна. Манай ач ч надад сайн, наддаа үнэн голоосоо хайртай шүү гэж ярив.

	Степановна гуай Бимд хандан бодсон санаснаа уудалж гарчээ. Ер нь тэгж тоочих хүн байхгүй бол нохойд юм уу, хайртай мориндоо юм уу, цагаан сүүгээрээ тэтгэгч үнээндээ хэлдэг ёс бий бүлгээ. Ихээхэн ухаантай нохой байх юм бол зол хувьгүй хүнийг маш  сайн мэддэг, өрөвдөж байгаагаа заавал илэрхийлдэг. Тийнхүү харилцан гомдлоо мэдүүлж, нэг талаас Степановна гомдоллож, нөгөө талаас Бим цагаан халаадтай хүмүүс найзыг минь аваад явчихсанаас энэлж шаналж байна гэдгээ хэлнэ. Энэ өдөр тохиолдсон бүхий л эвгүй явдал Бимийн сэтгэлийн өвчийг шахан мартагнуулсан боловч одоо түрүүчийнхээс ч хүчтэйгээр зовуурилж эхэлжээ. Тэр бээр Степановнагийн үгэн дотроос өрөвдөм хэлсэн «сайн», «надад» гэдэг хоёр үгийг сайтар ойлгожээ. Бим, мэдээжийн хэрэг, түүн рүү ойртоод толгойгоо өвдөг дээр нь, тавихад, Степановна нүдэндээ алчуураа аваачив.

	Даша боодолтой юм бариад орж ирэв. Бим зугуухан очоод, гэдсээрээ шалан дээр хэвтэж. нөгөө хөлөө түүний туфли дээр тавиад, толгойгоо нөгөө хөл дээрээ тавив. Ингэж «Чамд баярлалаа» гэдгээ хэлжээ.

	Даша цаасан дотроос хоёр котлет, хоёр том төмс гаргаад саванд хийж:

	— Май гэв.

	Бим хэдийгээр гурав хоног хэлэн дээрээ юм тавиагүй явсан ч идсэнгүй. Даша сэрвээг нь аяархан илж, энхрий аялгаар:

	— Бим ээ, ид ид гэв.

	Дашагийн дуу нь эелдэг намуухан агаад, тайван, гар нь дулаахан зөөлхөн энхрий санагдлаа. Гэвч Бим котлет үзээд цааш эргэв. Даша Бимийн амыг ангайлгаад нэг котлетыг аманд нь чихэв. Бим түүний нь аман дотроо байлган, Даша өөд гайхан ширтэх зуур нэг мэдэхэд залгиж орхижээ. Хоёр дахь котлетыг мөн тэгж залгиад, төмсийг бас л тэр маягаар идчихлээ.

	— Үүнийг албаар хооллуулах хэрэгтэй. Эзнийхээ хойноос гуниглаад юм идэхгүй байна гэж Даша, Степановнад хэлбэл, 

	— Хаанаас даа! Нохой гэдэг чинь өөрөө идэх юм ололгүй яах вэ. Тэнэж явахдаа юм олж идэж л яваа шүү дээ гэв.

	— Одоо яадаг юм билээ дээ? Чи хэцүүдэх нь байна шүү дээ гэж Даша, Бимээс асуув.

	— Алзахгүй ээ. Ийм ухаантай нохой алзахгүй. Би өдөрт нэг удаа зутан хийж өгнө. Өөр яах вэ дээ. Амьдарна даа гэж Степановна итгэл төгс хэллээ.

	Даша нэг юм бодсоноо, хүзүүвчийг нь ажаад:

	— Намайг хүзүүвчийг нь авчраагүй байсан цагт Бимийг битгий тавиарай. Маргааш өглөө арван цагийн үед ирнэ. Одоо чинь Иван Иваныч хаана байгаа билээ? гэж Степановнагаас асуулаа.

	Бим, эзний минь тухай ярилцаж байна гэж ойлгоод давхийн цочив.

	— Онгоцоор Москва оруулсан. Зүрхэнд нь хэцүү хагалгаа хийх тэнэ лээ. Сумны хэлтэрхий хажууханд нь байгаа гэж эмгэн хариулав.

	Бим байдгаараа анхаарч, «сумны хэлтэрхий» гэдэг үгийг сонслоо. Энэ үг уй гашууг авчирна. Эд нар нэгэнт л Иван Иванычийн тухай ярилцаж байгаагаас хойш хаана нэгтээ байж таарах нь. Эрэх л хэрэгтэй, эрэх л хэрэгтэй! гэж бодов.

	Даша явлаа. Степановна ч гэсэн гарав. Бим дахиад л ганцаараа бор хоногийг өнгөрөөх болов. Одоо тэр байсхийгээд л үүрэглэх боловч хэдэн минутаас үл хэтэрнэ. Тэгж үүрэглэх болгондоо Иван Иванычийг нэг үе гэртээ байгаагаар, нэг үе анд яваагаар зүүдэлнэ. Тэгэхээрээ суга харайн босож, ийш тийшээ хараачлан, өрөөн дундуураа явж булан тохойг үнэртэн чимээ чагнаснаа дахин хаалганы дэргэд хэвтэнэ. Бургасаар ороолгуулсан сорви нь сүрхий өвдөвч их уй гашуу, үл мэдэгдэх байдал хоёрын дэргэд юу ч биш байлаа.

	Хүлээх, хүлээх, шүдээ зуугаад хүлээх л хэрэгтэй боллоо.

	 

	
Долоодугаар бүлэг

	ЭРЭЛ ҮРГЭЛЖИЛСЭЭР

	Маргааш өглөө нь Бим арай л уйлчихсангүй. Наран бүр дээр мандчихсан хэр нь хэн ч ирээгүй байлаа. Бим тэдний хаалганы дэргэдүүр өгсөх уруудах хүмүүсийн хөлийн чимээ гарахад чих тавин чагнав. Бүх алхаа гишгээ танил байвч Эзэн нь алга л байв. Тэгтэл сая нэг Дашагийн хөлийн чимээ гарав. Даша байна гэж Бим баясан чимээ өгч өөрийгөө мэдүүлэв. Түүний хуцаад авсныг хүний хэлээр орчуулбал «Даша! Би чиний чимээг сонсож байна!» гэсэн утгатай байлаа.

	— Одоохон, одоохон гэж Даша хариу өгөөд Степановна гуайн хаалганы хонхыг дарав.

	Эмгэн тэр хоёр хоёулаа орж ирэв. Бим хоёултай нь ээлжлэн мэндлээд, хаалга өөдөө ухасхийн очоод эмэгтэйчүүд рүү эргэн харж, «Хаалга онгойлгоод өгөөч. Явж эрэх хэрэгтэй» гэж шаардан сүүлээ шарвалзуулав.

	Даша түүнд хүзүүвчийг нь зүүж өгөв. Одоо түүний нь өргөний хэмжээгээр «Үүнийг Бим гэнэ. Эзнээ хүлээж байгаа юм. Гэрээ сайн мэднэ. Гэртээ ганцаараа байгаа. Хүмүүс ээ, үүнийг битгий гомдоогтун» гэсэн үг сийлсэн гуулин хавтгай тэмдэг бөх гэгчээр бэхэлсэн байлаа. Даша тэр бичээсийг Степановнад уншиж өгөв.

	— Чи ямар сайхан сэтгэлтэй амьтан бэ! Нохойг их хайрладаг хүн байх нь ээ дээ? гэж Степановна гуай алга хавсран шагшлаа.

	Даша Бимийг илж эрхлүүлэн:

	— Хар хүн маань хаяад явчихсан, хүү минь нас барсан юм аа... Би одоо гучин настай, Байрандаа байдаг байснаа одоо өөр газар явж байгаа юм гэсэн хачин хариу хэлэв.

	— Ганцаархнаа амьтан шив дээ. Эвий хөөрхий минь, Тэгэхлээр энэ чинь... гэж Степановна гуайг олон таван юм ярихаар завдтал:

	— Би явъя даа гэж хэлээд хаалганы наана очсоноо 

	— Бимийг одоохондоо битгий тавиарай. Намайг дагаад алга болчих вий гэж нэмж хэлэв.

	Бим, Дашатай хамт хаалгаар чихэлдэн гарахаар завдсан боловч Даша түүнийг түлхэж үлдээгээд Степановнатай цуг гарчээ.

	Түүнээс хойш цаг хяраатай болоод Бим гангинаж эхэлснээ сүүлдээ гунигтайяа ульж гарав. Тэр нь яг л «Нохой шиг улимаар байна» гэж хүмүүсийн хэлэлцдэгтэй адил ульжээ.

	Степановна түүнийг гаргаж тавихдаа:

	— За яв яв. Орой зутан хийж өгнөө гэж хэлжээ.

	Бим түүний хэлэх үгийг ч, харах харцыг ч анзаарсангүй, сум шиг шуугин буугаад гадаа гарчээ. Хашаан дундуур нааш цааш сүлжин гүйснээ гудамжинд гарч юм бодох мэт түр зуур зогсов. Тэгснээ урсгал үнэрийг нэг бүрчлэн унхиадахдаа, өөрийгөө овоо зэгсэнд тооцдог нохой болгон үзвэл зохих ах дүү бусад нохдын зураастай тэр модыг ч анхаарсангүй.

	Бим бүтэн өдөржин хайгаад Иван Иванычийн ямар ч шинж тэмдгийг илрүүлж эс чадав. Тэгээд оройхон хирд, юмыг яаж мэдэх вэ гэсэн юм шиг хотын энэ хэсэгт шинэхэн байгуулсан цэцэрлэгт оржээ. Тэнд дөрвөн эрэгтэй хүүхэд бөмбөг хөөж байв. Бим жаахан сууж,. үнэрлэхийнхээ хэмжээгээр хавь ойрыг шиншээд явахыг завдтал арван нэг хоёр орчим насны нэг хүүхэд цуг тоглож байсан хүүхдүүдээсээ тасран Бим рүү ойртон ирээд сонирхон харж эхлэв.

	— Чи хэний нохой вэ? гэж тэр жаал Бимийг хариу хэлж чаддаг юм шигээр асуулаа.

	Бим давын өмнө мэндлэв. Тэр нь сүүлээ шарвалзуулаад авсан боловч нэг л уйтгартай, эхлээд толгойгоо нэг тийш нь далжийлгаснаа дараа нь (Нөгөө тийш нь далжийлгав. Ингэж хөдөлгөсөн нь бас: «Чи чинь юун хүн бэ?» гэсэн асуулт байлаа.

	Тэр жаал түүнийг одоохондоо надад нэг сайн итгэхгүй байна гэж мэдээд зоригтойгоор ойртон очиж гараа сарвайн:

	— Хар чихт, сайн уу? гэв.

	Бимийг хөлөө өгөхөд жаал хүү:

	— Хүүхдүүдээ! Наашаа ирцгээ, наашаа ирцгээ! гэж хашхиран дуудав.

	Хүүхдүүд гүйлдэн ирсэн боловч эхлээд холхон зогсоцгоов.

	— Хараач, ямар ухаалаг нүдтэй юм бэ? гэж түрүүчийн хүүхэд шагшин хэлэхэд нэг цулцгар жаал:

	— Эрдэмтэй ч юм билүү? Толя чи ямар нэг юм хэлээд үз дээ, ойлгох нь уу, үгүй юу? гэж шууд асуулаа.

	Наадуулыгаа бодвол нэлээд ах нэг хүүхэд их л намбатайгаар:

	— Эрдэмтэй нохой байна. Хүзүүнд нь бичиг байна гэвэл.

	— Эрдэмтэй ч нохой бишээ. тийм байсан бол ийм туранхай, гунигтай байх ёсгүй сэн гэж эцэнхий жаал татгалзав.

	Үнэндээ Бим эзнээсээ хойш аймаар турж, урьдын байдлаа алдаад гэдэс нь жавхайж татагдан, самнагдаагүй үс ноос нь даахиран гуужиж, тэртээ нэгэн цагт гялтганаж байсан нуруу нь өнгө алджээ.

	Толя, Бимийн духан дээр хүрээд авахад, Бим бүгдийг тойруулан харж, одоо бүрэн итгэж байгаагаа илэрхийлэв. Ингэсний дараагаар цөм ээлжлэн Бимийг илбэж эрхлүүлэхэд Бим ч дургүйцсэнгүй. Чингэж нэн даруй сайн харилцаа тогтоод, дотнын үерхэлд хэзээд ойрхон байдаг харилцан бүрэн ойлголцох байдал бий  боллоо. Толя гуулин тэмдэг дээрх бичгийг чанга уншин сонсгоод:

	— Бим гэдэг юм байна! Гэртээ ганцаараа байдаг юм байна! Алив хөө гэр гэр лүүгээ хариад хэн юу авчирч чадахыгаа авчирцгаа гэв.

	Толик Бимтэй үлдэж, бусад хүүхэд тарж гүйлдэв. Одоо Толик урт сандалд суувал Бим хөлийн нь дэргэд суугаад доороос санаа алдав.

	— Бим ээ, чи их муу байх шив дээ? Эзэн чинь хаана яваа вэ? гэж Толик толгойг нь илбэн асуув.

	Бим хошуугаа шаахайнд нь тулгаж хэвтлээ. Удсангүй нөгөө хүүхдүүд цувралдан хүрч ирцгээв. Цулцгар нь нэг бялуу, Том нь зүсэм хиам, Эцэнхий нь хоёр ширхэг амтат бин авчирчээ. Тэд энэ бүгдийгээ Бимийн өмнө тавьсан боловч Бим үнэрийг нь ч авсангүй.

	— Өвчтэй байхаа даа. Халдвартай ч юм бил үү гэж Эцэнхий хэлээд Бимээс холдон ухрав.

	Цулцгар нь яагаад юм гараа өмдөндөө арчаад бас л гэдрэгээ болов. Том нь хиамаараа Бимийн хацрыг арчаад:

	— Идэхгүй нь ээ, дургүй байна гаж итгэлтэйеэ хэлэв.

	— Нохой болгон халдвартай байдаг юм гэж ээж хэлсэн. Энэ ч бүр өвчтэй нохой байна гэж Цулцгар сэжиглэсэн хэвээрээ байвал

	— Тэгвэл явж л байхгүй юу. Миний нүд аманд битгий үзэгд... «Халдвартай» гэнээ... Халдвартай нохойг нохойн агнуурчид түүж барьдаг юм, гэтэл энэ чинь ийм тэмдэгтэй байна шүү дээ гэж Толя ууртай бувтнав.

	Учир утгатай баталгаа нөлөөлж, хүүхдүүд дахин Бимийг хүрээллээ. Толя хүзүүвчнээс нь дээш татав. Бим суулаа. Толя түүний зөөлхөн уруулыг нь эргүүлж, амыг нь ангайлгаад зүсэм хиамнаасаа эмтлээд, хоолой руу нь шургуулсанд Бим залгиж орхив. Бас нэг эмтэрхийг өгвөл дахиад л залгив. Ийнхүү хүрээлэн зогсогсдын дэмжилтэд хиамыг цөмийг нь идчихэв. Цөмөөрөө анхааран ширтэж байхад, Цулцгар жаал Бимийн залгихын тоолон шүлсээ залгиж байв. Ингэснээрээ Бимд туслах мэт байв. Хэсэг бялуу ам руу нь түлхэхэд бяцраад ер болж өгсөнгүй. Гэтэл Бим өөрөө бялууг нь аваад гэдсээрээ хэвтэж, түүнийг хөл дээрээ тавиад харж харж идэж орхилоо. Энэ нь Толяг хүндэтгэж байгаагийн хувьд ингэжээ. Толя туйлын энхрий зөөлхөн гартай, бүр ялимгүй гунигтай нүдтэй, бас тэгээд өөрийг нь их л өрөвдөж байгааг мэдсэн учир гөжиж байж чадсангүй. Бим урьд нь ч гэсэн хүүхдэд онцгой сайн байсан бөгөөд одоо бяцхан хүмүүс цөмөөрөө сайн байдаг, том хүмүүс янз бүр, сайнтай ч. муутай ч байдаг юм байна гэж бүрмөсөн итгэлээ. Тэгэхдээ жижигхэн хүмүүс нь том хүмүүс болдог, янз бүрийн болдог гэж мэдэж чадахгүй нь мэдээж байлаа. Ер нь яагаад жижигхэн сайн хүмүүс Эгчтэн юм уу Шантгар шиг том муу хүмүүс болдгийг бодох нь нохойн ухаан хүрэх зүйл биш билээ. Тэр нь ердөө л Толяг бодож бялууг идсэнээс хэтэрсэнгүй. Үүнээсээ болоод дотор нь уужирсан тул амтат бинг ч дургүйцэлгүй идлээ. Бим энэ долоо хоногт ердөө л хоёр дахь удаагаа юм идэж байгаа нь энэ байлаа.

	Бимийг юм идсэний дараа Толя хамгийн түрүүн ам нээж:

	— Юу юу хийж чаддагийг нь үзье дээ гэв. Эцэнхий жаал:

	— Циркт «Ап!» гэж хашхирвал яах ёстой вэ? гэв. Бим дээшээ босож «Ап гэсний дараа юун дээгүүр харайх юм бэ?» гэж асуусан байртай хүү өөд анхааран ширтэв.

	Хоёр жаал бүсний хоёр үзүүрээс татаж зогсоход Толя:

	— Бим ээ! Ап! гэж командлав.

	Бим тэр хялбархан саад дээгүүр амархан харайгаад гарав. Хүүхдүүд цөм баяр хөөр болов. Цулцгар:

	— Хэвт! гэж тод хэлэв.

	Бим хэвтлээ. Би та нарын хэлснийг дуртайяа биелүүлнэ гэсэн байртай байв.

	— Суу гэж Толя хэлэв. (Бим суулаа.) Дараа нь Толя-Авчир! гэж хэлээд малгайгаа шидэв.

	Бим малгайг нь авчраад өгөв. Толя баярлан шагшиж түүнийг тэврэн авахад Бим ч гэсэн зүгээр өнгөрсөнгүй, шулуухан хацрыг нь долоож орхив.

	Энэ бяцхан хүмүүстэй цуг байх нь Бимд дээр байсан нь мэдээж байлгүй яах вэ. Гэтэл нэгэн ах тулуураа эргэлдүүлэн тоглосоор хүрч ирэв. Тэр хүн тун сэмхэн ирсэн тул, энэ хэний нохой вэ? гэж асуухаас нь өмнө хүүхдүүд ер мэдсэнгүй.

	Түүнийг харах байдалд ихэмсэг, нарийхан хүрээтэй, бор шляптай, зангианыхаа оронд бор эрвээхэй уяа зүүсэн, бор пиджактай, цайвар бор өмдтэй, богинохон бор сахалтай, нүдний шилтэй байв. Тэр хүн Бимийг пүд салгалгүй ширтэж:

	— Хүүхдүүдээ, энэ чинь хэний нохой болж байна аа? гэж асуулаа.

	Том жаал, Толя хоёр нэгэн зэргээр хоолой нийлүүлэн хариулав. Тэгэхдээ:

	— Хэний ч биш гэж нэгэн нь хэлэв.

	— Манай. Энэхэн үед минийх гэж Толя нь хэлчихжээ.

	Уг нь Толя тэр Бор ахыг нэг биш удаа харсан юм санжээ. Тэр ах цэцэрлэг тойрон ихэмсэг гэгчээр сэлгүүцэж явдаг байж. Тэр ч байтугай нэг удаа нохой авч явсан, нохой нь гэдрэг суугаад явах дургүй байсныг харсан байв. Цас нэг өдөр хүүхдүүд рүү хүрч ирээд, та нар урьдын хүүхдүүд шиг тоглож ч чадахгүй байна, боловсон зөв харилцаа ч алга, та нарыг урьдынх шиг зааж сургамжлахгүй байна, та нар шиг юмны төлөө хүмүүс иргэний дайнд байлдаж явсан юм, тэгэхэд та нар үнэлж үзэхгүй байна, юу ч хийж чадахгүй байна, энэ бүхэн чинь ичмээр юм гэж номлосон байжээ. Бор ахыг сургамжлан байсан тэртээ өнийн өдөр Толя дөнгөж есөн настай байж. Одоо арван хоёртой болжээ. Гэвч энэ ахыг таньсангүй. Одоо Толя, Бимийг тэврэн сууж: «Минийх» гэж хэлжээ.

	— За байз, хэний ч биш юм уу, энэ хүүхдийнх юм уу? гэж ах Толяг зааж бусдаас нь асуув.

	— Тэмдэг байна шүү дээ гэж Цулцгар тоогүй буруу юм хэлчхэв.

	Тиймээс Бор ах Бим рүү очиж, чихийг нь илбээд хүзүүвчний нь бичгийг уншиж эхлэв.

	Бор хүнээс нохойн үнэр үнэртэж байна, тэгэхдээ аль эртийн сулхан боловч үнэр байх нь байна гэдгийг Бим үнэрлэн гарцаагүй мэдэв. Бим түүний нүдийг хармагц, хэлэх ярихад нь ч, харах харцанд нь ч, үнэртэх үнэрт нь ч итгэхээ болилоо. Ийм олон янзын нохойн үнэр нэг хүнд шингэсэн байх ёсгүй. Бим, Бор хүний гарыг тавиулахыг оролдон Толяд наалдсан боловч тавьсангүй.

	— Жаал хүү минь, худал ярьж болохгүй шүү. Бичгийг нь үзэхэд чиний нохой биш байна. Ичгэвтэр юм даа жаалаа. Чамайг эх эцэг чинь ингэж худлаа ярьж бай гэж сургаа юу? Чи том болохоороо ямар хүн болох юм бэ? Ая-яа-яа! гэж тэр Толяг зэмлээд хармаанаасаа оосор гаргаж, Бимийн хүзүүвчинд бэхлэв.

	Толя оосроос шүүрэн аваад:

	— Битгий! Би явуулахгүй! гэв.

	Бор түүний гарыг түлхжээ.

	— Би энэ нохойг зохих газар нь хүргэж өгөх үүрэгтэй хүн. Аягүйтвэл протокол бичих хэрэг гарна. (Тэр хүн «Протокол» гэж эхний үен дээр өргөлттэй хэлжээ) Магадгүй энэ нохойн эзэн нь архичин байж болно. (Тэр бас л архичин гэж хэлжээ). Хэрэв тийм бол нохойг нь салгаж авах хэрэгтэй. Бүх юмыг үнэн мөнөөр нь, хүнлэг ёсоор хийх нь миний үүрэг. Ийм л байна даа. Гэрийг нь олоод буруу зөвийг нь шалгаж үзнэ гэж Бор ахыг хэлэхэд

	— Тэмдгийг нь үзээд итгэхгүй байна уу? гэж Толя бараг л уйлах шахан буруушаав.

	— Хүүхдүүд минь, итгэж байна, бүрэн итгэж байна. Гэхдээ, гээд нэг хуруугаа ёрдойлгон өргөж 

	— Итгэх ч хэрэгтэй, шалгах ч хэрэгтэй! хэмээн бараг жавхлантайгаар сургамжлан хэлээд Бимийг хөтөллөө.

	Бим гэдрэг сууж, Толяг Харан харан, гомдсондоо уйлж байгааг харав. Одоо яадаг ч арга алга. Тэгээд сүүлээ хавчин, газар шагайж, хачин жигтэйхэн болчхоод Бор ахыг арга буюу дагалдав. Тэр нь бүхий л байдлаараа: «Харах эзэнгүй болсон нохой бидний хувь заяа ийм л юм даа» гэж хэлж явав. Уг нь хонгыг нь хазаад л зугтаачихад болох байсан боловч Бим боловсон амьтан болохоороо хаашаа авч явна, тийшээ явдаг ажээ.

	Тэд байшин барилга нь шинэ нэгэн гудамжаар явав. Бүх юм нь шинэ ажээ. Бас бүгдээрээ бор, дэндүү ижилхэн нь Бим ч гэсэн дунд нь орвол төөрчихмөөр байв. Тэд тийм ихэр юм шиг ижил байшингийн нэгэнд орж, гуравдугаар давхарт гарсан бөгөөд хаалга нь бас л ижилхэн юм байна гэдгийг Бим ажив.

	Бор платьтай эмэгтэй хаалга онгойлгож өгөв. Тэр эмэгтэй:

	— Дахиад л авчрав уу? Ай тэнгэр өршөөг! гэвэл Бор ах дууг нь ширүүнээр тасалж:

	— Битгий гуншгина! гэчхээд Бимийн хүзүүвчийг салган аваад

	— Энийг хардаа гэхэд нь эмэгтэй нүднийхээ шилийг зүүв. Бор ах цааш үргэлжлүүлэн, — Мэдлэг алгаа. Бүх улсын хэмжээнд ганцхан би л нохойн тэмдэг цуглуулж байна шүү дээ. Энэ тэмдэг үү, ёстой чухаг эд дээ! Таван зуу дахь нь боллоо! гэв.

	Бимийн хувьд ойлгож мэдэх юм даанч алга. Нэг  мэддэг үг, нэг ч мэддэг зангаа дохио гарсангүй. Тийнхүү Бор ах хүзүүвчийг нь барьсаар үүдний өрөөнөөс дотор өрөө рүүгээ ороод, тэндээсээ:

	— Бим ээ, нааш ир! гэж дуудав.

	Бим бодож бодож, болгоомжтойхон оров. Өрөөнд ороод Бор ахад ойртолгүй ийш тийш ажиж, үүдний дэргэд суув. Цэвэрхэн хананд хилэн бүрээстэй самбарууд байх бөгөөд тэдгээрт нохойн тэмдэг, номер, бор ба шар медаль, хэд хэдэн сайхан оосор, хүзүүвч, хэдэн маш боловсронгуй хошуувч зэрэг нохойн бусад зүйл, тэр ч байтугай нохойг боомилж алах бөх гэгчийн нийлэг гогцоо (үүнийг Бим хэрхэн яаж мэдэх билээ) зэргийг тогтоосон байлаа. Цуглуулгын эзэн энэ гогцоог хаанаас олсныг нохой байтугай хүн ч мэдэхийн арга байхгүй, тэр нь Бимийн хувьд ердийн нэг олсноос цаашгүй зүйл байлаа.

	Бор ах хүзүүвчийг нь хэрхэн эргүүлж тойруулан үзээд, хэрхэн өрөлбөөр тэмдгийг нь салгаж хилэн бүрээстэй нэг самбарын дунд хэрд тогтоохыг Бим алдахгүй харав. Номерыг нь мөн тэгж зүүгээд, сүүлд нь хүзүүвчийг нь Бимийн хүзүүнд зүүж:

	— Чи сайн нохой байна гэж хэлэв.

	Тэртээ нэгэн цагт эзэн нь яг л ингэж хэлсэн байсан ч Бим энэ удаа итгэсэнгүй. Бим үүдний өрөө рүү гарч хаалганы дэргэд очоод: «Намайг тавиадах! Одоо би энд байх хэрэгцээ алга» гэж мэдэгдэв.

	— Тавиа тавь. Юуг нь энд оруулж түгжсэн юм бэ? Гадаа салгаад авах нь яасан юм бэ гэж эмэгтэйг хэлэхэд:

	— Хэдэн жаал салахгүй шаваад, болохгүй байсан. Одоо гаргаж болохгүй. Тэмдэггүй болсны нь мэдчихээд хөөцөлдөж эхэлнэ. Өглөө болтол эндээ байг гэж хэлээд, — Хэвт! гэж Бимд тушаав.

	Яадаг ч арга байсангүй тул Бим хаалганы наана хэвтэв. Тэр хоолой мэдэн ульж, өрөөн дундуур нь ийшээ тийшээ харайн Бор өөд дайрсан бол бас л болох байлаа. Тэгвэл тавьж л орхих байв. Гэвч Бим хүлээж чаддаг ажээ. Тэгээд ч эцэж ядарч, тамирдсан байсан учир танихгүй айлын хаалган дээр тавгүй ч гэсэн хэсэг зуур зүүрмэглээд авчээ.

	Энэ нь гэртээ харьж ирээгүй анхны нь шөнө байв. Бим зүүрмэглээд сэрэхдээ энийг мэдсэн ч хаана байгаагаа авсаар мэдсэнгүй. Тийн мэдээд ирмэгцээ гуньж эхлэв. Бас л Иван Иванычийгаа зүүдэндээ үзэж, зүүрмэглээд авах болгондоо л эзнээ зүүдэлж, сэрэх болгондоо гөлгөн наснаасаа дассан дулаан зөөлхөн гарыг нь нэг хэсэгтээ мэдрэх шиг болно. Миний сайхан санаат нөхөр хаана явна вэ? Хаана байна вэ? гэж тэсэхүйеэ бэрхээр гуниглана. Ганцаардмал хэцүү бэрх, үүнээс хаашаа ч зайлсхийх арга алга. Гэтэл бас Бор хүн анч нохойд баригдсан туулай шиг хэржигнэн хурхирна. Бас тэр бүх хилэн бүрээстэй самбараас үхсэн нохойн үнэр ханхална. Уйтгарласаар гангинаж эхлэв. Тэгснээ хоёр удаа аяархан хуцаж, өчигдрийн мөр мөшгөөд туулайн мөр таньсан ан хөөдөг нохой шигээр ялимгүй улиад авав. Тэгж тэгж тэсвэр барагдаад урт гэгчээр улилаа.

	«Хүүе та минь ээ, хүмүүс ээ! Эзэнгүй надад хэцүү байна шүү! Та минь, намайг тавиач, би явж эзнээ эрье л дээ. Хүү минь ээ» гэж уйлсан нь тэр байлаа.

	Бор суга үсрэн босож гэрэл асаагаад Бимийг бороохойдож гарав. Тэгэхдээ:

	— Муу зулбасга чимээгүй бай! Чимээгүй бол! Айл амьтан дуулах нь байна. Ингээд улиарай! Ингээд улиарай! гэж хахир муухайгаар зандчив.

	Бим цохилтоос нь бултаж, төрөлхийн совингоор толгойгоо хамгаалж: «Ёо... ая-яа-яа, ёо-ёо!» гэж хүн шигээр ёолов.

	Гэвч муу санаат хүн эвий нь тааруулж байгаад толгой дундуур нь буулгав. Бим хэдэн хором мэдээ алдаж, хөл нь сарвайсан боловч төдхөн сэхээ орж, хаалганаас үсрэн зайлаад бөгсөөрөө буланд шигдээд шүдээ ярзайлгав. Анх удаа шүдээ ярзайлгасан нь энэ.

	Бор, түүнээс ухарч:

	— Үгүй ер! Чөтгөр чинь дайрах гэж байх шив... гээд хаалга онгойлгов.

	Гэвч Бим үнэхээр хаалга онгойсон гэдэгт үнэмшсэнгүй, тэр ч байтугай Борыг:

	— Яв яв. Бим ээ, гарч сэлгүүц. Нохойхон минь яв яв гэхэд итгэсэнгүй.

	Ингэж зодсоныхоо дараа зусардаж билбүүрдэн энхрий залирхаг хэлсэн үгийг нь Бим итгэсэнгүй. Зодчихоод долигонох нь Бимийн хувьд тохиолдсон шинэ нээлт байв. Эгчтэн, Шантгар хоёр бол зүгээр л муу хүмүүс.

	Харин энэ хүн үү... Энэ хүнийг бүр ч үзэн ядлаа. Бим хүнд итгэдэг итгэлээ алдаж эхлэв. Үнэхээр алдаж эхэллээ.

	Бим хүзүү сунган, шүдээ ярзайлгаад Бор өөд чиглэн ноомойхон ч шийдмэг, аяархан ч итгэлтэй алхав. Борд хананд наалдан:

	— Яаж байгаа нь энэ вэ? Яах чинь энэ вэ? гэв. Унтлагын урт цамцтай эмэгтэй:

	— Хэлээгүй юу? Зуух нь байна шүү дээ! гэж Борын зүг хашхирав.

	Аймшигт ах өөрөөс нь үхтлээ айж байгааг Бим үзэв. Үүнээс Бим улам шийдэмгий болж, ганцхан үсрээд буруу харсан дайсныхаа ар хонгоны зөөлөн махыг хазаж орхимогц онгорхой хаалгаар гадагш харайв. Тийнхүү гүйхэд бүхий л бие сэтгэлээрээ үзэн ядаж байсан тэр хүний хонгоны махны амт аманд нь амтагдан явжээ. Тэгэхдээ Бим өөрийгөө зол хувьгүй, өчүүхэн амьтан гэж үзэхгүй, харин чин зориг орж, зориг бол заавал л бахархах сэтгэл, биеэ өргөн бодох бодолтой давхарддаг нь өмхий хүрэнд ч байдагтай адил их л зоригжуун байжээ.

	Үнэгэн харанхуйн үеэр гудамжаар давхиж хэдий хүзүүвчтэйгээ боловч «24» гэсэн номергүй болсон байв. Тэр эхлээд сандарсандаа болж, хотын төв рүү бус хотын зах руу гүйлээ. (Төдхөн байшин барилга үгүй болжээ.) Тэгэхээр нь буцаж гүйгээд нөгөө ив ижилхэн байшингуудынхаа дундуур орчхов. Түүгээр эргэлдэн тойролдон, наагуур цаагуур гүйсээр байгаад сая гарсан байшиндаа хүрээд ирэв. Эндээс хэрэгтэй зүгээ олоход нь бүрэн зүй ёсны нэгэн зүйл тусалжээ. Тэр нь өчигдөр түүнийг үүгээр авч явах үес нэгэн буланд нохой сарьсныг үзсэн, бас нэг буланд бас нэг сарьдас байсныг харсан байсан тул одоо тэр хоёрыг дамжин гүйгээд зохих зүг баримжаагаа олоод авав. Эндээс хэрэгтэй байшингаа олох төдийгүй учраа олж сугаран гарахад үнэхээр онцгой мэдрэх чадвар хэрэгтэй нь мэдээж. Бим онц гарамгай мэдрэх чадвар, авхаалж самбаа төгс байжээ.

	Саруул болсон хойно гэртээ ирж, дотно болсон хаалгандаа хүрч маажиж гарав. Хариу өгсөнгүй. Дахин маажаад чагнавал таг чиг хэвээрээ. Хамгийн гол нь Иван Иванычийн мөр хаалга орчимд байсангүй. Дуг нойрондоо байсан Степановна гуай Бимийн чимээг өгөхийг сонсохооргүй эрт байлаа.

	Зодуулсандаа өвдсөн хэвээр, толгой нь дүйрч, дотор нь муухай оргин, тэнхээ тамир барагджээ. Гэлээ ч гэсэн тэр өөрийн найзыг эрэхээр явлаа. Ер нь надаас өөр хэн түүнийг эрэх вэ дээ? гэж боджээ.

	Тийнхүү харах байдалд уйтгартай ч үнэн шударга, эрэлхэг зоригтой нэгэн нохой хот дундуур гүйн явав.

	
Наймдугаар бүлэг

	ЗӨРЛӨГ ДЭЭР БОЛСОН ЯВДАЛ

	Өдөр хоног өнгөрсөөр л... Бим түүнийг ажихаа ч байжээ.

	Тэр хотыг тогтмол судлан шинжиж, мэдэхгүй газаргүй болжээ. Одоо бүр урьдаас төлөвлөсөн замаар явдаг боллоо. Хэрэв хүн зон мэддэг сэн бол Бим гарах орох үеэр өөрийн цагийг тааруулан шалгаж болох болсон байна. Түүнийг цэцэрлэгт ирвэл таван цаг, галт тэрэгний буудалд ирвэл зургаан цаг, завод дээр ирвэл долоо хагас, гол гудамжинд гарвал хоёр цаг, голын солгой этгээдэд гарвал өдрийн дөрвөн цаг болж байгаа юм байна гэх мэтчилэн мэдэж болох байлаа.

	Бас олны дундаас шинэ танилтай ч болов. Ихэнх нь сайн хүмүүс юм. Гэхдээ ийм хүмүүс гудамжаар гол төлөв дуугүй явдаг юм байна, харин муу хүмүүс заавал олон таван үг дэлгэж явдаг юм байна гэдгийг Бим тогтоолоо. Тос, төмөр үнэртсэн хүмүүстэй ч дайралдав. (Урьд нь ийм хүмүүс ганц нэгээр явахтай дайралддаг байж) Тэд өдөр болгон өглөөний наймын орчимд бөөнөөрөө дааманаар ороод, дараа нь манааны жижиг байшингийн хаалгаар орцгоох ажээ.

	Тэр хүмүүс энд ирэхдээ хар тодол шиг шулганалдан, яриа хөөрөө ихтэй учир юу ярилцаж явааг нь ойлгох аргагүй, бас Бим ойлгоё гэж ч нэг их сонирхсонгүй. Тэр олны хөлөөс зайдуухан суугаад харж, хүлээдгээрээ л хүлээнэ.

	Хөх комбинезонтой нэгэн залуу өглөө болгон:

	— Хөөе, Хар чихт, сайн байна уу? Чи мөн байсаар л байна уу? Бие сайн биз дээ? гэж мэндлэн асуугаад идэх юм боож явснаа Бимийн өмнө тавиад эв хавгүй ч гэсэн дулаахан сайхан гараа өгдөг байжээ. 

	Зарим хүн дуугүйхэн гар сарвайж мэндлээд цааш яаран одно. Энд хэн ч, хэзээ ч Бимийг гомдоосонгүй.

	Одоо Бим хүмүүсийг бага багаар ангилан ялгаж сурчээ. Жишээлбэл, түүний замд нэг бандгар тарган архины лонх шиг шилбэтэй, цаг үргэлж сэтгэл хангалуун баясаж явдаг хүүхэн дайралдана. Гэвч тэр хүүхэн Бимийг хармагцаа мигуй мэт цочин зайлж, сэжиглэн,  идэх юм чихсэн цүнхээ том хөхөндөө тултал дээш өргөж, нэг л хэлдэг зүйлээ заавал давтан хэлнэ. Тэр нь:

	— Түй, ямар бузар юм бэ! Энэ бүх нохойг устгаж хүн амар явуулах цаг болоогүй юм байх даа? «Миний сэргийлэх намайг хамгаална» гэдэг нь энэ дээ. Мөн таарав аа! Хайрлаж хаацайлдаг байх нь... Тэгвэл нохой болгон гэгээн цагаан өдрөөр хүний өмсөж явсан банзлыг шувт татахаас ер сийхгүй шүү дээ. Тэгэхэд сэргийлэхийнхэн яаж байна? Сэргийлэхийнхэн биднийг бас нэг нохойн дайтай тооцдог байлгүй гэж хэлнэ.

	Энэ хүүхэн нэг хэлснээ л давтаад байдаг болохоор! Бим түүнийг нохойн ухаанаар Нохойн дайтай гэдэг нэртэй юм байхдаа гэж боджээ. Гэвч түүнд ойртож болохгүй гэдгийг л лавтайяа мэднэ. Түүний нэрээс бусдыг ойлгоогүй ч гэсэн сонсож, үзэж харсан болохоороо иймэрхүү хүмүүс рүү алхам ч ойртож болохгүй, ер нь холбоо сүлбээ тогтоож болохгүй гэж хатуу тогтлоо. Тэгсээр төрөлхийн совингоороо ч гэх үү, нэг мэдэхэд хэнээс холхон хөндий байвал зохихыг тодорхойлж чаддаг болов. Сайн хүмүүс асар олон байхад саар муу хүн цөөхөн боловч сайн нь муугаасаа айх ажээ. Бим тэднээс айхгүй, айгаа ч үгүй. Гэхдээ тэднийг бодох зав байсангүй. Хүнийг таних нь улам өргөсөж гүнзгийрэн нохойн ухааны үүднээс үзвэл хий мэдэмхийрэгч юм уу идеалист шиг байхаа хэдийнээ больж, өнгөрөх хүн болгонд сүүлээ шарвахгүй болсон байв. Бим богинохон хугацаанд турж янхийсэн ч, ухаан сууж, эрэх хүлээх гэсэн амьдралын зорилготой болжээ.

	Тийнхүү нэгэн өглөө эрт явсан замыг шиншиж явж байснаа магнай хагартал баярлав. Бим зогсож, тургилаад галзуу нохой мэтээр юуг ч анзааралгүй, өмнө замаа ч харалгүй давхижээ. Гэхдээ хөндлөнгөөс харсан хүнд л тийм харагдсанаас бус үнэн хэрэгтээ шинэхэн мөрийг мөшгөн хөөжээ. Түүгээр Даша явж өнгөрсөн байж! Бүр тун саяхан үүгээр явсан байлаа.

	Мөшгөсөн мөр нь галт тэрэгний буудалд авчрав. Байшинд орох ямар ч боломж байсангүй. Хүн амьтан учир тоймгүй олон, гадаа гудамжинд нэг бяцхан цонхны наана хүмүүс чихэлдэж, хашхиралдаж, уухилалдаж аахилалдаж, анч ноход туулайг хөөж гүйцээд хэсэгчин тасчиж анчны ташуур исгэрэхийг ч дуулахгүй, дохио бүрээг ч сонсохгүй байдагтай адилхан орилолдож чарлалдана. Ийм нөхцөлд Дашагийн мөрийг алдахгүй байх арга байсангүй. Тиймээс Бим буудлыг нэгэнтээ тойроод тавцан дээр гарав. Тэнд хүмүүс хэсэг бүлгээрээ, дугуйтай урт урт байшингийн хаалганы орчим бөөгнөрөн хашхирах, түлхэлцэхгүй харин ч тэврэлдэж үнсэлдэн, тэр ч байтугай нэгэн тийм байшингийн хаалганы дэргэд товшин бүжиглэж байв. Бимийг анхаарах амьтан алга тул хүмүүсийн доогуур дураараа нааш цааш сүлжиж тавцанг сайтар судлан үзэв.

	Тэгтэл нэг тийм хаалганы дэргэд Дашагийн үнэр үнэртээдэхлээ. Бим босго өөд гарахыг завдсан боловч энгэртээ том тэмдэгтэй эмэгтэй хөөгөөд халгаасангүй. Гэлээ ч гэсэн Бим бууж өгсөнгүй, цонх даган үнэрлэж, түүгээр харж ажиж эхлэв. Тэгсээр хамгийн сүүлд цагаан халаадтай, хоёр хүүхэн орохыг харав. Бим тэдний хойноос ухасхийтэл дугуйтай байшингууд хөдөлчихлөө. Бим цонх өөд цоройн дүүлэв. Түүний нохойн ухаанд бүрэн зүй ёсны бодол төрсөн нь юу вэ гэвэл Даша дотор яваа, цагаан халаадтай хүмүүс яваагаас хойш Иван Иваныч явж ч байж болно гэж боджээ. Магадгүй! Цагаан халаадтай хүмүүс л түүнийг аваад яваа биз дээ? гэж бодов.

	Тэгээд хөөрхий Бим, одоо бүр зол хувьгүй болсон Бим маань эхлээд байшинтай зэрэгцэн гүйж, цонх өөд нь харж явав. Тэгтэл Даша нь харагдчихлаа.

	— Бим ээ! Б-и-м!! Хонгор Бим ээ! Үдэх гэж ирсэн үү! Миний сайн Бим ээ! Би-и-м. Би и гэж Дашагийн хашхирах сонсогдов.

	Дашагийн дуу улам бүр бүдэг болов. Байшин зугтан холдлоо. Тэгэхэд Бим хичээхээрээ хичээж, байдаг хүчээ шавхсан боловч улам улам хоцорлоо.

	Бим хамгийн сүүлчийн байшингийн бараа тасартал ардхан нь нэгэн хэсэг гүйгээд, тэр зам ийш тийш салаалаагүй учир түүнийг даган удтал гүйжээ. Тэгсээр яваад амьсгаагаа арай ядан авсаар зам төмрийн хооронд, дөрвөн мөчөө жийгээд гулдайн унаж, бахардан аяархан гийнажээ. Ямар ч найдлага байсангүй. Хаашаа ч явмааргүй санагдаж, явъя гэх нь ээ ч тэнхээ байхгүй, бүр амьд явах ч хүсэлгүй болжээ.

	Ер нь итгэл горь тасарсан нохой үхдэг нь ёс байдаг. Тэгэхдээ орчлон хорвоод мэдэгдэхгүй, энэлэл шаналалд автагдан дуу шуугүй үхдэг ажээ. Хэрэв энэ хорвоо дээр дуслын төдий ч найдлага байдаггүй сэн бол хүн ч өөрцгүй цөм гансран цөхөрч үхэх байсан гэдгийг Бим ойлгох ч чадваргүй, түүнд хамаа ч үгүй хэрэг байсан биз ээ. Бимийн хувьд гэвэл найз нь байхгүйгээс сэтгэл зовуурьтайгаас өөр юм байсангүй. Хайртай хосоосоо салсан хун шувуу өндөрт хөөрөн гараад дорогш чулуу мэт унаж үхдэг, цорын ганц хань тогоруугаа алдсан эр тогоруу далавчаа дэлгэж тэрийн хэвтээд тэнгэрийн сарнаас үхэл гуйж орилон орилон байдаг бол Бим ухаан балартан хэвтэхдээ хэнээр ч сольшгүй цор ганц найзыгаа сэтгэлдээ үзэж яасан ч яах вэ байжээ. Гэвч тэр одоо дуугүй байв. Нохой дуугарч үхдэгийг сонссон хүн энэ дэлхийд нэг ч алга билээ. Нохой үхэхдээ дуу гардаггүй юм.

	Ай халаг, одоохон Бимд балга ус өгдөг ч болоосой! Хэрэв хүн таараагүй бол ердөө ч босохгүй байх байсан биз ээ...

	Нэгэн эмэгтэй хүрч иржээ. Тэр нь хөвөнтэй өмд цамцтай, толгойгоо алчуураар ороосон том биетэй чадалтай эмэгтэй байв. Эхлээд Бимийг үхсэн байна гэж бодсон бололтой дээрээс нь тонгойж дэргэд нь сөхрөөд чагнахад Бим амьсгаатай байсан байна. Ер нь Бим найзаасаа салснаас хойш хэтэрхий их сульдсан байсан тул ингэж дэмий хөөх огт хэрэггүй байсан нь мэдээж. галт тэрэг хөөнө гэдэг учир утгагүй хэрэг байж л дээ. Гэвч ийм юм тохиолдоод байхад хүний ч гэсэн ухаан хэрэг болдоггүй биз дээ!

	Эмэгтэй, Бимийн толгойг гараараа өндийлгөж:

	— Нохойхон минь, чи яагаа вэ? Хар чихт чи юу болоо вэ? Хөөрхий амьтан, хэний хойноос ингэтлээ гүйгээ вэ? гэж асуув.

	Энэхүү харах байдалд болхи эмэгтэйн дуу нь энхрий ялдам байлаа. Тэр замын далан руу буугаад брезент бээлийгээр ус утгаад ирж Бимийн толгойг өндийлгөөд хошууг нь усанд дүрэв. Бим усыг долоов. Дараа нь арай чарай толгойгоо гилжгэнүүлээд, хүзүүгээ сунгаж, дахин нэг долоов, Тэгсээр шал шал хийлгэн, долоож эхэллээ. Эмэгтэй, нурууг нь илэн суухдаа хайртай хүн нь бүрмөсөн явчхаж дээ, үүрд явна гэдэг мөн аягүй муухай даа, амьдаар нь оршуулж байгаатай л адил байдаг даа гэж цөмийг ойлгож байжээ.

	Тэр нь Бимд зовлонгоо ярьж:

	Би ч гэсэн өөрцгүй... Эцэг, нөхөр хоёроо дайнд явуулсан хүн... Тэгээд ийм хөгшин болчихсон хэр нь... мартахгүй л явна... Би бас л галт, тэрэгний хойноос гүйгээд... бас л ингэж унаад... үхүүлж өгөөч гэж гуйж байсан. Миний муу нохой, уу уу... гэж ярив.

	Бим бээлийтэй усыг бараг бүгдийг нь ууж орхилоо.

	Одоо тэр эмэгтэйн нүдийг хараад сайн хүн байна гэж шууд л итгэв. Тэгээд саарьтаж барзайсан гарыг нь долоон долоон, нүднээс нь унах нулимсыг хэлэндээ шингээн авав. Чингэж Бим хоёр дахь удаагаа хүний нулимсны амтыг үзэв. Түрүү нь эзнийхээ нулимсыг үзсэн бол одоо наранд гялтганан бөнжийх, мартагдаагүй уй гашуунд гашуун болсон тунгалаг нулимсны амтыг үзлээ.

	Тэр эмэгтэй түүнийг гар дээрээ аваад, замын далангаас зайлуулан:

	— Хар чихт минь, хэвт хэвт! Би ирнэ ээ, гэж хэлээд хэдэн эмэгтэйн шороо малтаж байгаа газар луу очив.

	Бим түүний хойноос маналзсан нүдээр харан хоцров. Тэгснээ асар их хүч гарган байж босоод, гуйван дайвсаар араас нь гэлдрэв. Тэр хүүхэн эргэж хараад зогсож хүлээв. Бим арайхийж очоод өмнө нь хэвтчихлээ.

	— Эзэн чинь орхио юу? Тэгээд явчихсан уу? гэж хүүхэн асуув.

	Бим санаа алдав. Эмэгтэй ч учрыг ойлгов.

	Тэр хоёр ажил хийж байгаа хэсэг хүн рүү очив. Тэнд байгсад цөмөөрөө эмэгтэй, цөм л энэ Сайн хүн шиг хувцастай байхад ойрхонд нь чихтэй малгайгаа шилдүүлсэн нэг эрэгтэй хүн гаанс зуусан зогсоно. Эрэгтэй хүн ууртайгаар:

	— Матрена чи нохойтой зууралдав уу? Хэн ажил хийх болж байна? Ээ дээ, Матрена, Матрена... гэж давтан хэлээд түүний зүг хуруугаар чичлэв.

	Сайн хүн маань Матрена гэдэг юм байна гэж Бим мэдэж авав. Матрена түүнийг замын хажуугийн гуу дотор хэвт гэж тушаагаад өөрөө ямар нэг том гэгчийн бахь аваад бусад эмэгтэйн хамтаар дэр модыг зуулгаж эхлэв.

	— Нэг, хоёр, гурваа! Дахиад жаахан. Дахиад нэг! гэж эрэгтэй хүн хахир дуугаар захирамжилна.

	Түүний хашхирахын тоолон эмэгтэйчүүд нэгэн зэрэг хүч нийлүүлэн хөдөлж, тал бүрээс нь хавчсан дүнзийг гулсуулна. Ингэж хүч гаргах болгонд хүүхнүүдийн нүүр нь хүрлийн улайх бөгөөд нэг эцэнхий хатангир хүүхний нүүр улайх бус бүр цайрч хөхөрнө. Матрена түүнийг гараар түлхэж зайцуулаад тэртээ нэгэн цагт Бимийг холдуулахдаа эзний нь хэлж байсан лугаа адилаар:

	— Xолд! Жаахан амар, тэгэхгүй бол бурхан болох нь байна гэж хэлээд эрэгтэй хүнд хандаж, — Чи битгий хашхичаад бай, муу буруу номт! гэж дуугарав. Гэтэл тэр эрэгтэй: 

	— Нэг хоёр гурваа! гэснээ чихтэй малгайгаа засаж өмсөөд маш их хүч гаргаж байгаа юм шиг хоолойгоо шахан, — Ай, хүүхнүүд минь, дахин нэг! Хар хүн чинь Кавказ орлоо! Кавказ ч хүрэлгүй харгуй замдаа гэрлэчихжээ! Хар халдвар чинь! За боллоо! Багажаа тавьж амарцгаа! гэж хэлэв.

	«Халдвар» гэдэг үгийг Бим, Шантгар ахаас нэгэнт дуулсан, муу үг гэдгийг мэдэх болсон билээ. Бусад үгийг нь ойлгосонгүй.

	Тэгэхэд эмэгтэйчүүд бахиа хажуу тийш нь тавьж, төмөр гадаснуудыг аваад түүнийгээ урт гэгчийн хүнд алхаар шааж гарав. Матрена нэг тийм гадсыг амархан, бүр тоглож байгаа юм шигээр гурвантаа цохиод шааж орхиход нөгөө Сул биетэн алх буулгах болгондоо ёолж!

	— Ёох, ёх! гэнэ.

	— Цохь цохь! Анисья цохиод бай, цохиод бай! гэж Халдвар гаансандаа тамхи чихэнгээ хашхираад тэр хүүхэнд ойртож, — биедээ ойр барьж цохь, тэгвэл гайгүй болно гэж хэлэв.

	Анисья гэдэг нь нөгөө сул биет байлаа. Тэр хүүхэн гадас шаахдаа бусдаас удаан ноцолдож, яваа яваандаа тамирдаж дуусав. Тэгтэл эмэгтэйчүүдийн хувьд хачин явдал тохиолдов. Бим, Анисья руу ганхалзан явж очоод, Матрейнын гарыг долоосонтойгоо адилаар гашуу амтагдах брезент бээлийг долоов. Цөм зогсож, Бимийг гайхан ширтэцгээлээ.

	Тэгээд тэд Халдварын тушаалаар цөмөөрөө бутны нөмөрт сууж, өөр өөрийнхөө боодолтой юмыг гаргаж хооллоцгоов. Бимийг ч бас хооллуулав. Бим ч юм идлээ. Одоо тэр нь сайн хүмүүсийн гараас идэх юм нэгэнт авдаг болжээ. Энэ бол түүний аврал байв.

	Оройхон хэрд Бим тав алдаж эхлэв. Тэр Матрена руу очиж, дэргэд нь суугаад, урд хоёр хөлөө ээлжлэн хөдөлгөж, нүүрийг нь ширтэн, нэг холдож нэг ойртож эхэллээ.

	— Хар чихт минь, явъя гэж байна уу? За яв даа, яв. Би чамайг хаанаа хийх вэ дээ? Хаанаа ч хийх газар алга. Яв даа яв! гэж түүний бодлыг ойлгосон Матрена хэлэв.

	Бим салах ёс гүйцэтгээд, нохойтой адилгүй удаахан цааш явлаа. Буцаад л төмөр зам даган явсан бөгөөд тэр нь зам л болсон хойно хаашаа явахыг заагаад өгөх тул төөрөх будилах аргагүй, хэрэгтэй зүг чигээ олбол л болох байлаа. Гагцхүү бүх бие нь өчигдөр Борд зодуулснаас янгинан өвдөж, явдал дундаа амьсгаалахад бэрхтэй, өөр арга байхгүйн учир явах л хэрэгтэй байв. Тэгээд ч сайн санаат хүүхнүүд сайтар хооллуулсан, зам дагасан зөрөг бартаагүй шулуухан нь тус болов. Бим аажимдаа бие тавигдаж, жаахан шогшиж эхлэв.

	Нохой гэгч амьтан мөн ч бөх голтой, авхаалжтай яа!

	Үүнийг хөндлөнгөөс харах юм бол гойд юм юу ч алга, төмөр замын далангийн дагуу нэгэн бие муутай нохой шогшиж яваагаас цаашгүй байв.

	Зам хотод ойртоод хоёр салав. Тийнхүү бас нэгэн зэрэгцээ хос төмөр салан одлоо. Тэгснээ гурав салав. Замын сумчны шовгороос холгүй гэнэт өмнө нь хоёр бүлтгэр улаан нүд ээлжлэн анивчив. Нэг зүүн талынх, нэг баруун талынх нь асаж унтарч байлаа. Ер улаан өнгө гэдэг бол аливаа араатанд эвгүй санагддаг билээ. Жишээ нь, чоно улаан дарцаг татаастай байвал харайгаад гарчхаж чаддаггүй, улаан даавуу татсан хороон дотор орчихсон үнэг хоёр гурав, түүнээс илүү хоногоор хаашаа ч гарч чадахаа больчихдог шүү дээ. Тиймээс

	Бим тэр том улаан нүдийг тойроод гаръя гэж шийдэв. Тэр нь гурав дахь салаа зам дээр гараад зогсож, цааш явахаас түдгэлзэн анивчих улаан гэрлийг харан саатлаа. Тэгтэл хөл доор нь нэг юм чахраад явчихжээ.

	Бим аймшигтай муухай өвдсөндөө улин чарласан боловч хөлөө зам төмрийн завсраас яагаад ч авч эс чадав. Замын зөрлөг дээр өрөөсөн хөл нь хүчирхэг бахинд хавчуулчихжээ. Бимийн улих дуунаас: «Аяа, би өвдөж байна! Туслаач та минь!» гэж байна гэдгийг л ойлгож болох байв.

	Ойр орчимд хүн хар байсангүй. Хүмүүст ч буруу алга тул хавханд орсон чонын адил хөлөө тас хэмлэе гэх нь ээ чадахгүй байв. Нохой бол тусламж хүлээдэг, хүн ирж туслахыг горьддог ёстой билээ.

	Энэ юу болов оо? Одоо том гэгчийн хоёр цагаан нүд өмнөх замыг нь ч, өөрийг нь ч гэрэлтүүлэн, нүдийг нь гялбуулсаар яах ийхийн завгүй ойртож ирэв. Бим өвдөх айх зэрэгцэн атийж, аюул нөмөрснийг мэдээд дуугарсангүй. Гэтэл тэр том нүдтэй түржигнэсэн зүйл түүнээс гучаад алхмын газар зогсож, харанхуй дотроос нэгэн хүн гэрэлтэй газар дэвхрэн буугаад Бим рүү гүйж ирэв. Дараахан нь бас нэг хүн гарч ирлээ.

	— Хөөрхий амьтан, чи яагаад энд хавчуулчхав аа? гэж түрүүчийн хүн хэлэхэд, 

	— Одоо яадаг билээ? гэж дараачийн хүн түүнээс асуув.

	Тэр хоёроос, жолооч нараас үнэртдэгтэй бараг адилтган үнэр ханхлах бөгөөд хоёулаа том медаль хадсан саравчтай малгайтай байв.

	— Галт тэрэг зогсоолоо гэж биднийг ч бангадна даа, өртөөний ойрхон ч гэсэн ялгаа алга даа гэж түрүүчийн хүнийг хэлэхэд

	— Одоо дүүрчээ гэж хоёр дахь хүн дуугараад шовгор луу чиглэн явав.

	Энэ бол намайг аврах хүмүүс юм байна гэж хөөрхий Бим үгээр нь биш, үгийн нь өнгөөр мэдэв. Шовгор дотор хонх жингэнэн дуугарахыг Бим сонссон бөгөөд төдхөн бахь ангайж хөлийг нь тавив. Гэвч Бим хөдөлсөнгүй, мод шиг хөшчихсөн байлаа. Тиймээс түүнийг нөгөө хүн өргөөд замын шугамын хажуу талд гаргав. Бим тэнд нэг газраа эргэлдэн няц хавчуулсан савраа долоож эхэллээ. Тэгэхийн хажуугаар (нохой гэгч юутай ажимхай вэ!) галт тэрэгний цонх, хаалганд хүмүүс ярилцахыг сонсов. Одоо түүний нүд гялбахаа больсон тул харанхуй дундаас галт тэргийг харахад янз бүрийн дуугаар «нохой», «анчин» гэх мэтийн маш танил үгсийг хэлцгээж байжээ.

	Бим сайхан санаатай сайн хүмүүст баярлалаа. Хаа нэг газар, хэн нэг хүн, Бимийн санаа амар явж байсан замын зөрлөгийг хөдөлгөжээ. Тэрхүү «хэн нэг хүн» аль нэг нохойн хөл хавчигдаж, тахир доголон болсныг хэрхэн яаж мэдэх билээ Юутай ч байлаа гэсэн Бим одоо төмөр зам дээр хэзээ ч гарахаа больж, бүр бага залуу байхдаа машин явдаг зам дээр гарч болохгүй гэж ойлгож авсантайгаа адилаар сайтар ойлгож авлаа.

	Эрэмдэглүүлж туйлдсан Бим гурван хөл дээрээ догонцон явав. Тэр бээр байсхийгээд л зогсож, мэдээ алдаж, банхайтал хавдсан муу хөлөө долоож, цус нь аажимдаа зогссон ч гэсэн хэлбэрээ алдсан хумс бүхэн нь цэв цэвэрхэн болтол долоогоод л байлаа. Ингэх нь маш их өвдөх боловч өөр арга байсангүй. Өвчтэй байгаа бол тэс, өвчтэй байгаа бол долоо, өвчтэй байгаа бол дуугай бай гэдгийг нохой бүхэн мэднэ.

	Бүр шөнийн тэн өнгөрсөн хойно хазганан доголсоор гэрийнхээ үүдэнд ирэв. Гэвч Иван Иванычийн мөр бас л байсангүй. Бим ердийн заншлаараа хаалгаа маажих гээд чадсангүй. Өвчтэй хөлтэй тул хойд хоёр хөл дээрээ босож болсонгүйгээр үл барам сууж ч болохгүй, зөвхөн гурван хөл дээрээ зогсох юм уу тэрийн хэвтэхээс өөр арга байсангүй. Тиймээс хошуугаа хаалганы буланд хүргэж, гэр доторх үнэрийг үнэртсэн боловч эзэн нь байсангүй. Бүрмөсөн явсан байж таарлаа. Бим чингэж сульдсан биеэ толгой дээрээ даахыг оролдох мэт удтал зогсов. Тэгснээ Степановнагийн хаалга руу очиж, чанга гэгчээр хуцан:

	— «Хав!» гэсэн нь би ирлээ гэсэн үг байв.

	Степановна гуай дуу алдаж:

	— Ай, бурхан тэнгэр минь! Чи хаана яваад ингэчхэв ээ? Хөөрхий золгүй амьтан, би одоо чамайг яадаг билээ? Иван Иваныч юу гэж хэлнэ дээ? гэж сандран сүйд болж хаалгыг нь онгойлгоод гэрт нь оруулав.

	Бим өрөөний дунд очоод хөлөө жийн хэвтэхээр завдтал Иван Иваныч санаанд нь дахин орж ирэв. Толгойгоо өргөж, арай чарай эргүүлэн Степановна өөд нүд салгахгүй ширтэх нь «Иван Иваныч яасан бэ?» гэж асууж буй нь илт байлаа.

	Степановна гуай нохойг хэрхэн хооллож халамжлахыг мэдэх ч үгүй, чадах ч үгүй хэр нь өрөвдөж чаддаг ажээ. «Иван Иваныч» гэдэг үг өвчтэй нохойн сэтгэлд найдварын гал асаагаад орхив уу даа гэдгийг өрөвдөх сэтгэлтэйн улмаас тааварласан ч байж болох юм.

	— Тийм ээ, Иван Иваныч гэж тэр дуугараад

	— Чи хүлээж байгаарай, би одоохон ирнэ гээд бушуухан гарснаа төдхөн нэгэн захидал барьсаар орж ирээд түүнийг Бимийн хамарт хүргэж 

	— Энийг үз дээ. Иван Иваныч захидал ирүүлсэн шүү дээ гэв.

	Үхэх сэхэхийн даваан дээр тулж, няц хавчуулах шахаад аврагдаж, өвдөж хавдаж, найдлагын горь тасраад байсан хөөрхий Бим салганан чичирч эхлэв. Тэр нь хамраа захидалд нааж үзээд, дараа нь захидлын ирмэг тойруулан үнэрлэж үзвэл эзэн нь дугтуйн дээгүүр хуруугаараа хүчтэй дарж ийш тийш нь шударсан байлаа. Степановна гуайг шалан дээрээс дугтуйг авч, дотроос нь захидлыг гаргаж ирэхэд Бим хүчлэн сууж, түүн өөд өлийв. Степановна гуай мөн тэр дугтуйнаас юу ч бичээгүй цэвэр цагаан цаас гаргаад Бимийн өмнө тавив. Түүнд Иван Иванычийн хурууны үнэр шингэсэн байсан тул Бим сүүлээ шарвалзуулав. Тиймээ Иван Иваныч зориуд хуруугаараа тэр цаасыг үржээ.

	— Үүнийг чамд ирүүлсэн юм. Энэ цэвэр цаасыг Бимд өгөөрэй гэж бичсэн байна лээ гэж Степановна хэлэхдээ Иван Иваныч гэж хэд хэд давтав.

	Тэгтэл гэнэт Бимийн бие сулраад лагхийтэл сууж, толгойгоо тэр цаасан дээр тавиад тэрийн хэвтчихэв. Түүний нүднээс нулимс дусаллаа. Бим амьдралдаа анх удаа уйлж байгаа нь энэ байсан бөгөөд энэ бол итгэл найдварын нулимс, баяслын нулимс, уулзан учрах, жарган цэнгэхийн нулимснаас ердөө ч дордохгүй хамгийн сайхан нулимс байсан гэдгийг хэлье.

	Эрхэм уншигч минь ээ! Сеттер нохой инээж, уйлж чаддаг гэж миний хэлж байгаа үгэнд итгэж үзээрэй.

	...Степановна гуай нохойн сэтгэлийг ойлгосон бөгөөд тэгэхдээ би ганцаараа яаж ч аргалах аргагүй юм байна гэдгээ бас ойлгож мэджээ. Тэр Бимийн дэргэд удтал сууж, өөрийнхөө амьдралыг бодлоо. Төрж өссөн тосгондоо очмоор санагдаж, нэг байшин байтугай нэг орцонд байсан хэр нь өчнөөн төчнөөн жил болоход бие биеэ таньдаггүй энэ чулуун хэрэм дотор байх нь хэчнээн ч уйтгартай юм бэ дээ гэж бодогджээ. Гэлээ ч тэсэн Бимд уух юм өгөх хэрэгтэй гэж санаанд нь оржээ.

	Ай, Бимд уух юм ямар чухал байсан гэж санана!

	Бим яльгүй өндийгөөд, нэг ч дусал унагалгүй ховдоглон уугаад нөгөө байдлаараа дахин хэвтлээ. Тэгээд нүдээ аньсан нь бүх юмыг мэдэхээ байчих шиг санагдав.

	Степановна гуай бүр үүр цайхын өмнөхөн хүнд өвчтэй хүнийг тав алдуулчихаас айсан лугаа адил тун чимээгүйхэн гарч одов.

	Тийнхүү өрөөний голд гав ганцхан нохой л хоцорчээ.

	Бим хэчнээн болтол унтсанаа мэдсэнгүй. Хэдэн цаг унтсан юм уу хэдэн хоног унтсан юм уу бүү мэд. Хөл нь айхтар муухай янгинахад сэржээ. Нартай байгааг үзвэл өдрийн цаг байлаа. Хэдий өвдөвч өнөөх цаасыг үнэрлэхэд эзний үнэр хэдийгээр бүдгэрэн холдсон байсан ч тэр нь чухал биш, хамгийн гол нь эзэн нь байгаа, хаа нэг газар яваа нь үнэн байсан тул эрж олох л хэрэгтэй гэж боджээ. Бим босож савтай уснаас уугаад, өрөөн дундуураа гурван хөлөөрөө догонцон явав. Хэдий өвчтэй ч гэсэн өрөөнөөс үүдний өрөө, үүдний өрөөнөөс буцаад орох зэргээр зөндөө явж үзэв. Өрөөсөн хажуугаараа удтал хэвтээд өвдсөн бол яваад байх хэрэгтэй гэдгийг төрөлхийн совин нь хэлээд өгч байжээ. Удалгүй бяцархай хөлөө хөндөхгүйгээр явж чаддаг болов. Тэр хөлөө жаахан дээш нь татаад, шалаар чирэлгүй явахад л өвчин нь багасдаг байв. Степановна гуайг идэх юм авчрахад сүүлээ шарвалзуулан баярласнаа хэлээд иджээ.

	Нэгэнтээ найдвар төрж, толгойд нь «эрэх», «хүлээх» гэдэг хоёр идтэй шидтэй үг орж ирээд байхад яагаад идэхгүй байх билээ.

	Гэвч хэчнээн гуйж, хэчнээн шаардсан ч Степановна гуай түүнийг гадагш тавьсангүй. (Чиний бие муу байна, гэртээ байгаад бай гэхээс өөр юм хэлсэнгүй).

	Тэгснээ Бим гэдэг маань амьд амьтан болохоор бие засах гэж юм байх ёстой гэдгийг сая нэг санажээ. Нохойг гурваас илүү хоног гаргахгүй хориод байвал нарийн гэдэс нь хагарах юм уу өтгөн хаагдсанаас үхдэг удаа байдаг гэдгийг Степановна гуай мэддэггүй байсан нь лавтай.

	Хүнлэг ёсны өрөвдөх сэтгэл, сайхан санаа хоёр Степановна гуайг насан турш нь удирдан хөтөлжээ. Тэрнээс өөр юм байсангүй. Тэр нь Бимийн хүзүүвчинд оосор зүүгээд хөтлөн гарав. Тэгэхэд Бим хажууд нь хазганан явав.

	Хашааны алсын буланд хоёр амьтан зогсож байсны нэг нь буурал үстэй хөгшин авгай, нөгөө нь доголон хэрзгэр нохой байлаа.

	Хүүхдүүд орцноос гүйлдэн гарч сургууль руугаа яарцгаах боловч олон хүүхэд гүйлдэн ирж:

	— Эмээ, эмээ, Бим яагаад гурван хөлтэй болсон бэ? гэх юм уу эсвэл: 

	— Бимхэн минь, өвдөж байна уу? гэж асууна.

	Сургуульд явна гэдэг том хариуцлага, гэр орныхоо өмнө, багшийнхаа өмнө, нөхдийнхөө өмнө хүлээх хамгийн анхны хариуцлага байдаг учир тэр сургууль өөдөө яарах хэрэгтэй. Иймээс удаж түдсэнгүй гүйлдэн одов. Энэ явдал Степановнад ч, Бимд ч маш чухал зүйл болж, тэд хэдийгээр огт сэжиг аваагүй ч гэсэн цагаа болоход зүгээр л харьж ирцгээжээ.

	Тэднийг орцны дэргэд Палтитыч (Павел Титыч Рыдаев) угтан уулзаж:

	— Ийм байдаг байжээ. Наад эр нохой чинь үнэтэй нохой шүү, хайрлаж хамгаалах хэрэгтэй. Нэгэнт л эзэн нь чамд даалгаснаас хойш гинжлээд бай гэж л зөвлөх байна. Заавал шүү. Тэгэхгүй бол зугтаж алга болно. Хараад байна гэвэл амжихгүй. Хаалгаар годхийгээд л оргүй алга болно гэж Степановнад хэлбэл:

	— Ийм ухаантай нохойг гинжилж байж болно гэж үү? хэмээн Степановна тийм ч итгэлтэй бишээр татгалзав.

	— Юу гэнэ ээ? Бас чамайг сургах болж байна уу? Эр нохой эзэн гинж хоёргүй л бол золбироод алга болдог юм гэдгийг мэд.

	— Гинжилбэл ууртай, зуудаг болно шүү дээ...

	— Чи ойлгооч дээ, яасан юм мэддэггүй хүн бэ! Ууртай боллоо ч тэсэн амьд хоцорно. Гинжил, гинжил! Миний чамд өгөх заавар энэ л байна. Гинжил гэж сайн санасандаа хэлж байна шүү!

	Степановна гуай орон сууцны даргад захирагдахгүй байж болсонгүй тул нэг рубль арван копейкоор гинж аваад Бимийгээ хөтлөн гадагш гарав. Харин гэртээ байхдаа гинжийг хүзүүвчнээс нь салгаад буланд орхидог байлаа. Арга олдог Степановна эмээ ингэж эхийг нь эцээхгүй, тугалыг нь тураахгүй өнгөрүүлжээ. Ер нь өөрөө Бимийг аваад ердөө л хоёр гуравхан удаа гарсан бөгөөд үүний шалтгаан нь Бим гэдэг нэрээс болж үүссэн ер бусын явдал байлаа.

	
Есдүгээр бүлэг

	БЯЦХАН НАЙЗ. ХУДАЛ ЦУУРХАЛ. БИМИЙГ НУУЦААР ХОВЛОСОН НЬ. ЗОХИОГЧИЙН УХАРЧ ХИЙСЭН ТАЙЛБАР

	Хүүхдүүд сургуульдаа очоод эхний завсарлагаагаар л цуу тараажээ. Тэд: манай хашаанд нэг нохой бий, уг нь дөрвөн хөлөөрөө явдаг байсан, одоо гурван хөлөөрөө явдаг болсон, одоо жигтэйхэн турж хэрзийчихсэн, уг нь тийм туранхай биш голийсон тарган байсан, одоо уйтгартай болчихсон, нэр нь Бим гэдэг, эзнийг нь хагалгаа хийхээр Москва руу аваад явчихсан, одоо түүнийг Степановна эмээ хөтөлж явдаг юм гэх мэтээр цуу тараажээ.

	Тэр цуу явсаар байгаад нэг аргазүйч-багшид хүрч тэр багш маргааш нь районы гэгээрлийн ажилтны ээлжит хурал дээр сонирхолтой үг хэлж түүндээ барагцаалбал дор дурдсан зүйлийг оруулжээ. Үүнд: маш сайн шинэ үе өсөж хүмүүжиж байна, эд нар «Манай дэлхийн байгаа бүх амьд амьтныг энэрэн хайрлах, өрөвдөх үзлийг агуулсан сайн санаатай» болж байна гэж яриад үүнийхээ баталгаа болгож эзэн нь хагалгаа хийлгэхээр удаан хугацаанд хэвтсэн хар чихтэй нохойг нэгэн сургууль хэрхэн сонирхон асарч байгааг ярьсан байна.

	Үүний дараачийн гурван өдөрт тус районы бүх сургуулийн багш нар хүүхдүүддээ адгуусан амьтныг хайрлах тухай ярьж, бас нэгэн сургуулийнхан нохойг сайхнаар халамжлан асарсан тухай хэлцгээжээ. Тэгэхдээ үлэмж болгоомжтой нэг нь нохойг халамжлахад учир бий, галзуу нохой байж магадгүй, түүнээс л сэрэмжлэх хэрэгтэй гэж сануулжээ. Толягийн сурдаг сургуульд нэг эмэгтэй багш тэр тухай их л аятайхан, үнэн сэтгэлээс ярьжээ.

	Тэр багш:

	— Хүүхдүүд ээ, та нар бод л доо! Нэгэн цэвдэг сэтгэлтэй хүн нохойн өрөөсөн хөлийг тас цохисон байна. (Цуу бол цуу шүү дээ. Тэр нь багш нарын дунд тархахдаа жаахан өөрчлөгджээ ) Зөвлөлтийн хүн ингэж байж таарахгүй! Тэгээд хар чихтэй хөөрхий нохойг нэг насаараа эрэмдэг болжээ гэж яриад дэвтрээ эргүүлж тэмдэглэсэн хуудсыг гарган 

	— Хүүхдүүд ээ, бид одоо «Би амьтанд хайртай» гэдэг бяцхан аятайхан чөлөөт сэдвээр зохион бичлэг хийе. Чөлөөтэй бичих, бас та нарыг будилахгүйн тулд бяцхан асуулт төлөвлөгөөг өгье гэж хэлжээ.

	Тэгээд дэвтрээ харан байж, самбарт бичсэн нь:

	1. Танай нохой ямар нэртэй вэ?

	2. Цагаан уу, хар уу, ер нь ямар зүстэй вэ?

	3. Чих нь соотон уу, унжуу юу?

	4. Сүүл нь урт уу, богино уу?

	5. Үүлдэр нь ямар вэ? Гэрийнхэн чинь мэддэг үү?

	6. Номхон уу, ууртай юу?

	7. Чи түүнтэйгээ тоглодог уу, тоглодог бол яаж тоглодог вэ?

	6. Дайрдаг уу, үгүй юу? Дайрдаг бол хэнийг вэ?

	9. Ээж аав чинь нохойд дуртай юу, үгүй юу?

	10. Чи нохойг яагаад хайрладаг вэ?

	11. Чи бусад амьтанд ямар вэ? (тахиа, галуу, хонь, буга, хулгана гэх мэт).

	12. Ерөөс хандгай харсан уу, үгүй юу?

	13. Яагаад үнээ саадаг мөртөө, хандгайг саадаггүй юм бэ? (гэрийн ба зэрлэг)

	14. Амьтныг хайрлах хэрэг байна уу?

	Толя зүүн дээр суусан юм шиг болж, юу ч бичиж чадсангүй. Цөм чив чимээгүй болоход Толя тэссэнгүй:

	— Анпална (Анна Павловна гэсэн үг) тэр хар чихтэй нохой ямар нэртэй юм бол? гээд асуучхав.

	Багш нь дэвтрээ хараад:

	— Бем гэж хариулав.

	— Бим байна шүү дээ! гэж Толя дуу алдан хамаг хүүхдийг цочоож, — Анпална, намайг явуулаач, Би явж Бимийг эрье, би түүнийг танина, их сайн нохой бий! Тавиач дээ! гэж учир зүггүй гуйж, баярласандаа багшийнхаа гарыг ч үнсэхэд бэлэн байв.

	— Толя! Чи бусад хүүхдийн бичихийг үймүүлж байна. Сайн бодоод өөрөө бич гэж Анна Павловна хатуухан хэлэв.

	Толя суулаа. Тэр дэвтрийнхээ цэвэр хуудсыг харахад нүдэнд нь Бим тусав. Бусад хүүхдийн адил чөлөөт сэдвээ анхаарсан мэт харагдавч ердөө л «Би амьтанд хайртай» гэсэн гарчиг тавьжээ. Тэгсээр суугаад бүр хонх дуугарахын өмнөхөн маш түргэн бичиж эхлэв. Тэр ч байтугай хонх дуугарсан хойно ч хэсэг зуур саатсан тул Анна Павловна ийм үед байдаг ердийн заншлаараа ширээнийхээ цаана тэвчээртэй хүлээн суув. Толя сая нэг баргар царайлан, юунд гутруун байгаа нь мэдэгдэхгүй босож ирээд зохион бичсэн зүйлээ багшийнхаа өмнө тавив. Тэгээд гарч одлоо.

	Ийнхүү түүний бичсэн зүйл хамгийн сүүлд ирсэн болохоор Анна Павловна түүнийг хамгийн түрүүн унших болов. (Тэр нь хамгийн дээр тавигдсан байжээ.)

	Толя чөлөөт сэдвийн бүх асуултад яг таг, тэр ч байтугай хэтрүүлсхийн хариулжээ. Түүний бичсэн зүйлд хэдийгээр хүүхэд болгоны мэддэг түгээмэл дуунаас илтэд хулгайлж авсан ч гэсэн их л яруу байдалтай мөр оржээ. Ерөнхийд нь авч үзвэл:

	 

	«БИ АМЬТАНД ХАЙРТАЙ»

	Түүнийг Бим гэдэг. Тэр бол хар чихтэй цагаан нохой. Хоньч үүлдэр биш, анч үүлдэр. Номхон зантай. Ганцхан удаа дайралдаад тоглосон чинь нэг үл бүтэх ах, муухай өвгөн, тийм гэх аргагүй амьтан ирээд аваад явчихсан. Хүн зуудаггүй. Тэр нь хүзүүндээ шар тэмдэгтэй, өөр айлынх болохоор манай ээж аав хоёр хайрлах арга байхгүй. Би юунд нь дуртайгаа мэдэхгүй байна, нэг л хайрлаад байдаг юм. Би тахиа, галуу, хонь, буга, хулганад дуртай, гэхдээ хулганаас айдаг. Хандгайг одоо дээрээ хараагүй, хандгай хотод, байдаггүй. Дэлгүүрт сүүтэй байхын тул, төлөвлөгөө биелүүлэхийн тулд үнээг саадаг. («Энэ ч жаахан буруу болжээ!» гэж Анна Павловна бодов.) Дэлгүүрт хандгайн сүү байдаггүй, сүү нь хэнд ч хэрэггүй учраас хандгайг саадаггүй юм. Амьтныг хайрлах хэрэгтэй, нохой бол хүний шилдэг нөхөр нь юм. Би сая нэг дуу зохиолоо.

	 

	Хандгай ч сайхан, 

	Буга ч сайхан, 

	Хулгана ч сайхан 

	Нохой бүхнээс дээр

	 

	Би бас усан гахай тэжээсэн боловч өрөөнд байхдаа их муухай үнэртэй байдаг гэж ээж хэлээд өөр айлын охинд өгчихсөн. Харин би Бимийг заавал олно, та намайг тавиагүй ч гэсэн олно. Яасан ч олно, олно гэж хэлснээс л хойш олно доо. Анна Павловна та яадаг санж, надад хамаа алга».

	 

	Анна Павловнагийн нүд нь орой дээрээ гарах шахан: «Энэ чинь байх хэмжээнээс хальсан байх шив! Ямар элэнцгээ бодож байгаа нь энэ вэ. Дуугүй хүний доод...» гэж сүүлчийн өгүүлбэрийн төгсгөлийг сурган хүмүүжүүлэгч хүний хувьд гүйцээж бодолгүй орхиод, аргагүй л хоёр гэсэн дүн тавив.

	Ийм юм болж байдаг байна шүү. Анна Павловна хүүхдүүдээ их л сайнд тооцож, хүүхдүүд минь надад хайртай, үгэнд минь ордог гэж аливаа ангид байдаг хэдэн сахилгагүй хүүхдээс бусдыг санаж явжээ. Хүүхэд хүмүүжүүлнэ гэдэг нарийн төвөгтэй зүйл, Толя чингэж анхныхаа зохион бичлэгийн нэгийг ердөө л гомдсон сэтгэлдээ хөтлөгдөн бодох санах юмгүй бичиж орхисон хэрэг байлаа. Анна Павловнагийн тавьсан асуултад усан гахайн тухай зүйл ерөөс байгаагүйг бодох нь ээ ч санаатай хийсэн хэрэг биш байлаа. Толя яваандаа гэнэн багынхаа алдааг ойлгох нь мэдээж боловч одоохондоо ойлгох сөхөөгүй байж, бүр өнгөрөхдөө завсарлагааны дараагаар ангидаа орж ирсэнгүй. Энэ бол онцгой учрал боллоо!

	Толя өөрийн суудаг шинэ районоос өөр хуучин район руу явж,.. дугаар сургууль дээр очоод хүүхдүүдтэй нь уулзаж, хэдийд Бимийг харсан, одоо Бим яаж байгааг нэгд нэгэнгүй асууж мэджээ. Түүнчлэн өрөөсөн хөл нь тасарч ойчоогүй, зүгээр санжганан байгааг дуулаад ихэд баярлалаа. Тэгээд хүүхдүүдийн хамтаар Бимийн гэр лүү очжээ.

	Толя хонхны товчийг дарав. Бим «Хав!», «Хэн бэ?» гэсэн асуултаар хариу чимээ өгөв.

	— Би байна аа, Толя байна! гэж Толя хэлээд Бим хэрхэн хаалганы завсарт хошуугаа наагаад шуугьтал үнэртэж байхыг сонсмогцоо, — Бим ээ, би Толя байна гэв.

	Бим гийнаад хуцлаа. Тэр нь «Толя, сайн байна уу?» гэсэн үг байлаа.

	Толя ч түүний нь ойлгосон бөгөөд, анх удаагаа нохойн хэлний өгүүлбэрийг ухаж мэдсэн нь энэ байв.

	Степановна нохой хуцах, хүн нохой хоёр ярих чимээг дуулаад гарч ирж:

	— Хүү минь, чи юу хийж яваа вэ? гэхэд нь

	— Би Бимтэй уулзахаар ирсэн гэж хариулав.

	Учир зүйгээ ойлголцож ядсангүй, хоёулаа дотогш оров.

	Толя, Бимийг таньсангүй. Хавчийж тураад, гэдэс нь татаж, үс ноос нь гуужин, өрөөлдөн явж, хавирга нь хэрзийн ил гарсан тул Бим биш байна гэж бодлоо. Гэвч ухаалаг, номхон ааш тодрох нүд нь: «Би Бим байна» гэж хэлээд өгч байлаа. Толя явган суугаад Бимийг чөлөөтэй тавив. Бим түүнийг тойрон үнэрлэж, пиджак, эрүү, гарыг нь долоолсноо эцэст нь шаахайн нь хамар дээр толгойгоо тавьж, санаа нь амарсан юм шиг харагдлаа.

	Степановна гуай үл таних жаал хүүд Бимийн тухай, Иван Иванычийн тухай бүгдийг яриад харин хаана хэн хөлийг нь няц татсаныг тайлбарлаж чадсангүй.

	— Хувь тавилан. Нохой болгон өөрийн хувь тавилантай байдаг гэж эмээ хэлэв.

	Тэгэхдээ Степановна гуай би хөгшин хүн гэж гомдоллосон ч үгүй, би их юм үзсэн хүн гэж бардамнасан ч үгүй, ялимгүй гунигтай ч тайвуухан, үеийн хүнтэйгээ ярьж байгаа байдлаар ярив.

	— Тэмдэг нь яасан бэ? Тэмдэгтэй байсан шүү дээ. Би бичгийг нь уншсан юм гэж Толяг хэлэхэд

	— Байсаан. Чамайг хэн гэдэг вэ? гэв.

	— Толя.

	— Толя, их сайн байна... Байсаан.. Байсаан. Хэн нэг хүн авчихсан байж таарч байна. («Нөгөө Бор ах авсан байх нь» гэж Толя бодсон ч бүрэн итгэлтэй биш тул нэрийг нь чанга хэлсэнгүй.) Би одоо үүдийг яадаг билээ, тэнгэр минь гэж Степановна дуугараад Бим рүү харан байж 

	— Би яахыгаа мэдэхгүй байна. Өрөвдмөөр юм. Мал эмнэдэг хүн хэрэгтэй санж гэв.

	— Малын эмч үү гэж Толя засаж хэлэхдээ бас л юм мэддэгээрээ гайхуулж байна гэж бодолгүй, «яахыгаа мэдэхгүй байна» гэсэнд нь хариу болгож, — Би өдөр бүхэн хичээлээ тараад ирж, үүнийг гадаа гаргаж байя. Болох уу? гэж асуулаа.

	Ийнхүү Бим бяцхан шинэ найзтай болов. Толя өдөр болгон үдээс хойш Бим дээр ирэх гэж бүх хотыг туулж, ирсэн хойноо Бимийг аваад хашаа, гудамж, цэцэрлэгээр явж:

	— Нохой бол хүний шилдэг нөхөр хэмээн их л бардам ярьж бүхий л хүүхдийг баярлан шагшуулах боллоо.

	Энэ үгийн утга нь гомдоод бичсэн зохион бичлэгийнхээс шал өмнөө байлаа.

	Гэвч Толя нөгөө Бор ахыг олж илэн далангүй ярилцана гэж хатуу шийджээ. Тэр бээр өөрийн суудаг шинэ районд харуулдаж эхлэв. Тэгсээр байгаад улаан нүүрээрээ уулзжээ.

	— Ах аа, та Бимийн тэмдгийг юунд авсан бэ? гэж асуугаад малгайныхаа саравчийг ялимгүй сөхөж, гараа ардаа нуувал

	— Жаал аа, чи чинь солиороо юу? гэж тэр хүн сөргүүлэн асуув.

	— Та түүнийг тэмдэгтэй нь аваад явсан. Ганц би хараагүй шүү, бид олуулаа байсан гэхэд нь

	— Тэмдэгтэй нь л тавьсан. Тэр чинь намайг зуусан шүү дээ! Чоно шиг дайрдаг юмыг тавилгүй яах вэ гэлээ.

	— Ах аа, та худал хэлж байна. Бим номхон нохой гэсэн чинь, 

	— Би юу? Гөлөг минь, би худал хэлж байна уу? Эх эцэг чинь хаана байна? Гэр орон чинь хаана байна? Хэл гэж байна! гэж омогдлоо.

	Борын хэлдэг зарим талаар үнэн байв. Үнэхээр л зарим талаар тийм байлаа. Бимд зуулгасан гэдэг нь худал биш, түүнд дургүйцэх бүрэн үндэстэй байсан ч хүзүүвчнээс нь тэмдгийг нь салгаж аваагүй юм шиг хэлдэг нь худал байлаа. Бимд хазуулсан явдлыг болсон хэргийн үүсгэл шалтгаан, тэмдэг авсан минь шалтгаан биш гэж үзжээ. Ер нь шалтгаан үр дагавар хоёрын байрыг солих нь өөрийгөө зөвтгөх хамгийн ашигтай арга гэгддэг билээ. Тэр хүн би зөв хэлж байна гэдэгтээ баттай итгэж, бүх үнэнийг хэлэхгүй байгаагаа авч үзсэнгүй! Шалтгаан нь хаанаа, үр дагавар нь хаанаа байгааг хэн мэдэх юм бэ? Нохой эхэлж хазсан уу, тэмдгийг эхэлж авсан уу? гэдгийг яаж тогтоох юм бэ? Энэ нь бүхэнд нууц хэвээрээ үлдэнэ. Гэлээ ч гэсэн Толя, Борыг Бим зуух ёсгүй, яагаад гэвэл энэ чинь ямар нэгэн туулай юм уу үнэг биш хүн байна шүү дээ гэж гүн итгэжээ. Тийм ч учраас дахин дахин:

	— Ах аа, та намайг хуурч байна. Энэ чинь ичгэвтэр байна гэж хэлэхэд

	— Донгос! гэж ах хэлээд бөгсөөрөө сүлжилдэн эвгүй хазганасаар цааш явав. (Бим түүнийг зэгсэн сайн зуугаад авсан бололтой).

	Нэг нь үнэн болсон хэргийн хагасыг нь хэлж байхад нөгөө нь үлдсэн хагасыг нь мэдэхгүй байвал хоёр тал хоёулаа зөв байдаг нь сонин ажээ.

	Бор ах буцаж явахдаа; «Нөгөө муу нусгай жаалууд сэргийлэхэд мэдүүлнэ, тэгээд манайд ирж цуглуулгыг минь үзэх хэрэг гарч магадгүй нь... Таван зуу дахь тэмдгээ яасан ч өгөхгүй дээ. Түүнийг ямар ч хорин тэмдгээр солиход болох юм байхгүй юу» гэж бодоод: «Биеэ хамгаалах хамгийн шилдэг арга бол түрүүлэн дайрах явдал мөн» гэж шийдэв.

	Тэр гэртээ хариад өргөдөл бичиж, мал эмнэлгийн салбарт аваачиж өгөв. Түүнд:

	«...Гүйж явсан нэг нохой (өрөөсөн чих хар, үүлдэр тэмдэглэгдээгүй сеттер) намайг дайрч, хазаад миний бие махбодын зохих газраас хэсэг махыг тасчин аваад цааш зугтан одсон билээ... Тэр бээр галзуу нохойтой адил сүүлээн хавчиж, толгойгоо гүлдийлгэн явж, нүд нь улаанаараа эргэлдэж байсан... Түүнийг барьж, устгахын тулд золбин нохой барьдаг бригаддаа үүрэг өгөх хэрэгтэй, тэгэхгүй бол тань та нарын хүнд суртал, цэвдэг сэтгэлийг илчлэн холбогдох дээд байгууллагад гомдол мэдүүлнэ...» гэх мэтчилэн бичсэн ажээ.

	Малын эмч сандарч:

	— Хаана тань хазаа вэ? Хэзээ, хаана тэр вэ? Яаж явахад тань зуугаа вэ? гэж асууж гарчээ.

	Бор ах сайн зохиолчийн адилаар зохиож хэлэхдээ гагцхүү цаашид юу болохыг огтхон ч бодсонгүй. Тэр эмчийн хувьд нохой зуулгасан хүний хувийн бичиг баримтаас бүх юм тодорхой, гадаа гудамжинд явж байгаад хэсэж явсан нохойд зуулгасан гэж бичээстэй байсан учир шууд л утсаа аваад хий судлын эмнэлгийн жижүүрийг дуудаж орхилоо.

	Удалгүй, ердөө л хэдхэн минутын дараа эмэгтэй эмч машинтай хүрч ирээд Борын өмдийг шувтлан хараад

	— Хэд хоносон бэ? гэж асуутал

	— Арваад хоносон гэж арга буюу хэлбэл

	— Та дөрөв хоноод галзуурна гэж шулуухан хэлэв. Гэтэл өвчтөн тийм хатуу үг дуулаад ердөө ч сандарсангүйд жаахан эргэлзээ төрөв бололтой 

	— Та усанд ороогүй хэдэн сар болж байна? гэж асуужээ.

	— Нохойд зуулгахаас гурван долоо хоногийн өмнөх бямбад орсон. Шарх нь буглаж магадгүй гэж айсан...

	Яггүй газар шүү дээ гэв.

	Тэгтэл малын эмч хажуугаас орж:

	— Таны наадах ч үнэхээр яггүй газар. Яг л зурагт радио шиг гэж хэлэв. (Тэрхүү нүдэнд дулаахан эмч сүрхий алиа хүн байжээ.)

	— Та яаж байгаа чинь энэ вэ! гэж эмэгтэй эмч шархыг нь дахин нэг хараад, — Эмнэлэг, эмнэлэг, эмнэлэгт оч! Нэн даруй галзуугаас сэргийлэх тариаг гэдсэндээ хийлгэх хэрэгтэй... зургаан сарын турш хийлгэнэ дээ гэвэл

	— Юу гэнэ ээ, та чинь солиоров уу! гэж Бор ах уурлалаа.

	— Солиорсон юм ер алга. Хэрэв таныг захирагдахгүй бол албадан хэрэглэнэ. Та ийм бүдүүлэг хүн юм бол сэргийлэхээр дамжуулаад гэрээс чинь барина гэж малын эмч тайван гэгч түс тас хэлсэнд

	— Би юу? Би бүдүүлэг хүн болж байна уу?! Та нар ер нь цагтаа хаана ажиллаж байсныг минь мэдэх үү? гэж Бор ах хашхирав.

	— Тэр надад падгүй. Эмнэлэгт оч.! гэж эмч түрүүчийнхээс бүр хатуу хэллээ.

	Одоо худал мэдүүлэгч маань тодорхой өдөр, тодорхой цагт тариулах гэж тогтмол явдаг ёстой болжээ. Амар байна уу гэсэн биш гай болов гэгчээр нохой бөгсийг нь хазаж, эмч гэдсийг нь тарих болсон тул аятай юм алга байжээ.

	Түүнээс хойш ийм явдал тохиолдов.

	Тэр ах нөгөө Эгчтэнтэй яаж дайралдсаныг бүү мэд. Уулзах нь л уулзжээ. Тэр хоёр эртийн танил байсан ч байж болох юм. (Тийм л байсан байхаа даа.) Тэр өдөр гудамжинд тааралдчихжээ. Ер нь иймэрхүү хүмүүс ороо нь ороогоо, жороо нь жороогоо гэгчээр бие биеэ айхтар мэддэг ажээ. Нэгэнт уулзсанаас хойш яриа дэлгэдэг нь зүй. Эрэгтэй нь хар чихтэй нохойнд зуулгаснаас хазайн таталдаж яваа нь мэдэгдэв.

	— Би ч гэсэн түүнийг мэднэ ээ! Бүр танина гээч! Намайг бас зуусан юм байхгүй юу! гэж Эгчтэн сүйд боллоо.

	Түүнийг худал хэлж байна гэж Бор мэдсэн ч гэсэн: 

	— Би түүнийг бариулж устгуулахын тул хувийн өргөдөл гаргасан. Ухамсар минь намайг тэг гэж шаардсан гэж яривал

	— Зөв л шаардаж дээ! гэж Эгчтэн ихэд хөөрөн дэмжив.

	— Та ч гэсэн бас үнэнч хүн л юм бол өргөдөл гаргаач гэвэл

	— Би юу? Би юугаараа дутах вэ? гэжээ.

	Эгчтэн ч тэр өдөртөө өргөдөл бичээд мөн тэр мал эмнэлгийн салбарт авчирч өгсөн байна. Бор сэтгэлийнхээ гүнд: «Энэ авгай худлаа ярьснаас л хойш гэдэс рүүгээ зүү шаалгаж байг» гэж боджээ. Ер нь энэ хүн бусад хүн өөрт нь худал юм ярихад дургүй, түүгээрээ ч бахархаж явдаг байж. Тэгээд эгчтэн бас л амар байна уу гэсэн биш гай болов гэгчээр орилж чарлаж, харааж загнаж, мэдэхийнхээ хэрээр худал хэлж, тухайлбал шарх жижигхэн, аль хэдийн аньсан шүү дээ гэж гар дээрх хуучин сорвийг хуруугаараа чичилж, би бол зөвлөлтийн шударга эмэгтэйн хувьд ажил үйлд тус больё гэж өргөдөл бичсэн, тэгэхэд та нар намайг гэдэс рүү минь хатгаж шийтгэж байна гэж агсарч гарчээ.

	Энэ авгайн хаягийг тэмдэглэж аваад, маргааш танайд очиж учир олно гэж хэлээд яагаад ч юм зүгээр явуулсан нь хачин юм. Тэглээ яалаа ч гэсэн Эгчтэн, Бимийг туйлаас үзэн ядаж, бас өөрийг нь хэцүү байдалд оруулсан Борыг арай бага ч гэсэн бас л үзэн яджээ.

	Дээрх хоёр өргөдөлтэй холбогдож, хоёр хоноод байхад, мужийн сонинд дор дурдсан зарлал нийтлэгдлээ. Үүнд:

	«Хар чихтэй, сайн үүлдрийн бус сеттер нохой явуулын хүмүүсийг дайрч байна гэж үзэх үндэслэл байна. Мэдсэн хүн байвал тэнд оч, мөн түүнчлэн зуулгасан хүн гарвал... ийм маягаар мэдэгдэгтүн, задлан шинжлэх юм уу гарч болзошгүй үр уршгийг зайлуулах хэрэгтэй байна. Иргэд ээ! Өөрсдийн ба бусдын эрүүл мэндийг хамгаалагтун. Битгий дуугүй өнгөрөгтүн» гэх мэтчилэн бичжээ."

	Түүний дараагийн хэдхэн хоногт уншигчдын захидал булж мэджээ. Нэгэн захидалд:

	«...(төдөн оны төдөн сарын төдний өдөр)... галт тэрэгний буудлын зүг нэгэн нохойг гүйж явсан (сайн үүлдрийн биш сеттер өрөөсөн чих хар). Тэр нохой юу ч анхаарахгүй, нэг л чигээрээ харайж явсан. Ер эрүүл нохой тэгж шув шулуун юм уу талбайгаар жишүү давхидаггүй, замд тохиолдсон саад буюу зүйлийг тойроод өнгөрдөг шүү дээ. Сүүл нь унжиж, хүзүү нь үнэхээр гүлдгэр байсан. Дээр өгүүлсэн нохой (сайн үүлдрийн биш сеттер, өрөөсөн чих хар) тун аюултай, Зөвлөлт Холбоот Улсын аливаа иргэн юм уу түүгээр ч үл барам манай үүгээр явдаг гадаадын жуулчдыг зууж болох юм. Учир иймд эрхэм хүндтэй танай сонинд гарсан зарлалд дурдсан аливаа шинжилгээ судалгаа гэхгүйгээр шууд барьж устгах хэрэгтэй байна» гэж мэдэгджээ.

	Тэр мэдээллийн доор арван хоёр хүн гарын үсгээ зурсан байлаа.

	Үүнээс өөр захидал ч олон байв. (Тэр бүгдийг тоочих арга алга). Жишээлбэл: «яг тийм нохой, гэхдээ өрөөсөн чих нь хар биш, чигээрээ давхиж явсан...» гэх юм уу «Хотод нохой дүүрчээ. Эдгээрийн аль нь галзууг мэдэх ямар ч боломж алга» гэх юм уу «Ерөөс тэр нохой галзуу биш, малын эмч та нар галзуурсан байна» гэх юм уу «Хэрэв мужийн гүйцэтгэх захиргаа нохой устгах ажлыг сар жилээр төлөвлөн далайцтай, өргөн хүрээтэй тавьж чадахгүй юм бол бид яах болж байна вэ, нөхөр эрхлэгч ээ? Төлөвлөгөө хаана байна? Ажил хэрэгч шүүмжлэл хаана байна, та нар яагаад шүүмжлэл сонсохгүй байна? Бид талх барьж чадаж байна, харин хөдөлмөрчин хүний эрүүл мэндийг хамгаалах талаар маруухан байна. Би бол шударга хүн, хэзээд үнэн мөнийг ил хэлдэг хүн. Ер нь хэн гуайгаас ч айхгүй. Та нар миний хэлж байгааг сайн бодоорой. Бичээд байдаг, бичээд байдаг, үр дүн гарахгүй болохоор миний тэсвэр барагдаад байна» гэх мэтчилэн бичиг иржээ.

	Ер нь маш олон захидал ирж, өргөн шүүмжлэл өрнөсний учир редакцын газраас «Айлын боть» гэсэн өгүүлэл нийтэлж, түүндээ багшийн дээд сургуулийн нэгэн доцентын захидлаас иш татжээ. Тэр доцент бол илтэд нохойг үзэн яддаг хүн байжээ. Яагаад ийм зантайг нь таахад бэрх боловч түүний хэлсэн үг хүүхэд, залуучуудад асар их нөлөөтэй байлаа. Хэрэв тэд түүний бодлыг үнэмших юм бол хар багаасаа хөдөлмөрчдийн эрүүл мэндийг бодож байгаа нь энэ гээд нохойг боомилон алж, гэртээ нохой байлгадаг хүн харагдвал хамт олноороо хоолой нийлүүлэн «Ажилгүй мануухай!» гэж хашхиралдах болно. (Тэр доцент нохойд дуртай хүмүүсийг тэгж нэрлэдэг байжээ.) Бас «Балиар амьтан!» гэдэг үг ч түүний зохиосон бүтээлд байв.

	Дээр хэлсэнчлэн, бүх захидлыг тоочих боломжгүй боловч сүүлчийн нэг захидлыг дурдалгүй өнгөрч болохгүй байна. Тэр нь хоёрхон мөрөөс бүрдсэн байлаа. Тэр уншигч ердөө л: «Хоёр чих нь хоёулаа хар толботой бол бас л цохих болж байна уу?» гэж бичжээ. Тэр хүн ертөнцийг хийсвэрлэн үзэхээс хол, хар практиктай уншигч байсан ч түүний энэ захидал сонинд нийтлэгдээгүйгээр үл барам ерөөсөө ч аливаа хэвлэлд үзэгдэлгүй, хариу ч үгүй хоцорчээ. Бодоод үз л дээ! Би тусалъя гэсэн хүний хүсэлтийг даанч хүндэтгэж үзсэнгүй ажээ.

	Үүнээс гадна уриалагхан уншигч ч байдаг. Тийм уншигч юм хэлж, ам бузарлалгүй өнгөрч чаддаггүй. Бидний өгүүлж байгаа энэ явдалд ч тэсэн Бимийг хот даяар хайж, сайн нохойн нэрийг гутаажээ. Яалаа гэж тэр вэ? За яах вэ, хүн зуусан бол зуусан л биз, үнэн бол үнэн л биз, тэгэхдээ яагаад зуух болсон, галзуу гэгдсэн учир зэрэг нь огт худал юм. Санаа зовомтгой уншигч нар энэ бүгдийг хутгасан нь тэдний буруу биш байлаа. Тийм уншигч худал гүтгэлэг явж байна гэж сэжиглэсэнгүй. Гэвч худал гүтгэлгийн хөл нь богинохон ч бахим чийрэг байдаг шүү дээ.

	Харин сонины эрхлэгч цаг тухайд нь мэдэж, энэ өргөн шүүмжлэл бол нохойд зуулгасан хүний үүсгэсэн, зохион байгуулалт, эмх замбараагүй, урсгалдаа гарсан зүйл гэж үзжээ. Тэгээд мэргэн арга олж, сайн уншигч хүний нүдэнд заавал торохуйц хамгийн жижиг үсгээр зарлал гаргав. Түүндээ: «Хар чихт гэдэг нохой олдлоо. Редакцын газар энэ сэдвээр явуулсан өргөн шүүмжлэлээ зогсоолоо. Гар эхийг буцааж өгөхгүй» гэжээ.

	Тэр эрхлэгч нь «тэмцдэг уншигчийн» хүлцэж чаддаггүй шогч нэгэн байжээ.

	Гэвч тэр зарлал худал байлаа. Бимийг хэн ч барьсангүй. Ердөө л Толя сургууль дээрээ байхдаа уг зарлалыг олж үзээд оройхон хэрд малын эмчийн байрыг олж хаалганы нь хонхыг дарсанд хүн үүд тавьж өгчээ.

	— Би Хар чихтийнхээс, Бимийнхээс ирлээ! гэж Толя түүнд хэлэв.

	Нэн даруй асуудал тодорхой болов. Маргааш нь Толя, Бим рүүгээ очиж, мал эмнэлгийн салбарт авчирч эмчид үзүүлэхэд:

	— Энэ бүх өргөн шүүмжлэл цөм худал. Галзуу биш өвчтэй нохой байна. Зодуулж эрэмдэглүүлсэн байна шүү дээ. Энэ хүмүүс үү! гээд нэг юмнаас санаа алджээ.

	Тэгэхдээ муу хөлийг нь үзэж, гэдэс дотрыг нь чагнаад, хөлд нь түрхэх тосон эм бичиж, гэдэс доторт нь усан эм өгөөд жаал хүү, нохой хоёрыг үдэж явуулахдаа:

	— Чамайг хэн гэдэг вэ? гэжээ.

	— Толя гэвэл

	— Толя чи сайн хүү байна. Эр хүн! гэж магтав.

	Бим гарахдаа мөн өөрцгүй эмчид талархлаа илэрхийлэв. Эмчээс эм үнэртэх боловч ерөөс өвчтэй биш, харин ч сайхан нүдтэй эршүүд өндөр хүн байлаа.

	«Та их сайн хүн юм аа!» гэж Бим сүүлээ шарвалзуулан ширтэж хэлэв.

	...Уншигч найз аа! Нэр хөөдсөн захидал гараагүй бол ноход хотын бүх эрэгтэй эмэгтэй иргэнийг барьж идэх болно гэж худал ярьдаг тэр уншигчид биш шүү. Өөр уншигч чамдаа хандаж байна. Би нохойн тухай уянгын бадрангуй тууждаа ганц хоёр хошин шиг юм оруулж байгаа юм шүү. Уран бүтээлийн ёс горимыг эвдэв гэж битгий буруушаагаарай, зохиолч бүхэнд өөрийн «ёс горим» байдаг юм газар даа. Зохиолын төрөл зүйл холив гэж эрхэм минь битгий  зэмлээрэй, амьдрал гэдэг маань өөрөө холилдсон зүйл шүү дээ. Сайн муу хоёр, жаргал зовлон хоёр, баясал гуниг хоёр, үнэн худал хоёр зэрэгцэж, өөр хоорондоо дэндүү ойр байдаг болохоор нь заримдаа нэгийг нь нөгөөгөөс ялгахад ч бэрх байдаг юм. Гэнэт чи намайг худал хэлж байна гэх юм бол миний хувьд хамгийн адгийн юм болно. Худал гэдэг бол хагас хоосон торх гэсэн үг. Хагас хоосон, хагас дүүрэн торх ямар ялгаатайг батлах гэвэл утга учиргүй том болно биз дээ.

	Хамгийн гол нь би нэг л юмыг биш, юм бүхнийг бичихийн төлөө байна. Ганц юмыг бичнэ гэдэг хортой. Чи бод л доо! Хэрэв ганцхан сайн юмыг бичээд байвал муу юм өндийгөөд ирнэ. Хэрэв зөвхөн жаргалын тухай бичээд байвал хүн зовлонг олж харахаа болиод, яван явсаар бүр ажиж мэдэхээ болино. Хэрэв дандаа төв сайхан юмыг бичээд байвал хүн олиггүй муу юмыг шоолохоо болино.

	Тэгэхдээ би зөвхөн нохойн тухай бичиж байгаа шүү дээ. Үүнээс уламжлан манай сайн Бимтэй тохиолдсон тэр бүхэнд хөгжөөнтэй бус сонин явдлуудыг дараачийн бүлгүүддээ гаргах болно.

	
Аравдугаар бүлэг

	 

	МӨНГӨНИЙ ОРОНД

	Толя, Степановна хоёрын чармайснаар Бимийн бие засрав. Түүнээс хоёр долоо хоног өнгөрөхөд бусад хөлийг бодвол зантгар том ч гэсэн, шарх нь битүүрч эхлэв. Бим тэр хөлөөрөө гишгэж, туршиж үзэв. Толя үс ноосыг нь үргэлж самнах тул, Бим тун дэгжин харагдах боллоо.

	Харин толгой өвдөг нь намдсангүй. Борд зодуулснаас хойш тархи толгой дотор нь ямар нэг юм байрнаасаа хөдөлсөн шиг байжээ. Бим заримдаа толгой эргэх тул зогсож, юу болдог бол гэж хүлээн гайхах бөгөөд тэр нь тэнгэрийн өршөөлөөр дараачийн хөдлөлт хүртлээ намжина. Шударга бус юманд өртөж хэлмэгдсэн хүн ч гэсэн яг л ингэж гэв гэнэт биш нэлээд хугацаа өнгөрсөн хойно чих нь шуугьж, толгой нь эргээд, зүрх нь эвгүй дэлсдэг учир гайхан гуйвж, одоо юу болдог бол гэж гунигтайяа гайхан зогсдог билээ. Тэгсээр тэр эвгүй байдал түр алга болох юм уу заримдаа ер дахин давтагдахгүй өнгөрөх ч ёс бий. Юу ч бий болж болно, юу ч үгүй болж болно. Хүн гэдэг бол илүү мэдрэмтгий л болохоос биш өөрцгүй адгуусан амьтан шүү дээ.

	...Бим бүр намрын сүүлчээр, хүйтний эрч тогтож газар хөлдсөн хойно дөрвөн хөлөөр гишгэлэн явдаг болж, муу хөл нь яагаад ч юм арай богино болсон гул бага зэрэг хазганан явав.  Тийм ээ, Бим толгой сайжирсан мэт боловч тахир дутуу болон хоцорчээ. Юу ч бий болж болно, юу ч үгүй болж болно гэдэг үнэн ажээ.

	Энэ ч яамай, харин эзэн нь алга л байлаа. Нөгөө захидлын нэг хуудас цаас аль хэдийн үнэргүй болоод хэзээ ч Хэрэг болохгүй ердийн цаасны адил өрөөний буланд хэвтэж байх болов. Бим дахиад л найзаа эрж чадах болсон ч Толя хамт сэлгүүцэн явахдаа уяаг нь тавьдаггүй байв. Толя сонинд гарсан нөгөөх зарлал, Бор ах мэтээс айсан хэвээрээ бөгөөд явуулын улс ч заримдаа зогсож: «Энэ чинь нөгөө хар чихтэй галзуу нохой биш биз?» гэж асууна. Толя тэдэнд хариу хэлэлгүй эргэн эргэн харсаар бушуухан холдоно. «Бишээ, тэр нохой биш» гэж хэлээд л таглаж болох л байлаа. Гэвч Толя айх, болгоомжлох, эргэлзэх мэтийн сэтгэлийн хөдөлгөөнөө нууж чаддаггүй, худал хэлж чаддаггүй, харин ч түс тас, шулуухан, худал юмыг худал, үнэн юмыг үнэн гээд хэлчихдэг зантай бүлгээ. Түүнээс гадна Толяд шогч байдал бий болж, инээдэмтэй юмыг жишим ч үгүй хэв нэг ярьж, дотроо хэцүүдэж байсан ч гаднаа өчүүхэн ч шинж мэдэгдэхгүй байдаг болж эхэлж байжээ. Үүний анхны илрэл нь үнэн утгыг нь өөрөө ч сайн ойлгоогүй өнөөх зохион бичлэг нь байв. Зохих ёсоор нь ойлгоогүй ч гэсэн юухан хээхнийг бүдэг бадаг, төсөөлж эхэллээ.

	Ийнхүү тамирчин хүн намар цагт өмсдөг өмд, шар өнгийн шаахай, цайвар хүрэн пиджак, парвигар саравчтай малгайтай нэгэн хүүхэд өдөр болгон оройхон хэрд доголон нохой хөтлөөд нэг л замаар явж үзэгддэг болжээ. Тэр жаал хэзээд цэвэрхэн цэмцгэр явах тул дайралдсан хүн хэн боловч: «Нэлээн соёлжуу айлын хүүхэд гэдэг нь шууд л мэдэгдэж байна» хэмээлцэнэ. Түүний явдаг замд ойр байдаг хүмүүс хэдийнээ дасаж эхлээд, зарим нэг нь өөр хоорондоо: «Энэ хөөрхөн томоотой жаал чинь хэний хүүхэд вэ?» гэж асуулцана.

	Степановнагийн ач охин, цагаахан царайтай, номхон томоотой Люсятай Толя маань сүрхий үерхэх боловч салхинд гарахдаа хамт явахаас яагаад ч юм ичиж зовно. Харин Иван Иванычийнд байхдаа хоёул Бимийгээ өхөөрдөн тоглож, Бим нь ч үнэнч хайр, бууршгүй халамжаар ачийг нь хариулна. Степановна хажууд нь юм нэхэж, сүлжиж, хүүхдүүдийг харан баясаж сууна.

	Тэр хоёр нэгэн өдөр Бимийн хөлийн саваг, сүүлийн үсийг тэнцүүлэн жигдэлж байхдаа:

	— Аав чинь хотод бий юу? гэж Люся асуужээ.

	— Бий бий. Өглөөгүүр ажил руу нь аваад явж, үдэш бүр орой болсон хойно буцаагаад авчирдаг юм. Жигтэйхэн ядарчихсан ирдэг! «Ухаан бодол минь чинээндээ тултал хөвчирчихлөө» гэж ярьдаг юм гэж Толяг хариулахад  

	— Ээж чинь хаана вэ? гэж асуув.

	— Ээж үргэлж завгүй байдаг юм аа. Угаалгачин ч ирэх шиг, шал арчигч ч ирэх шиг, оёдолчин ч ирэх шиг, утас ч зогсоо чөлөөгүй хангинах шиг, ерөөсөө нэг ч амар байдаггүй юм. Өнжихдөө бүр эх эцгийн хуралд ч очиж чаддаггүй гэв.

	— Хэцүү л юм байна даа гэж Люся санаа алдан  гунигтай царайлж чин үнэнээсээ хэлэв. Тэр нь үргэлж өөрийнхөө эх эцгийг бодож явдаг учраас Толикт ийм асуудал тавьжээ. Тийм ч учраас

	— Тэгэхэд манай аав ээж хоёр хол байдаг. Онгоцоор явсан. Эмээ бид хоёр хоёулхнаа байдаг гэж хэлснээ тун хөгжүүнээр, — Бидэнд өдөрт хоёр рубль л хүрдэг! гэж хэлэв.

	— Тэнгэрийн авралаар хүрч л байна даа. Арван ширхэг цагаан талхны л үнэ дээ. Өөр арга алга! Өнийн юмыг ч заримдаа санах юм. Мөн ч хэцүү байж дээ. Хар хүнийхээ, Люся минь чиний өвөг эцгийн гутлыг нэг талхаар өгч байлаа шүү дээ гэж Степановна хөндлөнгөөс ярилаа.

	— Хэзээ тэр вэ? гэж Толя гайхан хөмсгөө сөхөж асуувал

	— Иргэний дайны үед дээ. Аль эрт. Та нар гараа төрөөгүй цагт. Та минь, тийм л юм бүү үзээсэй гэв.

	Толя хүү Люся, Степановна хоёрыг гайхан харна. Түүнд, аав ээж хоёр нь хүүхэдтэйгээ цуг байдаггүй, тэр нэгэн цагт савхин гутлаар талх авч байсан нь хачин гайхалтай санагдана.

	Степановна түүний бодож буй харцаар нь тааж мэдээд;

	— Бид хоёр явж болохгүй байгаа юм аа. Орон сууцаа харж байхгүй бол авчихна шүү дээ... Одоо Иван Иванычийг иртэл энэ байрыг ч гэсэн харж байх хэрэгтэй. Тэгэхгүй байж яаж болох вэ? Бид чинь Иван Иванычтай айл аймаг байгаа хойно арга байж уу даа гэж учирлав.

	Бим, Степановнаг сайтар ажаад, Иван Иваныч байгаа л юм байна гэж гадарлав. Гэхдээ хаана байна вэ? Эрэх л хэрэгтэй байна гэж бодоод намайг гадагш тавиач гэж гуйв. Тэр хүсэл нь биелэгдэшгүй мэт байлаа. Бим хаалган дээрээ хэвтээд хүлээж гарав. Энд байгаа хүмүүсээс хэн нь ч хэрэггүй юм шиг санагдана. Хүлээх гэдэг л түүний амьд яваагийн гол зорилго боллоо. Эрэх, хүлээх, энэ хоёр л голлов.

	Степановна эмгэн «айл аймаг» гэж буруу хэлж байна гэж Толя мэдсэн боловч анх уулзсанаас ялгаатай нь дуугүй байв. Учир нь яагаад хүндэтгэх болсноо өөрөө ч хэлж чадахгүй хэр нь энэ эмээд хүндэтгэлтэй ханддаг болсон тул юм хэлсэнгүй. Ердөө л Люся сайн эмээтэй юм гэж боджээ. Бим ч бас Степановнад дуртай тул Толя:

	— Бим ээ, чи Степановнад хайртай юу? гэж асуужээ, 

	Бим бүгдийг нэр усаар нь мэдээд зогсохгүй, хамгийн адгийн хамуутай нохой хүртлээ хамаг амьтан цөм нэртэй байдаг гэдгийг мэддэг болжээ. Гэвч хүүхдүүдийн тушаахад хэний нь улавчийг авчрахаа яг таг биелүүлнэ. Одоо ч гэсэн Толя, Степановна хоёрын нүдний харц, эмээгийн инээмсэглэх байдлаар эмээгийн тухай яриа болж байна гэдгийг ойлгоод түүн рүү очиж, толгойгоо өвөр дээр нь тавилаа:

	Степановна гуай урьд өмнө нохойг ойшоодоггүй (нохой яах вэ, байгаа л биз! гэж боддог) байсан бол Бим түүнийг өөрийнхөө сайхан санаа, эзэндээ үнэнч итгэлээр хайрладаг болгож чаджээ.

	Ийнхүү гурван хүн, нэг нохой, нийт дөрвөн элэгсэг сайхан амьтан цуглаад байхад Степановнагийн сэтгэлд тавтай тайван, хөгшин надад энэнээс хэт яах вэ! гэсэн байртай байх болов.

	Үүнээс хойш олон жил өнгөрөхөд Толя ингэж саруул цонхны наана үдэш болохын өмнөхөн сууцгааж байдаг байснаа дурсан санах болно. Тэгэхдээ хүмүүст хайртай элгэмсэг хүн болж, үл итгэхийн шимэгч хорхой зүрхийг нь идэж сороогүй бол тэр шүү дээ. Нэгэн удаа Толя гэнэт сандарч:

	— Би есөн цагт гэртээ байх ёстой. Яг есөд унтах ёстой. Люся, чамд би маргааш зураг зурах цомог, чехийн будгийн харандаа авчирч өгнө. Тийм харандааг аль ч дэлгүүрээс мөнгөөр ч, гутлаар сольж авахгүй шүү. Гадаадын эд! гэж хэлбэл

	— Нээрэн үү?! гэж Люся бөөн баяр болов.

	— Чи хаана очдогоо аавдаа хэлсэн үү? гэж Степановнаг асуухад

	— Үгүй ээ. Тэгээд юу? гэж өөдөөс асуув.

	— Хэлэх хэрэгтэй. Толя минь, яаж болох вэ? Заавал хэлэх хэрэгтэй.

	— Аав асуудаг ч үгүй юм. Бас ээж ч асуудаггүй. Би есөн цагт заавал гэртээ байдаг.

	Толяг явахад Бим намайг гадагш тавиач гэж маш их гуйсан боловч тэр гуйлт талаар болов. Тэд түүнийг эзнээ хүлээн уйдаж шаналж байгааг эс харгалзан хайрлаж өрөвдөөд дураар нь тавьсангүй.

	Маргааш нь Толя ирсэнгүй. Люся нөгөө дэлгүүрт байдаггүй, мөнгөөр ч олддоггүй харандаа, цомог хоёроо аваад ирэх байх гэж маш их хүлээжээ. Люся хэд хэдэн удаа:

	— Толя алга байна. Толя ирэхгүй байна гэж Бимд хэлэв.

	Бим, Люсягийн түгшиж байгааг мэдээгүй нь мэдээж бөгөөд Толягийн ирдэг цаг нь хэдийн өнгөрч, Люся тэр хоёр цонхоор гудамж руу ширтэн, тэсэж ядан хүлээсээр байсан боловч Толя ирсэнгүй.

	«Аавдаа хэлж дээ» гэж Степановна бодоод

	— Яана даа нохой минь... Толягүйгээр ч бид хэцүүднэ дээ. Бимийг хэн авч гарна аа? гэж дуулдахаар үглэв.

	Люсягийн зүрх нь түгшиж, нэг л муу юм ёрлоод байх шиг байлаа.

	— Муу байна аа гэж тэр хоолой чичрүүлэн дуугарав.

	Бим түүн рүү хүрч ирээд, бяцхан нүүрээ далдалсан алгыг нь харж, үл мэдэг гийнаад авав. (Люся минь, уйлж хэрэггүй гэсэн үг байв). Иван Иваныч ширээгээ тохойлдон суугаад заримдаа алгаараа нүүрээ тагладгийг саналаа. Энэ бол муу гэдгийг Бим мэднэ. Тийм үед заавал эзэн рүүгээ ирдэг, эзэн нь толгойг нь илэнгээ: «Баярлалаа, Бим ээ, баярлалаа» гэж хэлдэг байж. Люся ч гэсэн өөрцгүй, алгаа нүүрээсээ салгаад Бимийн толгойг илэв.

	— Люсенька, одоо яах вэ дээ, уйлаад яах вэ дээ Толя ирнэ дээ. Ирэлгүй дээ, охин минь гэж эмгэн тайтгаруулна.

	Бим: «Толя ирнэ ээ. Явж түүнийг эрье» гэж хэлэх мэт хаалга руугаа хазганан очив.

	— Гуйгаад байна даа. Би одоо үүний санааг ойлгодог болсон. Гаргахгүй байж болохгүй шүү, амьд амьтан юм чинь... гэж Степановна хэлэв.

	Люся эрүүгээ хальт хөдөлгөөд, нэг л өөрөөр:

	— Би өөрөө аваад гаръя гэж шууд хэллээ.

	Охин нь өдөр хоногоор биш, цаг мөчөөр өсөж том болж байгааг Степановна гэнэт ажиж мэдлээ. Толя ирээгүйгээс Степановнад ч гомдолтой болж ирлээ.

	Охин нохойгоо аваад гудамжаар явлаа. Өөдөөс нь гурван эрэгтэй жаал ирж явав.

	— Хүүе, хүүе, наад нохой чинь бүстэй юм уу, бүсгүй юм уу? гэж тэр гурвын нэг шар толгойтой сэвхтэй жаал асуухад нь

	— Чи тэнэг байна! гэж Люся товчхон хариулав.

	Тэр гурав Люся, Бим хоёрыг тойроод ирэхэд Люся ийм танхай юм анх үзсэнээсээ болоод уйлчихад ойрхон байлаа. Гэвч Бим нь сэрвээнийхээ үсийг өрвийлгөн, хүзүүгээ нугалсныг хараад гэнэт зориг орж:

	— Тонилцгоо та нар! гэж шууд хашхирав.

	Бим хав гээд ухасхийсэнд тэр гурав гурван тийшээ хага бутран зугтлаа. Харин сэвхт нь жаахан холдоод, тэгж гэнэт айсандаа шаралхаж, хавтгалж шиг нарийхнаар:

	— Еэ еэ! Эр нохой авч явдаг охин! Еэ! Ичдэггүй амьтан! Еэ еэ! гэж дооглолоо.

	Люся байдаг хурдаараа гэр лүүгээ харайв. Бим ч мэдээжийн хэрэг хойноос нь гүйжээ. Ингэж Бим анх удаагаа Сэвхт гэдэг жижигхэн муу хүнийг олж үзжээ.

	Ийм явдлын дараагаар дахиад л Бимийг ганцаарыг нь тавьдаг болов.

	Анхандаа Люся араас нь гарч, буланд хоргодож зогсоод ажиглаж, хол явуулахгүй гэж эрэгтэй хүүхэд шигээр исгэрч байдаг байлаа. Дараа нь Степановна өглөө эрт ганцаарыг нь гаргажээ. Үүнээс хойш Бим ганцаараа гадуур сэлгүүцээд, орой эргэж ирж, идээ хоолоо ч дуртай идэх болжээ.

	— Тийм ч учрал байх гэж дээ! Нэгэн өдөр трамвайн зам хөндлөн гардаг зөрлөг дээр нэг хүн:

	— Бим! гэж дуудах дуулджээ.

	Бим эргэн харвал, трамвайн хаалгаар таньдаг эмэгтэйн нүүр цухуйж:

	— Сайн байна уу, Бим ээ? гэж байв.

	Бим гүйж очоод савраа өглөө. Тэр нь Бимийг анд явахад эзэнтэй нь суулгаад автобусны буудал хүртэл авч явсан нөгөө сайн эмэгтэй байх нь тэр ээ!

	— Эзэн чинь яагаад үзэгдэхгүй удаа вэ? Иван Иваныч өвдсөн үү, яасан бэ?

	Бим давхийн цочиж, энэ хүн мэдэж байна, эзэн рүү минь очиж яваа юм биш байгаадаа гэж бодлоо.

	Трамвай хөдөлмөгц Бим ганцхан үсрээд хаалгаар нь орчихлоо. Нэгэн зорчигч эмэгтэй аягүй чарлаж, нэг эрэгтэй хүн муухай хашхирч, хэд хэдэн хүн Бимийг өрөвдөн инээлдэв. Нөгөө ахлагч хүүхэн трамвайг зогсоогоод, кабинаас гарч ирж, зорчигчдыг тайвшруулаад (Бим үүнийг тодорхой ойлгов) Бимд хандаж:

	— Бим ээ, буу. Болохгүй гээд зөөлхөн түлхэж, 

	— Эзэнгүйгээр болохгүй. Иван Иванычгүйгээр болохгүй гэж хэлэв.

	Одоо яадаг ч арга байсангүй. Болохгүй л гэснээс хойш болохгүй нь мэдээж тул Бим жаахан сууснаа трамвайн явсан зүг шогшиж эхлэв. Үүгээр тэр эзэнтэйгээ хамт явсан байжээ. Цамхаг, түүний дэргэдэх тохой, замын цагдаа гэх мэт танил зүйл нь хэвээрээ байж байлаа.

	Бим трамвайн зам даган гүйхдээ замын тохойг хөндлөн гарсангүй. Цагдаа шүгэлдлээ. Бим явуут дундаа эргэж, өөрийн хүссэн зүгт одов. Ер нь Бим сэргийлэгч хүнийг хүндэтгэдэг байлаа. Ийм хүмүүс хэзээ ч түүнийг гомдоогоогүй билээ. Анх удаа сэргийлэхэд очсоноо, тэндээс Дашагийн хамт гэртээ харьснаа, бүх юм сайн сайхан байсныг үргэлж санаж явдаг. Түүгээр ч барахгүй нохой дагуулсан сэргийлэхийг нэг биш удаа үзсэн ажээ. Тэр нь анх харахад төв томоотой байрын хар нохой байсан бөгөөд түүнтэй тэртээ нэгэн цагт явган зам дээр танилцсан байжээ. Иван Иваныч, сэргийлэгч хоёр тэднийг уулзалдуулж, дураараа ярилцаг гэж чөлөөтэй тавьсан билээ.

	«Үүнээс хөвчийн үнэр үнэртэж байна» гэж хар нохой сэргийлэгч өөд харж хэлбэл

	— Бид өчигдөр анд явсан гэж Иван Иваныч батлав. «Ямар цэвэрч юм бэ!» гэж үнэртэн үзэх зүй ёсны албаа гүйцэтгэсэн Бим хар нохойд хэллээ.

	«Тэгэлгүй яах вэ! Ажил маань тийм юм чинь» гэж хар нохой богинохон сүүлээ модгонуулав.

	Тэр хоёр танилцан үерхэхийн тэмдэг болгож, нэг модны уг руу хоёулаа дээр дээрээс нь сарив.

	Тийм ээ, тэр сэргийлэгч бол сайн хүн, нохойд хайртай хүн гэдэг нь илт байв. Бим ч үүнийг юу эс андах билээ дээ.

	Тийнхүү Бим трамвайн зам дагуу жаал гүйв. Тэгэхдээ зурайсан төмөр дээр гишгэж болохгүй, тэгвэл хөл хавчина гэж мэдэх тул хажуу талыг нь барин явна.

	Эцсийн тойрог дээр очоод трамвайн эргэхийг даган эргэж зогсоолын дэргэд сууж, ийш тийш харвал цөм л сайн хүмүүс үзэгдэх ажээ. Энэ нь их л сайхан санагдана. Иван Иваныч тэр хоёр үүгээр гудамж хөндлөн гараад тээр харагдах бяцхан самбартай шон руу очиж билээ. Бим яаралгүйхэн тийшээ очиж, автобус ирэхийг хүлээн шил даран зогссон цөөхөн хүний ойролцоо суув. Сайтар ажихад, бас л муу хүн үзэгдсэнгүй.

	Автобус хүрээд ирэхэд, хүмүүс цувралдан орж эхэлсэн бөгөөд Бим аливаа даруу төлөв нохойн ёсоор хамгийн сүүлд орохоор завдав.

	— Чи хаачих нь вэ? гэж жолооч хашхирснаа гэнэт Бимийг дахин нэг харчхаад,

	— Байзнаарай байзнаарай. Чи чинь танил нохой байх шив ээ гэв.

	Энэ бол нөгөө эзнээс нь цаас авсан хүн гэдгийг Бим яг саналаа. Тэгээд ч сүүлээ шарвалзуулав.

	— Санаж байна шүү! гэж жолооч дуу алдав. Тэгээд! хэсэг бодсоноо Бимийг кабин руу дуудаж, — Нааш ир! гэв.

	Бим саад болохгүй гэж хананд наалдан  суугаад, чухамхүү энэ жолооч л тэртээ нэгэн цагт биднийг ой руу анд авч явсан даа гэж сэтгэл догдлон суув.

	Автобус хүржигнэн хүржигнэн явсаар Бим, Иван: Иваныч хоёр буугаад ой руу явсан зогсоол дээр ирж дуугаа татав.

	Бим энд ирмэгцээ л гэнэт сэргэж, үүд маажлан, гангинаж: «Намайг буулга. Би энд буух ёстой» гэж гуйж гувшив. Гэтэл:

	— Суу! гэж жолооч эрс чанга зандрав.

	Бим захирагдаж, автобус ч дахин хүржигнэв. Энэ үеэр нэг зорчигч жолооч руу хүрч ирээд, Бимийг заан байж:

	— Чиний нохой юу? гэж асуувал.

	— Тийм ээ гэж жолооч хариулав.

	— Сургуультай юу?

	— Нэг ихгүй... Гэхдээ ухаантай. Чи хар л даа. Хэвт!

	Бим хэвтэв.

	— Чи энэ нохойгоо зарах юм биш биз! Манай нохой үхчихсэн манайх сүрэг хоньтой айл.

	— Заръя

	— Хэдээр өгөх вэ?

	— Хорин таваар

	— Өө! гэж зорчигч дуу алдаад Бимийн чихэнд хүрээд авснаа цаашлахдаа, — Сайн нохой байна, их сайн байна гэж хэлэв.

	Энэхүү эзний нь хэлдэг байсан их сайн үгс Бимд маш танил байжээ. Тиймээс үл таних хүнийг харж сүүлээ шарвалзуулав.

	Одоо хаашаа явж байгаагаа Бим мэдсэнгүй. Гэхдээ кабины цонхоор харж, шинэ газар явж байгаа аливаа нохойн адилаар ажиж, ой ухаандаа тогтоосоор явав. Ер нохой гэгч амьтан буцах замаа хэзээ ч мартдаггүй тавилантай билээ. Тэгэхэд хүмүүсийн энэ чадвар олон үеийн туршид алга болсон буюу бараг л алга болжээ. Тэр нь хайран юм. Буцах замыг мартахгүй байна гэдэг маш ашигтай ажээ.

	Нэгэн зогсоол дээр өвс ногоо үнэртүүлсэн нөгөө Сайн хүн автобуснаас буув. Жолооч бас буув. Тэгэхдээ Бимийг кабиндаа үлдээлээ. Бим тэднээс нүд салгахгүй ажив. Тэгтэл жолооч Бимийн зүг заагаад Саяын хүний мөрөнд хүрээд авсанд цаадах нь инээмсэглээд хэдэн цаас гаргаж жолоочид өгөөд, үүргэвчээ мөрөндөө эгэлдэргэж, кабин руу орохдоо бүсээ тайлж Бимийн хүзүүвчинд холбоод:

	— За явна даа гэж хэлэв. Тийнхүү автобуснаас хэдэн алхам холдсоныхоо дараа эргэж, — Энэ чинь ямар нэртэй вэ? гэж асуулаа.

	Жолооч, Бим рүү асуух байртай харснаа, нохой авсан хүн өөд хараад:

	— Хар чихт гэж итгэлтэй хэлэв.

	— Энэ чинь чиний нохой биш юмаа даа! Үнэнээ хэл гэхэд нь

	— Миний, миний. Хар чихт яг мөн гээд машинаа хөдөлгөлөө.

	Ингэж Бим мөнгөөр худалдагдлаа.

	Тэр нэг л биш, ер нь горьгүй юм болж байна гэж мэдэв. Гэвч өвс ногоо үнэртсэн хүн илтэд сайн тул Бим зэрэгцэн уйтгарлаж алмайран явав.

	Тэд дуугүй явж явж, сая нэг тэр хүн шууд Бимд хандан:

	— Биш дээ, чи Хар чихт биш. Нохойд ийм нэр өгдөггүй юм. Эзэн чинь арван таван рублийг минь буцааж өгөх байх. Энэ юу гэсэн үг вэ? гэж ярив.

	Бим, хүн гуай минь, би таны хэлснийг ойлгохгүй байна гэж хэлэхийг хүссэн мэтээр толгойгоо гилжийлгэн түүн өөд харав.

	— Чи ч ухаантай, сайн нохой шиг байна гэж тэр хүн хэллээ.

	Ингэж эзний нь үргэлжид хэлдэг байсан үгийг хэд дахин хэлсэн болохоор энхрийлсэнд баярласнаа илэрхийлж сүүлээ шарвалзуулаад.

	— За яах вэ, нэгэнт л ингэснээс хойш надтай цуг аж төрнө дөө гэж тэр хүн хэлэв. Тэгээд цаашаа явцгаалаа. Бим замдаа ганц нэг удаа гэдрэг сууж, уяаг нь чангаацалдан, харцаараа хойшоо зааж, би ийшээ явахгүй, чи намайг тавь гэх байдал гаргасан боловч нөгөө хүн зогсож, илбэж эрхлүүлэн:

	— Дажгүй... дажгүй гэж байв.

	Бүсийг нь хазаад л хоёр хэсэг тастчихаж болох байсан хэдий боловч уяа гэдэг бол нохой хөтлөхөд зориулагдсан эд, хөтлүүлсэн нохой хол ч үгүй, ойр ч үгүй! явах ёстой гэдгийг мэдэх тул тэгж гуйхаа больжээ.

	Тэд эхлээд модон дундуур явав. Түрүүчийн хүйтнээр санаа нь амарсан байдалтай хүйтэн хувхай модод бодлогошрох мэт чимээгүй, хөвчийн өвс ногоо нь хагдарч өлбийгөөд, уйтгар хүрэм учир Бим улам ч гундаж явав.

	Дараа нь газрыг хивс мэт бүрхсэн зөөлхөн сайхан өвөлжих будаа дайралдлаа. Энд уужим цэлгэр агаад агаар нь сайхан, хажууд яваа хүн хөгжилтэйеэ исгэрэн явах тул Бимд арай аятайхан болжээ. Ингэж явах нь Иван Иванычийг байх үед их л сайхан байдаг байж. Гэвч зам нь цэвдэгш дээгүүр гарах үес дахиад л хөгжөөнтэй юм бага болж, газар нь шохойлог хар саарал, бөөн бөөн хар шороо ер алга, зарим газраа хуурайшиж эдлүүлсэн үхмэл юм шиг байлаа.

	Тэр хүн замаас гарч, өсгийгөөрөө цэвдэгшийг дэвслэн үзээд, санаа алдаж:

	— Дүү хүү минь, муу байна даа. Дахиад ганц хоёр удаа хар шуурга тавивал ч гүйцэх нь тэр. Муу байна даа, дүү хүү минь... гэв.

	Иван Иванычаас дуулдаг байсан «муу, дүү хүү» гэдэг үгс Бимд маш сайн танил учир энэ нь уйтгар гуниг юм уу «нэг л биш» гэсэн утгатай, харин «хар шуурга» гэж «хар чихт» гэсэнтэй ойролцоо юм болов уу гэж ойлгожээ. Гэлээ ч гэсэн газар шороотой холбоотой зүйл Бимийн хувьд ухаан хүрэхгүй байсанд тэр хүн түүний нь илтэд тааварлаад:

	— Чи бол нохой учраас юу ч бодохгүй яваа байх. Хэн хэлэх вэ дээ? Xар чихэн чамд л гомдол мэдүүлж явна даа... Алив байзнаарай гэснээ Бим рүү ширтээд, — Чи ерөөсөө Харчихэн нэртэй болбол бол л доо. Харчихэн гэдэг ч нохойд зохиж л байна. Нэг мэдэхэд л амнаас гарчихлаа. Ингээд тогтооход болно биз дээ гэж ярьжээ.

	За яах вэ. Бим бүр тосгонд хүрээгүй явахдаа одоо би Харчихэн нэртэй боллоо гэж мэддэг болжээ. Тэр хүн олон удаа тэр нэрийг давтаж:

	— Харчихэн ээ, энэ чинь сайн гэх юм уу, — Сайн байна. Харчихэн минь, чи сайн явж байна гэх мэтээр заавал «Харчихэн» гэдэг үгийг оруулан хэлсэн ажээ.

	Ийнхүү хүмүүс Бимийн сайн сайхан нэрийг мөнгөөр худалджээ. Ер нь зарим хүн энэ мөнгөөр нэр төр, үнэнч зан, сэтгэл зүрхээ худалдаж болдгийг мэдэхгүйн адилаар Бим үүнийг мэдээгүй нь сайн болжээ. Үүнийг мэддэггүй нь. нохойд л сайн шүү дээ!

	Гэтэл оцоо Бим өөрийнхөө нэрийг мартах албатай. боллоо. Одоо яая гэхэв. Харин өөрийн найз Иван Иванычийг л мартахгүй нь лавтай. Хэдийгээр амьдрал нь өөрчлөгдөж, өнгөрснөөс шал өөр болсон ч гэсэн түүнийг мартаж хэрхэвч чадахгүй байлаа.

	
Арван нэгдүгээр бүлэг

	ХАРЧИХЭН ТОСГОНД

	Бимийг авчирсан тосгон үнэхээрийн гайхалтай хачин санагдав. Энд бас хүн суух боловч Бимийн төрж өссөн газрынхтай тэр болгон, адилгүй байв. Байшин нь жижигхэн, шууд газар наалдуулан барьсан, шатны талбар малбар гэж байхгүй, олон босго байхгүй, хаалга цоожилдоггүй, харин шөнө болоход үүдээ дотроос нь түгжих ажээ. Бүх байшинг долгиотсон цагаан цайвар нимгэн юмаар дээвэрлэнэ. Өглөөгүүр, яг л нэг цагт, байшин болгоноос дээшээ утаа. гарах бөгөөд байшин нь ийшээ тийшээ явдаггүй, нэг л газраа тэнцүүхэн зэрэгцэн байж, утаа нь хүртэл харжигнах хүржигнэх юмгүй намуухан суунаглана.

	Гэвч Бимийн (одоо Харчихэний) хувьд хамгийн хачин нь энэ газар хүмүүстэй хамт янз бүрийн амьтан, шувуу байгаа явдал байв. Үхэр, тахиа, галуу, хонь, гахай гэх мэтийн амьтан лугаа авсаар танилцсангүй. Хүн суудаг байшин болгоны ард малд зориулсан бяцхан байшин байдаг, тэдгээрийн зарим нь сүрлэн хучилттай, зарим нь хулс зэгсэн хучилттай, мод бургас сүлжилдүүлж завсартайгаар хийсэн намхан ханаар хүрээлүүлснийг олж үзлээ. Хүмүүс нь бусад амьтнаа түйвээхгүй, бусад амьтан нь хүнээ түйвээхгүй, хэн нэгийгээ буугаар буудах юм ер үгүй газар байлаа.

	Эхний өдөр Бимд пингийн буланд өвс дэвсэж, хэвтэш засав. Түүнийг оосорлож уяад, сайтар хооллуулж, цув өмсөөд нэг тийшээ явжээ. Бим өдрийн үлдсэн хэсгийг нам гүм, таг чигийн дунд ганцаар өнгөрүүлэв. Оройхон хэрд хоньдын хөлийн чимээ гарч, хашаанд орж ирэх, саравчинд байгаа үнээд мөөрөхийг сонсов. (Үнээ нэг юм гуйх шиг байв). Удсангүй нөгөө хүн цувтай, савхин гуталтай, малгайтай, урт мод барьсан эрэгтэй хүүхэд дагуулан ирэв. Жаалын нүүр нь сайн хүнийхтэй адил хүрэн бор, харин биеэс нь хонины үнэр үнэртэх ажээ.

	— За Алеша шинэ найзаа хар даа гэж том хүн, хүүхдэд хэлэв.

	Тэр хоёр Бимд тулж ирэв.

	— Ааваа, энэ чинь зуухгүй юу? гэж хүүг асуухад

	— Үгүй дээ, Алеша, ийм нохой зуудаггүй юм... Харчихэн ч сайн нохой шүү гээд Бимийг аяархан алгадаад авав.

	Бим сэрэмжтэй хэвтэж, хүүг ажиглана. Хүү бас л илбэж энхрийлэн:

	— Харчихэн... Харчихэн... Уяаг нь тавьчихвал зугтаад явчихгүй юу? гэж том хүнээс асуухад

	— Одоохондоо азная гээд байшин дотор байх хаалга руу явав.

	Бим өндийж суугаад жаал хүүд хөлөө өгч: «Сайн байна уу, чи сайн хүн» гэж мэдэгдэв.

	— Аав аа! Аав аа, наашаа ир дээ! гэж хүү хашхирлаа.

	Тэр хүн эргэж ирэв.

	— Сайн байна уу, Харчихэн! гээд хүү гараа сарвайв. Бим дахиад нэг мэндлэв. Түүний ийм эелдгийг үзээд хоёр хүн хоёулаа баярлав. Энэхүү танилцлын эхний хэдэн минут Бимд ихээхэн чухал ач холбогдолтой байв. Тэр нь, намайг авчирсан хүн Аав гэдэг юм байна, энэ хүүг Алеша гэдэг юм байна гэж мэдэж авав. Ер Бим байтугай хамгийн жирийн, гойд ялгарах юм юу ч үгүй, гэрээс холддоггүй ноход төдхөн хүний нэрийг тогтоодог юм чинь дээ... Тиймээс Бимийн хувьд ярих юм алга. Ямаршуу нохой болохыг нь бид цөм мэднэ шүү дээ.

	Түүнээс хойш бүр үдшийн бүрий болсон хойно нэг эмэгтэй хүн ирэв. Тэр нь хачин хувцастай, толгойгоо хоёр давхар алчуураар ороож, хөвөнтэй цамцан дээр бүс бүсэлсэн, нөгөө төмөр зам дээр гадас шааж байсан сайн эмэгтэйтэй адил өмд өмссөн байлаа. Харин энэ хүүхнээс газар шороо, манжин (Бимийн дургүйг хүргэдэггүй, тун амттай үндэс) үнэртэнэ. Тэр эмэгтэй гэрт орж, хоёр харчуултай нэг юм ярилцсанаа хувин барьсаар шууд пин дундуур явж хашаа руугаа оров. Одоо Бим тэр байгаа байрнаасаа хөдлөлгүй, пингийн нэг хаалга нь гадагш гардаг, нэг нь арын хашаа руу ордог, нэг нь дотогш гэрт ордог юм байна гэж мэдэж авлаа. Гэвч тэдгээрт хүрэх арга алга, уяа нь татна. Одоогоор Бимийн мэдэж авсан юм энэ л байв.

	Бим дахин хэвтлээ.

	Хашаан дотроос хонины үнэр сүрхий үнэртэнэ. Хонь гээч юу болохыг Бим хэдийнээс мэдэх байв. Хонь гээч бол хээр талд сүрэглэн явж, юу ч хийж бүтээдэггүй, зүгээр идэж, хашхиралдаж явдаг амьтан гэж боддог, тэдний дэргэд брезент цув, үзүүртээ дэгээтэй урт мод барьсан хүн заавал явдаг. Нэг удаа нэг тийм хүн Бим, Иван Иваныч хоёрыг нуруу өвсний дэргэд амарч байхад нь хүрч ирээд, гар барилцахад том сэгсгэр нохой хамт дагаж ирж билээ. Тэр нохой Бимийг их л эзэрхий байдлаар угтаж, дайран ирж аягүй муухай хуцсанд Бим зүгээр л гэдрэг харан хэвтээд, дөрвөн хөлөө арвалзуулж: «Юу болов оо? Надад хийсэн гэм байхгүй шүү дээ!» гэж хэлжээ.

	Мэдээжийн хэрэг, төв төвшин байдал бүдүүлэг занг дийлж, Сэгсгэр нохой Бимийг энд тэндээс нь үнэрлэж, гэдсийг нь долоогоод, жаахан холдож нэг чулуу руу сарив. Бим бас л очиж сарив. Ер нь энэ нь эвийг эвээр хариулна гэсэн үг байв. Бимийн эзэн Сэгсгэрийн эзэнтэй ярилцах зуур мань хоёр нохой эргүүцэлдэж хөөцөлдөж тогложээ. Ингэх үед Бим тун хурдан, тун овсгоотой байсан тул шинэ танил нь их л бахдан сайшааж хүндэтгэжээ. Тэд салдаг дээрээ (эздийнхээ хойноос дагах хэрэг гарчээ!) нөгөө чулууг үнэрлэцгээн, бие биеэ хараад юм ярилцав.

	«Чи хэзээ нэг цагт наашаа ирээрэй» гэж Бим хэлээд дэвхцэн явахад 

	«Ажилдаа явахаас даа...» гож Сэгсгэр нь хэлээд толгойгоо унжуулан сүргийн хойноос сажлав.

	Тийм явдал болж билээ. Гэтэл одоо хонины үнэр ханхалж байна. Ой ухааныг догдлуулсан энэ үнэр үнэртэхэд Бим, Иван Иванычийг дурсахгүй байх арга байсангүй. Харь хүний пинд, харь хүний байшинд, бүдэг харанхуй дотор, хүн амьтан ч үгүй байхад уйтгартайгаас уйтгартай ажээ. 

	Тэгтэл ямар нэгэн юм төмөр цохилон жийд жийд гэж дуугарах чимээ сонсогдов. Энэхүү жийд жийд гэсэн авиаг Бим мэдэхгүй байжээ. Тэр үл мэдэгдэх чимээ зогсож, эмэгтэй хүн хувингаа барьсаар хашаанаас орж ирэв. Хувингаас нь сүү ханхална. Хачин сайхан ханхаллаа! Бим хот газар байхдаа сүүнээс ийм сайхан үнэр үнэртэхийг ер үзээгүй байж. Гэтэл энэ бол шал өөр, ёстой сүү байжээ. Хотод сүүнээс хүний гарын үнэр, элдэв сайхан өвс, ногооны үнэр, тэр ч байтугай үнээний үнэр ерөөс үнэртдэггүй нь хачин санагдав. Тэгэхэд энд энэ бүгд нийлж гайхам сайхан үнэр болоод сэтгэл зүрхийг эзэмдэн татна. Заримдаа хүн сүүг үнэртээд ялгаж чаддаг бол хэмээс хэт мэдрэхүйтэй манай Бим ялгаж чадах нь маргаангүй шүү дээ. Хүний гарын үнэр цэцэг ногооны үнэртэй холилдохоор сайхан ч бололгүй яах билээ. Тийм ч учраас юу юугүй ухасхийн босож, сүүлээ шарвалзуулан эрхэлжээ. Гэвч тэр хүүхэн Бимийн баярласан учрыг бараг л ойлгоогүй биз ээ.

	Бим үзэж өнгөрүүлсэн урт удаан дөрвөн жил дотроо үнээ хэрхэн саадгийг нэг ч удаа хараагүй нь харамсалтай байлаа. Сүүнээс үнээний үнэр үнэртэх нь үнэртдэг ажээ. Бимд бас ойлгоогүй, тодорхойгүй зүйл байлаа. Тэр зарим нэг юмыг мэдэхгүй ажээ. Ер нь нохойд мэдэхгүй юм байлгүй яах вэ дээ! Үүнд эвгүй муухай юм алга. Ямар нэгэн нохой би бүхнийг мэднэ гээд юу хийх, хаашаа явахыг зааж байлаа ч гэсэн эм тахиа ч түүнийг тоохгүй. Тэр нохой эм тахианаас бяр хүчээр илүү ч байсан ер үнэмшихгүй. Тийм нохой байдаг гэдгийг би та нарт хэлье. Жишээлбэл, скочтерьер гэдэг нохойг аваад үзье л дээ. Энэ нохой миний бөх толгой элдэв ухаанаар пиг дүүрэн гэж гайхуулдаг (урт сахалтай, урт хөмсөгтэй, гүн ухаантан л гэсэн үг), гэтэл үнэн хэрэгтээ юу ч мэдэхгүй мөртөө галзуу солиотой юм шиг өдөр бүхэн тасралтгүй донгосож, эзнээ харааж зэмлэж байдаг. Хэрэгтэй юм байна уу гэхэд юу ч байхгүй! Авах юм гэвэл гадна тал нь. Дотор тал нь хөвсгөр хөвөн юм уу, огтоос хоосон гэсэн үг.

	Тэгвэл Бим шал өөр, үнэнч шударга, булхай зальхай байхгүй нохой. Ямар нэгэн юмыг мэдэхгүй бол мэдэхгүй байна гэдгээ мэдэгдэнэ. Хэн нэгэнд дургүй бол:

	«Чи муу хүн. Эндээс зайл! Хав!» гэнэ. Зарим үед айхавтар сүрхий хуцна гээч! 

	Ийм сайхан сүүг хаанаас ч юм олоод ирдэг эмэгтэйг хүндэтгэхгүй байж чадсангүй. Тийм ч учраас хувин бариад гарсан тэр хаалга руу ширтэн ширтсээр байв.

	Тэгтэл нэг хүн гаднаас хүрч ирээд, хаалгыг шууд л онгойлгожээ.

	«Хэн бэ? Хав!» гэж Бим шулуухан асуув.

	Орж ирсэн хүн цочин пингээс гарав. Аав гэрээс гүйн гарч, пингийн гэрлийг асаагаад:

	— Хэн бэ? гэвэл

	— Би, бригадын дарга байна гэж үл таних хүн хэллээ.

	Тэгээд тэр хүн пинд ирэхэд, гэрийн эзэн тэр хоёр гар барилцан уулзаад (найз нөхөд байх нь, хуцаж болохгүй гэж Бим бодов) Бим рүү ирцгээв.

	Аав явган сууж, Бимийг илж эрхлүүлэн:

	— Сайн байна, Харчихэн! Хийх ажлаа мэдэж байх шив. Сайн нохой гэж хэлээд уяаг нь тавьж, дотогш оруулав.

	Хамгийн гол нь өрөөнд нэгэн доголон тахиа байлаа. Бим түүн рүү харж, өмнөд хөлөө өргөн зогсов. Тэгэхдээ нэг л итгэлтэй бус байсан ч: «Энэ юун шувуу вэ? Ер нь урьд өмнө үзээгүй...» гэж тэнд байгсдад хэлсэн хэрэг байв.

	— Бригадын даргаа хараач! Манай Харчихэн ч ёстой алт даа, юу л бол юу хийнэ шүү! гэж Аав дуу алдав.

	Гэвч тахиа шувуу, Бимийг огтхон ч анзаарсангүй тул сууж, түүний зүг хяламхийн харсан нь «Үгүй ерөө... Гайгүй ч байгаа даа... Их зан гаргана гэнээ...» гэсэн олон утгыг багтаасан товч санааг нохойн хэлээр илэрхийлсэн хэрэг байжээ.

	— Тахиад ч халгүй юм! гэж Алеша баярлав.

	Бим, Алешаг анхааралтай ажиж, нүүр өөд нь ширтэнэ.

	— Нүдийг нь хараач! Ээжээ, нүдийг нь хар даа! Яг хүний нүд шиг юм гээч. Харчихэн ээ, нааш ир, нааш ир! гэж Алеша бөөн баяр хэлэв.

	Үнэнээс баярлахыг Бим мэддэг болохоор Алеша руу очоод дэргэд нь суув.

	Ширээ тойрон яриа өрнөлөө. Аав нэг лонх онгойлгов. Ээж идэх юм тавилаа Бригадын дарга шилэн аягаар нэгмөсөн уув. Аав ч бас уулаа. Ээж ч мөн өөрцгүй уулаа. Яагаад ч юм Алеша уусангүй, гахайн мах, талх идэв. Тэр зүсэм талхыг өрөөний голд хаясан боловч Бим ер хөдөлсөнгүй («Ав!» гэж хэлүүлэх ёстой байжээ).

	— Боловсон нохой байх нь. Талх иддэггүй байна шүү гэж царай нь ул бутарсан бригадын дарга хэлэв.

	Гэтэл нөгөө тахиа хазганаж ирээд, тэрхүү Бимд өгсөн талхыг аваад явчхав. Хүмүүс цөм инээлдэхэд Бим л Алеша руу машид анхааран ширтсээр байв. Ийм сайхан эвсэг найрсаг үед ч бие биеэ ойлгохгүй бол юун инээд байх билээ.

	— Алеша, чи алив байзнаарай гэж Аав хэлээд нэг зүсэм талх шалан дээр тавьж, тахиаг хөөгөөд шууд Бимд хандаж, — Ав, Харчихэн ав! гэж хэллээ.

	Бим хэдий цатгалан байсан ч тэр амттай талхыг баяртай нь аргагүй идэж орхилоо.

	Бригадын дарга бас л нэг зүсэм гахайн мах тавиад

	— Болохгүй! гэж сануулав.

	Бим хөдөлсөнгүй. Тэр зуур тахиа хазганан майжганасаар ирээд махыг авдгийн даваан дээр Бим давхийгээд, арай л хоншоороороо хатгачихсангүй. Тахиа ч орон доогуур шургалаа. Нэг үгээр хэлбэл инээдмийн жүжиг ингэж гарлаа.

	— Харчихэн ав! гэж бригадын дарга зөвшөөрөл өгөв. 

	Бим махыг үмхэж, намбатайхан идэв.

	— Мөн догь оо! Харчихэн бол байгалийн гайхамшиг мөн! гэж Аав улаан зээрд болж чанга чанга дуугараад Бимийг тэврэн авав.

	«Сайн хүмүүс байна» гэж Бим бодлоо. Бас Аавд тэврүүлэхдээ зөөлхөн сахлыг нь шүргэж их л сайхнаар санажээ.

	Цаашид ярилцахад Бим ганцхан «хонь» гэдэг үгийг л ойлголоо. Гэхдээ эхлээд хоёр хар хүн маргалдахыг маш сайн ойлгож мэдэв.

	— За, Хрисан Андреевич, ажлаа ярья. Хонь өвс идэх дуртай байна уу, үгүй юу? гэж бригадын дарга Аавын мөрөн дээр гараа тавиад асуухад, 

	— Дуртай байна. Тэгэхдээ миний ажиллах хугацаа дууссан. Хуучин тооллын арван сарын нэгэн болтол хийх ёстой байсан, гэтэл тэр хугацаа өнгөрчхөөд байна гэж Аав хариулав.

	— Хамтралын биш амины хонинд бас л тэжээл хэрэгтэй. Хамтралчид миний чих хангинуулж, цас байхгүй байна, ойрын бэлчээр байна, цас ортол хонио ойр зуур бэлчээе гээд салахгүй юм. Зөв л хэлж байна.

	— «Хонио цас ортол» гэнээ... Би ямар төмөр юм уу? Энэ Алешка бас төмөр юм уу?

	— Цас ортол болно. Хрисан Андреевич аа. Бид хөлсийг нь хоёр дахин нэмнэ. Мэдэв үү? гэж бригадын даргыг хэлэхэд

	— Үгүй, үгүй. Манай авгай манжин дээрээс салахгүй байна. Туслалгүй болохгүй. Тэгэхэд чи «цас ортол» гэж байдаг гэж Аав татгалзав.

	Тэглээ яалаа ч тэр хоёр бүрэн хэл амаа ололцож, бие биеийнхээ мөр алгадан «хонийг цас ортол» хариулахаар тогтоцгоов. Дараа нь гурвуулаа бригадын даргыг довжоон дээрээ гарч үдэж өглөө. Тэгэхдээ Бимийг мартацгаажээ.

	Бим ч гэсэн түүнд ажирсангүй, мөн л довжоон дээр гаралцаад, хашаан дотуураа тойрон гүйснээ сүлжмэл хашааны ард хэсэг зогсож, ганц хайртай хүний нь тухай дуртгалтай холбоотой хонины үнэрийг унхиалаад тээнэгэлзэн суув.

	Шөнө боллоо. Хөдөө нутагт намрын шөнө харанхуй, өвлийг угтахад бэлэн боловч өвлөөс нуугдах мэт нам гүм байх ажээ. Ийм шөнө Бимд бүх юм үл мэдэгдэх байдалтай байна. Ер нь нохой шөнө явах дургүй байдаг (хүнд итгэл алдаж, хүнээс зугтсан тэнэмэл нохой л шөнө гадуур хэсдэг ажээ). Тэгээд Бимийн хувьд ямар яриа байх вэ! Бим одоо дээрээ эргэлзэж тээнэгэлзэж байлаа. Алеша шиг сайн, ийм бяцхан хүн байх уу даа?

	Тийн эргэлзэж байтал Алешагийн дуу гарч бодлыг нь тасалдуулав.

	Алеша чанга дуугаар:

	— Харчих-ээ-н! гэж дууджээ.

	Бим гүйн ирээд, Алешаг дагаж пинд оров. Алеша хэвтэрт нь хэвтүүлээд, хажуугаас өвсөөр дулаалж, эрхлүүлээд, өөрөө унтахаар одов.

	Чив чимээгүй боллоо. Трамвай ч таржигнахгүй, троллейбус ч дүнгэнэхгүй, яндан ч хангинахгүй, нэг л өөр байлаа.

	Ингэж шинэ амьдрал эхэллээ.

	Өнөөдөр Бим, Аав гэдэг маань Хрисан Авдреевич юм уу бас Эцэг гэдэг юм байна, Ээж гэдэг нь Петровна, Алеша л Алеша хэвээрээ юм байна гэж мэдэж авав. Үүнээс гадна тэр тахианд дургүйцээгүй ч гэсэн хүндэтгэсэнгүй. Шувуу гэдэг нь нохойн бодлоор бол заавал нисдэг байх ёстой бөгөөтөл энэ шувуу далавчгүй гажиг юм шиг газраар явахаас үл хэтрэх учир хүндэтгэл хүлээсэнгүй ажээ. Харин хонь бол өөр, Иван Иванычийг нь санагдуулна. Алешагаас ч бас хонь үнэртэнэ... Петровнагаас газар шороо, манжин ханхална... Газар шорооны тийм үнэр Бимийн сэтгэлийг үргэлж догдлуулж, Иван Иваныч ч ийшээ ирэх юм билүү гэж бодогдуулна.

	Бим анхилам үнэртэй өвсний дулаанд бие тавиран унтаж орхив. Үнэр танар нь өөрийн эрхгүй инээмсэглэхэд хүргэдэг ийм өвсөн дотор хүн ч гэсэн нэн даруй унтдаг билээ. Шинэхэн өвсний үнэрээс болж хүний нүдэнд хөх цэнхэр өнгө үзэгдэх мэт болоход хүн амархнаа нойрсдог. Тэгэхэд Бим хүнээс хавьгүй мэдрэмтгий болохоороо энэхүү гайхам сайхан үнэрийг ёстой л ширхэг ширхгээр нь мэдэрч бие нь нозоорон тайвширч тайван гэгч унтсан байна.

	Азарган тахианы дуунаар Бим сэрэв. Тэртээ нэгэн цагт энэ дууг нэг биш удаа дуулсан боловч ийм ойрхон дуугарахыг сонсоогүй байж. Энэ азарган тахиа ердөө л ханын цаанаас чанга бөгөөд бардам гэгчээр «Гүг-гүг-гүүг!» гэж уянгалуун дууджээ. Үүний дараагаар тосгоны бусад бүх азарган тахиа хариу дуугарав. (Түүнээс арай хойхно, саяын дуугарсан тахиа бол бүхнийг магнайлан хамгийн түрүүн донгодогч, ийм тахиа сүрхий ууртай байдаг гэдгийг Бим мэдлээ.) Тийнхүү Бим сууж, гайхалтай аялгууг сонсов. Энэ аялгуу хэний ээлж ирэхтэй холбогдон нэг ойртож, нэг холдон сонсогдсоор тосгон даяар цуурайтлаа. Тэгээд хамгийн сүүлд нэг муу арчаагүй тахианцар ганцаараа сөөнгө, богинохон дуугарсан нь хүндэтгэл хүлээдэг тахиатай тун ч адилгүй байв. Түүнээс хойш Бим тэгж сүүлд дуу гардаг тахиа бол хулчгар, хашаан дотор нь орж ирсэн өөр айлын тахианаас ч айдаг, тахианы ёсоор бол өөрийн мэдлийн эм тахиануудын амгалан тайвныг алдагдуулбал хамгаалах үүрэгтэй хэр нь дайрч зүрхэлдэггүй юм байна гэдгийг аяндаа ойлгожээ. Гэтэл энэ муу аймхай зугтдаг гэнэ. Тэгсэн хэр нь ийм тахиа бусдын дэгдээхийг хайрладаггүй, тоншиж хаядаг ажээ. Ер нь аливаа эр тахиа нэр төрөө уландаа гишгэсэн биш л бол энд тэндээс гарч ирсэн дэгдээхийг хэзээ ч тоншиж сүйтгэдэггүй юм. Дээрх хулчгар тахиа бол цаг алдаж, буруу дуугарахаас айж байснаа лавтай болмогц сая хамгийн сүүлд чимээ гарсан байна. Хүмүүс ийм амьтныг цагийн ая дагагч гэж. нэрлэх байсан ч Бимд ердөө л инээдэмтэй санагджээ. Бас Бим туршлага суугаагүйн улмаас ийм арчаагаа алдсан эр тахианы дуугаар итгэж цагаа тааруулдаг хүн ер байдаггүйг хараахан мэдэхгүй байсан байна.

	Бим хэвтэж үүрэглэв. Тэгтэл дахиад л тосгоны нэг л захаас нөгөө зах хүртэл түрүүчийн дуу цуурайтан тархав. Бим дахиад л босож суугаад их л таашаан чагнажээ. Дараа нь гурав дахь удаагаа бүр ч хүчтэй чанга, цогтой золбоотой дуугаралдав. Мөн ч догь донгодох шив ээ! Мөн ч сайхан байна шүү! гэж бодсон Бим тэртээ холд юу гээч болсныг төсөөлж чадсангүй. Тэр нь хамтралын шувуун ферм дээр цас шиг цагаан, биедээ итгэсэн ганган гоё азарган тахианууд, бичигдээгүй нотын дагуу давтан түрэхийг хараахан мэдсэнгүй. Хэрэв Бим пинд түгжээтэй байгаагүй сэн бол тэр гайхамшигт зүйл рүү заавал очиж, үзэж сонирхох байлаа. Гэвч пин нь түүнд торон хашаа болжээ.

	Хаалганы завсраар намрын өглөөний бүдэг гэрэл аажуухан зурваслан тусаж эхлэв. Бим босож, пин доторхыг шиншин үзвэл нэг тариатай торх, бас нэг буланд эрдэнэ шишийн идээ хийсэн хашлага, өөр нэг буланд дарсан байцаа байхаас өөр юм байсангүй.

	Петровна хувин барьсаар гарч ирэхэд Бим мэндлэв. Петровнаг хашаа руугаа ороход Бим дагалдан орлоо. Авгай үнээний хажуу дор суухад Бим ойролцоохон суув. Нэг юм хувингийн ёроолыг чимээтэй цохилоход Бим гайхаж, урд хоёр хөлөө ээлжилж тавилан сүү сааж байна гэдгийг мэдлээ. Үнээ, нь номхон зогсож, хивэн, юу ч болоогүй юм шиг байх нь сайхан амьд сүүний машины краныг онгойлгоод орчихсон мэт шоржигнож байна.

	Петровна үнээгээ сааж дуусаад Бимийг «(Харчихэнийг») дуудаж, саванд сүү хийж өглөө. Тэгээд «Болохгүй» гэж хэлээд түр зогссоноо «Ид» гэж хэлээд цайлган сэтгэлээс инээд алдаад гэр лүүгээ яарав.

	Ай, тэнгэр минь, юутай амттай сүү байсан гэж санана! Бүлээхэн, амттай, өвс ногоо, цэцэг, тал хээр цөм нийлэн үнэртээд, бас (одоо бүр яг!) Петровнагийн гарын үнэртэй байлаа. Өчигдрийн холоос үнэртсэн хүний гарын үнэрээс бүр ч өөр дотно байсанд Бим, цөмийг нь долоолон идээд, өглөөнийхөө цэвэрлэгээ хийж, хашаа хороогоо түргэн зуур эргэж тойрч үзэв. Түүнийг үнээ бүрэн итгэлтэйгээр угтаж, толгойг нь долоогоод авсанд Бим сүү үнэртүүлсэн барзгар хамарт нь хэлээ хүргэв. Хоньд хашлаганыхаа цаанаас туурайгаараа газар цавчлан сүрдүүлэх байдал гаргаснаа дорхноо Бимийг ер түрэмгий бодлого үгүй юм байна гэж итгээд тайвширцгаалаа. Нэг гахай, хоёр тоорой анх удаа Бимийг анхаарсангүй, зүгээр л өөр зуураа ёжтойгоор хар хур дуугаралцан, торны дэргэд Бим рүү хараад хэвтэж байсан хэр нь хөдөлсөн ч үгүй. Дөрвөн хөлт амьтад Бимтэй ингэж уулзжээ. Гэтэл тахиа юу? Тахиа ч гэсэн дээ улаан азарган тахиа дэгдэн хүрч ирээд, далавчаа чад падхийлгэн, ууртайгаар: «Го-го-го!» гэж хашхирав. Тэгээд Бим рүү элээ шиг дайрлаа. Улаан залаатай, улаан азарган тахиа нохойг цээж, савраараа цохиод авав. (Эр тахиа ийм байдаг байна шүү!) Бим өөдөөс нь хариу архираад, савраараа цохиж орхив. Тэгмэгц өнөөх азарган тахиа далавчаа буулгаж, бөхийгөөд, хашааны буланд байсан тахианууд руугаа хар гүйхээрээ очлоо. Тэдгээр тахиа нэгэн доор бөөгнөж, түгшүүртэйеэ шуугилдан байжээ. Эр тахиа Бимээс муугаа үзүүлэн зугтсан боловч тэдэн дээрээ очихдоо баатар байдалтай болж «Би түүнийг болгож тавьсан даа!» хэмээн давтан хэлсэнд бусад тахиа хоолой нийлүүлэн магтаж онгирууллаа. Та юу гэж бодно вэ? Бим эр тахиаг бүр хүндэтгэх байртай ширтлээ. Юутай ч атугай Бим, шувуу тийм зоригтойгоор нохой руу дайрахыг үзээгүй явжээ. Ингэхлээр нэг л учиртай байх нь гэж Бим бодов.

	Хрисан Андреевич пингээсээ хашаа руугаа гарч ирээд:

	— Юун үймээн болов оо? гэснээ тахиануудын зүг 

	— Чимээгүй байцгаа! Нохойноос айгаад орилолдоо юу? гээд Бимийн хүзүүвчнээс барьж, тахианууд руу очоод түүнийг тавилгүй нэлээн удаан зогсов.

	Бим холдсоноо эргэж хараад: эд нар ч гайгүй байна аа гэсэн дүр үзүүлэв. Түүнээс хойш тахианууд нохойд ойртсонгүй. Тэд нэг их айдаггүй ч гэсэн Бимийн замаас үсрэн зайлдаг болжээ. Бимийн хувьд гэвэл үү? Тахиа газраар яваад л, нисэх ч үгүй, усанд сэлэх ч үгүй, тэднийг буудах хүн ч үгүй болохоор шувуу биш, зүгээр л нэг хачин инээдэмтэй амьтан юм байна гэж боджээ. Харин азарган тахиа бол өөр хэрэг, дээвэр дээр дэгдээд гарчихна, гаднын хүн ирж явааг бараг л Бимээс түрүүн мэдээлнэ, ер нь нэртэй төртэй удирдаж, өөрөө өт хорхой идэхгүй, мэдлийнхээ тахиануудыг дуудаж ирүүлээд, заримдаа бүр хуваарилж өгнө. Ингэхлээр азарган тахиа гэсэн нэрээ бүрэн хадгалдаг ажээ.

	Бимийг хашаанаас гаргалгүй долоо хоносон болохоор нэг мэдэхэд их мэдэлтэй болсон юм шиг, хашааны голд хэвтээд, ийш тийш харж байх болжээ. Дөрөв хоноход бүх тахиаг зүсээр нь таньдаг болж, сүлжмэл хашаа даваад өөр айлын тахиа орж ирэхэд шууд үлдэн хөөжээ. Тэр хөөгдсөн тахиа удтал шулганан, нэг тийшээ гүйгээд л буцаж ирэн байж, айх сонирхох зэрэгцэн газар дэвслэн шулганах нь инээдтэйгээс инээдтэй харагдана.

	Гэтэл нөгөө торой танилцан найзлах саналыг өөрөө тавьж, Бим рүү хүрч ирээд хамраа дуугаргаж, хүзүү рүү нь нойтон хамраараа хатгаад авснаа тэнэгдүү цагаан нүдээрээ ширтлээ. Бим ч бас түүний хамрыг долоогоод авчээ. Тэрэнд нь торой хязгааргүй баярлаж, дэвхцээд, Бимийн дэргэд шороо ухаж гарав. Бимийн доодох газрыг ухсан тул хүлцэнгүйгээр өөр газар очвол өнөө торой бас л дагаж ирээд үл мэдэгдэх нэг юм дуугарснаа (тус тусынхаа хэлийг мэдэхгүй хүн уулзсан юм шиг гахай, нохой хоёр ойлголцдоггүй ажээ) Бимийн саглагар дулаахан нуруунд наалдаад хэвтээд өгөв. Ийм учраас нэгэн хүйтэн өдөр Бим тав алдаж (пингийн үүд өдөржин түгжээтэй байна) даарахлаараа торойнуудын дунд очиж, хоёр талаасаа халуун биеэр нь жигнүүлэн унтсанд хэн ч гайхсангүй. Ингэж үерхлээ гэж торойнуудын ээж нь ч дургүйцсэнгүй ч харин ч Бимийг тэдний байранд орж ирэх болгонд өвдсөндөө бус найрсаг загнасандаа хүчтэй ёолдог болжээ. Бимийн хэлний мэдлэг цаашид тэлээгүй ч гахайн тэгж ёолдог учрыг төвөггүй ойлгож авчээ. Ер нь хэл мэднэ гэдэг тийм ч чухал биш ажээ. Нохой гахай хоёр шал өөр амьтад боловч эвтэй найртай байхад нь саад болох юм байсангүй.

	Бимийг маш сайн тэжээж байсан бөгөөд бас торойнууд өөрөөс нь хагас хувь намхан боловч Бим заримдаа орж ирээд идүүрээс нь идэлцэхэд эс татгалзана. Бимд өглөө болгон нэг литр орчим сүү өгдөг, ер энэ газар сүүг нэг их юманд боддоггүй ажээ. Нохойд өөр юмны хэрэг баймааргүй биз дээ? Гэвч хашаа гэдэг хашаа, хашлага гэдэг хашлага тул цаг үргэлж үүд хаалга нь түгжээстэй байна. Зүгээр хэвтэж, тахиа манаж, торой хүмүүжүүлж байх нь анч нохойн хийдэг ажил биш, тэгэх тусмаа бидний аль хэдийнээс мэдэх болсон Бим шиг гайхамшигтай үнэрч мэдрэмтгий амьтанд бүр ч үл зохилдоно.

	Бим хашаандаа ч, орчин суудаг амьтанд ч нэгэнт дасаж, тарган цатгалан байгаагаа гайхахаа больжээ. Харин нуга бэлчээрийн зүгээс салхи сэвэлзэхэд тав алдаж, хашааны нэг талаас нөгөө тал руу явж, арай жаахан өндөр болохыг хүссэн мэтээр хойд хөл дээрээ цоройн босоод дураар зорчигч тагтаа шувууд ниссэн тэнгэр өөд ширтэнэ. Нэг юм зүрх сэтгэлийг нь базалж, ийм сайхан тарган цатгалан, сайн халамжид байвч хамгийн гол нэг юм дутаад байна даа гэдгийг бүдэг бадаг гадарлаж эхэлжээ.

	... Ай, тагтаа та нар цатгалан ч гэсэн эрх чөлөөгүй нохойн тухай юу ч мэдэхгүй байна даа!

	Бим бас, намайг нэгэнт тавихгүй байгаа нь надад итгэхгүй байгаа юм байна гэж мэдэж авав. Өглөө болгон Хрисан Андреевич, Алеша хоёр хонио хашаанаас гаргаж, цув өмсөж, мод бариад тууж явсаар бүтэн өдөр алга байна. Тэгсэн хэр нь Бим хэчнээн гуйгаад ч нэмэргүй хашаандаа үлдээх ажээ.

	Тэгтэл нэг удаа Бим сүлжмэл хашааны ёроолд хамраа хатгаад хэвтэж байтал салхи сэнгэнэж, ойрхонд нуга зүлэг бий, ой мод бий гэдгийг мэдээлэв. Эрх чөлөө хажууханд минь байгаа нь байна! гэж бодогдлоо. Бас нэгэн нохой гүйгээд өнгөрөхийг хашааны завсраар харчхав. Тэгмэгц л хачин болоод явчихжээ. Бим хашаан доорх газрыг нэг самардаад, дахиад нэг самардсанаа, байдаг хүчээрээ бужигнатал малтаж, урд хөлөөрөө гаргасан шороог биен дороо овоолоод, хойд хөлөөрөө хойш нь хол гэгч хаялан, ажиллахад уужуу чөлөөтэй болгож байлаа.

	Сүүлд нь юу болох байсныг бүү мэд. Бимийг бараг ухаад дуусаж байхад хашаанд хоньд орж иржээ. Хоньд хашаан дор шороо бужигнахыг хармагцаа бусган үргэж, бэлчээрээс тууж авчраад хаалган дээр зогсож байсан Алешагийн зүг гүйлджээ. Хоньд Алешаг унатал дайраад галзуу юм шиг гудамж даган давхилдав.

	Алеша хонины хойноос гүйсэн бөгөөд харин Бим юуг ч эс анхааран ухсаар л байлаа.

	Гэтэл Хрисан Андреевич хүрч ирээд сүүлнээс нь барихад үхсэн юм шиг таг чиг болчхов.

	— Харчихэн минь, уйдаа юу? гэж Хрисан Андреевич асуугаад сүүлээс нь жаахан угзарч, тэгснээрээ буцаж гарахыг урьжээ.

	Бим нүхнээс гарав. Сүүлээсээ татагдсан амьтан өөр яах билээ дээ!

	— Харчихэн минь, чи юу болоо вэ?! гэж Хрисан Андреевич гайхан хэлээд жаахан холдож, — Чи галзуураагүй биз дээ? гэж асуув.

	Бимийн нүдэнд цус хурж, хошуугаа ийш тийш болгон агзага угзага хийж, дөнгөж саяхан ан хөөж давхисан юм шиг овс овс амьсгаадан байлаа. Бим хашаан дотуур яаруу сандруу гүйж, тэгснээ явган хаалгыг маажиж малтаж, Хрисан Андреевичийг харан харан байв.

	Хрисан Андреевич хашааныхаа дунд зогсоод гүн бодолд автав. Бим түүн рүү хүрч очоод, дэргэд нь сууж: «Би гадагшаа, уудам чөлөөнд гарах хэрэгтэй байна. Намайг уучлаач, намайг тавиач» гэж байгаагаа нүдний харцаараа маш ойлгомжтой үзүүлэв. Тэгээд! аргадах байдалтай гэдсээрээ хэвтэж, аяархан гомдоллон гийнаж эхэлсэнд Хрисан Андреевич тонгойж, эрхлүүлэн;

	— Ай, Харчихэн, Харчихэн... Дураараа явъя гэж байх шив. Тэгж ч болохгүй дээ! гэж хэлээд пин рүү дуудан оруулж, өвсөн дээр хэвтүүлээд уяж, саванд мах хийж өгөв.

	Ингээд л уйдаад байх нь тэр. Гэдэс цатгалан хэр нь эрх чөлөөгүй амьдрал Бимд муухай санагдаж эхэллээ.

	Бим маханд хошуугаа ч хүргэсэнгүй.

	
Арван хоёрдугаар бүлэг

	УУДАМ ТАЛД ЕР БУСЫН АН ОРГОСОН НЬ

	Өдөр бүрийн өглөөгүүр Хрисан Андреевичийнд бүх юм тогтсон ёсоороо эхэлнэ. Ажлын өдрийн пүрш азарган тахиа гурав дахь удаа донгодоход тэнийж эхлэх бөгөөд дараа нь үнээ мөөрч, Петровна түүнийгээ саагаад, галаа түлж, Алеша хайртай найз нь болсон Харчихэнийг гарч эрхлүүлэн, Аав үнээ, гахайдаа тэжээл өгч, тахиандаа будаа цацаж ирсний сүүлд цөмөөр сууж, цайгаа ууцгаана. Бим тэр өгдөө Алешагийн гуйсаар ятгасаар байсан ч анхилам сайхан сүүнд ам ч хүрсэнгүй. Дараа нь эх эцэг хоёрынхоо гэр зуурын ажил эмхэлж байхад Алеша ус авчирч, үнээнийхээ тэжээлийн тэвшийг цэвэрлээд, Бимийг юм ид гэж дахин нэг гуйн, хошууг нь идүүрт дүрсэн боловч Бим гэнэт шал өөр болчихжээ. Хрисан Андреевич ажилдаа явдаг дээрээ том гэгчийн хутга хурцлаад тотгондоо хавчуулчхав.

	Нар гарахад Петровна дулаан хувцас, алчуураа ороогоод, цүнхээ барьж, өнөөх Аавын ирлэдэг том хутгыг аваад яваад өгөв. Түүний хойноос Алеша эцэгтэйгээ цуг гарч, хонио тууж гаргах нь дуулдав.

	Намайг орхих орхихдоо, бүдэг харанхуй пин дотор уяад орхих хэрэг үү? гэж Бим бодоод тэссэнгүй гомдолтой гэгчээр улин хуцав.

	Тэгтэл гудамж талын хаалга онгойж Хрисан Андреевич орж ирээд, Бимийн уяаг тавьж, довжоон  дээр гаргаад, хаалгаа гаднаас нь түгжиж, Алешагийн харж зогссон хонин сүрэг рүү очоод уяаг нь Алешагийн гарт атгуулан өөрөө хониныхоо өмнө орж:

	— Яваарай, яваарай! гэж хашхирав.

	Хоньд түүнийг дагаад гудамжаар явав. Хашаа болгоноосоо тав арван хонь гарч нийлсээр байгаад тосгоны захад хүрэхэд зэгсэн том суурь болов. Суурийн өмнө Хрисан Андреевич түрүүлэн явсаар бөгөөд сүүлд нь Алеша нохойтойгоо цуг явна.

	Хуурай оргисон хүйтэн өдөр болж, газар нь бараг л хотын барагшин гудамж шиг сүрхий хатуу боловч, овон товон ихтэй, өтгөн цас хуйларч, тэртэй тэргүй илч муутай байгаа нарыг халхалснаа төдхөн замхарна. Ер нь намар ч биш, өвөл ч биш, хариу хариугүй өвөл болдгийн даваан дээр тулж, нэг л мэдэхэд цагаан цас дарах гэж байсан завсрын үе байлаа.

	Хоньд сэргэлэн тожир тожир алхалж, майлалдан уртаар уянгалуулж хонины хэлээрээ ярилцах нь ойлгох ямар ч нөхцөлгүй ажээ. Бим ажин харж, сүргийн өмнө Хрисан Андреевичийн яг ардхан даргай эвэртэй ирэг явж, сүргийн ард, яг Алешагийн өмнөхөн нэг доголон хурга явааг мэдэв. Алеша хааяа хааяа түүнийг дэгээтэй модоороо аяархан түлхэж сүргээс хоцроохгүйн тулд:

	— Ааваа, жаахан удаахан яваарай! Доголон хурга маань гүйцэхгүй байна! гэж хашхирна.

	Тэгэхэд аав нь эргэж харалгүй алхаагаа саахад бүх хонь мөн л алхаагаа удаашруулна.

	Бим уяанаасаа  бариулаастай явна. Тэр нь хэрхэн Аав түрүүлэн ихэмсэг алхахыг, хоньд хэрхэн түүний өчүүхэн боловч хөдлөх хөдөлгөөнд захирагдахыг, хэрхэн Алеша хониныхоо араас ажилсаг анхааралтай дагаж, хаана хаанаас нь харж хандаж явахыг харлаа. Тэгтэл эг хонь сүргээсээ тасарч хагдарч эхэлсэн ногоо чимхлэн (Холдох гэсэнд Алеша:

	— Хаачих нь вэ?! гэж хашхираад барьж явсан модоо өмнө нь шидэв.

	Тэр хонь эргэлээ. Сүргийн зүүн гарт явсан гурван хонь бие даахыг хүсэж, хэсэг зүлгийн зүг тасарсанд Алеша бас л гүйж, бас л тэднийг буцааж ижилд нь нийлүүлэв. Бим, нэг ч хонь ижил сүргээсээ хөндийрөх ёсгүй юм байна гэж маш хурдан ойлгоод, дахин нэг хонь тасрахад Алешагийн хамт гүйлцэж, тэрхүү журам дэглэм зөрчсөн хонийг хуцаж боргоов. «Хав-хав-хав!» гэж мөн л Алеша шигээр хоргүйхэн дуугарч журам эвдсэн хонинд сануулах нь «хаачих нь вэ?» гэж хэлсэнтэй адил байв.

	— Аав аа! Дуулав уу? гэж Алеша хашхирлаа.

	Хрисан Андреевич эргэж:

	— Сайн байна, Харчихэн! гэж магтан хашхирав.

	Аав нь мөргөцгийн налууд зогсоод модоо толгой дээрээ өргөж:

	— Тарааж бэлчээе, — еэ! гэж чанга хэлээд алхаагаа удаашруулж, сүргийн урдуур хөндлөн явж эхлэв.

	Алеша бас л эцэг шигээ хониныхоо хойно хөндлөн сүлжиж, туухдаа хааяа хааяа гүйж Хрисан Андреевич руу хонио шахав. Тэгэхэд сүрэг хонь аажим аажмаар тархаж, хоёр тийшээ сунан сунасаар гурав дөрвөн хониноос илүүгүй эгнээ болж нарийсав. Одоо Хрисан Андреевич хонь руугаа эргэж, хөндлөөшөө уртсан тэлсэн эгнээг харан зогсоход нөгөө сүргийн толгой ирэг хажууд нь зэрэгцэн зогсов. Малчин цүнх дотроосоо нэг талх гаргаж, хальсыг нь огтлоод тэр хонинд өглөө. Сүргийн толгой хонь эзэн хүнээсээ айхгүйгээр үл барам эзэндээ хайртай байх ёстой гэдгийг Бим мэдэхгүй байсан учир ердөө л Аав сайн хүн учраас ингэж байна гэж боджээ. Тэгэхэд Аав ухаан бодлын хувьд бас залирхаг хүн тул ирэг хонь нохой мэт даган ардхан нь явах юм уу дуудахад нь заавал хариу чимээ өгч сургажээ. Хөөрхий Бим малчин хүний бүхий л арга ухааныг хэрхэн сурах билээ. Гэтэл Хрисан Андреевич, цөөн тоотой сүргийн учраа олохгүй тэнэг ирэг нохойгүй үед эцэж ядраад юм уу халуун наранд шарагдаад үүрэглээд авах хооронд л сүргээ дагуулаад хаашаа ч явчхаж магадгүйг маш сайн мэдэх байлаа. Чухам энэ толгойлогч хонь онцгой, сургуультай байсан тул Бимийг халуун талархалтай угтжээ.

	Хрисан Андреевич гаансаа нэрж эхлэнгээ:

	— Чи битгий нэг их шах, энд өвс сайтай байна гэж Алешад хэлэв.

	...Эрхэм уншигч минь, чи юу гэж бодож байна вэ? Намар орой хонь хариулна гэдэг үнэхээр арга ухаан орох ажил билээ. Эвий нь олохгүй юм бол долоо хоноход л бэлчээр сайтай ч байсан гишгүүлж дагтаршуулаад хагас хонио үхүүлнэ гэсэн үг. Арга учрыг нь мэдэж хариулбал барагтайхан бэлчээрт ч хонио тарган цатгалан байлгаж болно. Хрисан Андреевич хонио эл хуль захдуу газар юм уу цэвдэгш хагалж байгаа тракторын ойролцоохон бэлчээж чаддаг ажээ. Үүний тул малчин хүнээс тодорхой авьяас, малыг хайрлах сэтгэлийг шаардана. Хонь хариулна гэдэг асар их ажил, тэгэхдээ сайхан ч ажил учраас малчин хүн нэг мэдэхэд л байгаль дэлхийн салшгүй хэсэг, түүний ивээгч эзэн нь болчихсон байдаг. Үүнд л хэргийн учир байна. Уншигч та намайг Бимийн тухай өгүүлэхээ мартаад, хөдөө хээр намар орой яваа хүнийг ярьж эхэлснийг минь уучилна биз ээ.

	Чингэж хоньд нэгэн жигдээр түжигнүүлэн тачир өвс зулгаан чимхэлж, нэгэн зэргээр хивэн идэх нь аятайхан тайван, сэтгэлийг амруулагч нэгэн аялгуу болон сонсогдоно. Одоо Аав, Алеша хоёр хоорондоо ойрхон болсон учир түрүүчийнх шиг холоос хашхиралдалгүй аяархан ярилцах болжээ.

	— Ааваа, Харчихэнээ тавьчих уу? гэж Алешаг асуухад .

	— Тавиад үзье дээ. Одоо зугтмааргүй юм даа. Тавьчих. Харин эхлээд хонио үргээлгүй тоглож саатуулаад үз дээ гэж Аав хэлэв.

	Алеша хоньд холхон очихыг хүлээн байснаа уяаг нь тайлж, хөгжилтэйгөөр:

	— Харчихэн! Гүйгээрэй! гэж хашхирлаа. Тэгж хэлчхээд өөрөө уулнаас эрэг рүү пад падхийлгэн дэвхцэн гүйж гарав.

	Бим хэмжээгүй их баярлав Тэр бас л дэвхэрч цовхрон, гүйдэл дундаа Алешагийн хацрыг долоох гэж оролдон, хажуу тийшээ жаахан холдоод, дахиад л шуугин ирж, бүрэн сул болсондоо бөөн баяр болов. Дараа нь нэг мод олж зуугаад Алеша руу хар гүйхээрээ ирж, өмнө нь суув. Алеша тэр модыг нь аваад хажуу тийш шидэж:

	— Харчихэн, аваад ир! гэж хэлэв.

	Бим түүний нь авчраад өгөв. Алеша дахин нэг чулуудаж авчруулаад амнаас нь авалгүй эргээс хоньд өөдөө өгсөв. Тэгэх зуураа

	— Харчихэн, амандаа зуугаад яв! гэж тушаажээ.

	Бим тэр ачаатайгаа араас нь дагав. Дээр гарсан хойноо Алеша модны нь оронд малгайгаа зуулгав. Бим түүний. нь их л таашаалтай авч явлаа. Алеша дэгдэн гүйх зуураа:

	— Харчихэн ээ, аваад яв. Их сайн байна, ёстой догь байна гэж хэлж явав.

	Харин тэр хоёр хониндоо ойртохдоо үргээхгүйн тулд аяархан явлаа. Алеша:

	— Аавд өгөөрэй гэж захирамжлав.

	Хрисан Андреевич гар сарвайхад Бим малгайг өглөө. Ингэж Бимийн шинэ эрдэм малчдын өмнө гэнэт тодров. Тэр гурав гурвуулаа баярлалдав.

	Түүнээс хойш долоо хоногоос хэтрэлгүй Бим өөрийн оюун ухаанаар үүргээ ухамсарлан мэддэг болжээ. Үүнд ижлээсээ дураараа тасарсан хонийг буцаах, хонийг эгнүүлэн бэлчээсэн үед харж ажиж байх, харин оройхон хэрд тосгондоо ирээд гэр гэр лүүгээ тарж явахад нь саад болохгүй учиртай юм байна гэж бат нот ойлгожээ.

	Бим хамтралын маш том суурийг харж яваа хоёр нохойтой танилцав. Мөн тэнд цөм цувтай гурван хоньчин явжээ. Хэдийгээр хамтралын ба хамтралчдын хонь ер ойртдоггүй, нийлдэггүй ч Алеша намаржааны бэлчээрт түр саатах үедээ хамтралын малчид руу гүйж очдог, тэгэхэд Бим нь хамтралын нохойнуудтай уулздаг байлаа. Тэр ноход их сайхан зантай саглагар цайвар шар үс ноолууртай, биеэр том, номхон байх бөгөөд Бимтэй тоглохдоо ч гэсэн төлөв томоотой, ая зүйд тохируулдаг, сүргээ эргэж тойрохдоо Бим шиг харайж дэгдэж гүйдэггүй аажуухан намбатай явцгаана. Тэд Бимийн сэтгэлд нийцэж, хонь нь ч гэсэн сайн санагдана.

	Ингэж Бимийн хувьд эрх дураараа хөдөлмөрлөдөг амьдрал эхэлжээ. Тэр гурав, гурвуулаа эцэж ядарчхаад, түүнээс болж дуу шуугүй буцаж ирдэг нь эрх тааваар явж, бие биедээ итгэдгийн шинж байв. Ийм байдлаас нохой зугтдаггүй ажээ.

	Гэвч нэгэн удаа гэнэт цас орж, салхи гараад шуургалж шамаргалж эхэлжээ. Хрисан Андреевич, Алеша, Бим гурав хонио ээрээд, жаахан байзнаснаа тууж, өдөр дунд байхад тосгондоо иржээ. Хонийг ч цагаан цас бүрхэж, хүмүүсийн мөрөн дээр ч, газар дээр ч цас тогтжээ. Цагаан цас хааяагүй бүрхэж, өөр юу ч харагдахаа болив. Ингэж өвөл тэнгэрээс буугаад ирэв.

	Бим шиг нохой гахайнуудтай цуг хонож болохгүй гэж Хрисан Андреевич бодсон юм уу аль эсвэл өөр шалтаг байсан юм уу, Бимийг пингийн буланд барьж, дотор нь өвс дэвссэн дулаахан байранд хонуулах болов. Харин оройн цагаар гэр бүлийн нэгэн ам бүлийн адил дотогш орж хооллож дуустал байна. 

	— Ингээд өвөл болчихмооргүй юм даа. Эрт байна гэж нэг удаа Хрисан Андреевич, Петровнад хэлэв.

	«Өвөл» гэдэг үгийг тэд ярианы завсар олон удаа дурдаж, Нэг юманд санаа зовсон байдалтай байцгаахад Бим ч гэсэн өвөл гэдэг нь цагаан хүйтэн цасыг хэлнэ гэж мэдэж байлаа.

	Тэр үдэш Петровна цасанд нэвтэрч, салхинд нүүр нүд нь хүрлийж бүлцийгээд, хувцас хунар нь цагаан юм орж ирэв. Түүнийг хэрхэн хувцсаа тайлаад гараа сэгсэрч гиншихийг Бим харж байлаа. Петровнагийн гар нь зурвас зурвас улайн хагарч, хэсэг хэсэг цайж цэврүүтсэн нь Бимийн саврын зөөлөн өндөг шиг санагдав. Тэгээд тэр гараа бүлээн усанд дүрж сайтар угаагаад, удтал тос түрхэж, ёолон байхад Хрисан Андреевич түүн рүү харж, нэг юманд харамсаж байх шиг харагдлаа. (Тийм байдалтай байхыг нь Бим мэдэлгүй яах билээ.)

	Маргааш өглөө нь Хрисан Андреевич том хутгануудаа ирлэж билүүдээд, Петровна, Хрисан Андреевич, Алеша, Бим дөрвүүлээ гэрээс гарчээ. Тэд эхлээд хонины хар туурай арай хүрэхгүй цас бүрхсэн тэгшхэн цагаан талаар явахад явж ядмааргүй, эргэн тойронд нам гүм, хүйтэн байв. Тэгсээр манжин эгнүүлэн овоолсон тариан талбайд хүрч очсон бөгөөд манжин нь гаднаа ил навчтай, тэр навчий нь том навч бүрхсэн байв Тийм овоо бүхний дэргэд бас л Петровна шиг хувцас өмссөн эмэгтэйчүүд ийш тийш анхаарахгүй, дуу шуугүйхэн нэг юм хийцгээнэ.

	Тэр дөрөв нэг тийм овоо руу очоод тойрон сууж, Бим нь цаашид юу болохыг хүлээн суув. Петровна нэг навчнаас барьж, нэг манжинг овооноос суга татан гаргаад эвтэйхнээр нь үндсийг нь өөр лүүгээ харуулмагцаа хутгаараа чир! хийлгээд авав. Манжингийн навч нь унаадахлаа. Дахиад манжингийн булцууг чир хийлгээд авахад булцуу цэвэрхэн бондгор болов. Тэр ман- жинг хажуудаа шидчихэв. Хрисан Андреевич яг л Петровна шигээр давтан үйлдэв. Алеша бас л тэр ажлыг давтахдаа Ааваас ч илүү эвлэгхэн хөдөлнө. Тийнхүү, нэг чир хийхэд үндэс нь унаж, бас нэг чирхийлгэхэд булцуу нь цэвэрхэн болж, пүд хийхэд нэг манжин цэвэрлэгдсэн шинэхэн овоон дээр нэмэгдэж гарлаа.

	Тэднээс холгүй газар нэг тийм овооны дэргэд нэг эмэгтэй ганцаараа сууж мөн тийм ажил хийнэ. Түүний цаана хоёр гурван хүн хамт сууж ажиллана. Ийнхүү овоолоостой манжин талбайд осгортож хагарсан гар, хүйтэнд улайсан нүүртэй хүүхнүүд дулаан хувцастай ажиллацгаана. Тэд цөм эсвэл брезент бээлийтэй, эсвэл улаан гараараа ажиллаж, чир хийхэд л манжингийн үндэс унаж, хэд хэд чир хийлгээд л хүн хутгаа тавьж, алгаа үлээн дулаацуулж, үрчин хавиралдуулаад дахиад л чир чир хийлгэж эхлэхэд, дахиад л үндэс ойчиж эхэлнэ.

	Хүйтэн гэдэг нь жигтэйхэн. Бим хутга хөдлөхийг харсаар суугаад даарч эхлэхээрээ цасаа сэгсрэн унагаад нэг их холдолгүй хавь ойрыг явж судлан шиншив. Тийн дулаацаад, зам зуурт нь өөр хүүхнүүд урьж дуудсаар байсан ч тэдэн рүү очилгүй эзэд дээрээ ирэв. (Бүх тосгоноор Харчихэнийг мэддэг болсон байжээ.)

	Түүнээс хойхно нөгөө ганцаархнаа ажиллаж байсан туранхай залуу хүүхэн тэдэн дээр ирэв. Тэр хүүхэн нэг юманд гомдоллож яриад, газарт нусаа нийж, Петровнагийн хажууд суугаад гараа үзүүлэв. Эмэгтэй зовуурилж, ханиалгахдаа брезент бээлийгээрээ цээжээ дарж чимээгүй болно, Түүнийг Наталья гэдэг ажээ.

	Петровна, Хрисан Андреевич, Алеша гурав зэрэг зэрэг чир чир хийлгэн гараа үлээж, хацраа үрж байтал нэг юм подхийгээд явчхав. Нөгөө гасалдаг хүүхний нүднээс нулимс гарч навчин дээр унасан байлаа. Тэр хүүхэн ханцуйгаар нүүрээ халхлаад өөрийнхөө ажиллаж байсан манжин руу очив.

	— Тэнгэр минь, чи бас салхи цохиулчих вий дээ гэж Петровна Алешад хэлээд малгайн дотроо ороосон дулаахан алчуурыг нь засаж, хүзүүг нь дулаалж, өөрийнхөө зоргог бүсийг авч, хөдсөн дээл дээгүүр нь бүсэлж өгөв.

	— Бим ч гэсэн бас л Алешагийн хөдсөн дээл рүү хошуугаараа хатгаж Петровнад туслалцав. Гэвч Бимийн харахад Алеша тэгтлээ их даарч бээрээгүй, харин чиг Аав, Петровна хоёроос хавьгүй дулаахан хувцастай санагдлаа. (Бим үүнийг хүнээс илүү мэддэг ажээ.)

	— Хөөе, Алеша. Харчихэнтэйгээ гүйж тоглоод жаахан дулаацаад ир гэж Хрисан Андреевич хоёулынхаа ажлыг хийнгээ хэлэв. (Бим чих тавин анхаарав).

	Тийнхүү Бим хүүгийн өмнө орж, хүйтэнд хөлдөн хатуурч эхэлсэн манжингийн талбайгаар гүйлээ. Тэд талбайг хөндлөн гүйж цаад талд нь гарахад Алеша ч дулаацаж, бүр малгайгаа аваад алчуураа тайлж өвөртлөөд, зөвхөн дан малгайныхаа чихэвчийг нь сөхөөд өмсөв.

	Бим ойн зурвасын ойролцоох өтгөн шар өвсөн дунд зогсож, хий үнэрлээд, ийш тийш сүлжин гүйснээ гэв гэнэт хойд хоёр хөл дээрээ босоод зогсчихсонд Алеша ихэд гайхав.

	Алеша түүн рүү очиж:

	— Энд юу байна Харчихэн? гэж асуув.

	Бим хөдлөхгүй зогсоод тушаал хүлээв. Алеша ямар учиртайг нь гадарлаад:

	— Айлга! Айлга! гэж хэлэв.

	Тэгэхэд Бим «Урагшаа» гэдэг шидэт үгийг хүлээж байжээ. Гэтэл Алеша улам чангаар:

	— Айлга! гэж хашхирав.

	Бим гэтэж очоод сүрэг ятууг үргээн босгов.

	Алеша удсангүй Бимийнхээ хамт буцаад гүйж ирэв. Тэгэхэд Бим, бидний хооронд харилцан ойлгох юм бас л алга байгаа юм байна даа. Алеша маань Иван Иванычийн хэлдэг үгийг мэдэхгүй байна гэж мэдсэн ч хажууд нь гүйгээд л явлаа. Харин Алеша амьсгаадаж улайчхаад аав, ээждээ ирж, Харчихэн маань ятуу олоод «айлгаж» үргээлээ гэж хэлэв.

	— Харчихэн сургуультай анч нохой байх нь дээ. Алешка минь, бид буутай сан бол уу? Анд явах сан, тийм ээ! гэж Хрисан Андреевич өлгөж авав.

	Буу гэнэ үү! Ан гэнэ үү? Бимийн хувьд юутай танил дотно үгс вэ! Тэр нь энэ үгс юу болохыг мэдэх байлаа.

	Бим сүүлээ шарваж, Алеша, Хрисан Андреевич, Петровна нарт эрхлэн, тэдэнд өөрийнхөө хэлээр тодорхойёо ойлгуулахыг оролджээ. Гэвч түүнийг хэн ч ойлгосонгүй, буу авах гэж хэн ч явсангүй, буугүйгээр ч атугай анд явъя гэсэн хүн гарсангүй. Бим, Алешагийн ард дээлд нь наалдан суугаад бодлогошрон байв. Ер нь байдал нь тийн бодлогоширч байгаа шинжтэй байлаа.

	Тэд бүр үдшийн бүрэнхий болсон хойно эцэж ядарч, даарч бээрчхээд гэртээ харьж ирэв. Түүнээс хойш хэд хоног өнгөрөхөд манжинд явахаа бүрмөсөн больж, оногдсон газраа дуусгажээ.

	Одоо Петровна хаашаа ч явахаа больж, тэгсэндээ илт баяртай байх болов. Тэр өдөржин хөдөлж, үнээгээ арчилж, хувцас хунар угааж, шал угааж, байцаа арилгаж, тос цохиж, пийшингээ галлаж, идээ хоол чанаж, машинаар юм оёж, гутал хувцас нөхөж цоольдож, үнээндээ хувинтай ус тавьж өгөх гэх мэтийн тоо томшгүй их ажил хийх ажээ. Бим тэгж ажиллахыг нь алдалгүй ажиглана.

	Нэг цэвэрхэн хувцастай ном барьсан хүүхэн Алешаг аваачих гэж ирж Петровнаг зэмлэн (тэгэхдээ Бимийн бодлоор ууртай биш), хоёул ярилцахад «Алеша», «хонь», «манжин» гэх мэтийн үгсийг олон дахин давтав. Маргааш өглөө нь Алеша ном аваад явж, өдөр болгон алга болдог болов. Хрисан Андреевич ац аваад тогтмол хугацаанд нэг тийшээ явж, өтөг бууц үнэртүүлсээр буцаж ирэв.

	Бүгдээр цуглаад оройн хоолоо идэж байсан нэг үдэш өндөр ханхар биетэй, том толгойтой, үнэгнийх шиг онигор нүдтэй, үнэгний арьсан малгайтай хүн орж иржээ. Хрисан Андреевич тэр хүнийг инээмсэглэхгүй угтаж, ердийн заншлаар ширээний цаанаас босдог байсан бол боссонгүй, гараа ч сарвайхгүй байгааг Бим ажиж мэдэв.

	— Мэнд үү? гэж зочин малгайгаа ч авалгүй хааш хэрэг хэлэхэд

	— Мэнд ээ мэнд. Клим ээ. Суу гэж Хрисан Андреевич хариу мэндлэв.

	Тэр хүн ханзан дээр суугаад, том гэгчээр тамхи ороох зуураа Бимийг харж:

	— Харчихэн гэдэг маань энэ үү? (Бим муу санаалж эхлэв). Анд явахгүй бол ч энэ нохой өнгөрнө дөө. Эсвэл оргох байх. Надад зараач, би хорин тавыг өгье гэж хэлэхэд

	— Худалдаж болохгүй амьтаан гэж Хрисан Андреевич хэлээд үдшийн хоолоо идэж дуусмагц ширээнийхээ араас босов.

	Бим гурван алхмын газраас, энэ хүнээс туулай үнэртэж байна гэдгийг амархан мэдэв. Бим ойртож ирээд үнэрлэж, сүүлээ шарвалзуулан, үнэгний арьсан малгайтай хүний нүүр өөд ширтсэн нь Бимийн хэлээр: «Та анчин хүн гэдгийг мэдэж байна» гэсэн үг байв.

	— Харахгүй юу? Харчихэн хэнтэй учирснаа мэдэж байна. Зарчих гэж байна шүү дээ гэж Клим хэлэв.

	— Би зарахгүй. Худалдахгүй. Нэгэнт шийдсэн юм. Би нутгийн сонинд гурван рубль явуулж «Манайд цагаан зүстэй, хар чихтэй, анч нохой эргэлээ» гэж зарлал бичиж өгсөн. «Битгий тавигтун. Хугацаагаа болтол танайд байж байг» гэж хариу ирсэн. Яагаад тэгснийг бүү мэд, ер нь л энэ нохой чухал амьтан байх гэж бодогдлоо, тэгээд харж хамгаалж байгаа юм гэж Хрисан Андреевич хэлэхэд

	— Чи энэ нохойг алах нь ээ. Надад зарчих, зарчих гэж Клим салахгүй шалаад, бүр уурлах төлөвтэй болж ирэв, (Аав нь тэгж зарлал явуулсныг Алеша ч мэдээгүй байжээ).

	— Тэгж ярихгүй ээ. Харин аваад анд явбал яв. Тэр өдөртөө авчирч өгнө шүү. яах вэ, Харчихэн үүлдэр угсааныхаа дагуу явбал яваг гэж Хрисан Андреевичийн түс тас дуугарахад

	— Зарж болохгүй нохой шүү дээ гэж Алеша хөндлөнгөөс оролцов.

	— За, тийм байдаг байжээ гэж Клим дурамжхан хэлээд Бимийн шилэн хүзүүг илснээ гараад явчхав.

	Хрисан Андреевич оройн хоолныхоо дараагаар дэнлүүний гэрэлд нэг хургаа гаргаад хоёр борвиор нь Хадаасанд өлгөж тэлээл, арьсыг нь хуу татан салгаж, гэдэс дотрыг нь гаргаад, тураг махыг нь угаагаад, саравч дотроо сэврээж өглөө болтол орхив.

	Петровна оройжин хөдөлж, өндөг сагсанд хийж, цөцгийн тос юм уу шар тос лааз саванд хийж таглаж бэлтгэв. Дараа нь бас тэр бүгдийгээ цагаан бургасаар сүлжиж хийсэн сагсанд багтааж янзаллаа.

	Чухам одоо л Бим тэр бүхнээс (өвчөөстэй хурга, өндөг, тос, сагс) хотын зах зээлийн үнэр ханхалж байгааг олж мэдлээ. Тэр мэдэхгүй бол хэн мэдэх вэ дээ! Тэр Иван Иванычийг эрж бүх хотыг хөндлөн гулд, захаас нь зах хүртэл хэрсэн юм чинь дээ. Зах зээл, хот, сагс, өөрийн гэр гэх мэтийн зүйлс Иван Иваныч тэнд байгаа гэдэг ганцхан бодолд төвлөрч Бимийн сэтгэлийг догдлуулав. Бим тэр шөнө нүд аньсангүй хонов.

	Өглөө эртээс эрт Хрисан Андреевич хэдийнээ хөрж царцсан махыг цэвэр шуудайнд хийж, ороож баглаад мөрөндөө үүрэв. Петровна бөгтөр модонд хоёр сагс өлгөж аваад хоёр мөрөн дээгүүрээ бөгтрүүлэв. Бим явалцъя гэж хэчнээн гуйсан гэх вэ! «Би та нартай явах ёстой. Би тийшээ явъя. Аваад яваач» гэж шаргуу туйлбартай хэллээ.

	Түүний ингэж сүйд болж буйг хэн» ч ойлгосонгүй.

	Харин ч Хрисан Андреевич мөрөндөө үүрсэн махыг засаж үүрэх зуураа

	— Алеша чи, Харчихэнээ харж байгаарай, бидний араас гүйх вий гэж захилаа.

	Алеша хүзүүвчнээс нь барьж, довжоон дээрээ зогсон үдэхэд Аав, Ээж хоёр нь тус тусдаа хүнд юм үүрээд автобусны буудал хүрэхээр засмал зам руу аажуухан алхацгаав. Бим, Алешагийн аргадах ятгахыг эс анзааран тэдний хойноос далд орон ортол нь харав.

	Удсангүй Клим буу, үүргэвчтэй хүрч ирлээ. Түүнд анчны цүнх, сумны дайз байсангүй. (Энэ дутагдлыг Бим даруй ажиж амжжээ). Гэлээ ч гэсэн буутай байсан нь гол байв. Бим анчны урдаас итгэнгүй үнэрлэж, сум нь хармаандаа яваа юм байна гэдгийг дорхноо тогтоов. Энэ бол бас л жаахан салан явдал мөн. Хамгийн гол нь буутай байлаа. Бим буутай хүн дагаад хаашаа ч явахад бэлхэн, удсан ч хамаагүй, удаагүй ч хамаагүй байв. Ер нь анч нохой тийм зантай байдаг, Бим ч түүнээс гажууд байсангүй. Тэр ч байтугай сүүлийн өдөр бий болсон гуниг нь ямар нэг хугацаагаар алга болов. Бим буунд хандахын хувьд жирийн л анч нохой. Түүнийг юмны учир шалтгааныг мэдэхгүй байна гэж зэмлэх хэрэггүй. Тэр бээр хэдий хамгийн ухаантай ч юмны үнэн мөнийг зөвхөн хар практикаар сурчээ. Тэр зөвхөн нохой болж төрснийхөө улмаас олон юмыг амсаж өнгөрүүлэх болно. Түүнийг буруутгаж зэмлэхээ больё.

	— За явъя. Харчихэн минь, анд явъя гэж Клим хэлэв.

	Бим өмнө нь дэвхцэж: «Анд явъя, анд явъя» гэж давтав.

	Клим түүний суран оосроос барихад Алеша:

	— Клим ахаа, Харчихэн гэнэт босож зогсоод таг чиг болчихвол ойрхон ятуу байна гэсэн үг шүү. Тэгэхэд нь «Үргээ!» гэж хэлэх хэрэгтэй. Тэгэхгүй бол ер хөдлөхгүй гэж урьдчилан таниулав.

	— Тийм үү? гэвэл

	— Тийм гэм! Би мэдэлгүй яах вэ дээ. Би одоо хичээлээ давтах хэрэгтэй байна, тэргүй бол өөрөө зааж өгөх юм сан гэж Алеша намбатай ярив.

	— Бид ч бас юухан хээхэн мэднэ ээ. Анх явж байгаа улс биш гэж Клим хэлэв.

	Ийнхүү Бим удтал завсардаж, их зовлон үзсэнээсээ хойш анд гаралцлаа. Эхлээд өмхий хүрний нүхнээс өөр юу ч дайралдсангүй.

	Бим тийм юм мэдэхгүй учир хажуу тийшхэнээ очоод гайхан суув. Үдийн алдад сүрхий дулаарлаа. Наран ээж, нимгэн цас хайлаад нялцгай шавартай болж Бимийн бэрэвхийний үс норж завааралдан, усанд норсон анч нохойн адил сүр муутай өрвөгөр боллоо. Гэвч тэр номын дагуу, Климийн өмнүүр хөндлөн гулдан сүлжин гүйсээр нэгэн бутны завсрын цоорхойд гараад ятуу байгааг мэдэгдэж зогсов.

	Клим түүнийг мэдмэгц:

	— Үргээ! гэж хашхирав.

	Бим бүр баргил бүдүүн дуугаар зандчихаас нь цочиж, шууд ухасхийн ятууг үргээж босготол буу дуугарсангүй. (Ай, юутай айхавтар алдаа гаргав аа!) Түүнийг эргэн харахад анчин буугаа сумлах гээд сумаа чихэж ядаж байв. Тэгснээ сумаа буцаагаад авах гээд бас л яаж ч чадсангүй. Бим ятууны үргэж ниссэн газраас холдолгүй сууж, анчинд ойртолгүйгээр хөдлөх хийхийг нь харж байв. Тэгэхэд Клим оройд явган зам дээр согтуу улс хэрэлддэг шигээр харааж ( зүхэж гарав. Тийм хүмүүс найган гуйвчиж, бие биеэ юм уу зүгээр л харанхуй хар шөнийг хараадаг бол энэ анчин найгаж ганхаагүй хэр нь хараал зүхэл болов.

	Клим тэг тэгсээр сумаа сугалан авч, өөр сум хийгээд, замгийг нь хаасан боловч ууртай хэвээрээ байх нь Бимд нөгөө Бор хувцастныг ямар нэг галаар санагдуулав.

	— За, эрээрэй! Харчихээн, эрээрэй! гэж тэр Бимд тушаав.

	Бим цааш эргэж, салхин сөрөг унхиадан явахдаа «За яах вэ, эрье л дээ» гэсэн байдалтай байлаа.

	Гэлээ ч гэсэн хазганан гүйх байдалд нь нэг л дургүй хүрсэн байдал илэрч, ятууг үргээн нисгэхийн өмнөх шиг цовоо байдал нь алга болжээ. Клим түүний нь хүнд эргэлзэж эхэлж байгаагийн тэмдэг гэж мэдэхгүй, зүгээр л энэ нохой өөдгүй муу биетэй юм гэж боджээ. Тэгэхэд Бим анчинд ойртох ч үгүй, холдох ч үгүй, нэлээд зайтайхнаас хялам хяламхийн харж явлаа. Түүнийг зэрвэсхэн харвал ан эрээгүй, зөвхөн анчныг ажиглан хянаж явна гэж бодмоор ч үнэндээ тийм бус анч нохой гэж байсан цагт мөнхийн дагалдан нь болсон юунд ч тогтоогддоггүй шунал нь бадраад байжээ? Чухамдаа гэвэл Бим, Климд болоогүй, буунд нь болж явсан хэрэг байв.

	Тэгтэл гэнэт туулайн үнэр авчихлаа. Бим урьд энэ амьтны үнэрийг аваад хэд хэд босож зогссон боловч Иван Иваныч хөөгөөгүй өнгөрсөн байжээ. Ер нь энэ туулай, нохойг дээш босохтой зэрэг л дэгдээд алга болдог амьтан байж. Хойноос нь хөөх гэхлээр эзэн нь зөвшөөрдөггүй байж. Зуны цагт бол туулай жаахан хярж хэвтдэг боловч Иван Иваныч Бимийг заавал буцааж дууддаг байсан юм санж. Бим нэг удаа нударгын чинээхэн бөжин олоход нь савраас нь салгаж аваад дураар нь тавьж орхижээ. Ингэхлээр туулай гэдэг бол шувуу бишээ. Тэгсэн ч гэсэн Бим үнэр даган, яг мөшгөж очоод муу хөлтэй хажуу руугаа хазайсхийн, шал нойтон юм босож зогсов. Тахир дутуу болсон болохоор урьдынх шиг гоолиг сайхнаар зогсож үл чадав.

	— Үргээ! гэж өнөөх Клим бархирав.

	Бороо хуртай үед юм уу нойтон нялцгай газар хярсан туулай авсаар хөдөлж өгдөггүй билээ. Тэгэхэд Бим «чи буруу хашхичаад байна» гэх байртай зогссон газраасаа хөдөлсөнгүй.

	— Доголон чөтгөр, үргээгээч! гэж Клим муухай хашхирав.

	Бим туулайг үргээж босгоод, буудахын өмнө хэвтдэг ёсоор хэвтэв.

	Клим их буугаар буудсан юм шиг панхийлгэлээ. Туулай гүйсэн боловч хурд нь удаашран удааширсаар суун тусаж, шангийн завсар ороод нүднээс далд болчхов.

	Клим олиггүй муухайгаар:

	— Ту-ту! Туу-туу-туу! гэж хашхичин туулайн нуугдсан зүг гүйлээ.

	Бим хэдийгээр Климтэй зэрэгцэн гүйсэн боловч энэ бүх явдал номын дагуу болохгүй байна, анчин хүн нохой шиг гүйх ёсгүй, би л олоод авчрах ёстой шүүдээ. Иван Иваныч хэлсэн бол ч олоод л ирнэ гэж бодож явжээ.

	Клим оволзтол амьсгаадал зогсоод, учир тоймгүй уурлаж:

	— Эрж ол, муу усан тэнэг! Эрэмдэг чөтгөр! гэж загнав.

	Бим нэг л гомдолтой болж. туулайн үнэр ч түрүүчийнх шиг сонирхол татахаа байсан бөгөөд бас ардхан нь Усан толгой өөрөө гүйж явахад бүр ч дургүй нь хүрэв. Тэглээ яалаа ч Бим мөрий нь олоод босон зогсож, нөгөө муухай «Үргээ» гэдэг үгээ хэлэхийг нь хүлээн өнгөрөөгөөд туулай руу ухасхийв. Гэтэл тэр туулай шангийн хоорондоос босоод өвчин туссан юм шиг хазганан цаашлав. Клим буудсан боловч туулай зугтсаар л бийв. Дахиад нэг буудахад нь туулайн гүйх бүр ч удаашран, үе үе зогсдог болов. Бим хэдий шавхайтай байсан ч хэвтэж, дараачийн тушаалыг хүлээнэ. 

	Тэгэхэд Клим өнөө муухай дуугаараа:

	— Ту-ту! хөөгөөд бариач! Усан тэнэг! гэж загнан туулай руу заана.

	Бим дахиад л нуугдсан туулайг олоод, босож зогсов. Бим гурав дахь удаагаа ингэж зогслоо! Өнөө Усан толгой нь бас л оносонгүй. Туулай дахин зугтав.

	Харчихэн бол шархадсан амьтныг хөөж гүйцээд хэсэгчин тасчиж сураагүй, ийм явдал боловсон сеттер угсааны нохойн хувьд байж боломгүй ичгүүртэй зүйл, өөр шиг нь анчныг ийм нохой тэвчиж чаддаггүй юм гэдгийг уурлан хорссон Клим яахин мэдэх билээ. Туулайг эцсийн удаа далд ороход (түүний шарх задгай байсан бололтой гүйх нь арай түргэсжээ) Клим дахин чиг зүггүй уурлаж, Бим рүү тулж ирээд «эхийгээ» гэдэг үгийг байн байн оруулан байж. Бимийг илтэд муухайгаар загнав.

	Бим суугаагаараа эргэж, буунаас нь холдохыг завдах зуур Клим мангар том гутлынхаа хамраар байдаг хүчээрээ цээжин доороос нь өлгөж өшиглөв.

	Бим яг л хүн шигээр ёолон дуу алдав.

	“Ёо, — ёо! Ёо, — ёо... Яалаа гэж энэ вэ?!” гэж Бим уртаар татан ёолоод дорхноо нам ойчиж, ямар ч учрыг ойлгосонгүй, айсан нүдээр Клим өөд элэг эмтрэм ширтэн хэвтлээ.

	Тэгснээ арай чарай дөрвөн хөллөн босохчоо болсон хэр нь түр зуур ганхалзан тогтоод дахиад л нам унаж, хөлөө сарвалзуулав.

	— Би яачих нь энэ вэ! Одоо хорин таван рубль өгөх болох нь байна Ингээд мөнгөө үрдэг байж! гэж Клим халаглаад, Бимийн харцнаас зугтах мэт бушуухан гүйж зугтав.

	Тэр өдөртөө Клим тосгондоо ирсэнгүй, хаа нэг газар шөнө болтол хэсэв. Тийн шөнийн тэнгийн үед тосгоны хамгийн захад байдаг гэр лүүгээ хашаа даган нуугдсаар иржээ.

	Бим яав? Хаана юу хийв ээ?

	Бим гав ганцаараа чийгтэй хүйтэн газар хэвтээд хоцорчээ. Өшиглөхөд нь цээжин дотор нь нэг юм ховх үсрээд, «тэр юм» халуун оргиулж, амьсгааг нь боон цээжийг нь бачимдуулсан учир ухаан алджээ. Тэгтэл бас ханиалгаж. бөөлжис нь хутгаад, амьсгаа авхуулахгүй өвдөж эхэлсэнд дахин нэг удаа амаа ангалзуулан агаар сороод ханиалгав. Хүч шавхан толгойгоо өндийлгөхөд тариан талбай дайвалзаж... усны давлагаан дээр яваа юм шиг санагдав. Бим биеэ хураан суухчаа болоход талбай ч дайвалзаж, наран ч гэсэн дүүжлээстэй юм шиг сэнжилзэж байв.

	Өнөөдөр Бимийн хийж чаддаггүй юмыг хий гэж шаарджээ. Түүнээс чи чаддаггүй юмаа заавал чадах ёстой, анч нохойн нэр төрийг эс харгалзан гүйцэтгэх ёстой гэж шаарджээ. Тэгээд тушаал биелүүлсэнгүй гэж хатуу харгисаар зоджээ. Гэтэл Бим шархтай амьтныг барьж үхүүлэхийг адгийн муухайд үздэг билээ«Яалаа гэж энэ вэ. Яалаа гэж энэ вэ. Миний сайн эзэн хаахна явна вэ... Хаана байна вэ? Хаана.. » гэж Бим аяархнаас аяархан гийнан гомдоллоод, эцэстээ чимээгүй боллоо. Шавхай болсон цагаан талбайд нэг үхсэн нохой хэвтэж байна гэж хөндлөнгийн хүнд харагдахаар байлаа. Гэвч тийм биш байв.

	Арайхийж бөгсөө өндийлгөн, хөл дээрээ бат зогсоод унасангүй. Урагш нэг алхаад үзвэл ойчсонгүй. Зогсож чадлаа. Дахиад нэг алхав. Тийн хөлөө чирч, зурайсан мөр үлдээсээр арай чарай явахчаа болов.

	...Ай, нохой гэдэг амьтан аугаа эрэлхэг, тэсвэртэй ажээ! Та нар ямар юмны хүчээр ийм хүчирхэг, амь бөхтэй болж төрөв өө, та нар бүр үхдэгийн даваан дээр тулсан ч урагшаа явж байдаг чинь ямар учиртай вэ? Жаахан ч атугай урагшаа л явж байх юм. Ганцаардаж орхигдон зол хувьгүй болсон сайхан сэтгэлтэй нохой итгэх итгэл, ариун санаа байж магадгүй гэсэн зүг рүүгээ мацаад л байдаг ажээ.

	Тийнхүү Бим дөнгөн данган хөдлөвч урагш явсаар байлаа. Амаар нь цус цахарч эхэлсэн ч яваад л байлаа. Цусаар ханиалгаж байсан ч яваад л байлаа. Бүдэрч таварцаглан, суун туссан ч яваад л байлаа. Тамир тасарч, хүйтэн газар хэвтсэн ч босоод урагшаа газар хороосоор л байлаа.

	Нэгэн горхинд хүрч усыг ховдоглон уугаад жаахан дээрдэв. Уснаас холдож болохгүй гэж түүнд ямар нэгэн юм хэлэх мэт болов. Тэгэхээр нь ойрхон байх нуруу өвсөнд хүрч, газар бүрхэн навтайсан сүрэл доогуур хүч шавхан байж шургаж ороод нам гүм болов. Нохой ингэж хүн болоод араатан амьтны нүднээс далд газар өвчнөө анагаан сувилдаг тавилантай ажээ. Үүнийг хорвоо түүнд заяажээ. Ийм журам горим, ийм ухаалаг учир зүйтэй байдгийг бахдан биширмээр юм!

	Бим тэгж элий балай хэчнээн удаан хэвтсэнээ бүү мэд, мэдээ ороход цээж нь айхавтар сүрхий өвдөж. толгой нь эргэн, одоохон нэг л К}юм болох нь дээ гэж бүх л биеэрээ мэдэрмэгц сүрэл доороос сугаран гарч, задгай газар хэвтэхдээ үс ноосныхоо хатсаныг мэдэв. Өндийж суугаад намрын өвс ногоо ганхалзахаа больж,  нуруу өвс найгалзахаа больж, наран сэнжгэнэхээ больж, жаахан ээж байх ажээ. Бим нөгөө горхи хүртэл мацаж очоод дахиад л ууж гарав. Хэсэг амарснаа дахиад уув. Тэгэхдээ бага багахнаар залгих болжээ. Тэр горхиноос холгүйд хиагтай төсөөтэй нарийхан ногоон өлөн өвс байхыг харав. (Энэ өвс хүйтэнд хагдрах арай болоогүй байжээ.) Бим өлөн өвсийг зулгааж эхлэв. Харах байдалд ёозгүй энэ өвсийг ид гэж хэн түлхсэнийг хэн ч мэдэхгүй бөгөөд харин Бим чухамхүү энэ өвсийг л идэх ёстой гэдгийг мэдэж байв. Тэгээд ч идэж гарлаа. Дараа нь гандсан хэнз балжингарам хатаж эхэлж буй цэцэгтэйгээ байгаа нь дайралдав. Бим түүнийг ч бас идэв. Тэгээд горхи руу дахин очиж, уснаас ханатлаа уугаад тосгоны зүг явав. Тийнхүү урагш гэлдэрсээр л байв.

	Харуй бүрий болсон хойно сая нэг юм ирэхчээ боллоо. Тэгэхдээ тосгондоо ирсэнгүй. Тэгж яаж болох вэ! Клим тосгон руу ирсэн... Түүний хойноос очиж болохгүй, Клим дахиад л хүзүүвчнээс минь бариад авч магадгүй, тэгвэл ч... Үгүй ээ, тэгж ярихгүй гэх мэтээр Бим боджээ.

	Бим бухлын үлдэгдлээр хэвтэр засаад жаахан хэвтэж амрав. Хажуухандаа даливсны иш байхыг мэдээд газар шүргүүлэн тас хазаад, үндсийг нь ухаж төнхөн мэрж гарлаа. Энэ даливсыг заавал идэх хэрэгтэй гэж тэр сайн мэдэх байжээ.

	Нохойн биеэ эмчлэн сувилах мэдлэг аугаа бөгөөд олон талтай билээ. Галзуурч эхэлж байгаа нохойг хөвч рүү тавьчихвал хоёр гурван долоо хоног гэхэд үхтэл ядарсан ч эмгэггүй эрүүл болоод ирнэ. Нохойн ходоод өвдөх юм бол хөвч рүү юм уу хөдөө хээр аваачаад хоёр гурав хонуулагтун. Тэгвэл тэр нохой өвс ургамлаар өөрийгөө эмчилж орхино. Нохойг яаж эмчлэхийг нохойноос л сурах хэрэгтэй. Орчлон хорвоо нохойд төчнөөн баян «мэдлэг» заяасан бөгөөд хүн төрөлхтөн тэрхүү гайхамшгийг нь гайхаж баршгүй билээ.

	...Шөнө өнгөрлөө. Бие нэвт жиндсэн намрын урт шөнө ингэж өнгөрлөө.

	Азарган тахианы түрүүч дуугарлаа. Бид түүний дараачийн хоёр дахь, гурав дахь буюу үүрээр дуугарахыг хүлээлгүй босов. Гэвч цээжин дотор нь өвдөөд ердөө ч хөдөлж чадсангүй. Тэглээ яалаа ч хоёр дахин хэвтэж босож чармайн биеэ тэнийлгээд. зугуухан хөдлөв.

	Тэгсээр Хрисан Андреевичийндаа ирээд хоёр босго өнгөрч довжоон дээр нь гараад хэвтэв. Гэрт чимээ аниргүй, байлаа.

	Тэр өнөөдөртөө эндээс явахгүй ч байсан юм билүү, бүү мэд, гэтэл Клим хулгайч шиг гэтэж мяраасаар хажуухнаар нь өнгөрчээ. Бим салганан чичирч, эцсээ хүртэл биеэ хамгаалан тэмцэхэд бэлэн болов. Бим одоо нэгэнт дүүрсэн хэрэг гэж бодоод үзэлцэхэд бэлхэн болсон байж. Гэвч Клим довжооны хашлага дээгүүр өнгийн харж:

	— Харчихэн, ирээ юу гэж аяархан хэлээд хулчганасан ч жаахан баяртай болсон мэт буцан яаралтай гэгч яваад өглөө.

	Хүнд гутлаар хайр найргүй өшиглөсний хариу авахаар хөөж гүйцье гэх нь ээ Бимд хүч тэнхээ ч байсангүй. Эрэмдэглэгдсэн цээжнээс нь хэржигнэхээс өөр чимээ гарч чадахаа больсон тул хуцаж ч чадсангүй. Гэхдээ бас Клим гэнэт буцаж ирээд намайг авч явъя гэх вий гэж болгоомжилжээ... Бим босож, аяархан хашаа тойроод торой, үнээ, хонь тэргүүтнийг үнэртэн түр зуур сууснаа тосгоноос гарч явав. Торой найз нартайгаа цуг унтах сан гэж мөн ч их хүсжээ!

	...Азарган тахиа гурав дахь удаа донгодоход үүр гэгээрэв.

	Бим засмал замыг чиглэн явав. Тэр хүзүүгээ гүлдийлгэн, сүүлээ галзуу нохой шиг бүрмөсөн унжуулжээ... Түүнийг хөндлөнгөөс үзэх юм бол яах аргагүй галзуу, бүр өвчнийхөө эцсийн шатанд орсон юм шигээр харагдаж, одоо нэг бүдрэхдээ л унаад үхэх нь гэж бодмоор байв. Энэ бол манай Бим, манай сайн үнэнч Бим яваа нь энээ. Тэр өөрийн эзэн Иван Иванычийг эрэхээр явжээ. Тийнхүү өөрийг нь ийш авчирсан хуучин замыг алдалгүй явна.

	Тосгоноос автобусны буудал хүртэл тав зургаан километр боловч замын хагас орчимд дахиад л тэнхээ нь барагдаж, арай чарай явсаар нуруу өвсөнд хүрэв. Хэн нэгэн этгээд шөнө өвс хулгайлж хонхорхой гаргасан байсан учир Бим тэнд оров. Тэндээ бараг бүтэн өдөржин хэвтээд нар жаргахаас өмнөхөн хоргодсон газраасаа гарлаа. Ам нь цангасан боловч уух юм байсангүй. Хэдийгээр амьсгаа авахад гайгүй болсон ч цээж битүү хөндүүрлэж, замдаа орж явахад толгой нь эргэв. Одоо түүний замд мөнх цэцэг дайралдахад шарлаж хатсан ч цэцэглэж эхэлсэн цагаасаа аваад өвлийг өнгөрөөж. хавар болтол өнгөө хувиралгүй байдаг тэр цэцгийг идэж гарлаа. Тэр бас балжингармын бут олоод идсэн түрүү нь боловсорч гүйцсэн байсан тул аман дотор нь үйрч бутраад хоолойг нь өрвөгөнүүлж, амны нь цангааг улам ч ихэсгэв. Түүнийг хээрийн замын нэгийг хөндлөн гарах үес замын ховилд цасны ус хайлж шалбаагтан тогтсон нь дайралдав. Тийнхүү энэ харгуй Бимд зориулан ус хадгалсан байжээ. Бим ханатлаа ус уугаад цааш сажлав.

	Харанхуй болж байхад сая нэг засмал замд хүрэв. Замын хажууд жаахан сууж, нүд гялбам гэрэлтэй хэдэн машин өнгөрөхийг харцаараа үдэж, тийшээ л явах хэрэгтэй дээ гэж мэдэж авлаа. Тэгэхдээ шөнө явж болохгүй! Гэнэт Климтэй дайралдвал яана? Эсвэл Бор ахтай, дайралдвал яана? Эсвэл чоно ирвэл яана? гэж бодлоо.

	Бим машин замаас холдолгүй тэрүүхэн хавьдаа хоргодоод шөнийг өнгөрөөе гэж шийдэв. Тэр, автобусны зогсоол болох өрөөсөн талаасаа сул, дотроо өргөн лангуутай бяцхан байшин хүрээд лангуун доогуур нь шургаж буланд хэвтээд хүлээж эхлэв.

	Бим хэдий их ядарсан ч шөнийн турш нүд аньсангүй. Хажуугаар нь байсхийгээд л машин давхин өнгөрч, хөл хөдөлгөөнтэй хэвээр байна. Нэг автобус. Бимийн хэвтэж байсан зогсоолын өмнө ирээд хурдаа саасан боловч суух хүн байсангүй тул чигээрээ яваад өгөв. 

	Тэр шөнө аймаар эвгүй байсан ч гайхалтай дулаахан байжээ. Намрын налгар цаг, хүйтэн өвлийг дахин нэг удаа холдуулан хөөсөн нь тэр байлаа.

	Бимийг эзгүй хоносон тэр шөнө тосгонд юу болов оо? Хрисан Андреевич, Петровна хоёр үдшийн бүрэнхий болсон хойно зах дээрээс буцаж иржээ. Алеша тэртээ байхгүй, гэр нь цоожтой байв. Тэд гэртээ орж, хотоос олсон мөнгөө тоолж нягтлаад, маргааш хадгаламжийн кассад аваачталаа авдартаа хадгалав. Тэгтэл Алеша ч хүрээд ирлээ.

	— Чи хаашаа алга болов? гэж эцгийнхээ асуухад

	— Климийнхийг хүрлээ гэв.

	— Цаадах чинь Харчихэнийг авчраагүй юу?

	— Ангаасаа ирээгүй байна.

	— Ирнэ ээ. Тэр хаа холдох вэ, авчирна даа гэж Петровна Алешад шинэхэн углаа цамц өмсгөж үзэх зуураа хэлж тайвшруулав.

	— Тэгдэг л байх даа гэж Хрисан Андреевич итгэлгүйхэн дуугараад,

	— Тэгэхдээ Клим гэдэг маань үл бүтэх амьтан шүү дээ. Ганц Хамтралын юм хулгайлаад байвал ч ямар хамаа байх вэ. Гэтэл тэр бас хамтралчдын юм аваад байдаг юм. Энэнтэй нөхөцсөн хүн ч муугаа үзнэ дээ. Хүн болгон айдаг юм шүү. Харчихэнийг аваад анд яваад ирвэл л барав, тэр барам гэж ярихад «Ямар хамаа байна вэ» гэдэг чинь юу вэ? Цөм бидний юм биш шүү? гэж Алеша асуув.

	— Тийм нь ч тиймээ.. Жаахан буруу хэллээ. Бидний гэж чиний хэлдэг зөв л дөө... Чамд юу гэж хэлэлтэй юм бэ дээ? Тэр бол бидний, энэ бол манай. Жишээлээд үзэхэд сургууль бол манай, хүүхэд бүгдээрээ манайхных, харин чи бол минийх. Эсвэл тариан талбай бид бүгдийнх, эдлэн маань манайх.   Мал ч гэсэн өөрцгүй, бид бүгдийнх ч бий, зөвхөн манайх ч гэж бий. Мэдэв  үү?

	— Тэгэлгүй дээ! Ойлголгүй яах вэ.  Тэгэхэд та «ямар хамаа байх вэ» гэж байх юм.

	— Чиний зөв өө, «ямар ч хамаагүй юм» гэж байхгүй л дээ.

	Ер аав нь хүүтэйгээ том хүнтэй ярьж байгаа юм шиг ярьдаг байжээ. Алеша ч бас том хүн шиг ярьж:

	— Клим ч гэсэн ганц миний биш, бид бүгдийн юмнаас авч байгаа биз дээ гэхэд нь

	— Чухамдаа тийм. Чи бид хоёр ч гэсэн үнээндээ  идүүлэх нэг жаал өвс юм уу манжин авдаг биз дээ? Авдаг. Даргаас нууж жаахныг авдаг шүү дээ. Гэтэл дарга ч тэр, бригадын дарга ч тэр, цөмөөрөө л мэдэж байгаа. Түүнээс бултах арга алга. Дундын юмнаас авдаг. Тэгэхдээ хомхойрч шунахгүй, ноднингийн өвснөөс юм уу манжингийн үлдэгдлээс авдаг. Өөр яах юм бэ? Малаа тэжээх хэрэгтэй шүү дээ гэв.

	— Чухамдаа тиймээ гэж мал хариулж ч чадах, «өөрийн» малыг арчилж ч чадах, завтай байвал тос цохиж ээждээ тусалж ч чадах, хүйтэнд «бид бүгдийн» манжинг цэвэрлэж ч чадах, «өөрийнхөө» төмсийг малтаж ч чадах болсон арван гурван настай хүн батлан хэлэв.

	Хрисан Андреевич цааш нь таниулж:

	— Бид цөм дүрэмд заасан ёсоор, тэр бол биднийх, энэ бол манайх гэдгийг баримталж байна. Жишээ нь би хот руу хурга аваачиж зарлаа. Өөр яах вэ? Ард олныг тэжээх тэтгэх ёстой. Бид тэгэх үүрэгтэй улс. Ээж нь өндөг авч очсон. Бас тос авч очсон. Бүх юм дүрмийн дагуу төлөвлөгөөтэй хийгдсэн. Алешка минь, амьдрал сайхан болжээ, бид багш юм уу даргаас муугүй хувцас хунар өмсөж байна, зурагт радиотой, мөнгө ч хэрэглэе гэвэл байна. Бидний их ажил хийдгийн хувьд бие чийрэг болохоос цааш нь байхгүй. Харин архи уусны л хэрэггүй дээ гэж яривал

	— Та өөрөө уудаг шүү дээ. Хэрэггүй юм бол уухгүй л байхгүй юу. Ямар хэрэг байна! гэж Алеша шулуухан хэлэв.

	— Чиний хэлдэг зүйтэй. Бригадын даргаа хүндэтгэлгүй яах вэ, ганц бид ингэж байгаа юм биш.   Харин Клим үү? Үл бүтэх амьтан. Айлынхаа тахиа хулгайлна гэдэг чинь юу гэсэн үг вэ? Хүн чанараа бүрмөсөн алдсан хэрэг шүү дээ. Хэрэг нь дүүрсэн хүн дээ! гэж эцэг хэллээ.

	Харчихэнийг хүлээн Алеша, Хрисан Андреевич хоёр оройн арван нэгэн цаг болтол ярилцжээ. Дараа нь гарч хашаа хороогоо тойрч, торойнууд руугаа харж, Климээс зугтаж ирээд нуугдсан байж магад гэж довжоон доогуураа хүртэл шагайв. Тэгж тэгж Хрисан Андреевич өөрөө Климийнд очив. Климын эхнэр Наталья, өнөөх манжингийн навчин дээр нулимс унагадаг, дуугүй төв, уй гашуутай хүүхэн:

	— Манай тэнэмэл ирээгүй л байна шүү дээ. Нэг газар хонож байгаа юм байлгүй. Эсвэл хар усаа залгиа биз дээ. Мөн ч хэцүүеэ! Маргааш л ирнэ гэж бодохоос доо. Харин нохойг яах ч үгүй би мэдэж байна. Аваад ирнэ ээ гэв.

	Хрисан Андреевич гэртээ ирж дуулснаа яриад ээжийгээ сэрээхгүй гэж аяархан ярилцсаар хоёулаа орондоо оров. Хэрхэн Харчихэн ирээд, хэрхэн довжоон дээрээ гарсан, хэрхэн Клим гэтэж ирээд нохой гэртээ ирснийг үзсэн, эцэст нь шинэ сайн танил нь муу хүнээс хэрхэн зугтаж явсныг тэр хоёр сонссонгүй.

	Өглөөгүүр аав нь хүүгээ сэрээж:

	— Босоорой. Довжоон дээр шинэхэн мөр байна. Харчихэн маань иржээ гэж хэлэв.

	Тэр хоёр эрж, дуудаж, исгэрсэн боловч Харчихэн нэгэнт дуулахааргүй хол явчихсан байжээ. Хрисан Андреевич Климийнх рүү бараг гүйхээрээ очоод түүнийг сэрээвэл, 

	—  Авчирсан авчирсан. Шөнийн тэнд ирсэн, тэгээд чамайг сэрээгээгүй.. Мөрий нь үзвэл үз л дээ. Тэгэхэд чи намайг сэрээж сандаргаж байх юм даа. Чи юу гэж бодож байна? Хүн шиг байна уу, үгүй юү? Бас чиний энэ нохой анд авч явах хэрэггүй амьтан байна. Надад тараа таниулсаан, би дахиад авч явахгүй гэж ууртайгаар сөөнгөтөн хэлжээ.

	Хрисан Андреевич: үүнтэй нэг их юм болоод яах вэ гэж бодоод маргалдсангүй.

	Алеша тэр хоёр бүх тосгоноор явж, ногоо тарианы хашаа, хамтралын хашааг үзэв. (Харчихэн хамтралын нохойнууд дээр ирсэн байж магад гэж боджээ) Гэвч Харчихэнийг харсан хүн хаана ч байсангүй. Харчихэн алга болжээ.

	— Клим л зодсон байж таарах нь дээ. Тэгээд зугтсан байна гэж Хрисан Андреевич бодсоноо хэлэв.

	Алеша хайрлаж өрөвдсөндөө зүрх нь шимшрэв.

	 Довжоог сайтар ажиглахад мөр нь хатсан байсан ч Харчихэний хэвтсэн газар мэдэгдэхээр байв. Алеша тонгойн хараад, гэнэт гэр лүүгээ хашхиран давхийж:

	— Ааваа! Цус байна! гэв.

	Аав нь гүйж гараад харвал. Харчихэний толгойгоо  тавьсан газар цустай шүлс гоожоод хатсан толбо нь  үлдсэн байлаа.

	Муу араатан! гэж Хрисан Андреевич дуугараад хэсэг бодсоноо Алешад хандаж 

	— Энэ хүнтэй нөхцөж болохгүй шүү. Муугаа үзнэ гэсэн үг. Одоо Харчихэний мөр хөөгөөд зам руу очъё тэр өөр хаашаа ч явахгүй гэв. 

	Тэр автобусны зогсоолд ирж, зам дагуу дуудан хайж, удтал хүлээгээд гэртээ харьжээ. Хэрэв ийшээ ирсэн бол өдийд хол явчихсан байж таарна гэж бодсон байна. Тэд тэр өдөр Бим буюу Харчихэний хоргодон хэвтсэн нуруу өвснөөс холгүй өнгөрсөн байжээ.

	Орой Алеша хэд хэдэн удаа довжоон дээрээ гарч хүлээж дуудлаа. Тэгээд пиндээ орж, өвс дэвссэн нохойн байрныхаа дэргэд суугаад хүүхдийн ёсоор уйлж, жолоогүй асгарах нулимсандаа хахаж цацан, ханцуйгаараа арчиж гарав.

	Хрисан Андреевич сонсоод пин рүүгээ орж гэрэл асаав.

	— Хөөе, чи уйлаа юу? гэж өвгөнийг хэлэхэд

	— Тийм гэж Алеша давхийн цочиж хэлэв.

	Аав нь модширч барзайсан алгаараа хүүгийнхээ үсийг илжээ.

	— Сайн байна, Алеша минь. Чамд сайхан сэтгэл байна, хүү минь... гэж дуугарав.

	Петровна гарч ирээд:

	— Харчихэнд хайртай байна уу? гэвэл

	— Хайртай байна, ээжээ! Өрөвдмөөр байна... гэв.

	— Мөн ч хэцүү байна даа. Алеша минь, одоо яадаг билээ дээ.. Одоо яая гэхэв... Хайртай л байна. гэж ээж нь уйлагнан хэлэв.

	...Яг энэ үеэр Бим автобусны зогсоолын лангуун доор хэвтэж байжээ.

	Тийнхүү хэвтээд үүр цайхыг л хүлээн байжээ.

	
Арван гуравдугаар бүлэг

	ОЙН ЭМНЭЛЭГ. ААВ ЭЭЖ ХОЁР. ХӨВЧИЙН ААДАР

	Бим үүр дөнгөж хаяармагц л босох гэж оролдов. Гэвч тэр нь амаргүй бөгөөд бараг боломжгүй хэрэг байв. Хамгийн гол нь цагаригласан биеэ тэнийлгэхэд хэцүү дотор нь нэг юм хөшчихөөд, барьцалдаад байх шиг байсан ч арай ядан байж, тахиа далавчин дороосоо хөлөө цухуйлгадаг шиг нэг хойд хөлөө тэнийлгээд, дараа нь нөгөө хөлөө жийж хананд тулгаад биеэ түлхэж лангуун доороос сугаран гарлаа. Тэндээ түр зуур хэвтээд, байшингаас гарч суухад хөлийнх нь чилээ тавигдаж  эхлэв. Өвчнөө шүд зуун тэсвэрлэж, сулхан гийнан биеэ тайтгаруулсаар хөлөө чирэн явж, сүүл сүүлдээ овоо баттай болж авав.

	 

	Жаахан шогшоод үзвэл цээжний нь өвчин мэдэгдэхгүй болов. Тиймээс биеэ дөмөн шогшоогоо хөндлөнгөөс харвал гүйж яваа ч биш, алхаж яваа ч биш зүгээр л биеэ хөдөлгөлгүй хөлөө хөдөлгөн амрааж байна гэж бодмоор байсан нь мэдээж. Ингэж явах нь Бимд амар байв. Ер нь өвс ногоо идэж, биеэ хөдөлгөснөөс арай гайгүй болсноо мэдэж, засмал замын хярхаг барин урагш ахисаар л байв.

	Тэр өөдөөс ирэх машины эсрэг, замын зүүн гар талыг барьж явав. Бим «ЗСБНХУ-ын гудамж, замын хөдөлгөөний дүрмийг» мэдэхгүй байсан нь маргаангүй бөгөөд өөдөөс ирэх машины жолооч нарт түүний хөдөлгөөнд ямар ч учир шалтгаан, зүй ёс үгүйгээр харагдах ажээ. Бим тэгэхэд зүгээр л намайг замын энэ талаар авчирсан, буцахдаа би энэ л талаар нь явна гэж төрөлхийн совиндоо захирагджээ. Машины цонхоор жирсхийгээд өнгөрч байгаа хүмүүс заавал: «Их ухаантай нохой юмаа, хөдөлгөөний дүрэм сахиж явна шүү. Гэхдээ өвчтэй юмаа даа» гэж бодож явжээ. Чухам хэрэг дээрээ дүрмийн зохих зүйл аюулгүй байдлын шаардлагыг хангаж байгааг батлахад ямар ч тусгай ухааныг шаардсангүй билээ.

	Бим маш удаан, зөндөө хэвтэж амарч байж гурван цаг юм уу магадгүй дөрвөн цаг явлаа. Түүний хурд нь явган хүний хурднаас хэтрээгүйгээр үл барам арай удаан ч байсан байж болно. Тэглээ ч гэсэн явж байгаа  нь л сайн байв.

	Тэгтэл огт санамсаргүй явтлаа анд явахынхаа өмнөхөн Иван Иванычтай цуг үргэлж буудаг байсан автобусны зогсоолыг таньчих нь тэр ээ!

	Хүлээх байрын дэргэд хүмүүс автобус ирэхийг хүлээн зогсоно. Бим тэдэнд хүрэлгүй зогсож, зүүн гар тийшээ эргэж, анд очдог замаараа оров. Хэн нэгэн хүн хойноос нь исгэрч, бас нэг хүн хүүе хүүе гэж дуудан, өөр нэг хүн «Галзуу юм байна!» гэж хашхирав. Бим түүнийг анхаарсангүй. Тэр ч байтугай цогих санаатай хурдаа нэмэхийг оролдсон боловч хурдалж базаасан юмгүй, харин ч хэцүү болов.

	Хамгийн гол нь тийшээ очих, Иван Иванычийн саяхан байсан юм уу удахгүй ирж болох газар луу яаран урагш түргэн ахих л хэрэг байв.

	Бим мод руу шогшлоо. Ойн чөлөөнд очоод зогсож, хавь орчмыг ажаад, мод руу орлоо. Түүнээс холгүй, урьд явж үзсэн цоорхойг олж, нэгэн хожуулын дэргэд очоод шаасан гадас шиг зогсчхов..Тэндээ хэсэг зогсож, байрнаасаа хөдлөлгүй эргэн тойрноо унхиадаад, нөгөө хожуулын ёроолыг тойруулан үнэрлэв. Тэгснээ гэнэт хожуулын ёроолын унасан навчин дээр хэвтчихэв. Иван Иваныч анд гарахынхаа өмнөхөн яг энд суудаг байжээ. Бим хүзүү сунган, хэдийгээр аливаа үнэр аль хэдийн салхинд алга болсон ч найзынхаа хөлийн гишгэж байсан газар дээрх шар навчсыг хошуугаараа үрж хатгачин үзэв.

	Хачин сайхан дулаан өдөр байлаа!

	Намар орой, бүр анхны цас орж, хүйтэрснээс хойш ч гэсэн эргэж дулаараад, шувтарч байгаа намрын халуун сүүлээрээ гогодох ёс байдаг ажээ. Тийм үед налгар дулаан болоод эмэгтэй хүний гараар илүүлж байгаа эрх нохойн ааш шиг сайхан болдог юм. Тэгэхийн цагт ой хөвч унасан навчны эцсийн үнэр, нохойн хошууны ногоон идээ, шар цахилдаг, поваарь шиг хатуу хурц үнэртэй хурган чих, юунд ч өртөөгүй мөртөө ойчоод, ус чийг нэвчиж, өнгөрөгч улирлыг санагдуулан анхилах үнэрээр дүүрэн байдаг. Бас нарсны сайхан үнэр хусанд хүрч, хусны үнэр царсанд хүрч, нарс нь ой хөвчийн бат бэх, үүрд мөнхийн хүчирхэг үнэрийг өөдөөс нь ханхлуулан байх жишээтэй. Ой хөвчийн үнэрт ямархан нэгэн мөнхийн эгзэгтэй байдал барагдаж байгаа намрын налгар дулаан, энхэр сайхан өдрүүдэд онцгой мэдэгдэм зүйл байдаг билээ. Уйтгар хүрэм бороо, жиндүү хүйтэн анхны цас, нүд гялбам гялтганаж хамаг юмыг бүрхсэн хяруу гэх мэтийн зүйл цөм холдон одн одсон мэт санагдана. Тийнхүү намар цаг нойрсож, нойрон дундаа зуныг үзэн, өөрийнхөө тэнгэрлэг сайхан зүүдийг ухаан санаа сэргэм гоо үзэсгэлэн, амь оруулан тэтгэгч газар шорооны үнэртэй нь бид бүхэнд дэлгэн харуулж буй юм шиг байлаа. Энэ бүхнийг хар багаасаа биедээ шингээгээд, байгаль дэлхийн заяасан шим шүүснээс нэг ч дуслыг унагаж үрэгдүүлээгүй хүн мөн ч аз жаргалтай ажээ!

	Ийм өдрүүдэд ой дотор явахад сэтгэл зүрх тайтгарч бүхнийг уучлам болдог ч өөртөө ихээхэн шаардлагатай болдог юм. Сэтгэл оюун амарсан чи байгальтай нэгдэх нийлэх болно. Энэхүү намрын зүүдний баярт мөчид энэ дэлхий дээр худал хуурмаг, хорон муу юм битгий байгаасай, гэж санагдуулна. Энхрий ялдам үүрэглэн шувтарч байгаа намрын нам гүмийн дунд, ирэх гэж буй өвлийн өмнөх түр зуурын мансуурлын дунд гагцхүү үнэн, гагцхүү нэр төр, гагцхүү цэвэр үнэнч чанарын талаар үг хэлмээр санагддаг. Хожим том хүн болох бяцхан хүмүүст, тэртээ нэгэн цагт хүүхэд байснаа мартаагүй том хүмүүст үг хэлмээр бодогдох вий.

	Магадгүй, би чухам ийм учраас нэгэн нохойн хувь заяа, түүний үнэнч, шударга зан араншны тухай, намрын налгар дулаахан тэр нэг өдөр хөвчийн хожуулын дэргэд хэвтээд уйтгарлаж байсан тэр нохойн тухай бичиж байгаа ч байж болох юм.

	Ийнхүү байгаль дэлхийн хамгийн жаргалтай нэгэн өдөр Бим гэдэг зол хувьгүй нохой ой дотор хэвтэж байлаа. Гэтэл юутай сайхан налгар дулаан өдөр байсан гэх вэ!

	Харин газар хүйтэрсэн байв. Иймээс Бим хожуулын дэргэд, эзнийхээ хөлийн хажууд байсан мэтээр түр зуур амарч хэвтээд, аяархан ой руу орж, нэгэн юм хайж гарав. Юм идмээр санагджээ. Саяхан унагасан улиангарын шүүсэрхэг холтсыг мэрж эхлэв. Энэ бол хандгайн хамгийн дуртай амтархан иддэг хоол билээ. Энэ холтос өөрийн нь хувьд өвчин анагаах эм болох ёстойг Бим сэжиглээ ч үгүй биз ээ.

	Ер нь нохойн нарийн мэдрэмхий чанар ашигтай үнэрийг хортой үнэрээс ялган таньж чаддагийг хүн ой ухаандаа ч оруулдаггүй байж болох юм. Бим хортой үндсийг идээгүй өнгөрч харин бамбайн үндэсний дэргэд зогсов. Муур, нохой тэргүүтэн яагаад түүний үнэрт дурладаг юм болоо? Бас л бүү мэд. Бим навч бүрхэж хөвсөлзсөн зөөлхөн газрыг ийн тийн аргацааж ухаад үндсийг нь тас хазаад идэв. Бас дахиад идлээ. Бамбайн үндэс бараг ил байдаг учир авахад хэцүү биш ажээ. Бим хэмжээ хэтрүүлэлгүй, яг л идэх хэмжээгээрээ идээд хэвтэр засах гэсэн юм шиг эргэлдэж тойролдож үзэв. Гэвч тэр газар таалагдсангүй. (Яагаад таалагдсан нь бас л тодорхойгүй.) Ойрхноор тойрон явж үзээд, дараа нь бүр ойрхноор шиншиж амсартаа тултал навч дүүрсэн хуучин фронтын бяцхан нуувч олж, доош орж үзсэнээ дахиад л тэр газраа эргэж тойролдов. Тэгсээр байгаад гүнзгий дулаахан хонхор хэвтэр зассан боловч унтахгүй санаатай, хэвтэхийг хүссэнгүй. Гэлээ ч гэсэн гэнэт тэр хонхорхой руугаа ойчиж, дав даруй бөх гэгчээр унтаж орхив.

	Бамбайн үндэс ач тусаа өгчээ. Тамбов нутагт түүнийг купырь гэж нэрийддэг. Гэвч аль чиг муж нутагт эрүүл нохой купырийн үндсэнд хамраа үрэхээс биш, түүнийг идээ ч үгүй, иддэг ч үгүй байхад өвчин туссан нохой иддэг юм. Бим хэдий боловсон боловч тэр талаар бусад нохойноос дордохгүй байв. Тиймээс ч тэр үндсийг идлээ. Тэгэхлээр та бүхнээс чимээ битгий гаргагтун гэж л маш их гуйя. Тэр хонхорт бидний сайн Бим унтаж байгаа шүү дээ.

	Бим өвс ногооноос өөр юу ч идэлгүй гурав хоносон бөгөөд өвдөж, зовж, айж, гайхаж явсан болохоороо ийм бөхөөр унтаагүй удсан байлаа. Хонхор дотор дулаахан нам гүм. Ой, мод намрын байдлаар чимээ имээгүй, өвчтэй Бимийн амар тайвныг сахиж, өвс ногоо, эрүүл агаараараа эмчилжээ. Ой мод чамдаан баярлалаа!

	Бим үдэш болохын алдад сэрж, хонхроосоо гарлаа. Явахад хэдий хэцүү ч өглөөнийхийг бодвол хавьгүй амар болжээ. Цээжин доторх өвчин нь намдсан ч тамир Тэнхээ муу нь хэвээрээ байв. Бим сэтгэлд дотно хожуул руугаа очиж, дэргэд нь хэсэгхэн зуур суугаад буцаж хонхортоо ирж, дахиад л сууж, эргэн тойрныг үнэрлэн шиншвэл нам тайван тул тохилог дулаахан гүнзгий нүхэн дотроо дахиад л хэвтэв. Бим сайхан зүүд зүүдэлсэн бололтой. Сүүлээ үл ялиг шарвалзуулахыг үзвэл зүүдэлж байгаагаас гарцаагүй байлаа.

	Ингэж шөнөжин унтахад даарч жиндсэнгүй.

	Үүрээр түүнийг аяархан шаржигнах чимээ сэрээхэд толгойгоо өндийлгөж чих тавин чагнавал нэг амьтан навч ухаж байв. Бим нүхнээсээ гараад салхигүйд мэдэгдэх төдий үнэр агаарын урсгалаар орж ирэхийг үнэрлээд, хомноот байна гэж яг таг тогтоов.

	Анч амьтны юунд ч хаагдашгүй шунал сул биеийг нь хөвчрүүлэн чангаруулж, цээжин дэх өвчнийг нь намжаав. Хомноот таван алхмаас цаанагүй газар байжээ. Тэр шувуу савраараа навч онгичин зайцуулж, зөвхөн шороо руу хошуугаа шигтгэн, чийгийн өт орсон бяцхан нүхийг ер алдахгүй хатгаж, өтийг сугалан гаргаад амтархан идэж байгааг үзлээ. Түүний далавч нь газар шүргэн навсалзана. (Муу анчинд буудуулсан шархтай шувуу нисэж чадахгүй байсаар өвөл болгоод эцэстээ үнэгний олз болох юм уу дүн өвөл болтол аргыг нь олоод байж чадлаа ч гэсэн үхэж үрэгддэг билээ )

	Бим нэг хөлөө урагш сунган тавихад хомноот ажилдаа улайраад ажиг сэжиг авсангүй. Бас нэг хөлөө урагш тавихад бас л сонссонгүй. Хомноот ч гэсэн цаг алдаж болохгүй үе байжээ. Цаг дулаарахад өт гадагш гарах юм уу бүр нягт хучсан навчин доор байдаг ажээ. Бим модны цаанаас гэтэж, таг чиг зогсов. «Урагшаа!» гэж хэн ч түүнд хашхираагүй хэр, нь өөрөө хөдөлж, шувуу руу харайн буугаад савраараа хав дарж авъя гэж бодсон боловч харайж болсонгүй, зүгээр л ойчиж, хомноотыг зуугаад авлаа. Зуусан чигээрээ хажуулдан хэвтэж гэдсээрээ эргээд түүнийг идэж орхилоо. Зөвхөн л өдий нь үлдээжээ. Тэр ч байтугай хошуу нь тун ч зөөлхөн санагдсанд бас л идэж орхижээ.

	Анч хүний хашир туршлагатай гараар хүмүүжиж сурсан Бим нэр төрөө хөсөрдүүлж шувуу барьж идэх болсон нь юунаас үүсэв ээ! Би ч гэсэн энэ тухай л бодож байна. Амьд явахын хүслэнгээс л болжээ. Өөр шалтаг бараг л байгаагүй биз ээ.

	Ингээд тамир тэнхээ жаахан оров. Ам цангасанд өгөөжтэй сайхан ямар ч ойд, хэд л бол хэдээр тохиолдох шалбааг олж амны цангаагаа гаргав. Тэндээс буцах замдаа хулганын үнэр авч эрж олоод түрүүчийн хоолондоо даруулга болгон идлээ. Дараа нь өвс зулгааж  идэв. Давын өмнө зэрлэг саримсны хатаж буй голыг тастан хазаад нулимснаа, булцууг нь гаргаж үрчийж арчийн байж идлээ. (Саримс болсон хойно гашуун байлгүй яах вэ) Чингэж модон дундуур хэсэж, өөртөө хэрэгтэй юмыг олсон байна. Ер нь саримсны аравны хоёр юм уу гурван хувь нь мод байдаг гэдгийг тэр хэрхэн яаж мэдсэнийг бүү мэд. Энэ асуултад хэн ч хариулж эс чадна. Хоёр хоногийн өмнө үхдэг дээрээ тулаад маш хүнд байсан үедээ өнө эртийн өвөг дээдэс бүр Моисейн үеэс олон зуун жилийн турш уламжлан ирсэн туршлага нь хэрэг болсон байх гэж тааварлахаас өөр арга алга. Энэ бол бас л хорвоогийн нэгэн гайхамшиг билээ!

	Бим тав хоног биеэ сувилав. Тус болох бүхнийг идэж, туйлбартай сувилсаар л байв. Түр зуурын байр нь болсон нүхэн дотроо унтаад л байлаа. Бүр нэгэн өдөр унтаж байгаа туулай дээрээс орчихсон боловч зооглож чадсангүй. Тэр туулай суга үсрэн босоод л дэгдэн зугтжээ. Бим хөөе гэж ч оролдсонгүй. Эрүүл саруул нохой хөөгөөд гүйцдэггүй байхад Бим горьдсоны ч хэрэггүй байжээ. Бим дэмий л хойноос нь харж хэл амаа долоов. Гэвч ой хөвч Бимийг гомдоосонгүй, ийн тийн аргацааж, муу ч гэсэн хооллуулаад л байв. Бим хэдийгээр ядарч, өвчин эмгэг, хоол унд муугаас турсан боловч өвс ногоо ач тусаа үзүүлж амьд үлдсэнээр үл барам эзэн хүнээ эрж хайх боломжтой болсон байна. Энэ нь дахиад л оюун сэтгэхүйн үүднээс биш, зүгээр л үнэнч шударгуу араншнаас нь үүсжээ. 

	Бим нөгөө бяцхан хожуулаа эргэж тойрох ээлжит нэгэн эргэлтийнхээ үед нэг хэвтэж, нэг босож, Иван Иванычийг энд хүлээгээд. хэрэггүй юм байна гэж бодож шийдсэн бололтой. Нүх рүүгээ эргэж ирж, тэндээсээ дахиад хожуул руу очиж, түр зуур байснаа дахиад буцав. Ийнхүү нааш цааш сүлжин гүйх нь ихэд тэсэж ядан байгаа байдалтай, тэр тэсэж ядаж буй байдал нь улам улам хүчтэй болж, эцэст нөгөө хожуулынхаа хажууд зогсолгүй өнгөрөөд засмал зам руу удаахан шогшлоо. Энэ нь наран жаргахыг завдан байсан үдшийн өмнөхөн үе байлаа.

	 

	Бим үдэш орой болсон хойно хотод орж ирэв. Хотод шөнө ойд байдагтай адилгүй саруул байсан бөгөөд чухамхүү энэ саруул л Бимийг түгшүүлэв. Ийм саруул байхад явж ер үзээгүй байжээ. Тиймээс болгоомжтой хэр нь бололцооныхоо хэрээр яарч, эзэн нь, Степановна, Люся, Толя нар нь байгаа гэр орны зүг явсаар нэг мэдэхэд нөгөө ихэр юм шиг ив ижилхэн байшинтай хотын захын шинэ районд хүрчхээд Бор хувцастын байшинг тойрч аюултай газраас холуур өнгөрөхийг хичээв. Тийн тойрч, хажуугийн гудамжинд ороод нэгэн хашаанд тулав. Түүнийг бас тойроод өнгөрье гэтлээ явган хаалганы дэргэд таг зогсчихлоо! Тэнд Толягийн мөр байжээ. Бимийн төчнөөн их дуртай хүүхэд үүгээр өнгөрсөн байж. Бүр дөнгөж саяхан өнгөрсөн байсанд Бим хаалттай хаалган доогуур бодох санах юмгүй шурган ороод бяцхан найзынхаа мөрийг мөшгөв. Яг л саяхан явсан үнэр нь байжээ! Тэр нь бяцхан цэцэрлэг, дунд нь бага шиг хоёр давхар байшин байсан бөгөөд Толягийн мөр тэнд хүрчээ.

	Толягийн саяхан орсон хаалганд тулж очоод гөлгөн цагаасаа хойш итгэсэн хаалгаа маажиж болно гэж ойлгосон болохоороо самардаж гарав. Хариу чимээ гарсангүй. Тухайн энэ хаалгыг ингэж маажих нь гэнэн сэтгэлийн танхайрал гэж хэлэгдэж болохыг Бим даанч мэдсэнгүй. Тиймээс түрүүчийнхээс ихээр дахин нэг маажив.

	Хаалганы цаанаас эмэгтэй хүн:

	— Хэн бэ? гэж хэлэх дуулдав.

	«Би байна аа. Хав!» гэж Бим мэдэгдэв.

	— Энэ чинь юу болж байна? Толя! Нохой дагуулсан хүн чамтай уулзахаар иржээ. Ингэх нь дутсан юм бий! гэж тэр эмэгтэй хэллээ.

	«Би байна! Би байна! Хав Хав!» гэж Бим дахин хэлэв. Тэгтэл Толя:

	— Бим! Бим! Сайхан Бим байна шүү дээ! гэж хашхираад хаалга онгойлгож түүнийг тэврэн авав.

	Бим хүүгийн гар, цамц, улавчийг долоон эрхэлж, нүд өөд нь ширтэн байв. Өчнөөн их зовлон эдэлсэн энэ нохойн харцанд хэчнээн их итгэл найдвар, хайр байсан гэх вэ!

	— Ээж ээ! Ээж ээ, та хар л даа, нүд нь ямар байна даа. Хүний нүд шиг байгаа биз дээ. Ай, ухаантай Бимхэн, өөрөө олдог байна шүү Ээжээ, намайг өөрөө олоод ирсэн байна шүү дээ гэж Толя сүйд болов.

	Гэтэл ээж нь тэднийг уулзсандаа баярлан байхад нэг ч үг дуугарсангүй. Харин хөөрсөн сэтгэл намжсан хойно:

	— Нөгөө нохой чинь мөн үү? гэж асуув.

	— Мөн. Бим байхгүй юу даа. Их сайн нохой Толя хариулав.

	— Одоохон хөөж гарга

	— Ээж ээ!

	— Одоохон гэм!

	Толя, Бимийг биедээ шахан барьж.

	— Хэрэггүй, ээж ээ. Яах юм бэ! гэж дуугараад уйлчхав.

	Хаалганы хонх, хөгжмийн ая эгшиглүүлэв. Нэг хүн орж ирлээ. Тэр хүн сайхан ч ядарсан дуугаар:

	— Та нар чинь юун хашхираан болоод байна вэ? Толя, чи уйлж байгаа юм уу? гэж асуунгаа пальтогоо тайлж, гутлаа тайлаад улавч углаж, нохой тэвэрсэн хүүхэд рүү ирээд, — За, за, чи яагаад байгаа юм бэ? гээд толгойг нь илж, бас Бимийн чихэнд хүрээд авч, — Үгүй ер өө! Мөн турсан амьтан байх шив ээ гэж хэлбэл

	— Аав.   Ааваа, энэ их сайн нохой. Хэрэггүй л дээ гэж Толя хэлэв.

	Ээж нь одоо бүр хашхирч:

	— Ийм л байгаа юм даа! Чи дандаа миний хэлснээс зөрж байх юм. Хүмүүжил гэдэг чинь энэ юм биз дээ! Хүүхэд уруу татаж байна чи! гээд «та» гэж эхлэн, — Семен Петрович та оройтсон хойно гэмшив дээ гэж ёжлов.

	— Байз, байз, битгий хашхич! Тайван байж үз гээд түүнийг мухрын өрөө рүү авч орсонд тэр хүүхэн улам их загнаж, наад хүн ч ятгаж тайтгаруулав.

	Энэ бүхнээс Бим. Ээж нь миний эсрэг, Аав нь миний талд юм байна, би одоохондоо Толятай байх нь гэж ойлгов. Ер нь хоёр чихээ битүү бөглүүлсэн хүн ч ойлгомоор юм болжээ. Тэгэхэд Бим хоёр чих онгорхой хоёр нүд хараастай байсан юм чинь ойлгохгүй яах билээ! Толя, түүнийг өөрийнхөө өрөөнд оруулав. (Тэнд гагцхүү Толягийн үнэр үнэртэнэ)

	Гэтэл тэнд ийм яриа болжээ.

	— Чи чинь яах гэж Толягийн дэргэд «Хүүхэд уруу татлаа» гэх мэтийн юм хэлнэ вэ? Энэ чинь хүүхдэд маш муу шүү дээ.

	— Хартал өвчтэй, золбин нохой үлгэр жишээч манайх шиг айлд байна гэдэг чинь муу биш байна уу? Чи чинь солиороо юу? Энэ нохойноос болоод хүү маань маргааш ямар гэгч өвчнөөр өвдөх юм билээ. Би л зөвшөөрөхгүй! Одоохон энэ нохойг хөөж гарга!

	— Ай чи минь яав даа гэж Семен Петрович санаа алдаад

	— Тактик гээч юу болохыг чи даанч төсөөлөхгүй юм аа. гэвэл

	— Семен Петрович та тэр тактиктайгаа арилагтун! гэв.

	— За бас л өөрийнхөөрөө зүтгэх нь. Эвий нь олох хэрэгтэй шүү дээ. Толяд муу юм бодогдуулалгүй энэ нохойг зайлуулах гэсэн юм байхгүй юу гэснээ эхнэрийнхээ чихэнд нэг юм шивгэнээд 

	— Зайлуулж бололгүй яах вэ гэж хэлэхэд

	— Чи энийгээ эхлээд хэлэхгүй яасан юм бэ гэж ээж тайтгарав.

	— Толягийн нүүрэнд хэлж чадаагүй. Тэгэхэд тэнэг чи «тактиктайгаа арилагтун» гэж байх юм гээд хацрыг нь илээд авав. (Нэг үгээр хэлбэл тэр хоёр эвлэрчээ )

	Тэгээд хоёул Толягийн өрөөнд орж, Ээж нь:

	— За яах вэ, байвал байг л дээ гэвэл

	— Байлгүй яах вэ, тэгэг тэгэг гэж Аав нь дэмжив.

	Толя бөөн баяр болов. Тэр Ээж, Аав хоёр луугаа баярлан харж Бимийн тухай яриад, юу юу хийж чаддагийг нь үзүүлэв.

	Энэ бол бүх юм бүрэн тэгш жаргалтай айл байжээ.

	— Толя минь, тэгэхдээ нэг болзол тавина. Бим үүдний өрөөнд унтана, чиний дэргэд унтаж хэрхэвч болохгүй гэж Аавыгаа хэлэхэд

	— Тэгэг тэгэг. Их цэвэрч нохой шүү дээ. Би сайн мэднэ гэж Толя зөвшөөрлөө.

	Аав гэдэг нь их сайн, тайвуу түвшин хүн юм байна гэж Бим мэдэж авав. Түүнээс арай хойхно Толя Бимийг дагуулаад өрөөнүүдээр орж байр байдлаа танилцуулах үес Аав нь сонин бариад ганцаараа айван тайван хооллож буйг Бим хараад их сайн хүн юм гэж Семен Петровичийг боджээ.

	Толя орой болтол Бимтэйгээ ноцолдож, үсийг нь самнаж, жаахан идэх юм өгөөд (Өлөн нохойд нэг дор их юм өгвөл үхэж болно гээд Аав нь зөвшөөрсөнгүй) ээжээсээ дэвсгэр (цоо шинэ!) гуйж, үүднийхээ өрөөний  нэг буланд дэвсээд:

	— Бим ээ, энэ чиний байр. Байрандаа оч! гэв.

	Бим үг дуугүй хэвтлээ. Би одоохондоо энд байх болж байна гэж тэр сайн ойлгожээ. Бяцхан хүний халамж анхаарлаас дотор нь нар гарчээ.

	Толя, унтах цаг боллоо. Арав хагас болчхож. Явж унт гэж Аав нь хэлэв.

	Толя хөнжилдөө орж, унтангаа: «Маргааш Степановна, гуайнд очоод хэлнэ. Иван Иванычийг иртэл Бим манайд байна биз» гэж бодов. Түүнээс гадна өмнө нь ээж аавдаа, би Степановна гуайнд очдог, тэднийд Люся гэдэг охин бий, би Бимийг гадуур авч гардаг гэж хэлэхэд ээж нь хашхичиж загнаж, аав нь: «Чи дахиад битгий оч!» гэж хэлсэн, тэгэхэд өөрөө уйлсан, аав нь ээжид нь: «Чи бид хоёр тактик гэгчийг мартсан байна» гэж хэлээд Толягийи толгой илж: «Одоо яая гэхэв. Чи өсөж том болох хэрэгтэй, тэрнээс нохойчин болоод элдэв бусын авгай хүүхнүүдээр явж байж таарахгүй. Одоо яая гэхэв!» гэж хэлснийг санав. Мөн, Бим одоо манайд байх боллоо, би ганцхан удаа л Степановна гуайнд очиж, энэ бүхнийг дуулгана. Люсятай ч бас уулзана, их сайн охин шүү дээ. Бим минь унтаж байгаа байх даа. Сайн ч нохой доо» гэж бодлоо.

	Толя яг ийм юм бодож байгаад санаа амар баяртай гэгч унтаад өгчээ.

	...Шөнө дүл хөлийн чимээ гарахыг Бим сонсов. Тэр нүдээ нээж, толгойгоо өндийлгөлгүй харвал Аав нь сэмхэн утас руугаа очоод, хэсэг зуур чагнаснаа харилцуурыг авч:

	— Одоохон машин... гэж ердөө л хоёрхон үгийг бараг шивгэнэн хэлэх нь сонсогдов.

	Энэ хоёр үгийн утгыг Бим ойлгоогүй нь мэдээж. Гэхдээ л Аав, Толягийн өрөөний хаалга руу сандрангуй харж, Бимийг бас л эмээх байдалтай хараад гал зуухны өрөөнд ороод нэг олс, боодолтой юм хоёрыг барьсаар өлмийдөн гарч ирэв. Нэг л биш юм боллоо доо. Аав нэг л ондоо боллоо доо, түрүүчийнтэйгээ адилгүй болчихлоо гэж Бим гадарлав. Хуцах хэрэгтэй, Толя руу гүйж очих хэрэгтэй гэж сэтгэл нь шивгэнэлээ. Бим ямар ч эргэлзээгүйгээр чингэхийг завдтал. Аав хүрч ирээд, Бимийг илэн энхрийлж (бүх юм зүгээр байх нь гэж бодов), дараа, нь нөгөө олсоо хүзүүвчинд нь уяад пальтогоо өмсөж, тун болгоомжтойгоор хаалга онгойлгоод түүнийг авч гарав.

	Гадаа орц дээр нэг машин ирчихсэн хүржигнэж байлаа.

	Бим машины арын суудалд суулаа. Өмнө нь нэг хүн жолоо барьж дэргэд нь Семен Петрович суужээ. Бимийн хажууд тавьсан боодлоос мах үнэртэнэ. Хүзүүнээс нь олс оосорлоостой, урдах хоёр хүн дув дуугүй, Бим ч бас чимээ гаралгүй явав. Харанхуйгаас харанхуй шөнө байлаа. Тэнгэрийг Хрисан Андреевичийнд байдаг ширмэн тогоо шиг пад хар үүл нэлэнхийд нь бүрхжээ. Ийм шөнө машин дотор яваа нохой замыг ажиглаж, буцах замаа тогтоох бололцоогүй ажээ. Хааш нь ч авч явааг Бим бас л мэдсэнгүй. Нохой юугаа мэдэх билээ. Аваад явах нь аваад л явна. Харин энэ олс ямар учиртай юм бол? Машин ой руу ороод зогсоход Бим бүрмөсөн түгшүүрлэв.

	Семен Петрович олсоороо Бимийг хөтлөөд ойн гүн рүү орохдоо буугаа авч явав. Ойн замыг гар чийдэнгээр гэрэлтүүлэн хотгор луу уруудав. Тэр зам том том царсаар хүрээлүүлсэн бяцхан талбайд туллаа. Семен Петрович Бимийг нэг модноос уяад нөгөө боодолтой юмаа задалж махтай сав гаргаад, нэг ч юм дуугаралгүй Бимийн өмнө тавилаа. Тэгээд буцаад явах нь тэр. Гэвч хэдэн алхам холдоод гар чийдэнгээ Бимийн эгц өөдөөс нүдийг нь гялбатал тусгаад:

	— За ингээд байгаад байна даа гэж хэлэв.

	Бим цаашлан холдох гар чийдэнгийн гэрлийг харцаараа үдэн, юу болж буйг мэдэхгүй гайхаж гомдон дуугүй байв. Тэр үнэндээ юу ч мэдсэнгүй. Намрын цагт ер бусад тооцогдом дулаахан бүгчим байсан хэр нь сэтгэл хөдөлснөөс дагжин чичрэв.

	Машин явчихлаа. Бим холдох тутам чимээ нь бүдгэрсээр бүрмөсөн дуулдахаа больсон машиныг «тийшээ явлаа даа» гэж мэдэв. Тэр дуу нь хэрэв хэрэгцээ тохиолдвол явах чигийг нь зааж өгөх мэт байлаа.

	Ой хөвчид чив чимээгүй.

	Намрын түнэр харанхуй шөнө нэгэн нохой хүчирхэг том модны ёроолд олсоор уяатай сууж байлаа.

	Ийм явдал ийм шөнө ч учрах гэж дээ! Хэдий ховорхон тохиолддог ч, ийм явдал учирч, арван нэгдүгээр сарын сүүлчээр ер бус дулаахан болсон тул тэртээ алсад аянга нүргэллээ.

	Бим эхлээд үнэрлэхийнхээ хэмжээгээр эргэн тойрныг шалган, модны чимээг сонсон суув. Ганцхан удаа ирж үзсэн л байвал энэ юун ой болохыг мэдэх нь нохойн хувьд хэцүү зүйл биш билээ. Удсангүй, Бим тэртээ нэгэн цагт эзэнтэйгээ цуг анд явж байсан газраа ирээд байгаагаа мэдэв. Тэр ой яг мөн байлаа. Гэвч ойр хавиас чонын үнэр үл үнэртэнэ. Бим модонд хажуу бөөрөө наагаад байгаа нь ямар ч гэм хийгээгүй хүндээ орхигдон хаягдаад гав ганцаар падан харанхуйн дунд нийлэн ууссан мэт болжээ.

	Одоо би Толягийнх руу очиж болохгүй, гагцхүү төрсөн орон гэр лүүгээ л очно, өөр хаашаа ч очихгүй гэж сэтгэлийнхээ гүнд, төрөлхийн совингоороо бүүр түүр бодов. Гэртээ харимаар даанч их санагдсан учир уяатайгаа мартаад байдаг хүчээр ухасхийсэн боловч олсонд татагдан уналаа. Одоо тэр дөрвөн хөлөө жийгээд хөдлөхгүй хэвтэв. Гэвч удаан ингэж хэвтсэнгүй, дахин босож, хувь заяатайгаа эвлэрсэн юм шиг дахиад модыг түшин суув.

	Харанхуй хар шөнө дахин нэг удаа аянга нүргэлсэн нь нэлээн ойрхон сонсогдож, хувхайрсан мод даган сүртэйеэ цуурайтав. Салхи хөдөлж, модны гишүү эвгүй гиншгэнэх мэт шуугих нь гай зовлон ирэхийг ёрлож буй юм шиг санагдаж, бат бэх биш модод ганхалзаж эхлэн, яваандаа нэгэн түгшүүрт чимээ болон нэгдэж, тэр чимээн дундаас хуурай шахам болсон нэгэн улиас хяхнах нь тов тодхон дуулдана. Тэр улиасны үндэс нь үеэ элээж өмхрөөд хуга хуга үсэрсэн тул орвонгоороо муухай хяхтнан чахарч нэгэн хэмийн дуу гаргана. Түүний бүдэг уйтгартай дуу бүх ой модны шуугианаас илүүгээр Бимийг айлгажээ.

	Ой шуугьсаар л байв. Түнэн харанхуйд салхи улам улам эрч аван, ганцаараа бүрэн ноёрхож эхлэхэд царс модод ч дүнгэнэн гиншгэнэж эхлэв. Нэгэн асар том биетэй хав хар амьтан эдгээр хүчирхэг царс, энэ муу өмхөрч найдваргүй болсон улиас, энэ сүртэй газар ганцаар орхигдсон өөр дээрээс нь хав даран авсан юм шигээр Бимд санагдав. Тэгээд тэр хар амьтан модны оройг хар цувныхаа хормойгоор нөмрүүлэн цохиж, ой модыг зэрлэг юм дэвхцүүлэн бүжиглүүлж, ганхуулж гуйвалзуулан, түмэн өнгийн эвгүй муухай дуугаар орилуулан байжээ.

	Бим тун ч аймаар аягүй болсон тул биеийн өвчин нь түр зуур мартагджээ. Тэр нөгөө модондоо тас наалдав. Салхийг даган хотгорт хүйтэн уур амьсгаа орж ирж Бимийг жиндүүлэн дааруулж эхлэв. Ер нь оройтсон дулаарал заавал ингэж гэнэт хүйтэрдэг жамтай ажээ. Бим модны нөгөө талд гарч салхи өөд үнэрлэн унхиадах, салхи уруу нүдээр харах бодлоготой байсан ч юу ч харагдахын аргагүй байв. Бим дагжин чичирнэ.

	Тэгтэл нарийхан галт хутга мэт цахилгаан цахиж харанхуйг хага зүсэн, муухай улигнах ой хөвчийг хоромхон зуур гэрэлтүүлмэгц, дараахан нь дээр нь нэг юм тас няс хийгээд, бяц цохиулсан нэг юм пад пид ойчиж, цуурай нь арван зүгтээ тархав. Аянга цахилгаан хоёр галзуу шуугианыг үлдэн хөөж, тэр шуугин холдон холдсоор чимээ тасрахад дээрээс усан дусал бууж эхлэв. Түр зуурын хүчтэй хүйтэн бороо ороод зогсов.

	Одоо ой мод дайн тулааныг дараах шиг аяархан янцаглан шилгээж, бие хаагаа засах мэт байлаа. Гэтэл нөгөө муу улиас хяхтнан чахраад, хавь ойрынхоо мододтой салах ёс гүйцэтгэн тээглэж, эвгүй авиа гаргаад хөсөр унаж, өөрийнхөө гишүүг яйртал хугалах нь эцсийн тулааныг тэсэн өнгөрүүлээд амиа алдаж байгаа юм шиг амьсгаа хураахынхаа өмнө муухай дуугарчээ. Тэр улиас Бимээс холгүй байсан болохоор мод унаж үхэхийг харахад аймаар, бас эхлээд яг дээрээс нь унаж байгаа юм шиг санагдсан тул өнөө гайт царснаасаа холдъё гэтэл уяа нь тавьсангүй. Уяа бол уяа шүү дээ.

	Бим өвдөж зовуурилан, ядарч зүдрэн дагжиж чичрэн үүр цайтал суув. Өмнө нь савтай мах тавиастай боловч ам хүрсэнгүй.

	Үүрийн өмнөхөн алсад чоно улив. Нэг чоно улихад өөр чоно хариу чимээ өгсөнгүй. Тэр нь нөгөө авлалтаас амь гарч чадсан хамгийн зальтай чоно байжээ. Бим сэрвээнийхээ үсийг өрвийлгөн, шүдээ тачигнуулж, чих тавин чагнаж, гүнзгий гүнзгий унхиадан байв. Тэр нь өөртөө биеэ хамгаалахын эрэлхэг зориг байдгийг огтхон ч мэдэхгүйгээр чонотой учрахад бэлтгэлээ. (Бор хувцастыг дайран зууж, түүнийг золтой л унагаагүй шүү дээ!) Гэвч энэ удаад чоно ирсэнгүй. Салхи нэгэнт үгүй болсон болохоор чоно холоос Бимийн үнэрийг авч чадсангүй. Бас өөрийнхөө нутаг газраар шиншин зайгуултах цаг нь болоогүй байсан бололтой. Гэлээ ч гэсэн Бим биеэ хөвчлөн хүлээсээр нэг мэдэхэд олсоо чангалан татаж хүзүүвчиндээ хоолой сөөтөл татагдчихсан байжээ. Тиймээс мод руугаа ухарч, бөгсөө наагаад, олсыг араандаа зууж тас хазав. Яг л хутгаар огтлох лугаа адилаар тас татлаа!

	Ийнхүү санасандаа хүрлээ!

	Үүрэглэх ойн дунд ганцаар боловч сул чөлөөтэй болов.

	Ер нь ямар ч нохой эцсийн бүлэгт ингэж шийддэг ажээ. Тэгэхдээ янз бүрийн үүлдрийн нохой янз бүр байдаг. Манааны гинжтэй нохой бол удах түдэхгүй дор нь тас хазна. Тийм ч учраас ийм нохой бөх гинжинд дуртай байдаг. Хав нохой тас хаздаггүй ч гэсэн уяатай бол чангааж цовхчиж, эргэлдэж тойролдож, бүр боож үхэж ч болно. Ан хөөдөг нохой удтал бодож байгаад эцэст нь тас хазна. Зөвхөн шувуу агналцдаг боловсон нохой эзнээ хүлээж олон хоног байгаад аюул тулгарах юм уу хэн ч туслахаар ирэхгүй юм байна гэдэг нь тодорхой болмогц цөхрөнгөө барсан үедээ уяагаа тас хазна. Бим ч гэсэн цагаа болоход зүй ёсныхоо юмыг хийжээ.  

	Бим модноос болгоомжтойхон, ийш тийш харж, ой модны чимээ чагнасаар холдов. Тэгтэл гэнэт ойрхон нэг хэрээ гаагаллаа. «Энд нэг амьтан байна! Энд байна, энд нэг амьтан байна!» гэж дохио өгчээ. Бим хэрээний түрүүчийн дуунаар л сэрэмж авч олон зуун жилийн настай бүдүүн гэгчийн өвгөн царсыг хүрээлэн ургасан залуу царсны төгөл дунд даруйхан зогсов. Өвчин нь бараг мэдэгдэхээ больж дотогшилжээ. Бим хүзүү сунган, толгойтоо газар нааж навчин дээр хэвтэв. Хэрээ ойрхон гаагалсан бөгөөд өндөр модон дээр байхыг нь Бим харлаа. Бим цаг алдалгүй шалавхан явчих байсан нь мэдээж боловч түүний явах гэсэн зүгээс гаагалсан учир арга буюу айж чичрэн хүлээв. Гэхдээ нэгэнт шийдсэний зэрэгцээ дайсны тухай мэдээг цагийг нь олж дуулгасан хэрээд баярлаж байв. Хэрээ чамд баярлалаа! Энэхүү сүүлэндээ цахилгаан мэдээг агуулан төрсөн дохио мэдээг сайхан мэдээлдэг, ой хөвчийн энгийн номхон оршин суугчдын сайн дурын туслагч болсон шувууг гагцхүү махчин араатан л хараан зүхдэг юм. Хэрэв хэрээ шувуу байдаггүй сэн бол бүхий л араатан жигүүртэн ой хөвчийн амьдралын талаар ямар ч мэдээлэл авч чадахгүй бүрмөсөн хөндий байх байсан билээ.

	Нэгэн өлөгчин чоно ойн цоорхойн захад гарч ирээд зогслоо. Өрөөсөн урьд хөл нь майга харагдав. (Хэзээ нэг цагт хүн түүнийг шархдуулсан байж таарна.) Өлөгчин чоно хазганасхийн хэд алхсанаа, толгойгоо Бим рүү эгц эргүүлж, түүний зүг харайн ирэв. Гэвч муу хөл нь саад болсон учир онож барьсангүй. Бим яг барьдаг дээр нь хажуу тийшээ холби үсрэн мултарч чаджээ. Чоно эргээд, гурван хөл дээрээ дэгэн догон дэгдэлхийлээд, дахиад л Бим рүү дайрлаа. Гэвч Бим ээрүүл шиг хөдөлж, царсны араар ороод модны хонгилд бөгсөөрөө наан зогсчхов. Тэгж чоно хоёр дахь удаагаа хий дайрах тэрхэн агшинд бөгсөө хонгилд чихээд, шүдээ ярзайлган, аягүй догшноор архирч, ан хөөдөг нохой мөр олсон юм уу, тайга нохой баавгайн ичээ олсон юм шигээр урьд хожид хуцаж үзээгүй чангаар угсруулан хуцжээ. Бимийн дуу ой модоор нэг цуурайлан тархаж: «Гай дайрлаа!» гэдэг үгийг амьтан болгонд ойлгогдохоор түгээн тараалаа. Ой мод ч тэр дууг хүлээн авч «Гай дайрлаа!!!» гэж давтан цангинав.

	Ой чамд баярлалаа!

	Бас: «Энд нэг амьтан байна, нэг амьтан байна, нэг амьтан нөгөөгөө нэг амьтан нөгөөгөө» хэмээх дуу хэрээнээс хэрээ дамжин цахилгаан мэдээнээс ч түргэн дамжлаа. Гэртээ байсан ойн цагдаа, ингэж нохой учир зүггүй хуцаад, хэрээ ер бус сандралдсан нь сайны ёр биш гэж мэдэв. Тэр хүн буугаа авч том үрлэн сумаар сумлаад ойн гүн рүү орлоо. Энэ ой бараг л түүний гэр мэт болсон тул зоригтой явлаа. Эндхийн ан амьтан ч гэсэн түүнийг цөм зүс таних байжээ. Ойн цагдаа өөрөө ч гэсэн тэдгээр ан амьтнаас олныг таньдаг, энэ өлөгчин чоныг хараад таньдаг боловч яагаад ч юм алаагүй байжээ. «Залуу анчдын нэг нь энэ өлөгчин чонын хууль ёсны эдлэн газарт учир мэдэхгүй орж ирсэн юм биш биз, тэгээд чононоос айхлаараа нохойгоо орхиод модон өөд авирсан юм биш биз?» гэж тэр бодоод улам ч яарчээ. Нохой хуцах нь хол, бүр Чонотой хотгорын адагт дуулдаж байснаа гэнэт таг болчихлоо. «Өнгөрөх нь тэр!»  гэж цагдаа бодоод тэр зүгээ барьсаар удаахан явав. Ай халаг. яарах л хэрэгтэй юм санж. Яарах л хэрэгтэй байна санж!

	Нөгөө олон зуун настай өвгөн царсны дэргэд юу болов оо?

	Өлөгчин чоно «Хал үзсэн» амьтан байж, Бимийг дуугүй болгохын тулд хонгилоос холджээ. Тэр бас нохой хуцах дуунаар заавал буутай хүн гарч ирдэг гэж мэдэх байжээ. Тэгэхэд чоно нэгэнт дайрахаа больсон болохоор Бим хуцахаа больжээ. Чоно хэсэг байзнаад жаахан ойртож, Бимээс нүд салгалгүй суув. Ийнхүү хоёр нохой эгц өөдөөсөө ширтэлцлээ. Үүний нэг нь зэрлэг, Бимийн холын удам, хүний дайсан бол, нөгөө нь хүний сайхан сэтгэлгүйгээр амьдарч чадахгүй боловсон нохой байлаа. Чоно бүх хүнийг үзэж чаддаггүй бол Бим хүн бүхэн өөрт нь сайн бол бүгдэд нь хайртай байх байжээ. Чингэж хүний нөхөр нохой, хүний дайсан нохой хоёр эгц өөдөөсөө ширтэлцэн байлаа.

	Өлөгчин чоно модны хонгилд багтахгүй гэдгээ мэдэж байсан боловч ойртож очоод хошуугаа цорвойлгов. Бим хонгил руу ухран шигдэж, шүдээ ярзайлгахдаа хуцсангүй. Тэр нь өөрийн цайздаа хүртэшгүй бат байжээ.

	Ингэж хэчнээн болтол байх байсан нь бүү мэд. Өлөгчин чоно эргэн тойрноо унхиадан үзмэгцээ хонгилоос огцом эргэж, аюулд тулгарсан мэт бөгтийгөөд, ойн чөлөөний зүг алхам алхмаар дөхөхдөө нөгөө Бимийн уяатай байсан царсанд тулж очлоо. Тэгэхдээ нэг л айсан байртай, сүүлээ модойтол буулгасан харагдлаа.

	Тэр нь Бимийн хойноос улайран хөөцөлдөх зуураа шөнийн бороонд үнэр нь арилсан энэ газрыг мэдэлгүй өнгөрсөн байж. Гэтэл одоо салхи гараад ирмэгц үнэр мэдэгдэж, модонд уяастай олс, савтай махыг харчихлаа. Үүгээр хүн явжээ! гэсэн үг болохыг даруй мэдэх нь тэр. Олсноос хүний үнэр үнэртэж, дугуй юмнаас төмөр үнэртэн, мөр ч гэсэн хүний үнэртэй байв. Энэ мах байгаа нь хуурсан зүйл, барьж өгөх зүйл, хавх занга гэж бодмогцоо, түр зуур зогсоод. аймшигтай их аюулаас зулбан зугтахын адилаар хажуу тийш үсрэн зайллаа. Чадвар муутайгаар сайтар өнгөлөн далдлалгүй тавьсан хавхыг үнэрээр нь мэдсэн чоно ингэж зугтдаг билээ.

	Энэ ойд үлдсэн эцсийн ганц эрэлхэг бардам өлөгчин чоно ингэж Бимээс зугтлаа.

	...Энэ дэлхий Дээр чонын үзэж чаддаггүй амьтан  нэг бий. Тэр нь хүн юм. Дэлхий дээр сүүлчийн цөөхөн чоно явж байна. Гэтэл хүн чи энэ ой хээрийг арчлан сувилагч, аливаа бохир муухай, үхдэл хүүр, өвчин эмгэгийг идэж ариутган, гагцхүү эрүүл саруул үр удмыг үлдээхийн тулд амьдралыг зохицуулагч, эрх тааваар амьдралд дуртай энэ амьтныг алж байна Сүүлчийн цөөхөн чоно явж байна... Хамуутай үнэгийг устгаж, бусад амьтанд халдварлуулахгүйн тулд явж байна. Гэдэсний хорхойтож сульдсан туулай ой хээрээр өвчин тарааж, сул дорой, элдэв гажигтай үр төл олшруулахгүй, тулд явж байна. Хулгана тахал өвчин зөөвөрлөдөг хулгана үржсэн үед үй олноор нь устгахын тулд явж байна. Энэ дэлхийгээр сүүлийн хэдэм чоно явж байна.

	Эдгээр чоно шөнийн цагт уй гашуутайгаар элэг зүрх эмтрэм ульж: «Би явж байна аа! Би явж байна аа!» гэж хавь орчиндоо илэн далангүй, шулуун шударгаар зарлан тунхаглахад нь хүн чи яагаад ч юм давхийн цочдог байна. Гэтэл хүн чи өлөгчин чоно хөхнөөсөө гараагүй гөлгийг яадаг ч үгүй, төрсөн үр шигээ тэтгэн авдгийг бяцхан хүүхдийг яадаг ч үгүй, үүрэндээ аваачаад хөхөөн хөхүүлэх гэдгийг мэднэ шүү дээ. Ингэж хүний хүүхдийг чонын хүүхэд болгон тэжээсэн жишээ хэчнээн олон гэх вэ! Гэтэл цөөвөр чоно тэгж чаддаггүй байна. Тэр байтугай нохой ч тэгж чаддаггүй. Бас чоно өөрийнхөө төрсөн нутаг газарт орсон хонинд хүрдэг үү, үгүй юу? гэвэл хэзээ ч үгүй. Тэгэхэд хүн чи тэглээ яалаа ч чононоос айдаг байна. Ингэж үзэн ядах бодол эрүүл ухааныг бүрхэгдүүлэн дарснаас (адгууснаас үүгээрээ ялгагдана!) зарим үед ашигтай юмыг хортойд, хортой юмыг ашигтайд тооцтолоо хэтэрдэг байх юм.

	Сүүлчийн хэдхэн чоно одоохондоо явж байна.

	Тэдний, нэг нь Бимээс биш хүний үзэшгүй муухай, аймшигт үнэрээс зугтан одлоо. Энэ хоёрын уулзалт хэрхэн төгсөж, энэ өлөгчин чоно хэдий болтол хонгил сахин суух байсныг бид мэдэхгүй байна. Энэ хоёр үнэрээ авалцан танилцах ч байсан байж болох юм. (Чоно нь ганцаардсан өлөгчин, нохой нь эр Бим байсан шүү дээ.) Бид болоогүй юмыг ярилцахаа больё. Харин чонын сүрэг дотор нохой явахыг нэг биш удаа харсан  гэдгийг л дурдъя. Гэвч тийм гай Бимээс өнгөрчээ.

	Өлөгчин чоныг зугтаж арилсан хойно Бимийн гэмтсэн цээж хүчтэй өвдөж эхэлсэн нь зүйн хэрэг. Тэр амь тэмцэн бүгчимдэж эхэлсэн тул хонгилоосоо сугаран гараад юу л болбол болог гээд дорхноо ойчоод өглөө. Хэсэгт хэвтээд боссон хойноо ч гэсэн махнаас ам хүрсэнгүй.  Байгаа хүч тэнхээнийхээ хэрээр урагшаа явах ганц зам үлджээ.

	Ингэж Бим явлаа. Маш урт, бүр бүтэн километр өгсүүр өөд арай чарай, удтал мацав. Энэ хэвгийн дунд хэрд нөгөө өлөгчин чонын мөртэй дайралдав. Тэр чоно эндээс явсан болохоор нь мөрийг хөндлөн гарч эс зүрхлэн, зам мурийж, нэвтрэх аргагүй өтгөн үүргэнэ рүү ормогцоо чоныг харчихлаа. Чингэж яг өмнөө үхсэн чоно байхыг үзлээ. Тэр нь үхлийн шарх олоод хоморгын захыг барин зугтсан чоно байсан бөгөөд өлөгчин нь байн байн түүнээ эргэж тойрч, хүнд аймаар санагддаг уй гашуутай дуугаараа хавь ойрд зарлан тунхагладаг болсон юм санжээ. Үхсэн чонын үс ноос нь бөөн бөөнөөрөө халцран ойчжээ. Навшийж чалчийсан сэгний хэсэг л үлджээ. Харин хумс нь цэвэр чигээрээ урт ургаж, аягүй муухай зэвүүн үзэгдэнэ. Үхэж өмхийрөн үлдсэн чоно хумстайгаа байдаг, тэр хумс нь айлгасаар байдаг юм байна шүү гэж Бим мэдэж авав.

	Бим хагас дугуй зам гарган яарч, байгаа чадал тэнхээнийхээ хэрээр түргэлэн, нөгөө замдаа буцаж орохдоо чонын мөрийг тойрон өнгөрөв.

	Тэг тэгсээр сая нэг юм орой дээр гарч өчигдрийн машин зогссон газар ирж, ийш тийшээ хараад яг л гэр өөдөө очих чигийг барин хөдлөв. Дахиад л тамир нь барагдахад, дахиад л нуруу өвс юм уу, нарсны шилмүүс дотор хэсэг зуур амарч, зам дагуудаа бас л өвс ногоо олж идэж явлаа.

	Засмал замаар туранхай доголон нохой гүйж явлаа. Тэр гагцхүү урагшаа гүйх бөгөөд хэдий удаан зовуурьтай ч сайн сайхан юм цаана нь бий хаалгандаа хүрч, тэр хаалган дээрээ очиж хэвтээд эзнээ хүлээх, итгэл найдвар хамгийн жирийн хүнлэг ёсны хайр халамжийг хүлээхийн хүслэн болжээ.

	Нөгөө Толя юу болов оо! Өглөө сэрснээсээ хойш яав аа? Толя хувцсаа ч өмсөлгүй, дотуур хувцастайгаа Бимээ үзэхээр гүйн гараад гэнэт

	— Ээж! Бим яасан бэ?! Хаана байна вэ? гэж хашхирчээ.

	Ээж нь тайтгаруулан:

	— Бим шээх гэхлээр аав чинь гаргаад тавьсан, гэтэл эргэж ирсэнгүй. Зугтчихжээ. Аав чинь зөндөө дуудсан. Ингээд л зугтаад явчхаж дээ гэв.

	Толя уйлж эхлэн:

	— Ааваа! Худал, худал, худал! гээд дотуур хувцастай чигээрээ орон дээрээ ойчиж, зэмлэн буруушаах, гуйн хүсэх, итгэн найдах байдлаар, — Худал, худал, худал! гэж хашхирч гарав.

	Одоо бүр Семен Петрович түүний санааг засаж:

	— Ирнэ дээ, ирнэ... Ирдэггүй юм аа гэхэд бид өөрснөө эрж олоод гэртээ авна. Заавал авна. Нохой гэдэг чинь ямар зүү биш дээ, ололгүй яах вэ гэв.

	Толя уйлахаа болиод нэг зүг гөлрөв. Тэгснээ эцэг эх хоёр өөдөө харж, нулимсаа арчингаа:

	— Ямар ч байсан олно доо гэж түс тас хэлжээ.

	Толя ингэж хэлэхдээ тун ч итгэлтэй байсан тул эцэг эх хоёр нь болгоомжлон бие биеэ харж, «Хүү маань өөрийн гэсэн бодолтой болжээ» гэж нүднийхээ харцаар ойлголцов.

	Тэр өдрөөс хойш Толя гэр орондоо ч, сургууль дээрээ ч дуугүй, битүү, дотно хүмүүстээ ч дотно биш болжээ.

	Толя, Бимийг эрдэг болов. Боловсон тансаг айлын бололтой нэгэн цэвэрхэн хүүхэд хотоор үзэгдэж, явуулын хүмүүсийг саатуулан, гагцхүү нүүр өөд нь ширтээд:

	— Ах гуай, та хар чихтэй цагаан нохой хараагүй биз? гэж асууж байгаа нь хотын гудамжинд үзэгдэх болжээ.

	
Арван дөрөвдүгээр бүлэг

	ТӨРСӨН ГЭРИЙН ХААЛГАНЫ ЗҮГ. ГУРВАН ЗАЛЬ

	Бим хотод тулж ирэх үед хөл нь бараг даагдахаа больжээ. Тэр дахиад л өлссөн байсан юм чинь дээ. Засмал зам хавиас юу олж идэх билээ? Юу ч байсангүй. Тарвасын хальс хаяастай байгаатай дайралдсан ч гэсэн ямар хоол болох билээ, дэмий л бараа сүр ажээ. Ийм нохойд мах, сайн агшаамал, талхтай хүрэн шөл (хүний хоолноос үлдсэн бол,) нэг үгээр хэлбэл жирийн хүний иддэг бүх юм хэрэг болох байжээ. Гэтэл Бим өлөн зэлмүүр байдалтайгаар бараг хоёр долоо хоножээ. Хүнд гутлаар өшиглүүлж хэмхэрсэн өвчтэй цээжтэй амьтан ингэж өлөн явах нь аяндаа үхэж явна гэсэн үг. Бас түүн дээр, өлөгчин чонотой тэмцэлдэх үедээ зам төмөрт хавчуулж няцарсан хойд хөлөө сүрхий хөндөж, гурван хөл дээрээ дэгэн догон явааг нэмэх юм бол төрсөн хотдоо орж яваа Бим ямар янзтай байсныг төсөөлж болно.

	Гэвч сайнтай нөхөрлөвөл сарны гэрэл гэдэг. Хотын хамгийн захад ирээд нэг хаалга, нэг онигор цонхтой бяцханаас бяцхан байшингийн дэргэд зогсов. Түүний эргэн тойронд чулуу, тоосго, хавтан, банз, дүнз, төмөр элдэв бусын юм уул овоо шиг хэвтэж, түүний нөгөө талд цонх, хаалга, дээвэргүй маш том шинэ байшингийн хагас байлаа. Салхин тэр онгорхой цонхоор үлээж, чулуу тоосгоны завсраар сэнгэнэн хураалттай банзны завсар улигнан исгэрч, барилгын өргөгч краны оройгоор шуугьж, ер нь газар газар өөр өөр дуу гаргах ажээ. Ийм байдлыг харсан Бимд гайхах юм юу ч байсангүй. (Хаана л бол хаана үй зайгүй барьж босгож байжээ.) Чухмыг хэлэхэд Бим хэрэн тэнүүчилж явсан үедээ нэг бус удаа барилгачдад хандан: «Хүүе та минь ээ, идэх юм өгөөч» гэж гуйж явсан удаа олон бий. Тэр хүмүүс түүний хэлэхийг ойлгоод идэх юм өгдөг байжээ. Тэдэн дундаас нэг алиа хүн үдийн завсарлагааны үеэр консервын лаазанд халбага архи дусаагаад:

	— За алив, үүнийг дугтарчих, хулгай хийдэггүйчүүлийн эрүүл мэндийн төлөө уучих гэж Бимд хэлжээ.

	Бим гомдоод цааш эргэхэд

	— Мөн дөө! Чамд төлөөнөө нь уух амьтан алга байна. Ухаантай байна. Би бүр яг мэдэж байна гэж тэр алиа хэлжээ.

	Тэгэхэд тэнд байгсад цөм сүрхий инээлдэж тэр алиа залууг Шурик гэж нэрлэцгээжээ. Харин Шурик тэр даруй угаадасны нүхнийх шиг биш ёстой дэлгүүрийн хиамнаас том гэгчийг огтлоод Бимийн өмнө тавьж:

	— Хар чихт минь, үнэнч байсанд чинь өгье. Цэцэн ухаантан минь ав гэжээ

	Тэгэхэд бас л тэр халтар комбинезонтой хүмүүс инээд алдацгаав. Шурик хамгийн инээдэмтэй юм нэмж хэлэв бололтой.

	Дүү хүү минь, өнөө шөнө банзны маань гуравны нэг нь хатчихлаа гэж хэлэв.

	Хэдийгээр тэр залуу зүгээр байсан ч бусад нь инээлдэв.

	Бим, Шурикийн үгийг өөрийнхөөрөө ойлгожээ. Үүнд нэгд, архи бол нохойд зохихгүй эд, уудаггүй юмаа гэхэд хиам өгдөг юм байна, хоёрт, тоосго, банз, цемент үнэртүүлсэн энэ залуус цөм сайн юм гэж ойлгосон байна. Шурик дандаа л энэ талаар ярьж байгаа юм шигээр Бимд санагджээ.

	Үүнийг санангаа өнгөрсөн үеийн үнэрийг удирдлага болгон гэх өөрөөр хэлбэл мартаагүй ойн хаандаа хөтлөгдсөн Бим эцэстээ тултал эцээд тэрхүү бяцхан манааны шовгор байшингийн үүдэнд хэвтжээ.

	Өглөө эртийн цаг байлаа. Салхинаас өөр дуутай юм байсангүй. Хэсэг байзнасны дараа байшин дотор нэг хүн ханиаж, ганцаараа ярьж эхлэх нь сонсогдов. Бим өндийж, өнөө л хуучин заншлаараа үүдийг нь маажлав. Мэдээжийн хэрэг, тийм хаалга онгойдог ёсоор энэ хаалга ч онгойв. Босгон дээр нь малгайныхаа нэг чихэвчийг уруу нь унжуулж, мөгөөг дээш дэрийтэл босгосон, хөдсөн дээл дээрээсээ цув давхарлан чандайтал өмссөн сахалтай хүн гарч ирсэн нь бүрэн итгэж болом хүн шиг харагдлаа.

	— Өө, айлчин ирсэн байх чинь нь вэ? Гэр оронгүй! хөөрхий амьтан зүдэрч яваа байх нь дээ. За ор ор, орохоос биш дээ гэж тэр хүн хэлэв.

	Бим манаачийн байшинцарт ороод дуу гаралгүй босгоны нь дэргэд бараг л ойчлоо. Манаач талхнаас огтлоод хувинд байгаа усанд дүрж дэвтээгээд Бимд өгөв. Бим түүний нь баяртай идээд, толгойгоо хөл дээрээ тавьж, өвгөнийг ширтэв.

	Тэгмэгц тэр хоёр аж амьдралын яриа дэлгэлээ.

	Ер нь хаана ч маналаа гэсэн манаач хүнд уйтгартай байдаг нь мэдээж. Тэгэхэд амьд амьтан орж ирээд хүн шиг гайхаж, зовж зүдэрсэн, илтэд шаналсан байдалтай өрөвдөм ширтэж байжээ. Өвгөн ярьж гарсан нь:

	— Хар чихт минь, чиний амьдрал ч базаахгүй байгаа юмаа даа, хараад л мэдэгдэж байна. Орон сууц авах эрхийн бичигтэй болох ээлж чинь болоогүй байна уу? Аль эсвэл юу болоо вэ? Дүү минь, би ч гэсэн өөрцгүй. Ээлж болж л байдаг өнгөрч л байдаг, өнөө Михей хэвээрээ л байдаг. Ийм байшин хэчнээнийг ч барив даа, тэгэхэд би энэ муу шовгортойгоо, нүүгээд л байдаг. Жишээ нь, чи нэг газар зугтаж очоод надад захидал бичих гээд үз л дээ. Бичих газар алга. «СМУ-12, Михейд» гэхээс өөр хаяггүй тав дахь жилдээ болж байна. Ингээд л болох нь тэр. Ачаа бараа ч байдаггүй, даанч муухай юм. Ууя гэвэл уух нь байна аа, өмсье зүүе гэвэл хүзүүндээ зангиа зүүж, духандаа шляп тавьсан ч болох байна. Харин ороод суучих газар л одоо дээрээ алга байна, чи ойлгоно уу, үгүй юу? Яадаг ч арга алга! Түр зуурын бэрхшээл гэнэ... Намайг Михей гэдэг. Намайг Михей гэдэг гээд хуруугаараа цээжээ тоншиж, лонхны амсраар шууд уув. (Үг нь барагдах болгонд л ингэж нэг балгаж цэнэг авах шиг болж байв.)

	Бим, Михейн яриаг өөрийнхөөрөө, гадна байдлаар нь, дууны өнгөөр нь, энгийн цайлган зангаар нь ойлгож, энэ Михей сайн хүн байна гэж үзэв. Ер нь чиг үгийг заавал ойлгох нь гол биш (нохой үгийг ойлгох хэрэгцээ ч үгүй байдаг) хүний санааг ойлгох нь чухал байдаг. Бим түүний хэлснийг ойлгоод цаашдаа юу ярьсныг чихнийхээ хажуугаар өнгөргөн үүрэглэж эхлэв. Гэлээ ч гэсэн ярьж байгаа хүнийг хүндэтгэсэндээ нэг үе нүдээ аньж, нэг үе харж, нойртойгоо тэмцэлдэн байв.

	Тэгэхэд Михей нөгөө л хэвээрээ:

	— Чи ингээд унтлаа. Унтлаа гээд яах ч үгүй. Гэтэл би унтаж болохгүй. Эргүүл ирээд: «Михей яасан бэ? Байхгүй болчхож. Михейг халах хэрэгтэй. Заавал хал» гэж сүйд болно. Ийм л байгаа юм даа. Байх газраа байхгүй юм уу нүдний хор гаргаад авбал дорхноо л: «Михей яасан бэ? байхгүй болчхож. Михейг ажлаас хал!» гэх дуулдана. Яах ч арга алга гэж нэгэн хэмээр ярина.

	Бим үүрэглэн нойрон дундаа «Михей... Михей.. Яах ч арга алга» гэсэн үгнүүдийг л бүүр түүр сонсож байжээ.

	Михей дахиад хоёр, гурав балгаад, сахлаа арчиж, талхаа давслаад, үнэртсэнээ идэж гарав. Мөн тэр зуураа: .

	— Хар чихээлэй минь, ер нь дотор сэтгэлээ нохойд хэлсэн дээр юм гэж хэлэх байна. Нохой бол өөдөөс маргалдахгүй, өрөөл бусдад хэлэхгүй, өөрт бол аятайхан болно. Ингээд Михей би буу бариад манаа манаж байна. Олуулаа хулгай хийдэг бол яах вэ? гэсэн асуулт байна, Тэгвэл Михей яах вэ? Юу ч хийж чадахгүй шүү дээ. Яах ч арга алга... Хууль байна гэлцэнэ. Хууль яах вэ, сайн л юм. Барьдаг юм бол нохойд таван жил өгнө! Тиймээ! Ганцхан барих л хэрэгтэй. Үүнд л учир нь байна. Яаж барих вэ? Тэр л хэцүү дээ. Чи бол нохой. Би хорин туулайг нэг уутанд хийж байгаад нэг дор сул тавьж орхиод чамайг заавал барьж ир гэе. Туулай арван зүгтээ зугтаахад яах ч арга алга. За яах вэ, чи ганцыг нь барина. Бусад нь яах вэ? Дутаагаад алга болно оо! гээд Михей учиргүй инээсэнд Бим толгойгоо өндийлгөж, жаахан ч атугай, инээмсэглэхийг оролдов.

	Хаалга онгойлоо. Бас нэг манаач орж ирээд:

	— Халаа ирлээ. Михей чи унт гэв.

	Михей хэвтэртээ хүрч очоод, дорхноо унтаад өгөв. Халаа хүн Михейн суудал дээр сууснаа төдхөн Бимийг харчхаад:

	— Энэ чинь бас юун ууль гараад ирэв? гэж том нүдийг нь ажсан бололтой Бимээс асуув.

	Бим эелдэг ёсны дагуу сууж, сүүлээ муухан шарвалзуулав. («Бим бие муутай. Эзнээ эрж явна гэж хэлсэн нь тэр.) Халаа хүн, олон хүн нохойг ойлгодоггүйн адил юу ч ойлгосонгүй. Харин ч хариу хэлэхийн оронд хаалга онгойлгоод Бимийг хөлөөрөө түлхэж:

	— Арил цаашаа, муу марлигар гэв.

	Энэ Халаа муухай хүн байна гэдэг бат бодолтойгоор Бим гарлаа. Гэвч цааш явах тэнхэлгүй байв Михей өвгөний өгсөн юмыг идээд, яагаад ч юм улам тэнхээ алдарч нойрондоо дийлдэн унах гэж байлаа. Бим нойртойгоо тэмцэлдсээр шинээр барьж буй барилга руу орж, нарсны үнэр ханхлуулсан харуулын зомгол руу шургаад бөх гэгчээр унтлаа.

	Тэр өдөртөө хэн ч түүнийг сандраасангүй. Ингэж орой болтол хэвтжээ. Үдшийн бүрийгээр доод давхрыг шиншин судалж, цонхон дээр байсан бараг хагас талх олоод ихэнхийг нь идэж (цадталаа идээд) үлдсэн бага хэсгийг нь гадагш авч гараад шуудууны орчим зөөлөн газар ухаж булав. Тэр энэ ажлыг хийхдээ хэдий тамир тэнхээгүй ч ултай суурьтай, «Хэцүү цаг ирэхэд хэрэг болно гэж хадгал» гэсэн нохойн ёсны дагуу гүйцэтгэжээ. Одоо явах зүг рүүгээ хөдөлж болно гэж үзээд төрсөн гэрийнхээ хаалганд хүрэхээр явж эхэллээ. 

	Тийнхүү цаана нь итгэл найдвар гэнэхэн цагаан үнэн, өрөвдөл хайр, үерхэл нөхөрлөл зэргийн чанар жирийнээс жирийн, ийм тийм гэж тодорхойлон хэлэх ямар ч хэрэгцээгүй баяр жаргал бялхан байдаг хаалганыхаа зүг тэмүүлжээ. Ер нь Бим тэр бүхний ухааныг олох гэж бодоод ч яах вэ дээ? Тэр нь нэгдүгээрт, нохойн аймгийн төлөөлөгчийн хувьд ойлгож ч чадахгүй байлаа. Хоёрдугаарт, хэрэв тэр ухаант Гомогийн зэрэгт хүрье гэвэл хүмүүс түүний гэнэн бодлыг ер бишийн, тэр ч байтугай гэм буруутай явдал гэж үзэх учир үхэж ч болох байлаа. Үнэндээ гэхэд Бим өөдгүй муу этгээдийг заавал зууж, хулчгарыг мөн өөрцгүй дайрч, худалчийг бодох санах юмгүй хазаж, хүнд сурталтныг бол бүр хэсэгчин тастаж, бүр ухамсартайгаар, Бор хувцастанд толгойгоо зодуулсан хойноо дайрдаг шигээ биш үүргээ биелүүлж байгаа ёсоор гүйцэтгэх байсан юм. Тэгэхэд Бимийн очиж яваа хаалга бол бие махбодын нэг хэсэг, амь нас нь байлаа. Ер бүх юм нь байжээ. Энэ дэлхий дээр өөр ямар ч нохой ердийн үнэнч занг ийм ер бусынд тооцдоггүй ажээ. Гэтэл хүмүүс өөрснөө бие биедээ тэр болгонд үнэнч байдаггүй, үнэнч сэтгэл амьдралын үндэс, хүн төрөлхтөн орчин байхын суурь болдог гэдгийг мэддэггүй учраас нохойн тэр сэтгэлийг бараг л том гавьяанд тооцдог байна.

	Бимийн очиж яваа хаалга бол нөхрийн нь хаалга, нөгөө талаар Бимийн хаалга байлаа.Тэр итгэлийн хаалга, амьдралын хаалга руугаа явж байжээ. Бим тэр хаалганд хүрч, эсвэл нөхрөө иртэл хүлээх, эсвэл үхэхийг хүсжээ. Түүнийг хотоор эрэх тэнхэл үнэндээ байсангүй. Ганцхан хүлээж л чадах болсон болно.

	Гэтэл Бим энэ шөнө бас л гэртээ хүрч чадаагүй байхад бид яах юм бэ?

	Юуны өмнө Бор хувцастын районыг тойрон гарах хэрэгтэй, үүний тулд заавал Толягийн байшингийн гадуур өнгөрөх учиртай байлаа. Тэгж л таарлаа. Бим танихгүй юм шиг Толягийн хашааны хаалганы хажуугаар өнгөрөөд гарч үнэндээ чадсангүй. Тэр өндөр тоосгон хашааны ёроолд хагас цагариглан, толгойгоо хажуу тийш нь сунган хэвтэв. Үүний хажуугаар өнгөрсөн ямар ч хүн эсвэл шархадсан нохой байна, эсвэл үхэж байгаа нохой байна, эсвэл бүр үхсэн нохой байна гэж л бодохоор байв.

	Тийм ээ, гэхдээ л Бим айлын хаалган дээр очихгүй, зөвхөн амарч өвчнөө намдаан, уйтгараа тайлаад гэр өөдөө явах болно. Тэгвэл Толя өөрөө тэднийд ирж ч магадгүй юм. Бид ямар Бимийг учир шалтгааны ухаан мэдэхгүй байна гэж зэмлэх үү дээ? Тиймээс Бим бодсон санасан ямар ч юмгүй уй гашуунд автсан нохойн байдлаар хэвтээд л байлаа.

	Харанхуй үдэш байв.

	Нэгэн хөнгөн тэрэг хүрч ирэв. Тэр гэрлээрээ эхлээд хашааны нэг хэсгийг гэрэлтүүлж, дараа нь бүгдийг нь гэрэлтүүлэхдээ яг Бимийн өөдөөс хоёр хурц нүдээ тусгав. Бим толгойгоо өргөж, бараг л нүдээ аних шахан харлаа. Машин хүржигнэж хүржигнэж, дуу нь аяархан болоход нэг хүн буув. Бим рүү ирж яваа хүний үнэрийг утаан дундаас ялгахад бэрх байсан ч машины чийдэнгийн гэрэлд ороход нь Бим суув. Тэр нь Семен Петрович байсан бөгөөд ойртож ирээд, Бим мөн байна гэж танимагцаа:

	— Гараад иржээ. Үгүй ер өө! гэж дуугарав.

	Хоёр дахь хүн машинаас гарч (нөгөө аадар орохын өмнөхөн Бимийг өлөгчин чоно руу авч явсан хүн) Бимийг хараад, элэгсэг байдлаар:

	— Ухаантай нохой юм даа. Энэ алзахгүй ээ гэв.

	Семен Петрович бүсээ тайлсаар Бим рүү алхахдаа: 

	— Бимхэн, Бимхэн... Чи сайн нохой... Нааш ир, нааш ир... гэв.

	Тэр ярихгүй ээ! Бим итгэсэнгүй. Бим итгэхээ больсон тул энэ хүн сайн санаагаар авах гэж байсан ч гэсэн түүн рүү очихыг эс хүсэв. Магадгүй, Семен Петрович хүүгийнхээ байдлыг ойлгоод Бимийг гэртээ оруулах гэж бодсон ч байж болох юм. Гэтэл тэгэх арга байсангүй. Бим зугтаачихлаа. Чухам л зүгээр нэг холдох бус хашааны ёроолоор гэрэл даган зугтаажээ. Тийм хүч тэнхээ хаанаас гараад ирэв ээ?

	Семен Петрович араас нь хөөв. Нөгөө хүн ч амдан гүйв. Бим гэрлээс хажуу тийшээ холби үсэрч харанхуйд ороод, шуудууны нүх рүү гулсан буусан хойноо гүйхээ больж, хөлөө арай ядан зөөж тавих болов. Тэгэхдээ гэрэл дундуур шуудуу хүртэл явсан зүг рүүгээ биш буцаад явжээ.

	Ингэж аюул тулгарсан үед мөрөө буруул! гэсэн өвөг дээдсийн нь арга ухаан дахин орж иржээ. Ер нь туулай, үнэг, чоно мэтийн бусад араатан ингэдэг бөгөөд энэ бол хөөгдөн мөрдөгдөхийн цагт гаргадаг нэгдүгээр заль нь юм. Ийм үед үнэг чоно, хоёр явсан мөр дээрээ маш чадварлагаар олж гишгэн буцаж явах тул гагцхүү тун хашир анчин л (тэгэхдээ сүүлд нь) хумсны шигдсэн мөрийг үзээд хуурагдсанаа мэддэг байна. Хоёрдугаар заль нь битүү гогцоо (зүүн гар тийшээ зугтаад баруун гар талаас ирэх) юм уу мөрөө баллах (буцах мөрөөсөө хажуу  тийшээ харайх арга мөн. Гуравдугаар заль нь хорж хэвтэх арга. Энэ нь мөрөө буруулаад, далд газар хорон хэвтэж чагнах явдал байдаг. (Хажуугаар нь өнгөрөхөөр бол хэвтээд байх, шууд чиглээд ирвэл дахиад л мөрөө буруулж эхлэх хэрэгтэй.) Араатан амьтны энэ гурван залийг жинхэнэ анчид сайн мэддэг байхад Семен Петрович хэдийгээр буу эзэмшдэг, ангийн хугацаа тавигдах болгонд жил бүр анд явдаг хэр нь хэзээ ч анчин байгаагүй ажээ.

	Тэгээд Семен Петрович урдах замаа гар чийдэнгээр гэрэлтүүлэн нэг зүг гүйхэд, Бим аврах шуудуунд нуугдан нөгөө зүг явжээ.

	Тэгтэл шуудуу нь дуусаж, хажуу талаас нь экскаваторын шанага унжсан эгц модон хананд тулчхав. Энэ урхинаас гарах аргагүй юм шиг санагдлаа. Бим нүх рүү орж чадсан ч дээш авиран гарах тэнхээгүй байв. Өмнө нь ч эгц хана, хажуу талд нь ч эгц хана. Эрүүл саруул, бүтэн дөрвөн хөлтэйгөө байсан бол өөр хэрэг. Гэтэл одоо үсрээд ч, харайгаад ч гарч чадахгүй, зөвхөн самардан авирч болох байв.

	Бим маань нэг хэсэг сууж, дээш шанага өөд ширтэн, ийн тийн аргацааж хойд хоёр хөл дээрээ босохчоо болоод урд хоёр хөлөөрөө хананд тулж овоолготой шороог харснаа дахин дорогш буув. Тэр нь юм бодож байгаа юм шиг байвч үнэн хэрэг дээрээ хойноос минь хөөж байна уу, үгүй юу гэж чимээ чагнаж байжээ. Дараа нь дахин овгор шороогүй эсрэг хана өөдөө цоройж, гар чийдэнгийн гэрэл нэг газраас ийш тийш сүлжин тусаад унтрахыг харав. Бас машин хэрхэн буцах, хажуугаар нь чигтэй ойртон ирж явааг үзлээ. Бим шуудууны буланд шахан хэвтээд чих тавин чичрэгнэв. Машин тун ойрхноор өнгөрлөө.

	Хавь ойр нам гүм болов. Холхонд машин сулхан хүржигнэх, трамвай тар түр дуугарах сонсогдсон ч тэдгээр нь цөм танил, хоргүй дуу билээ.

	Ингэж харанхуй хүйтэн намрын шөнө Бим маань шуудуун дотор суугаад үлдэв. Одоо түүнд туслах амьтан энэ хорвоод алга. Гэтэл төрсөн гэрийнхээ хаалганд хүрэх хүслэн асар их байв. Нэг харайж үзээд буцаж ойчив. Горьдох хэрэг байсангүй! Тиймээс мөрөө даган буцаж, маш болгоомжтойгоор чагнан чагнан явах зуураа байн байн хажуу ханыг тэмтчин үзэв. Тэгсээр нэг газар бага шиг нурангитай дайралдаж, түүн дээр гараад дээш босвол урд хөл нь овгор шороонд хүрч байв. Бим шороог маажлан самардаж, шороог дорогш унагаан улам их малтах тутам доорх шороо нь улам бүр дээшилж эхлэв. Бим түр амраад л малтана. Тэгсээр байгаад цээж нь нүхний амсарт хүрэхтэй болсон боловч урд хөл нь овгор шороонд хүрэхээ болилоо. Тэгэхээр нь дорогш бууж, овоолсон шороон дээр хэвтэв. Улин хуцаж, эзнээ юм уу Толяг дуудмаар, бүх хот даяар дуулдтал аягүй чанга улимаар санагдав! Гэвч мөрөө бууруулаад хоргодож байгаа болохоор дуугүй байх ёстой байлаа. Тэгснээ гэнэт шийдэмгий гэгчээр босож, гаргасан овгор шорооноосоо ухран холдож, өвчнөө ч мартаад хамаг биеэ хөвчлөн дайчилж үсрээд хойд хоёр хөлөөрөө овоолсон шороон дээр тусаад, сувгийн ирмэг дээр уналаа. Тэгэхдээ өөрийнхөө хонхойлсон сэтэрхий дээр бууж, шороог дорогш унагав.

	Хэмжээгүй өвдөх, хүч чадалгүй хоёроо яаж давав аа? Ёстой бүү мэд... Чоно хавханд орсон хөлөө яаж тас мэрдэг байна? Өөрийнхөө шүдээр өөрийнхөө хөлийг тас мэрж яаж болдгийг хэн ч хэлж чадахгүй. Чоно бол эрх чөлөөнд дуртай төрөлхийн эрмэлзлээсээ болоод тэгдэг гэж таамаглаж болох юм. Гэтэл Бим сайхан сэтгэл, итгэл найдварын хаалганд хүрэх тогтоогдошгүй эрмэлзэлдээ хөтлөгдөн өөрийгөө мартсан ажээ.

	Тэглээ яалаа ч гэсэн Бим тэр урхинаас сугаран гараад нүхний амсар дахь бяцхан хонхорхойд хэвтэж байлаа.

	Хүйтэн шөнө болжээ. Чулуу төмрөөс бүтсэн хот унтаж, хааяа нэг аяархан харжигнах хүрчигнэхээс өөр чимээ үл гарна. Бим түүнээс хойш удтал чимээ чагнан хэвтээд, даарч жиндэхлээрээ босож гэлдрэхчээ боллоо.

	Явах замд нь тохиолдсон нэгэн байшингийн онгорхой орцоор оров. Хэтэрхий их сульдаж, түр зуурхан боловч хэвтэж амралгүй болохгүй болсон учраас тэгэхэд хүрчээ. Шууд гадаа гудамжинд хэвтэж болохгүй (машинд дайруулсан нохойг нэг биш удаа харсан байж) үхнэ гэдгийг мэдэх, бас барагшин зам хүйтэн байдаг ажээ. Бим орцонд ороод, дулаахан уурын зууханд биеэ наагаад унтаад өглөө.

	Ийнхүү шөнө дүлээр танихгүй айлын орцонд танихгүй айлын нохой унтаж байлаа.

	Ийм юм байлгүй яах вэ.

	Ингэсэн нохойг битгий гомдоогтун.

	
Арван тавдугаар бүлэг

	СҮҮЛЧИЙН ХААЛГАНЫ ДЭРГЭД. БИТҮҮ ТӨМӨР МАШИНЫ НУУЦ.

	Бим бүүр үүр цайхаас өмнө сэрэв. Айлгаж түгшээлгүй амар тайван унтуулсан ийм зочломтгой дулаахан газраас гарах дур үл хүрнэ. Хүч тэнхээ орсон юм шиг санагдсанд хөл дээрээ босохыг оролдов. Гэвч тэр нь авсаар бүтсэнгүй. Тэгэхээр нь суулаа. Сууж болсон ч толгой нь эргэж (тариан талбайд цээж рүүгээ өшиглүүлсний дараах шигээр) байшингийн хана туурга нэг зүг ганхаж, шатны хашлага чичиргэнэн, олон босго нийлэлдээд, үетэн давхраатаж, чийдэн таазтайгаа цуг санжганав. Бим цаашид юу болохыг хүлээн толгойгоо унжуулан суув.

	Толгой эргэдэг нь эхэлсэнтэйгээ адилаар гэнэт намдав. Бим босго дамжин гэдсээрээ гулсаж уруудав. Орцны хаалга онгорхой байсанд мөлхөн гараад сэнгэнэсэн хүйтэнд жаахан хэвтсэнээ хөл дээрээ босохчоо боллоо. Бүрмөсөн ухаан алддагийн даваан дээр байсан болохоор өвдөж байгаагаа ч мэдэлгүй, хүний мэддэггүй жинхэнэ нохойн дотоод зоригийг дайчлан тахал туссан юм шиг гуйвалзан явав.

	Нэг бяцхан нохой угаадасны нүх ухаж байгаатай дайралдаагүй бол гэртээ хүрэх ч үгүй байсан биз ээ. Бим түүн рүү очоод суув. Сэгсгэр заваан нохой түүнийг үнэрлэж, сүүлээ шарвалзуулав.

	«Чи хаашаа явж байна?» гэж Сэгсээхий асууж байгаа нь энэ байв.

	Бим хулсны үндэс хэмлэж байхад нь дайралдаж танилцсан Сэгсээхий мөн байна гэж шууд танив. Тиймээс «Найз минь, миний бие муу байна» гэж нүдээрээ илтгэн гунигтай бөгөөд итгэгдэхээр хариу ойлгуулав.

	Бяцхан нохой угаадасны нүх рүү очсоноо, Бимийг ир гэж урих мэтээр эргэн харж, сүүлээ шарвалзуулсан нь «Энд идэх юм юухан хээхэн бий. Наашаа ир л дээ» гэсэн хэрэг байв.

	Та нар юу гэж бодно? Бим маань хэсэг бусаг хальс, хульс, загасны толгой мэтийн юухан хээхнийг арга буюу идлээ. Тэгээд жаахан тамир орж, удалгүй Сэгсээхийг долоолон, баярласнаа илэрхийлээд цааш одохдоо хавьгүй чийрэг болсон байлаа.

	Тийм ээ, ядаж явахын цагт угаадасны нүх ч аугаа хэрэгтэй болдог ажээ! Тэр гэснээс хойш Бим юу яавал... тиймэрхүү газрыг хүндэтгэн үздэг болжээ.

	Энэ тухай өгүүлэхэд хэцүү байна.

	Өчигдрийн бөөн үүлний үлдэгдэл шингэн хөх утаанцар болон дорогшилсон үүр цайхын өмнөх бүдэг бадаг үеэр Бим сая нэг төрсөн гэртээ тулж ирлээ... За тэр! Иван Иванычтай хамт наран мандахыг харан зогсдог байсан цонх нь тэр байна. Иван Иваныч одоохон цонхон дээрээ үзэгдэх юм биш байгаа? Бим гудамжны цаад биед суугаад баярлах, найдах зэрэгцэн хараад л байлаа. Бие нь ч сайжрах шиг болов. Одоо яаралгүйхэн, дээгүүр харж, инээмсэглэсэн ч юм шиг, одоохон хувиршгүй анд нөхөртэйгөө учран золгох гэж байгаа ч юм шиг гудамж хөндлөн алхлаа. Энэ нь сайхан хүлээлтийн цаг байв. Ер нь амьд амьтан болгонд мөдхөн учирна гэж хүлээх нь уулзан золгохоос илүү жаргалтай байдгийг хэн бүхэн мэдэх биз ээ.

	Тийнхүү гудамжны тэхий дунд, төрсөн гэрийнхээ өмнө, мөрөөдөл болсон хаалгандаа ойрхон ирчихсэн Бим дахин бий болсон найдвартаа баярланхан зогсов.

	Тэгтэл гэнэт аймшигтай юмыг харчихлаа! Байшингийн гулдангаар өнөөх эгчтэн гараад иржээ. Бим айсандаа нүд нь дүрлийж, хамаг бие нь чичрэв. Эгчтэн түүн рүү туйпуу шидэв. Бим бушуухан эргэж, гудамжны нөгөө биед гарав.

	Ийм эртийн цагт гадаа гудамжинд хүн зон алга, хашаа гудамж цэвэрлэдэг хүмүүс ч шүүр туужуутайгаа гарч ирээгүй байв. Зөвхөн Эгчтэн, Бим хоёр л өөд өөдөөсөө харан зогслоо. Эгчтэн, Бимийг оруулахгүй зогсоод байя гэж шийдээд бөх батаар зогсохын тулд хөлөө алцайлган нударга зангидаж, ташаа тулаад гулдан голлож, яг л хөшөө шиг байв. Тэр нь Бим рүү ихэмсэг, хорсонгуй, миний л зөв, би л дийлнэ гэж бат итгэсэн байртай, сүрлэг гэдэг нь жигтэйхэн байхад Бим ямар ч арчаагүй байсан бөгөөд түүнд авах юм гэвэл шүд нь, үхэх сэхэхийгээ үзэхэд хүрвэл айлгаж болох юм нь шүд л байжээ. Бим үүнийгээ мэддэг, үүнийгээ мартаагүй болохоор жаахан бөгтийгөөд, дээд уруулаа шазайлган үүдэн шүдээ ил гаргалаа. Хүн, нохой хоёр бие биеэсээ нүд салгасангүй. Энэ хэдэн минут Бимд маш удсан юм шиг санагдлаа.

	...Ингэж хүн, адгуусан амьтан хоёр бие биеэсээ хараа салгалгүй, өчүүхэн төдий хөдөлгөөнийг алдахгүй ажиж байх зуур Бимтэй өмнө нь тохиолдсон явдлаас болоод зарим талаар нь мэдэх ч байсан бид Эгчтэний тухай авч ярилцъя. Эгчтэн бол бүрэн чөлөөтэй авгай байлаа. Энэ авгай хөрөнгөтний дарлалаас ч  чөлөөтэй, социализмын өмнө гүйцэтгэх үүргийн тухай ямар нэгэн бүрэг ойлголтоос ч чөлөөтэй, ажил хөдөлмөрөөс ч чөлөөтэй байв. Гэхдээ иддэг ходоодны боол хэвээр арга буюу хоцорсон, ийм боолын байдалтай байдгийнхаа хүнд хэцүүг мэддэггүй байсны зэрэгцээ юутай ч гэсэн гүйцэтгэх үүрэг түүнд бас байжээ. Жишээлбэл, тэр бүр үүр цайгаагүй байхад, олон айлтай том байшингийн нэг ч амьтан босоогүй байхад босдог заншилтай гэнэ. Тэр авгай дор дурдсан зүйлийг эн тэргүүнд гүйцэтгэх үүргээ гэж үзнэ. Үүнд: аль нэг орцноос гаднын хүн үүр цүүрээр гарч байгаа эсэхийг ажиглах, айл амьтан дуг нойрондоо дугжирч байх үеэр ямар айлын цонх гэрэлтэй байгааг мэдэх, хэн загас жараахай, ан гөрөөнд явсан, тэгэхдээ хэнтэй явсныг харах, хэн харанхуйгаар хогийн саванд юу аваачиж хийж байгааг ажиглах, тэгээд хогийн саванд юу байгаагаар нь ямар учир гарсныг тодорхойлох, архины шил хаясан байвал эхнэрээсээ нуусан байна гэж үзэх, хуучирч хэрэггүй болсон пальто байвал харамч нарийн айл учраас хэрэг болохгүй хог гэртээ хурааж байжээ гэж үзэх, муудаж бээсэн мах хаясан байвал тэр айлын эзэгтэй гэж олиггүй муу амьтан байна гэх мэтчилэн дүгнэнэ. Хэрэв аль нэг айлын бүсгүй үүрийн өмнөхөн гэртээ ирж байгаа хадагдвал Эгчтэний ганц бах нь ханана. Тэр бас нохой болоод нохойн эзнийг үзэж чаддаггүй, тийм ч учраас тэднийг ажиж байх нь түүний хувьд хамгийн чухал арга хэмжээний нь нэгэнд тооцогддог ажээ. Тэр улсын араас хэлж байгаа хэлэх хэлэхгүй үг нь шавхаж барагдамгүйг үзэхэд тэр талаар ой ухаан, боловсрол мэдлэг гарамгай сайныг нь гэрчилнэ.

	Энэ бүх ажиглалт нь бас л өөртэйгөө ижил хэд хэдэн чөлөөтэй авгай нартайгаа нийлж аваад, хичээнгүйлэн будсан урт сандалд удтал сууцгаан ярилцах өдөр тутмын мэдээлэлд нь чухал хэрэг болдог, хэн ямар хүн болох тухай илтгэж, хэнийг ч мартаж орхилгүй юуг ч мартаж үлдээлгүй мэдээлэх ажээ. Мөн ч лут авьяас шүү! Тэр иймэрхүү аман сэтгүүлийг тогтмол гаргана. Үүнийгээ ч нийгмийн өмнө хүлээсэн хоёр дахь үүргээ гэж үзнэ. Ийм олон юм мэддэг нь бүр олон улсын хоорондын байдалд хүртэл холбогдох удаа бий. (Одоохон дайн гарах гэнэ ээ, би өөрөө дууллаа. Гурил будаа, давс хужир нөөцлөх хэрэгтэй гэж ярина.) Ийм цуурхал нь түүний өрөөсөн дугуйнуудын идэвхтэй дэмжлэг оролцоотойгоор тархаж, бүр «тийм хүн» тэгж хэлсэн болж, доцент хүн хэлсэн гэнэ, өөрөө «сонссон» гэсэн, хаанаас худал хэлэв гэж гэх мэтчилэн цаашилна.

	Эгчтэн энэ бүх ажиллагаа явуулдаг ч гэсэн өөрийгөө гагцхүү «Зөвлөлтийн эмэгтэй» гэхээс өөрөөр нэрлэдэггүй, би ийм л байх ёстой, би бол бусдад дуурайл болох үлгэр жишээч хүн гэж өөртөө бүрэн дүүрэн итгэж, түүгээрээ бахархаж, хэрвээ надад хүүхэд байдаг сан бол ямар гээч лут хүн байх сан бол! гэж бодно.

	Харин түүнд долоо хоногийн хоёр өдөр нь амралт байсан бөгөөд ням гарагт зах зээл дээр очиж, хамтралчдаас юм хум худалдаж аваад, даваа гарагт тэр авсан юмаа наймаална. Ийм учраас тахиа шувуу ч үгүй, ногооны газар ч үгүй, загас барих гувчуур ч үгүй мөртөө өндөг ч зарна,тахиа ч зарна, улаан лооль, шинэхэн загас гэх мэтийн ер хүний амьжиргаанд хэрэгтэй бүхнийг зарна. Эгчтэн ийм гурав дахь үүргийнхээ (амралтын өдөртэй байдгийнхаа) ачаар хадгаламжийн дэвтэртэй, гачигдах дутагдах юмгүй тийм ч дээрээс хэзээ ч, хаана ч ажил хийж үзээгүй байлаа. Бас өөрийнхөө өндөр соёлд тохирсон эдлэл (хувцасны шүүгээ хоёр, толь гурав, зах дээрээс авсан «Охин ба хүн» гэдэг зураг, том гэгчийн шаазан бүргэд, байнгын хиймэл цэцэг, хөргүүл, зурагт радио) бүхий байранд сууна. Ер тэднийд хэрэгтэй юм бүхэн бий, хэрэггүй юм ерөөсөө байхгүй байжээ...

	Тийнхүү Эгчтэн гулдангийн голд алцайн зогссоор тул Бимд өнгөрөн гарах арга байсангүй. Уг нь холдож явбал зохих байсан ч төрсөн гэрээсээ холдон одох зүрх хүрсэнгүй. Дайсан этгээд зайлахгүй бол хэдий болсон ч хамаагүй ингэж шүдээ ярзайлгаад байгаад л байя, хэн маань хэнийгээ давдаг санж! гэж боджээ.

	Тэгтэл бүүдгэр хүйтэн манан дундаас нэгэн битүү машин гарч ирээд Эгчтэн, Бим хоёрын дунд зогсчхов. Тэр машин бараан саарал өнгөтэй, цонхгүй, битүү төмөр бүрээстэй байлаа. Түүнээс хоёр хүн буугаад, Эгчтэн рүү очихыг Бим байгаа газраасаа хөдлөлгүй сайтар ажиглав.

	— Хэний нохой вэ? гэж сахалтай нь Бимийг зааж асуувал

	— Манай гэж Эгчтэн шууд л ихэмсэг байдлаар хариулав.

	— Тэгээд юунд барихгүй байгаа юм бэ? гэж хоёр дахь залуу хүн нь асуухад

	— Чи үз л дээ. Хүзүүнд нь олсны тасархай байхыг харж байна уу, тас хазчихлаа. Тэгээд дайралдсан хүн болгоныг дайрч байна. Галзуурчээ, муу золиг чинь. Галзуурснаас бүр зайлаагүй гэлээ.

	— Бариад өг. Бид аваад явъя гэж сахалтыг хэлэхэд

	— Би бүр өөрөө өргөдөл өгсөн. Ордог газраар нь орж, энийг аваач гэж гуйсан. Тэгээд яав! Дан хүнд сурталтан! гээд авгай хашхирч, — Муусайн хүнд сурталтнууд намайг зовоож гүйцсэн гэвэл

	— За аваад ир гэж сахалт нь сахалгүй хүндээ хэлэв.

	Тэр залуу машинаас бага гарын калибр буу авахад, сахалт нь машины хажуугийн даруулгаас үзүүртээ цагаригтай тор бүхий урт мод сугалж авав. Хонины чинээн эрвээхэй барихад зориулсан юм шиг том тор харагдлаа. Буу барьсан хүн нь түрүүлж, нөгөө хүн нь тороон зэхээд араас нь ирэв.

	Бим бууг нь хараад сүүлээ шарвалзуулж, «Буу байна!. Буу байна! Би мэднэ ээ!» гэж хэлэв.

	— Эрхэлж байна шүү дээ. Ер галзуураагүй нохой байна. За урагшил гэж залуу нь хэллээ.

	Сахалт урагшлахад түүнээс нохойн үнэр үнэртэхийг Бим мэдэв.

	«Та нар ч мэдээж, сайн л улс байна даа» гэж Бим бүхий л байдлаараа үзүүллээ.

	Гэтэл гэнэт тэр машин дотор нэг нохой горь тасарсан байдалтай гашуудан гангинах дуулдчихлаа. Мэхэлж байгаа юм байна гэж Бим дорхноо ойлгов. Энэ буу, энэ бүхэн цөм худлаа юм байна гэж бодоод хажуу тийш булт үсрэн завдсан боловч оройтсон байлаа. Торны цагариг түүнийг углан авчээ. Бим дээш цовхчоод битүү торонд орж, өөрөө өөрийгөө барьж өгөв.

	Бим олсыг хэмлэж, шүдээ тачигнатал хазлан, учир зүггүй хэржигнэн, муужирч унаж буй юм шигээр салганан чичиргэнэн тэмцэлдэв. Гэвч төдхөн дөнгөж ядаж байсан тэнхээгээ бараад намдав. Нохой баригчид Бимийг тортой хэвээр нь машины хаалгаар чихэж шалан дээр нь сэгсрэн унагав.

	Тэгээд хаалгыг нь хаачихлаа.

	Нөгөө сахалт, гэнэт сүрхий баяртай болсон Эгчтэнд:

	— Юундаа баясаа вэ? Нохой тэжээгээд байж чадахгүй хүн байна, тэргүй бол юунд ингэж өөрийгөө зовоох вэ дээ. Мэлхий нүүрлэсэн чи өөрөө идэж идэж, нохойгоо болохоор нь... нүд халтирам, нохой гэмээргүй болгосон байна гэж хэлэв. (Тэр хүн сүрхий ажигч хүн байжээ. Үнэхээр ч Эгчтэний бамбагар уруулын завж нь доошоо нугалаатаад, хамар нь налчийж, нүд нь бүлтийснийг харахад яг л мэлхийг санагдуулна.)

	— Зөвлөлтийн эмэгтэй намайг, чи муу өмхий нохойчин доромжилно гэнэ ээ! гээд ердийн заншлаараа элдэв муухай үг зоволгүй урсгасаар холдов. Ер нь цаасан дээр бичиж болдоггүй үг түүний амнаас ямар ч хашлага саадгүй чөлөөтэй урсаж, товч дарахад л бэлэн хөвөөд гардаг юм шиг бэв бэлхэн явдаг болохоороо нэг л жигдхэн, нэг л элбэг байх ажээ.

	— Чи битгий галзуур! Болохгүй бол чинь торондоо хийж аваад энэ төмөр авдар луу чихчихнэ шүү. Чам шиг юмыг ядахдаа жилд нэг долоо хоногоор ийм битүү машинд байлгаж байх юм сан гэж залуу хархүү хойноос хашхираад цагаригтай модоо авч авгайн хойноос шийдмэг алхжээ.

	Эгчтэн доромжлуулсандаа гомдол бичих гэж яаран гүйжээ. Тэр гомдлоо хотын даргын нэр дээр гаргаж, түүндээ нохой баригчдаас өчүүхэн ч дордохгүйгээр хэл амаар доромжилжээ. Энэ авгай ямар ч хэрэг хийсэн хариуцлага хүлээж үзээгүй, нийгмийн өмнө хэзээ ч буруудаж яваагүй хэрдээ бусдад хариуцлага хүлээлгэхийг хамгаас их шаардана. Бусдад арга хэмжээ ав гэж шаарддаг нь нийгмийн аливаа шимэн сорогчдын адил нэг гол ажил нь байжээ.

	...Тэр өглөөгүүр өвлийн шинжийг үзүүлсэн ёозгүй хүйтэн царайлсан том шар наран гарав. Тэр наран өглөөний утаа мананг тун ч дургүй, туниа муутай хөөсөн учир олон газар манантай хэвээр үлдэж, хотын дээгүүр энд тэнд хэсэг бусаг хоцорсон нь нэг гудамж тунгалаг, нөгөө гудамж бүрхэг байх жишээтэй байлаа.

	Төмөр бүрээстэй бараан саарал битүү машин хотоос гарч, өндөр гэгчийн хашаатай ганц байшинд тулж ирэв. Дааман дээр нь «Гаднын хүн орохыг хориглоно. Эрүүл мэндэд аюултай» гэж бичээстэй байв. Энэ бол карантин байсан бөгөөд галзуурсан нохойг авчирч юу ч үгүй болтол шатаадаг, бас золбирсон нохойг аливаа халдвар тараагч гэж үзээд ийш нь авчирч шатаадаггүй ч гэсэн шинжлэх ухаанд зориулан илгээх юм уу арьсыг нь авдаг, халдварт өвчинтэй өөр амьтныг эмчилж болохоор бол нь доор нь эмчилдэг, жишээлбэл адууг амьсгаа хураатал нь эм өгдөг, гагцхүү ям өвчинтэй байвал л алж үгүй хийдэг газар байжээ. Одоо адуу ховордож, ямаар өвчлөх амьтан бараг үгүй болсон учир энэ өвчин маш ховорджээ.

	Бимийг барьсан хоёр хүн энэ газрын жирийн хоёр хар бор ажилчин байжээ. Тэр хоёр муу ч улс байсангүй. Харин ч тэд хүнд өвчин халдах, галзуу нохойнд зуулгахын аюулд тун ойрхон явдаг хүмүүс байж. Тэд цаг үргэлж явж, хотыг золбирсон нохойноос цэвэрлэн, эсвэл эзний нь хувийн хүсэлтээр нохойг нь авдаг, барьж ирсэн нохой болгондоо үндсэн цалин дээрээ нэмэгдэл хөлс авдаг ч гэсэн энэ ажлаа тусгүй, хүнд ажил гэж үздэг улс байлаа.

	Битүү машин хэрхэн хашаанд орж ирсэн, нөгөө хоёр хүн бүхээгээс буугаад хаашаа одсоныг Бим мэдсэнгүй. Тэр мэдээ алдсан байжээ.

	Бим маань хоёр гурван цагийн дараа ухаан оржээ. Тэгэхэд дэргэд нь нөгөө хуучин танил угаадасны нүхний дэргэд үүрээр дайралдсан Сэгсээхий нь сууж байв. Сэгсээхий, Бимийн хамар ам, чихийг долоов.

	Нохой гэдэг хачин сонин амьтан ажээ! Олон гөлөгнөөс нэг нь үхэхэд хүрэх юм бол эх нь түүний хамар ам, чих толгой, гэдсийг нь залгаа зайгүй долоосоор байгаад сэхээж авах ч удаа байдаг. Ингэж хэлээрээ иллэгээ хийдэг нь сая гарсан гөлгөө арчлан тэнхрүүлэх зайлшгүй ажиллагаа байдаг. Энэ бүхэн хачин гайхалтай юм.

	Сэгсээхий бас л бид бүхний мэдэхгүй байгалийн жам ёсоор Бимийг долоолоо. Тэр нь хэрж хэсэж сурсан, магадгүй энэ газар анх удаагаа ирж байгаа биш ч бололтой байлаа. Үнэний нь мэдэх арга алга.

	Машины хаалганы завсраар нарны нарийхан гэрэл орж ирж, Бим дээр тусав. Бим толгойгоо өндийлгөлөө. Төмөр шорон дотор Сэгсээхий тэр хоёр л байжээ. Бим цээжнийхээ өвчийг тэсвэрлэн байж, сууриа сэлгэе гэж оролдсон боловч анхны оролдлогоор бүтсэнгүй. Гэлээ ч гэсэн хоёр дахь удаагаа оролдож, дөрвөн хөлөө доороо авч хүйтэн төмрөөс хажуу хавиргаа хөндийрүүлэв. Сэгсээхий ч гэсэн даарч чичиргэнээд, түүнд биеэ нааж, цагариглан хэвтлээ. Ингэж хоёулаа хэвтэхэд арай дулаахан байжээ.

	Ийнхүү хоёр нохой төмөр шорон дотор хэвтээд хувь тавилангаа хэрхэхийг хүлээн байв.

	Бим нарт ертөнцийн цор ганц тэмдэг болсон нарийхан зурвас туяа завсраар нь тусаж байгаа хаалга руу цаг үргэлж харна. Тэгтэл ойрхон нэг газар буу тас хийх дуулдлаа. Бим давхийн цочив. Ай, энэ чимээ түүнд юутай танил байв аа! Тэр бээр, эзэн Иван Иванычийгаа дурсан санав. Энэ бол ан гөрөө, энэ бол ой хөвч, энэ бол эрх чөлөө, энэ бол нохой төөрөх юм уу, шувуу туулай хөөгөөд хэтэрхий холдчихвол дууддаг дуудлага байлаа. Буу дуугарсны дараа хаанаас тэнхээ орж ирснийг бүү мэд, тэр босож ганхалзсаар хаалга руу хүрч хамраа завсарт нь наагаад эрх чөлөөний агаарыг шунаглан соров. Ингэж хөл дээрээ боссоныгоо үхээд сэхсэн юм шиг саналаа. Тиймээс битүү машин дотуур нэг булангаас нь нөгөө булан хүртэл нааш цааш холхиод, дараа нь дахиад л хаалга руу очиж, дахиад л завсраар нь унхиадан, ер хашаан дотор нэг л аймаар юм болж байгаа юм байна гэж тогтоолоо. Бим бас л нааш цааш явж, хумсаараа хатуу төмрийг маажлан нэг юманд бэлтгэж биеэ халаан тэнийлгэх мэт байв.

	Ингэж хэчнээн удаан болсны нь хэлэхэд хэцүү байна. Гэвч Бим хаалгыг маажиж гарчээ.

	Хаалга нь урьд өмнө Бимийн үзсэнтэй огт адилгүй, битүү төмөрлөөстэй, энд тэндгүй урагдаж дорвойсон хурц төмөртэй байлаа. Гэлээ ч гэсэн хаалга мөн, туслах өрөвдөх амьтныг дуудах боломжтой цорын ганц зүйл мөнөөс мөн байжээ.

	Аягүй хүйтэн зэвэргэн шөнө боллоо.

	Сэгсээхий ульж эхлэв.

	Бим маажсаар л, дорвойсон төмрийг шүдээрээ мэрж үзсэнээ, дахиад л маажиж, хэвтээ хэвээрээ ч маажлан, дуудаж орилж, гуйж гувшсаар байжээ...

	Өглөө болохын үес битүү машин дотор чимээгүй болжээ. Сэгсээхий улихаа больж, Бим ч бас чимээ намдаад, хааяа нэг төмөр маажлах төдий болохоос өөрөөр хөдлөхөө байжээ. Бүрмөсөн тэнхээдээд яаж ч чадахаа больсон юм уу аль эсвэл горьдлого тасарч, цаашдын хувь тавилангаа хүлцэнгүй хүлээхээр шийдсэн алин болохыг бид мэдэхгүй байна. Энэ явдал одоохондоо битүү төмөр машины нууц хэвээр хоцорчээ.

	
Арван зургаадугаар бүлэг

	ЭРЛИЙН ҮЕЭР УУЛЗАВ. БИМИЙН ҮЛДЭЭСЭН МӨР. ДӨРВӨНТӨӨ БУУДАВ.

	Ням гарагт ердийн өдрийг бодвол хотод хавьгүй олон хүнтэй, унаатай, явган явж, гүйх нь гүйж, авах нь авч, зарах нь зарж, галт тэрэг, автобус, троллейбус, трамвайнд торхонд чихсэн загас шигээр чихцэлдэн, ухаан жолоогүй яаран хотоос гадагшилцгаана. Өдөр дундын хэрд тэр чихцэлдээн жаахан намжаад, үдэш дахиад л эхэлж, нэг хэсэг нь хөдөө тосгон, хөвч ойгоос хот руу эргэж, бос нэг хэсэг нь хотоос хөдөө тосгон, хөвч ой руугаа харьцгаана.

	Иймд нэгэн ням гарагт Хрисан Андреевич Алешатайгаа хамт хот орж ирсэн нь гайхалтай бишээ. Алеша нь Харчихэнийгээ эрэх, аав нь зах дээр идэх юм зарна гэж хоёул тохиролцсон байлаа. Ер нь Хрисан Андреевич урьд ч гэсэн хүүгээ авч явдаг, аливаа айх эмээх явдалгүйгээр хотоор явж зугаац гэж тавьдаг юм санжээ. (Алеша суух трамвайнхаа номерыг мэддэг, автобуснаас буух буудлаа мэддэг учир бие даан явж сураг гэж үздэг байж.) Ийм үед Алешад гурван рубль гар дээр нь өгдөг, түүгээрээ юу дуртайгаа авах, эсвэл хотод дуртай газраа очих, кино бол кино, цирк бол цирк үзэх эрхтэй байв. Харин энэ удаад Хрисан Андреевич, Алешагийн «нууц хармаанд» арван таван рубль хийж өгөөд:

	— Харчихэнтэйгээ дайралдаад, авч яваа хүн нь өгөхгүйд хүрвэл эхлээд арвыг өгөөрэй, Тэгээд болохгүй бол нь арван хоёрыг өг. Арван хоёроор өгөхгүй байвал арван тавыг өг. Тэгээд өгдөггүй юм бол хаягийг нь тогтоож аваад над дээр ир, би өөрөө очно. Битгий орой болтол яваарай. Дөрвөн цаг гэхэд автобусанд суугаарай. Одоо өдөр богиноссон шүү, харанхуйгаар явахад хүрнэ. Бас Харчихэнийгээ сураглахдаа: «Хүн гуай, танаас юм асууж болох уу» гэх юм шүү. Тэгсэн хойноо ийм ийм учиртай юмаа, бид бол хөдөөгийн малчин улс бид нохойгүй болчхоод ядаж байна, нохой маань алга болчихсон, хот л орсон бололтой байна гээрэй. Сайн хүн хаа мундах вэ, асууж сурагла гэж захижээ.

	...Ийнхүү төв. томоотой, хүдэр жаал хот дундуур явж, хааяа хааяа итгэлтэй санагдсан хүнээсээ:

	— Хүн гуай, танаас юм асууж болох уу? Бид уг нь малчин улс аа.. гээд л асууж явлаа.

	Эмэгтэйчүүд голдуу бүдүүн тарган хүмүүс тоогүй олон дайралдсан ч асуулгүй өнгөрч байлаа. (Эд нар ажил хийдэггүй байж таарна, тэгээд л хэмжээгүй таргалсан байлгүй гэж бодно.) Гэтэл яг л нэг тарган хүн, хүүгийн асуухыг сонсоод Алешад биш, өөр хүүхдэд галт тэрэгний буудал руу очсон чинь дээр гэж зөвлөлөө. (Тэнд хотын бүх залуучууд нэг өдрийн дотор ганц дааманаар орж гардаг учраас хэн нэг нь мэдэж юу магад гэжээ.) Алеша эрэгтэй хүүхдүүдийг ч зүгээр өнгөргөлгүй асууж явжээ.

	Яг тэр үеэр Толя гэрээсээ гарч Бимийгээ эрэх ээлжит ажилдаа оржээ. Толя гурван өдөр туйлбартай эрсэн бөгөөд тэгэхдээ хичээл тарсан хойно гардаг байсан бол өнөөдөр ням гараг, сургууль руугаа очих хэрэггүй учир өглөөнөөс эрэлдээ мордохоор шийдсэн байжээ.

	Ийнхүү боловсон айлын цэвэрхэн хувцастай жаал хот дундуур явж, гудамжаар яваа хүмүүсийг судлах мэт царай өөд нь ажиглаад, сонгон авсан хүнээсээ:

	— Ах аа, та хар чихтэй нохой хараагүй биз?.. Шар гэдэстэй цагаан нохойг?.. Хараагүй юу. Одоо яая гэхэв. Уучлаарай гэж хэлж явлаа.

	Толя хэдийгээр эх эцэг нь хориглосоор байсан боловч нэгэн удаа Степановнагийнд очиж, нөгөө нэг ч дэлгүүрт байдаггүй чех харандаа, зургийн цомог хоёроо Люсяд өгөөд Бим манайхаар очсон нэг хоноод, алга болчихсон гэж тэдэнд ярьсан бас Степановнагаас урьд хожид ер үзээгүй Иван Иваныч гэдэг хүн нь удахгүй ирнэ гэдэг сургийг сонссон байжээ. Толя өнөөдөр оройхон хэрд заавал тэднийхээр орж, Бимийн тухай сураг гарав уу, үгүй юу гэдгийг дуулах, түүнчлэн Люся түүнд өөрийнхөө зурсан «Манай Бим» гэдэг зураг бэлэглэнэ гэсэн учир түүнийг авах учиртай байв.

	Галт тэрэгний буудалд ойрхны нэгэн гудамжинд явтал нь арван хоёр гурав орчим насны хүдэр царайтай, том хүний маягаар хийсэн шинэхэн костюмтай хүүхэд хүрч ирээд:

	— Хүн гуай, танаас юм асууж болох уу? гэжээ. Ингэж том хүнээс асуусан юм шигээр асуусан нь Толяд таалагдаж дуртайяа:

	— Болно оо. Чи юу гэх гээ вэ? гэж өөдөөс нь асуужээ.

	— Бид малчин улс аа. Гэтэл нохой маань алдагдаад хот орчихжээ. Яаж мэдэх вэ, хараагүй биз? Шар гэдэстэй, цагаан нохой өрөөсөн чих нь тас хар. Бас өрөөсөн хөл нь... гэж ярингуут л:

	— Ямар нэртэй юм бэ? гэж Толя бушуухан асуув.

	— Харчихэн гэж Алеша хэлбэл

	— Бим байна шүү дээ. Мөн байна! гэж Толя дуу алдав. Хоёр жаал хэрхэн яаж ярилцсаныг мэдэж ядах юмгүй биз ээ. Бимийг хэзээ хаана худалдаж авсан, хэзээ тосгоноос зугтсан учрыг Толя мэдэж авч, чухамхүү Харчихэн нь л Толягийнд ирсэн юм байна гэдгийг Алеша бас мэдэж авлаа. Бим хотын аль нэг хэсэгт байгаа гэдэгт санал нийлэв. Хэрэв олдог юмаа гэхэд хэн нь Бимийгээ авах тухайд ч тэр хоёр бодсонгүй. Хамгийн гол нь эрэх, бушуухан эрж олох л хэрэг байлаа.

	— Эхлээд галт тэрэгний буудлыг сахья. Тэгж надад нэг хүн зөвлөсөн гэж Алешаг хэлэхэд

	— Тэнд чинь хүн гэж шороон түм. Нэг нь заавал харсан байж таарна гэж Толя нь зөвшөөрлөө.

	Ингэж эрэх нь гэнэхэн явдал гэдэг нь илэрхий боловч тэр хоёрын аль нь ч тэгж бодсонгүй. Тэр хоёр зүгээр л үерхэн нөхөрлөх санаагаар холбогдож, Бимийг эрж олох гэсэн нэгэн хүсэл, нэгэн хайраар нэгдсэнд л хэргийн учир байлаа. Бас Бим өөрөө гэнэт бидний нүдэнд тусчих байх гэж хоёул боджээ.

	— Дараа нь хоёулаа Степановнагийнд очно. Тэднийхээр заавал очиж таарна. Үнэндээ гэхэд Харчихэн тийшээ л явж байгаа шүү дээ. Гэр нь юм чинь, өөр тийшээ явах ёсгүй гэж Алешаг явдал дундаа хэлэхэд

	— Тэгье гэж Толя санал нийллээ.

	Алеша нухацтай яриа хөөрөө, бас гэнэхэн цайлган зантайгаараа Толяд тун таалагджээ. Иймэрхүү танилцах нь насан туршид мартагддаггүй билээ. Гудамжнаас үл бүтэх танхай этгээд биш, сайн нөхрийг олж авна гэдэг сайн байлгүй яах вэ.

	Энэ хоёр хэдийнээ зуугаас наашгүй хүнээс сураглачхаад, асууж болох хүн байна гэж бодсон хүнийг сонгох ажлаа үргэлжлүүлсээр байв.

	Тэр өглөөгүүр галт тэрэгний буудал дээр чихэлдсэн олон хүний дунд руу хүрэн пальтотой буурал хүн тулуур тулсаар буухиа галт тэрэгний вагоноос бууж иржээ. Тэр хүн буудлын хажуугаар өнгөрөхдөө түр зогсож, эргэн тойрныг харав. Ер нь төрсөн нутгаасаа удаан хугацаагаар хол яваад буцаж ирсэн хүн ингэж зогсож, бүх юм байгаа байрандаа юу, өөрчлөгдсөн юм байна уу, үгүй юу гэж хардаг заншилтай билээ. Яг энэ үеэр үл таних хоёр жаал түүн дээр хүрч ирээд, илтэд хөдөөгийн байрын нэг нь:

	— Хүн гуай, танаас юм асууж болох уу? гэжээ.

	Буурал хүн толгойгоо үл мэдэг далжийлган, битүүхэн инээмсэглэж:

	— Бололгүй яах вэ, хүн гуай гэв.

	Нөгөө илтэд хот газрын байртай хүүхэд нь:

	— Та өрөөсөн чих хар, цагаан нохойг хараагүй биз? гэж асуулаа.

	Буурал хүн хүүгийн мөрөн дээрээс базан, догдолсон сэтгэлээ ч нуулгүй:

	— Бим биш үү? гэвэл.

	— Тийм тийм, Бим. Харав уу? Хаана явна? гэлээ. Тэр гурав буудлын дэргэдэх цэцгийн мандлын урт сандалд сууцгаав. Хэдийгээр хоёр жаал энэ өвгөн хүнийг ерөөс танихгүй, энэ хүн бол Бимийн нь эзэн Иван Иваныч гэдгийг мэдэхгүй, тэр ч байтугай энэ хүн өөрөө хэлэхгүй бол авсаар тааж тааварлах ч үгүй байсан хэр нь өчүүхэн ч эргэлзэх юмгүйгээр бие биедээ итгэн хамаг байдгаа уудлан ярилцжээ.

	Ер нь таньдаг хүмүүс нь ч Иван Иванычийг хараад танихааргүй болсон байжээ. Тэр нуруу бөгтөр, нүүр туранхай, үрчлээ нь нэмэгдсэн (зүрхэндээ ойрхон хагалгаа хийлгэнэ гэдэг рашаан амралт биш шүү дээ) боловч нүд нь нөгөө л анхааралтай, хянамгай, хүнийг нэвт харах мэт байдлаа алдаагүй байв. Гагцхүү энэ хүрэн хар нүдээр нь энэ хүн хэзээ нэгэн цагт хар хүрэн үстэй хүн байжээ гэж хэлж болохоор байсан ч одоо був буурал үстэй болжээ.

	Толя, Бимийн талаар мэддэг болгоноо, тэр ч байтугай доголон, өвчтэй явааг нь хүртэл ярилаа. Алеша, Харчихэн хөдөө тосгонд байхдаа ямаршуу янзтай байсныг нь товч тодорхой ярив. Иван Иванычийн бүхий л байдал хоёр жаалд их таалагдав. Тэр нь том хүнтэй ярьж байгаа юм шиг заримдаа бүр мөрөн дээр нь гараа тавин байж ярихаас гадна хүүхдүүдийн яриаг чагнахдаа дундуур нь орж таслахгүй тайван байгаа нь був буурал үс нь, нэр овог нь, танихгүй тэр хоёрыг хайрлаж байгаа гэх мэт нь илтээс илт байсанд их л аятайхан санагджээ. Тэргүй бол энэ хүн яалаа гэж:

	— Та нар их сайн хүүхдүүд байна. Ёстой нөхөд болцгооё... Одоо манайд очъё. Бодоод байх нь ээ Бим өдийд гэртээ ирчихсэн, байх нь гэж хэлэх билээ дээ.

	Тэр хүн замдаа хүүхдүүдээс эвтэйхэн асуугаад, хэн хэн болох, ямар айлын хүүхэд болох, юу юу хийдэг, хэнд нь юу таалагддагийг амархнаа мэдээд авав.

	— Алеша чи хонь хариулдаг Юм биз дээ, их сайн хэрэг дээ. Бас сургуульд сурдаг байх нь. Амаргүй байгаа биз? гэж хэлэхэд нь Алеша аав шигээ!

	— Хонийг хариулна гэхэд чадвар хэрэгтэй дээ. Яггүй ажил шүү. Сүргээ эгнүүлэн тарааж бэлчээх, өвс ногоог гишгэж талхлахгүй байх хэрэгтэй. Энэ бол газар нулимж ч болохгүй, хөлөө цуцтал нааш цааш холхино гэсэн үг. Бас үүр гэгээрэхтэй зэрэг л босно. Ажил зөндөө. Нохойтой бол сайн. Мал мэдэхгүй хүнийг бодвол хавьгүй тустай амьтан. Бид нохойгүйгээр яагаад ч байж болохгүй л дээ. Малчин улс юм чинь өөр арга алга гэж ярилаа.

	— Толя чи юу хийдэг вэ? гэж Иван Иваныч асуухад.

	Би юу? гэж гайхаад-Сургуульд явдаг гэв.

	— Танайд мал хуй бий юу? гэж Алеша нь Толягаасаа асуувал

	— Мал ерөөсөө байхгүй. Усан гахай байсны нь ээж муухай үнэртэй байна гээд болиулчихсан гэж хариулав.

	— Чи тэгвэл манайд очоорой. Би чамд юм үзүүлнэ. Манайд Милка гэж үнээ бий. Ёстой сайн үнээ. Гэдэс доогуур нь гарсан ч хайрна гэж байхгүй. Малгайг ч долооно, хүний гарыг ч долооно. Манай эр тахиа бүх тахианы сор нь доо. Дуу эхлэгч гэж нэртэй. Үүрээр хамгийн түрүүн дуугардаг. Бусад тахиа түүний дараагаар дуугардаг юм. Тийм тахиа их ховор байдаг. Харин манайд нохой байхгүй дээ. Байсан нь үхчихсэн. Харчихэн зугтаачихсан, гэж хэлээд санаа алдаж. Хайран амьтан. Их эрх байсан юм сан гэв.

	Иван Иваныч, Степановнагийн хонхыг дарав. Степановна гуай Люсятайгаа гарч ирээд:

	— Ай, яадаг билээ, Иван Иваныч! Би одоо юу гэж хэлнэ дээ. Бим маань байдаггүй ээ. Толягийнд гурав хоногийн өмнө байсан байна, тэгээд гэртээ ирсэнгүй гэж ярьж гарав.

	— Ирээгүй байх нь гэж Иван. Иваныч бодол болон хэлээд хүүхдүүдийн урмыг засах байдлаар-Олно доо, заавал олно гэв.

	Степановна түлхүүрийг нь эзэнд нь өгөөд тавуулаа тэднийд орлоо. Гэр нь Иван Иванычийн орхисон тэр л чигээрээ. Алешагийн гайхамшиг төрүүлсэн хана дагуух их ном, нөгөө л бичгийн ширээ нь Степановнагийн ачаар бүр ч цэмцгэр болсон хэр нь Бим л байгаагүйгээс хойш эл хуль оргиод байлаа. Түүний хэвтэр дээр Иван Иванычийн илгээсэн захидал болох бичгийн цэвэр цагаан цаас байлаа. Степановна гуай түүнийг ч хүртэл хэвээр нь байлгажээ. Иван Иваныч цонх руу очиж, буруу харан бөгтийж зогсов. Тэр нь аяархан ёолж байгаа юм шигээр Степановнад санагджээ.

	— Иван Иваныч, орж ирээд жаахан амарвал дээрсэн дээ гэж Степановна хэлэв, 

	Тэгэхэд нь орон дээрээ хэвтэж, адар ширтэн дуугүй болоход, Степановна сэтгэлийг нь засах санаатай:

	— Хагалгаа сайн болсон байх нь ээ? Өөрөө л ирснээс хойш бүх юм болно доо гэвэл

	— Степановна гуай, их сайн болсон. Сайхан сэтгэлтэй танд их баярлалаа. Харь хүнд ингэж ханддаг тань шигээр хамаатан садан улс хоорондоо ийм байдаг болоосой гэж хэлэв.

	— Тэр яах вэ? Юу гэсэн үг вэ? Дэмий юм ярих гэж. Айл хөршдөө туслах юу нь хэцүү байх вэ. Цөм сайн сайхан л байвал болоо шүү дээ гэв. (Степановна тэгж магтуулсандаа бүр зовж орхижээ.)

	Хэдэн минут болоод Иван Иваныч босож, хүүхдүүд рүү хараад.

	— Хүүхдүүд ээ, би ингэж төлөвлөгөө бодлоо, та нар манай энэ районоор эрж, зоригтойхон сураглагтун. Бим энэ хавьд л байгаа байх. Аа би... гэснээ жаахан бодоод, — Би нэг газар очно... нэг газар манааны нохой болчхоод байгаа биш байгаа даа гэж хэллээ.

	Гарцгаадаг дээр Люся зурсан зургаа Толяд өглөө. «Манай Бим» гэдэг зураг байжээ. Толя түүнийг Алешад үзүүлсэнд, Алеша гайхаж:

	— Өөрөө зураа юу? гэвэл.

	— Өөрөө гэж Люся хариулав.

	— Чи зураач юм уу? гэхэд нь

	— Үгүй ээ. Би тавдугаар ангид орно гэж Люся  инээд алдав.

	Тэр зурагт Бимийг маш адилхан зурсан байсан бөгөөд өрөөсөн чих нь хар, өрөөсөн хөл нь хар, цагаан дээр шар бөөрт, том нүдтэй дүрсэлж, нэг гэм нь ялимгүй урт богино хоёр чихтэй болсон ч тэр нь гол биш шүү дээ.

	Ингээд Алеша, Толя хоёр дахиад л эрэлд гарлаа. Тэр хоёр бас л хүмүүсийг нүүр царайгаар нь ажиж (одоо хоорондоо сайтар зөвлөлдсөний дараа) нөгөө л асуудаг асуултаа тавьж, Бимийн шинж байдлыг хэлж эхлэв.

	Харин Иван Иваныч орон дээрээ хэсэг хэвтэж, одоохон карантин руу очих нь зөв гэж шийдлээ. Тэгэхдээ нохой барьдаг хүмүүст урьдчилан мэдэгдэх шинж байдлыг нь хэлэх, хэрэв энд тэнд үздэг юм бол надад мэдэгдээрэй гэж мөнгө өгөх нь зүйтэй байна, магадгүй Бим маань тэнд оччихсон ч байгаа юм билүү, Толягийнхаас пүрэв гарагийн шөнө явсан байна гурав хоног өнгөрсөн болохоор бушуухан л очих хэрэгтэй байна! гэж тогтлоо.

	Иван Иваныч таксинд сууж, төдхөн карантины хаалган дээр хүрээд очив. Амралтын өдөр болохоор манаачаас өөр хүн байсангүй. Гэвч тэр манаач, Иван Иванычийн асуусанд дуртайяа хариулж, их л олон үг урсган:

	— Пүрэв, баасан хоёрт нохой барьж авчраагүй, өчигдөр авчирснууд нь машин дотроо байгаа. Хэчнээн золиг байгаа юм бүү мэд, байх нь л байна. Маргааш эмч ирээд, алиныг нь шинжлэх ухаанд, алиныг нь унтуулах тариа хийгээд арьсыг нь өвчихийг хэлж өгөх байх. Арьстай нь ч булах ёс байдаг л юм. Юуны төлөө эмч билээ дээ. Тэгэлгүй дээ! Хоггүй болтол шатаах ч ёс байдаг гэж олон таван юм ярив.

	— Анч нохой ирдэг үү? гэж Иван Иванычийн асуухад, 

	— Ховорхон доо. Тийм нохойг зарлагадаж, шинжлэх ухаанд өгч тамлуулдаггүй. Эхлээд эзний нь хүлээх юм уу учрыг нь олж өгөөч гэж Анчны нийгэмлэг рүү утасддаг юм. Тэгэлгүй дээ! Юуны төлөө эмч билээдээ. Нэг тийм анч нохой энд байгаа гэсэн. Цагаан зүстэй, өвчин эмгэгт баригдсан, харах хандах хүнгүй, эзэн авгай нь өөрөө тушаасан гэж манай Иван ярьсан юм сан. Тэгэлгүй дээ! Эр нөхөр нь үхэж хатсан ч юм бил үү гэж ярив.

	«Мөн биш байгаа даа?» гэж Иван Иваныч бодоод:

	— Намайг битүү машин руугаа тавиач. Би сайхан нохойгоо эрж яваа хүн шүү дээ. Машин дотор байж байгаа ч юм бил үү. Намайг оруулаач гэж гуйв.

	Манаач санаснаараа бат зогсож:

	— Сайхан нохойг байлгадаггүй юм аа. Халдвар тараалгахгүй гэж муу муухайг нь авчирдаг юм гэж яахын ч аргагүй бат нот хэлэв. Тэгснээ царай хувираад, эрүүгээ шантгасхийлгэн, гараа савж, дааманы цаана яахаа ч мэдэхээ байчхаад балмагдан зогссон хүнийг яв гэх мэт зангав. Манаа манадаг хүн ч гэсэн өөрт ноогдсон эрх мэдлээ ашиглаж таваа ханадаг хуультай хойно

	— Харахгүй юу? «Орохыг хориглоно» гэж байгаа биз дээ. Уншаад ойлго гэж хэлээд «Орохыг хориглоно. Эрүүл мэндэд аюултай» гэж алтан үсгээр бичсэн бичигтэй шилтэй жааз өөд заажээ.

	Иван Иваныч хашаанд орно гэсэн найдвараа нэгэнт алдлаа ч гэсэн арга тасрахдаа:

	— Ээ халаг минь дээ! Чи ч мөн хүн юмаа!... Хагалгаа хийлгээд ирлээ шүү дээ. Дайнаар олдсон сумны хэлтэрхийг яг эндээ хадгалж явсан юм. Тэгээд ирсэн чинь Бим маань байдаггүй гэж дуугарсанд

	— Яаж тэр вэ? Хорь гаран жил сумны хэлтэрхийтэй явлаа гэж үү? Эндээ юу? гээд манаач гэнэт зөөлөрч анх уулзсантай нь адилхан болж, — Үгүй ер өө! Хүнд хэлэхэд үнэмшихгүй юм байна даа. Мөн хачнаа гэж ярингаа үгээ гүйцээлгүй, түгжээгээ мултлан, дотогшоо орохыг хүлцэнгүй урьж-Ор, ор. Харин хэнд ч хэлж болдоггүй юм шүү гэлээ.

	Иван Иваныч нохойгоо олбол хөтлөөд явна гэж найдаад таксигаа буцаачхаад, машин руу явган очив. Бим маань байж байдаг юм бол одоохон учирч эрхлүүлнэ дээ, байдаггүй юмаа гэхэд амьд л яваагаас хойш олдож таарна гэж үнэхээр асар их найджээ.

	— Бим минь, миний хонгор Бимхэн... Хэнзхэн минь. Тэнэгхэн минь гэж хашаан дундуур амандаа үглэн явав.

	Манаач ч битүү машины хаалгыг онгойлгоод орхилоо.

	Иван Иваныч ганхасхийгээд, мэл гайхан зогсчхов. Бим нь үүд рүү хамраа чиглүүлээд хэвтэж байжээ. Уруул ам, буйл нь арзгар төмөрт урагдаж дуусаад, урд хоёр хөлийн савар хумс нь нэлээд цус болжээ.

	Бим машины хаалгыг маш удтал маажиж, эцсийн амьсгаа хураатлаа маажжээ. Түүний гуйсан юм гэвэл даанч бага зүйл байжээ! Эрх чөлөө, итгэл, найдвар хоёрхноос өөр юм гуйсангүй.

	Нөгөө Сэгсээхий нэг буланд шигдээд улив.

	Иван Иваныч үнэнч хайртай нөхрийнхөө толгой дээр гараа тавив.

	Ганц нэг цасан ширхэг хаялж, хоёр ширхэг цас Бимийн хамар дээр унасан боловч... хайлсангүй.

	...Энэ завсар Алеша, Толя хоёр улам ч ойртон танилцаад хот дундуур явж байлаа. Тэр хоёр асууж сурагласаар яваад, тэртээ нэгэн цагт Толя, Бимийг хөтөлж очсон мал эмнэлгийн салбарт хүрээд ирчихжээ. Тэнд ямар ч нохой байхгүй, хэрэв нохойгоо алдсан бол юуны өмнө карантин дээр очих хэрэгтэй, тэнд нохой олж барьдаг хүмүүс байдаг юм гэж жижүүрээс дуулав.

	Манай хоёр жаал бол «Хөдөө байгаа өвгөн аавд» гэж захидал хаягладгуудын нэг ерөөс биш байлаа. Тийм болохоороо нэг цаг илүүгүй болоод байхад автобуснаас буугаад карантин орохоор эзгүй цагаан газраар яаран явж байв.

	Гэтэл Иван Иваныч дааманаар өөдөөс нь гараад иржээ. Тэр, хүүхдүүдийг хармагцаа яарч хүрэлцэн ирээд:

	— Та нар наашаа бас ирэв үү? гэв.

	— Биднийг явууллаа гэж Алеша хэлэв.

	— Энд Бим алга уу? гэж Толя асуулаа.

	— ...

	— Энд ирээгүй гэнэ үү? гэж Алеша давхар асуув.

	— Үгүй гэнэ ээ, хүүхдүүд минь... Бим энд алга ирээ ч үгүй юм байна гэж Иван Иваныч битүү харласан сэтгэл, зүрхнийхээ өвчнийг нуухыг оролдон хэлэв. Энэ нь түүн шиг хүнд маш хэцүү байжээ.

	Тэгэхэд Толя өтгөн хар хөмсгөө өргөж, духан дээрээ олон гүн атираа гаргаад:

	— Иван Иваныч, та биднийг битгий хуураарай гэвэл.

	— Хүүхдүүд минь, Бим энд алгаа. Эрэх л хэрэгтэй байна даа гэж нэлээн итгэлтэй түс тас хэлэв.

	Цас бударч байлаа.

	Намуухан цас.

	Цагаахан цас.

	Жилд нэгэн удаа давтагдаж, амьдралыг шинээр эхлүүлдэг хойтонгийн хавар хүртэл газар дэлхийг бүрхэх хүйтэн цас.

	Цас шиг цал буурал хүн цагаан талд явж байв. Түүний дэргэд хоёр жаал хөтлөлцөөд, аль алиныхаа найзыг эрэхээр явна. Эдэнд нэгэн итгэл байжээ.

	Худал, юм үнэн шиг ариун байх удаа бий. Насан эцэслэж байгаа хүн инээмсэглэн байж: «Одоо их сайхан болчихлоо» гэж хайртай хүмүүстээ хэлдэг. Эх хүн, өвчинд нэрвэгдэж нааш харахаа больсон хүүхдэдээ хөгжөөнтэй дуу аялан өгч, инээмсэглэж байдаг.

	Гэтэл амьдрал урагшаа явсаар байдаг. Найдлага байхгүй бол цөхрөл амьдралыг алах учраас найдлагад тулгуурлан урагшаа явсаар байдаг ажээ.

	Хоёр жаал, Бимийг өдөржин эрлээ. Тэгээд орой болж, бүр бүрэнхий болсон хойно Толя нь Алешагаа трамвайгаар өөрийн нь автобусны буудалд хүргэж өгөв.

	— Энэ манай аав гэж Алеша Толяд аавыгаа танилцуулав.

	Хрисан Андреевич, Толя руу гараа сарвайж:

	— Найзтай болсон юм биз дээ. Чи тэгээд Алешагийндаа айлчилж очих уу? Бид урья гэв. 

	Толягийн өмнөөс Алеша хариулж:

	— Сүүлд ирнэ ээ. Би ч бас Иван Иванычийнд очно. Бид бас л эрнэ гэвэл

	— За за. Сайн байна. Гэртээ очоод нэгд нэгэнгүй яриарай. Тээр тэр, манай автобус ирж явна! гэв.

	Алеша автобусанд суухынхаа өмнө аавдаа арван таван рублийг нь өгч:

	— Бүтнээрээ байгаа. Хэрэгцээ гарсангүй гэхэд.

	— Тэгж дээ гэж эцэг нь дурамжхан хэлэв.

	Толя холдож буй автобусны хойноос даллан хоцров. Шинэ танилаасаа салахад гунигтай ч тийм сайхан найзтай болсон нь баярламаар байжээ. Одоо Толя Алешаг хүсэн хүлээж байх болно. Бим энэ газар дээр даанч тодорхой ул мөрөө үлдээсэн юм чинь дээ.

	Толя гэртээ ирээд:

	— Бим хотод л байгаа юм байна даа. Заавал олно доо. Бид заавал олно гэж аавдаа итгэлтэй нь аргагүй хэлсэнд.

	— «Бид» гэдэг чинь хэн бэ? гэв.

	— Алеша, Иван Иваныч бид гурав... Харж л байгаарай, олохоо л олно доо.

	— Алеша гэдэг чинь хэн юм? Иван Иваныч гэдэг чинь хэн юм? гэж ээж нь асуув.

	— Алеша бол хөдөөгийн жаал, аав нь Хрисан ах. Иван Иваныч гэдгийг юу хийдгийг мэдэхгүй байна, лав л их сайн хүн.

	— Эзэн нь олдсон юм бол одоо чи Бимээр яах гэсэн юм бэ? гэж аав нь бас асуув.

	Толя ийм юм асууна гэж огт санаагүй, бас тэгээд энэ асуудал маш хэцүү байсан учир шууд хариулж ч чадсангүй дэмий л:

	— Мэдэхгүй гэж аяархан дуугарчээ.

	Үдэш орой болсон хойно Толя унтахдаа Алешагийн үнээ нь малгайг минь долоож байна гэж зүүдэлсэн бөгөөд энэ үес аав ээж хоёр нь мухрын өрөөнд маргалдаж байжээ.

	— Хүү чинь даруулгагүй өсөж байна гэж аав нь түс тас хэлэхэд

	— Чи тэгээд яагаа вэ? гэж ээж нь няцаав.

	— Би албан ажилтай хүн шүү дээ.

	— Би албан ажлаас чинь ч доор ажилтай байна. Чи гэрээсээ гарлаа л бол боллоо. Тэгэхэд энэ гэр орон цэвэрлэх гэж би хамаг биеэ дууслаа.

	— Хэн хаана ямар ч ажил хийлээ гэсэн түүнд үнэн шударга биелүүлэх үүрэг заавал байх ёстой. Би өөр юм ярьж байна. Хэн Толяг хүмүүжүүлэх болж байна? Чи юу, би юу? Эсвэл хоёулаа юу? Чи бид хоёр хэлээ ололцох хэрэгтэй байна.

	— Чи ч биш, би ч биш байлгүй. 

	— Тэгвэл хэн гэж? гэж аав нь тулгахад

	— Бүх найдвар сургуульд л байна гэж ээж нь нэлээн зөөлрөн хэлэв.

	— Гадаах яах вэ? гэж аав нь бас л тулгав.

	— Гадаах ч гэсэн дээ. Гайхах юу байх вэ. Хамаг хүүхэд гадаа байгаа юм чинь.

	— Тэгвэл шударга занг хэн бий болгох болж байна? гэж аав нь дуугаа өндөрсгөв.

	— Май, энийг унш. За, би уншиж өгье л дөө. Сонсож бай гээд ээж нь сонинд гарсан зүйлээс хэрэгтэй гэснээ түүж уншив..«Эмх журам, соргог хараа, хатуу тооцоо, нарийн шаардлага хүмүүсийг шударга болгодог юм»... «Шударга хүнийг мандуулах хэрэгтэй»... дуулав уу, мандуулах хэрэгтэй гэж байна! За тэр ч яамай байна аа! гээд ээж нь олбог дээр нүүрээрээ даран ойчив.

	Аав нь ээжид нь хайртай болохоороо маргааныг гүнзгийрүүлэхийг нэгэнт хүсэхээ больжээ. Ер нь иймэрхүү үед аав нь заавал эхэлж зөөлөрдөг байжээ. Ер нь ч тэд удаан маргаж байсан түүх байхгүй. Энэ удаад ч гэсэн эвлэрэнгүй аялгаар

	— За яах вэ, учрыг нь олъё доо. Би Бимийг нь эрээд үзье. Оролдоод үзье. Эзэн нь олдсон болохоор Толя түүнийг нааш нь авчрахгүй болсон. Хэрэв бид Бимийг нь олчихдог юм бол бидний нэр хүнд их өснө шүү дээ гэж хэлэв.

	Гэвч хэлмээр хэлмээр санагдаад байсан тэр үгээ хэлсэнгүй. Тэр орой Семен Петрович тайван, санаа амар байдгаа больсон байжээ. Хүү нь өсөж, хажуугаар нь гарах гэж байхад төрсөн эцэг нь мөртөө цагийг нь олж мэдсэнгүй өнгөрч байжээ. Семен Петрович элдвийг бодох зуураа голын эргийн пивоны мухлагийн дэргэд хүүхдээрээ шахуу залуухан хар хүү шал согтуу гуйвчин, хөл нь ээдрэлдэн, аягүй муухайгаар хашхиран уйлж байсныг санаж орхив... Түүнийг санаад дотор нь аягүй боллоо. Тав зургаан жилийн дараа гэхэд манай Толя пивоны мухлагийн дэргэд тэгээд байж байх юм биш биз гэж бодмогцоо хачин айж, цээж нь бачимдав. Тиймээс эхнэр лүүгээ очоод, дэргэд нь сууж аяархан бөгөөд эвлэрэнгүйгээр

	— Эсвэл Толядаа нэг сайхан нохой авч өгөх үү?... Аль эсвэл Бимийг эзнээс нь гуйх уу? Мөнгийг нь гомдоохгүй өгье. Чи юу гэж бодож байна? гэж асуусан нь ээжийн хувьд огт санаанд ороогүй зүйл байв.

	— Ёстой бүү мэд. Семен минь, би мэдэхгүй байна. Авч өгдөг л хэрэг үү дээ гэж ээж нь хэлжээ.

	Харилцан нөхөрлөж итгэлцэх явдлыг мөнгөөр авч ч болдоггүй, мөнгөөр зарж ч болдоггүй гэсэн бяцхан учрыг Семен Петрович тооцож бодсонгүй ажээ. Тэр бас Бимийг олъё гэж хүсээд ч олж чадахаа больсон байсныг мэдсэнгүй. Гэвч, Бим, манай сайн Бим, Толягийн аавын сэтгэлд ч «гэсэн ул мөрөө үлдээжээ. Магадгүй, тэр нь дотроо гэмшсэн хэрэг ч байж болох юм. Ингэж гэмших нь шув шулуухан бургас шиг биш л юм бол хэзээ ч хэн ч зайцан гарах арга байдаггүй ажээ. Тийм шулуун бургасыг нугалан тахийлгаж ч болно дуртайгаараа буцаагаад залж тэгшилж ч болно. Харин Бим шөнөжингөө Семен Петровичийн санааг зовоожээ.

	Бим тэр шөнө нөгөө л битүү төмөр машин дотроо хэвтсээр байжээ. Маргааш Толягийн аав түүнийг хайх ажлыг зохион байгуулах болно. Тэр олдог бол уу. үгүй бол уу? Битүү төмөр машины нууцыг тайлдаг бол уу? Үгүй бол уу? Бимийн гэрэлт ертөнц, эрх чөлөө, эв найрамдал, итгэл найдвар өөд тэмүүлсэн эрмэлзлийн ялагдашгүй хамаг хүчин чадлыг ойлгож мэддэг бол уу, үгүй бол уу?

	Гэвч хамгийн энгийн шалтгааны улмаас тэр явдал гүйцэлдэх учиргүй байжээ. Маргааш өглөө нь, даваа гарагт Иван Иваныч буугаа аваад карантин дээр иржээ. Энд нөгөө нохой баригч хоёртой уулзаж, Бимийг гэрийнх нь гаднаас барьсан гэдгийг дуулж элэг зүрх эмтрэн шимширчээ. Тэр хоёр хүн хоёулаа нөгөө Эгчтэнийг зүхэж, аливаа муу үгээр хараан, хайр гамгүй муулцгаав. Бим нь хар хорон санааны үзүүрт өртөж амиа алдсан явдал Иван Иванычид тун ч хэцүү байлаа. Тэр бээр албан үүргээ гүйцэтгэсэн энэ хоёр ажилчныг зэмлэсэнгүй. Харин залуу хар хүү нь өөрийгөө гэмтэйд тооцон, тэр муу Эгчтэний үгэнд итгэсэндээ хар бууж:

	— Мэдсэн сэн бол уу... гээд машиныхаа хамар дээр шаагаад авч-Тийм гичийд итгэхэд энэ дээ гэж халаглав.

	Иван Иваныч тэднээс Бимийг минь хөвч рүү аваачиж өгөөч, би та нарт хөлсөнд нь таван рубль өгье гэж хэлэхэд тэр хоёр дуртай зөвшөөрлөө. Тэгээд гурвуул тэр машиныхаа бүхээгт сууцгаан хөдлөв.

	Иван Иваныч анд гарах болгоныхоо өмнөхөн ирж ой модны чимээ чагнан хожуул сандайлж суухад, Бим ч тэсэж ядан хүлээж унасан навчинд хамраа үрчин байдаг байсан цоорхойдоо ирээд, тэр хожуулаас хэдэн метрийн зайнд Бимийгээ буллаа. Тэгээд дээрээс нь цастай холилдсон шар навчаар нимгэхэн бүрхээж хучив. Ой мод нэгэн жигдээр намуухан шуугьж байв.

	Иван Иваныч буугаа гэрээс нь гаргаж сумлаад түр зуур бодолхийлэх шиг болсноо, дээш нь буудав.

	Ой мод чимээтэй байсан болохоороо, намар цагийн маягаар бүдэгхэн бөгөөд уйтгартайгаар тэр дууг давтан цуурайтуулав. Тэр цуурай алсад ёолох мэт болоод огцом тасрав.

	Нохойн эзэн дахин нэг буудав. Тэгээд ой цуурайтуулж дуусахыг хүлээн зогслоо.

	Хамт ирсэн хоёр хүн Иван Иваныч өөд гайхан ширтэнэ. Иван Иваныч байрнаасаа хөдлөлгүй дахиад хоёр сум хийгээд, бас л түрүүчийн адил нэг хугацаанд алсад цуурай тасрахыг хүлээж байгаад хоёр удаа бууджээ. Тэгээд буугаа гэрт нь хийж, хожуул руу очив.

	— Нөгөө хоёрын ахмад нь:

	— Юунд ингэж дөрвөн удаа буудав гэж асуусанд

	— Ингэх ёстой юм аа. Нохойн насны тоогоор буудах ёстой. Бим дөрөвтэй байсан юм. Ийм үед ямар ч анчин малгайгаа авч, дуугүй зогсдог юм гэж Иван Иваныч хариулав.

	— Харав уу! Аюул гай тохиолдсон үеийнх шиг байдаг байна шүү гэж залуу хар хүү аяархан гайхаж хэлээд машин руугаа очиж, бүхээгтээ ороод үүдээ хаав.

	Иван Иваныч хожуул дээрээ суулаа.

	Ой мод бараг л өвлийнх шигээр ёозгүй хүйтэн, хувхай оргиод нэгэн жигдээр шуугьсаар л байлаа. Газар цайхтай үгүйтэй цас оржээ. Аль хэдийн цас орох болсон боловч энэ жил сүрхий оройтжээ. Энэ учраас ч ойн шуугиан үглээ уйтгартай, тун ч найдлага багатай юм шиг болж өвөл ч болохгүй, хавар ч болохгүй мэт байсан ч байж болох юм.

	Гэтэл Иван Иваныч эцсийн найзаа алдсаны дараа бий болсон эл хуль, хөндий хоосон сэтгэлд нь гэнэт дулаан бүлээн юм бий болохыг мэдэрлээ. Тэр нь чухам юу болохыг авсаар мэдсэнгүй. Гэтэл тэр нь өөрөө ч мэдэлгүй Бимийн авчирч танилцуулсан хоёр хүүхэд байжээ. Хоёр хүүхэд дахин ирэх болно, нэг биш удаа ирэх болно.

	Иван Иваныч бүхээгт суухдаа өөрөө өөртөө хэлэх мэтээр:

	— Тийм бишээ. Заавал хавар болно. Яргуй ч ургана... Орос оронд өвөл ч. болдог, хавар ч болдог. Манай Орос ийм л нутаг даа, өвөлтэй чиг, хавартай чиг гэж хэлсэн нь юм мэдэхгүй нохой баригч хоёр хүнд маш гайхалтай санагджээ.

	Буцах замдаа залуу хархүү засмалаас хол бус орших бага шиг тосгоны харалдаа ирээд машинаа гэнэт зогсоож, хаалгыг нь онгойлгоод Сэгсээхийг суллаж тавив.

	— Дур алга. Хүсэл алга! Нохой чи тосгон руу гүй, тийшээ очвол амьтайгаа сална гэж тэр хэлэв.

	— Яаж байгаа юм бэ?! Яах чинь энэ вэ? Хоёр нохой байсан гэж мэдэж байгаа шүү дээ гэж ахмад нь бүхээгээсээ хашхирахад

	— Нэг нь үхсэн, нөгөө нь зугтсан гээд л гүйцээ. Дур алга. Бүр дургүй хүрээд байна. Хүсэл алга. Ингээд гүйцээ! гэв.

	Сэгсээхий засмал замаас жаахан холдоод сууж, битүү машины хойноос гайхан харж байснаа дараа нь ийш тийшээ хараачлаад тосгоны зүг, хүмүүсийн зүг баярлан давхилаа. Ухаантай нохой шүү.

	Бүр ой дотор явахдаа залуу хархүүг Иван гэдэг, ахмадыг нь ч бас Иван гэдэг юм байна гэж Иван Иваныч мэддэг болжээ. Гурвуулаа Иван нэртэй байна гэдэг ховор тохиолдол биз ээ. Энэ нь тэднийг улам ч ойртуулж, сайн нөхдийн ёсоор салцгаажээ. Тэр гурвын дунд ганцхан ажил байсан нь нохойн шоронг даалгүй үхсэн нэг нохойг хөдөөлүүлсэн явдал байлаа. Хүмүүс их ажил хэргээр ойртон танилцаад холдож салах удаа байдаг бол бага ажил хэргээр учран танилцаад насан туршдаа нөхөрлөх ч ёс байдаг.

	Иван Иваныч машинаас бууж, өгнө гэсэн таван рублиэ залуу Иванд өгсөнд цаадах нь гарыг нь түлхээд нөгөө л:

	— Дур алга. Хүсэл алга. Ингээд гүйцээ! гэдэг үгээ хэлжээ.

	Тэр нь Бимийн үхсэнд өөрийгөө буруутай гэж үзэж байгаа нь бүрмөсөн тодорхой болов. Залуу Иван үхсэн амьтны хойноос гэмшиж байсан бололтой. Ер нь үхсэний хойноос гэмшинэ гэдэг хамгийн аймшигтай гэмшил байдаг ажээ. Нэгэнт үхсэн амьтнаас уучлал ч гуйх аргагүй, өршөөл хайр ч хүсэх аргагүй, хийсэн хэргээ гэмшиж байгаа хүн яах ч арга алга байдаг юм. Гэтэл залуу Иван өөрийнхөө бяцхан алдааг сэтгэл зүрхэндээ хэтэрхий ойр авч үзжээ. Энэ нь түүний хүнлэг чанарыг харуулж байна. Үнэнч, сайхан, итгэлтэй нохойн газар дэлхий дээр үлдээсэн бас нэг ул мөр нь энэ мөн. Харин нөгөө ахмад Иван нь онц ихээр эвгүйрхсэнгүй, таван рублийг Иван Иванычийн гараас дажгүй аваад баяртайгаар хажуу хармаандаа хийлээ. Түүнийг буруутгах өчүүхэн ч үндэс алга. Тэр нь тохиролцсон ёсоороо хөдөлмөрийн хөлсөө авсан бөгөөд Бимийг барихдаа ердөө л албан үүргээ гүйцэтгэсэн хэрэг билээ.

	...Семен Петрович мөн өдөр эрж хайх ажлыг зохион явуулжээ. Юуны түрүүнд сонинд зарлал нийтлүүлж: «Бим гэдэг нэртэй, гайхамшигт сод ухаантай, сургуультай, өрөөсөн чих хар, сеттер үүлдрийн нохой алдагдлаа. Байгаа газрыг нь зааж өгсөн хүнийг сайтар шагнана. Мэдэж байгаа хүн байвал доор дурдсан хаягаар...» гэх мэтчилэн мэдэгджээ.

	Их хот Бимийг ярьж эхлэв. Утас шөрмөс зогсоо чөлөөгүй хангинаж, уншигчдын өрөвдсөн захидал ирж, эрж хайгч нар ийш тийш давхилджээ.

	Чингэж Бим хоёр дахь удаа алдаршив. Нэг нь амьд сэрүүн байхдаа галзуу нохой гэгдэж алдаршсан бол хоёр дахь удаад нь үхсэн хойноо «гайхамшигт сод ухаантай нохой» гэгдэж алдар нь тархлаа. Бимийн нэр сүүлчийн удаа алдаршихад Семен Петровичийн гавьяа оролцсон нь эргэлзээгүй ээ.

	Гэвч Бимийг хэчнээн зарлаж тунхаглаад ч тэр өвөлдөө ч, тэрнээс хойш ч олсонгүй. Ер нь учрыг нь яаж ч мэдэх вэ дээ? Залуу хүү Иван карантин дээр ажиллахаас сайн дураар татгалзаад, зарлал үзсэн боловч зүй ёсоор мэдээлсэнгүй. Нөгөө ахмад Иваныг нь битгий юм яриарай гэж Иван Иваныч хэлсэн байжээ. Тэгэхлээр Бим ой дотор, саявтархан хөлдөж, цасанд булагдсан газар булаастай хэвтэж байгаа, түүнийг одоо хэн ч хэзээ ч олж харахгүй болсон гэдгийг өөр хэн ч мэдэхгүй байлаа.

	Тэр жилийн өвөл нь тун хатуу болж, хоёр удаа хар шамарга тавьж, ээрэм цагаан тал хав хар тал болон хувирсан ч бидний мэдэх ойн цоорхой цав цагаахан хэвээрээ үлджээ. Түүнийг орчны нь ой халхлан хамгаалжээ.

	
Арван долоодугаар бүлэг

	ОЙ ХӨВЧ САНАА АЛДАВ. ТӨГСГӨЛИЙН ҮГИЙН ОРОНД

	Дахиад л хавар болжээ. Хаврын наран өвлийг үлдэн хөөлөө. Өвөл хайлж шалчийгаад, хазгар доголон хүн шит зугтахчаа болоход халуун дулаан өдрүүд хойно нь салахгүй мөрдөн дагаж цагаан цасыг нь халтартуулан хэсэгчин тасчина. Үхэж байгаа өвлийг хавар хэзээ ч өрөвддөггүй ажээ.

	Горхи гол ч яарахаа больж тайвшран, улам улам багасан нарийсаад, шөнийн цагт бараг л зогсох шахна. Оройтосхийсэн ч сайхан хавар боллоо.

	— Ийм хавар ч ургац сайн гарахыг бэлгэдэж байна даа гэж Хрисан Андреевич саяхан Алешатайгаа хамт Иван Иванычийнд хонохдоо ярьжээ.

	Тэд удахгүй хонио зуны бэлчээрт гаргах бөгөөд Алеша амралт болтол зөвхөн өглөөгүүр аавтайгаа цуг хонио туулцаад, үдэш тосгоны захад ирэхэд нь угтах болно. 

	Алеша ганцаараа хот руу хэд хэдэн удаа иржээ. Ийм үед Толя тэр хоёр салахгүй үерхэж, Бимийгээ бас л эрдэг байв. Гэвч нэгэн удаа Хрисан Андреевич, Иван Иванычийнд цөмөөрөө цай ууж суух зуур

	— Сонинд зарлаад байхад гарч ирээгүй юм чинь нэг тийш нь аваад явчихсанаас зайлаа гэж үү. Орос орон, эх болсон Орос орон гэдэг маань яваад олохын аргагүй том шүү дээ. Хэрэв үхэж үрэгдсэн бол хүн зарлал үзээд мэдэгдэх ёстой. Тэнд тийм нохой тэгж үхсэн гээд л мэдэгдмээр дээ. Хамгийн гол нь амьд л яваа юм байна, энэ нь л чухал шүү дээ. Эрсэн хүн болгон нохойгоо олдоггүй юм. Бидний энийг бол үнэндээ яах ч арга алга гээд Иван Иванычтай санаснаа ойлголцох мэт ширтэлцээд-Тэгэхлээр хүүхдүүд минь одоо эрээд ашиггүй. Тийм үү, үгүй юу. Иван Иваныч аа? гэж нэмэв.

	Иван Иваныч толгой дохиж зөвшөөрөв.

	Энэ өдрөөс хойш эрлээ зогсоолоо. Ганцхан дурсгал нь хоцорч хоёр хүүгийн насан туршид мартагдаж балрахгүй дурсгал үлджээ. Олон олон жилийн хойно энэ хоёр жаал маань Бимийн тухай өөрсдийнхөө хүүхдэд ярьж ч болох юм. Ер нь ямар ч эцэг, ямар ч өвөг эцэг сайн нохойтой л байсан бол түүнтэйгээ учирсан инээдтэй зугаатай, уйтгартай гунигтай явдлыг үр ач нартаа ярихгүй өнгөрнө гэж байхгүй шүү дээ. Тэгэхийн цагт жаал хүүхэд өөрийн нохойтой байх сан гэж хүсэх болно.

	Хрисан Андреевич тэднийхээс гарахдаа Иван Иванычийн бэлэглэсэн нэг сартай гөлгийг өвөртөлжээ. Алеша бөөн баяр байв.

	...Бас л Бим нэртэй шинэ гөлөг нь ёстой жинхэнэ английн сеттер угсааных байсан бөгөөд өрөөнд байгаа хуучин шаахайгаар тоглоно. Үүнийг Иван Иваныч хоёулдаа (Толяг оролцуулан) олж авчээ.

	Гэвч тэр нь хуучин найзаа хэзээ ч мартахгүй ээ. Бимтэйгээ цуг анд явснаа, түүнийхээ сайхан зан, их ууч сэтгэлийг яаж мартах билээ. Үнэнч нөхрийн нь дурсгал, түүний эмгэнэлт хувь заяа өвгөн болсон эзний сэтгэлийг тайван байлгасангүй. Чухамхүү энэ учраас нөгөө л ойн чөлөөнд ирж, нөгөө л хожуулхан дээрээ суугаад эргэн тойрныг ажиглан, ойн шуугиан чимээг чагнана. , 

	Өгүүлшгүй намуухан хаврын өдөр байлаа.

	Тэнгэрээс газар дэлхийд яргуй цэцгээ харамгүй бэлэглэжээ. (Үүнийг газарт дуссан тэнгэрийн дусал гэж ярилцдаг!) Иван Иванычийн амьдралд гайхалтай сайхан юм олонтоо тохиолджээ. Тэр гайхалтай сайхан юм одоо ч гэсэн дахин айлчилж, намуухан ч гэсэн энгийн үнэнээрээ хүчирхэг, ирэх болгондоо шинэ амьдралыг бий болгох давтагдашгүй шинэчлэгч чанараараа гайхалтай ажээ.

	Ой мод чимээгүй байлаа. Харин тэнгэрээр тэтгүүлэн, хараахан нахиалаагүй байгаа навчин дээр тусах гялтганасан, нинжин зөөлхөн нарны туяанд цочин сэрж байжээ. Иван Иванычид цэнхэр шал, цэнхэр орой, ургаа царсан баганатай сүрлэг гоё сүмд байгаа юм шиг санагдана. Энэ нь зүүд гэмээр ажээ.

	Тэгтэл гэнэт... Энэ юу гэсэн үг вэ? гэмээр юм болов. Ой модыг дамжин гүнзгий санаа алдах огцомхон дуу дуулдав. Удтал хүлээсний дараа мод дахин амь орж, нахиалан гөлөглөж эхэлсэндээ санаа нь амран шүүрс алдаж байгаатай маш адилхан санагдлаа. Тэгээгүй бол яалаа гэж хөх цэгцгий золбоотой нисэж, тоншуул ийм урамтайгаар эгшиглүүлэн тоншиж, хайр дурлалын цаг эхэлснийг ой модонд, зарлан, амраг найзаа дуудах билээ? Тоншуул бол хомноотын нэгэн адил хаврын цоглог яруу хөгжмийг хамгийн түрүүнд түгээгчийн нэгэн шүү дээ. Тэгэхдээ хомноот нь харуй бүрийгээр, болгоомжтой аяархнаар: «Хор-хор-хор-хор! буюу хорошо! (сайн!) гэж дууддаг бол тоншуул сайхан хуурай хонгил олж аваад маш шийдмэг зоригтойгоор, өөрийн төрөлх хоолойгоороо: «Кр-р-р-р-расота!» (сайхан) гэж чимээ өгдөг юм.

	Гайхамшиг сайхан үе эхэлж, итгэл, найдвар биелэгдэх цаг ирсэнд ой мод чингэж санаа амран шүүрс алдсан нь ойлгомжтой байна. Шувууд ч гэсэн хүчирхэг баатар, авран тэтгэгч түүнд хариу болгон донгодоцгоов. Иван Иваныч үүнийг тод сонсжээ. Ойн чимээ, түүний оршин суугч амьтдын дууг сонсохын тулд ийшээ ирсэн юм чинь дээ.

	Ер нь энэхүү ойн цоорхойн захад ноднингийн унасан шар навчтай холилдсон шинэхэн шороо нь тодорсон, цэнхэр яргуй бүрхээгүй, тохмын чинээхэн дүгрэг газар ялгарч харагддаггүй байсан бол энэ хүн энд ирэх болгондоо их л баяртай байх байжээ. Хаврын цагт, тэгэх тусмаа хамаг байгаль хөөрөн баясаж байх үед тохмын чинээхэн тэр газрыг харахад гунигтай ажээ.

	Гэлээ ч гэсэн шинэ бяцхан Бим, Иван Иванычийн дороос өөд гэнэхэн цайлган, энхрий ялдам нүдээрээ ширтэн байх бөгөөд энэ амьтан хэдийнээ Толягийн хайрыг татаад, ийм л сайхан, тийм л хөөрхнөөр амьдралын замаа үүсгээд байлаа.

	«Үүний минь хувь заяа яадаг бол? Шинээр амьдралаа эхэлж байгаа шинэ Бим минь хуучин найзын минь хувь заяаг битгий давтаасай. Тэрийг л би хүсэхгүй байна. Хэрэггүй юм сан» гэж Иван Иваныч бодно.

	Иван Иваныч босож, нуруугаа цэхлээд, бараг л хашхирах шахан

	— Хэрэггүй ээ! гэв.

	Ой мод: «Хэрэггүй ээ... хэрэггүй ээ...» гэж хэд хэдэн удаа огцом цуурайтуулан давтаад чимээгүй болов.

	Хаврын цаг байлаа.

	Тэнгэрийн дусал газар буусан байлаа.

	Намуухнаас намуухан байлаа.

	Хаана ч, ямар ч муу юм байхгүй юм шиг тийм намуухан байлаа. Гэтэл...ой дотор хэн нэгэн хүн... буу дуугаргалаа! Буун дуу гурвантаа гарав.

	Хэн юм бол? Юунд буудаа бол? Юуг буудаа бол?

	Муу хорон санаатай нэг хүн нөгөө сайхан тоншуулыг буудаад, дээрээс нь хоёр дахин буудаж нэрмэсэн юм биш биз...

	Эсвэл нэг анчин нохойгоо хөдөөлүүлсэн, тэр нь гурван настай байсан юм биш биз...

	«Тийм ээ, энэ ургаа царсан баганатай цэнхэр хөх сүмд тайван бус ажээ» гэж Иван Иваныч нүцгэн буурал толгойгоо өлийлгөн тэнгэр өөд харан бодов. Энэ нь хаврын залбиралтай адил байлаа.

	Ой мод нам гүм байв.

